
      New Testament-et AkuzipigestunYupik New Testament

      The Yupic translation project was split from the start. The Bering strait separated
         the Yupic people and in 1959, when Wycliffe linguists Dave and Mitzi Shinen began
         their translation assignment to the Yupik-speaking Alaskan Eskimo, they were unable
         to collaborate with the Siberian Yupiks due to the Cold War being waged between the
         USSR and the USA. This changed in 1989, when a group of elated Yupiks from Siberia
         plowed their way through the freezing arctic sea in three walrus-skin boats to be
         reunited with their relatives at last.
         
         During the time of separation, the Siberians had developed a written form of Yupik,
         just as the Shinens had done with the same language for the St. Lawrence Islanders.
         But the Siberians, who had learned to read their Yupik written with a Russian Cyrillic
         alphabet, could not read Yupik written in the Roman alphabet, developed by the Shinens.
         In 2018, Dave and Mitzi published the New Testament in both alphabets with help from
         Jim Brase.

Сивунӷи Иисус Христосым11 Укуңӯт ныңлъюгутыт, сивунӷи Иисус Христосым. Тагика̄гуқ Давидым ныңлъюгутаңаның. Давид,
         Авраамынкуның пиңӯқ.2 Авраам атака̄ Исаакым,Исаак атака̄ Иаковым,Иаков атака̄т Иудалъю аңлыгуткулъҳӣт,3 Иуда атака̄к Фаресылъю, Зарамлъю (На̄ңат Фамарь),Фарес атака̄ Есромым,Есром атака̄ Арамым,4 Арам атака̄ Аминадавым,Аминадав атака̄ Наассоным,Наассон атака̄ Салмоным,5 Салмон атака̄ Воозым, (Воозым на̄ка̄ Раав).Вооз атака̄ Овидым, (Овидым на̄ка̄ Руфь),Овид атака̄ Иессейем,6 Иессей атака̄ Умӣлгым Давидым.Давид атака̄ Соломоным. (Соломоным на̄ка̄ Урия нулиҳқысяқаңа.)7 Соломон атака̄ Ровоамым,Ровоам атака̄ Авиям,Авия атака̄ Асам,8 Аса атака̄ Иосафатым,Иосафат атака̄ Иорамым,Иорам атака̄ Озиям.9 Озия атака̄ Иофамым,Иофам атака̄ Ахазым,Ахаз атака̄ Езекиям,10 Езекия атака̄ Манассиям,Манассия атака̄ Амосым,Амос атака̄ Иосиям.11 Иосия атака̄т, Иехониялъю аңлыгуткулъҳгӣт алъхықа̄гут тама̄ни Иудеит тугулюки агля̄тақңатки
         Вавилонымун.12 Киңуңаның агля̄тылъҳита Вавилонымун,Иехония атака̄ Салафиилым,Салафииль атака̄ Зоровавелым,13 Зоровавель атака̄ Авиудым,Авиуд атака̄ Елиаким,Елиаким атака̄ Азора,14 Азор атака̄ Садокам,Садок атака̄ Ахимым,Ахим атака̄ Елиудым,15 Елиуд атака̄ Елеазарым,Елеазар атака̄ Матфаным,Матфан атака̄ Иаковым,16 Иаков атака̄ Иосифым.Иосиф угӣка̄ Мариям.Мария на̄ка̄ Иисусым.Иисус Мессияңӯқ.17 Сивунӷи Иисус Христосым хўатытут: 14ңука̄гут киңунқулъҳӣт Авраамымың Давидымун. 14ңука̄гутлъю
         киңунқулъҳӣт Давидымың кынляңа Иудеит тугулюки агля̄тылъҳитнун Вавилонымун. Та̄хкын
         Вавилонымун агля̄тылъҳитның 14ңука̄гутлъю киңунқулъҳӣт кынляңа Христосым алъхылъҳанун.Алъхылъҳа Иисус Христосым18 Иисус Христос алъхықа̄гуқ хўатын: на̄ңа Мария а̄ңӷутңўа̄қақ Иосифымун, иўырңа ныңуӷутылъҳилъюкык
         Аглыӷналӷӣм Таӷныӷам қумиңыстыка̄. 19 Угикаҳқа̄н Иосифым кынқигныӷутминың кайңуся̄кныӷмың Мария пилюку, аксяқлъюку пыхнақыхка̄.
         20 Сюмыҳтаӷа̄ткумалюку таўатын пилъыҳқани, Атанӷым яқулган алӣӷвиклъюку қаваңукун пика̄:
         «Иосиф, Давидым киңунӷа, алиңыхпынаң нулиҳқигу Мария қаюҳлъяк Аглыӷналӷӣм Таӷныӷам
         ақсяңыстыкақа̄. 21 Иӷныңнақңӯқ; атиӷнакын Иисусымың қаюҳлъяк лъми юни югулияҳқақӣ сыӷлыҳқылъҳитның».22 Қамахлъюни таўатын аныҳтыка̄гуқ апыӷӣӷналюку Атанӷым акузиткыхка̄ ӯкналиқистыкун хўатын:23 «Аӷнаӷақ югым атуқылъҳилъкаңа қумиңлюни, иӷныңылъықуқ.А̄тқысяҳқақа̄ Еммануил» хўатын писиқ: «Кияӷнық хўаңкунъилңуқ».24 Ынка̄м Иосиф таҳтуӷлюни Атанӷым яқулган писқылъҳатун пикақ. Мария нулиҳқыхка̄, 25 иўырңа атуқумаңилъкаңа кынляңа иӷныңылъҳанун. Та̄хкын Иосифым Иисусымың атиқа̄.

Иӷалықыта̄ӷның Лӣткаҳлъягыт Ысҳаӷьяҳтуқаңат Иисус21 Иисус алъхыӷақңан Вифлеемыми Иудеямылңуӷми, Ирод умӣлгулӷӣ. Алъхылъҳан киңуңаның иӷалықыта̄ӷның
         лӣткаҳлъягыт асиваӷмың ка̄ткат Иерусалимымун. 2 А̄пқуӷўа̄қат: «На̄гу таӷнуҳақ алъхылӷӣ умӣлгат Иудеит? Иӷалықыта̄ӷа ысҳа̄ма̄ҳпут асиваӷмылъюку
         ынка̄м манигуӷьяҳтуӷақаҳпут».3 Умӣлгым Иродым нагақуӷлюку тыхылъҳӣҳлъякақ, қамахтыңъўа̄ӷлютыңлъю Иерусалимыӷмӣт малигулъютың.
         4 Тахсиқлъиҳтыӷлюки қамахлъюки первосвященнигытлъю, апыҳтуӷикаюгытлъю Лӣлиҳтӯсяның а̄птыкӣ:
         «Нани Христос алъхыӷьяҳқа̄ўа?»5 Кӣмсиқа̄т: «Вифлеемыми Иудеямылңуӷми. Ӯкналиқистым хўатын игақыхкақа̄:6 “Лъпык Вифлеем, Иудамылңуқ,иглыӷутистыяхӣтның Иудам укавантылъыҳпига̄нӷитутын,қаюҳлъяк лъпынун тагинақңӯқ иглыӷутиста,иглыӷутияҳқақ юмның Израилыӷмӣның”».7 Та̄хкын Иродым аксяқлъюку тахсиқлъиқӣ иӷалықыта̄ӷның лӣткаҳлъягыт, лӣгикналюку қавңақ
         алӣӷьюхўа̄қа̄таңа иӷалықыта̄қ. 8 Та̄хкын пикӣ: «Вифлеемымун аӷуляқлъюси ынңа̄талъ иваҳтыху таӷнуҳақ. На̄лъкыхкуфсигу
         уңипа̄сяҳтуӷнакыфсиңа, хўаңалъю манигуӷьяҳтуҳлъықақа».9-10 Таўатын умӣлгым пийистың иглыҳтыкат. Ысҳаӷля̄тақа̄т ата̄сиқ та̄на иӷалықыта̄қ асиваӷмылъюку,
         ынка̄м ынңа̄талъ қуятыҳлъякат. Малихтыка̄т кынляңа аӷулӣлъҳанун таӷнуҳа̄м ныңан қӯлңани.
         11 Итыӷлютың мыңтыӷамун ысҳақа̄т таӷнуҳақ, на̄ңалъю Мария. Сыгысқуҳқӯлъютың манигуқа̄т.
         Та̄хкын ақыфтаӷа̄тың қылъпыҳлъюки тунқуқа̄т тунусямың: золотамың, ладанымың, смирнамың.12 Та̄хкын Кияӷныӷым қаваңукун йиткӣ Иродымун утыӷнифқӣта писқылъюки ынка̄м агляқат нунамыхнун
         алъятхун тумытхун.Иосифынкут Қималъҳат Египетмун13 Иӷалықыта̄ӷның лӣткаҳлъягыт аӷуляқсята, қаваңукун Атанӷым яқулган алӣӷвиклъюку Иосиф
         пика̄: «Макылъютын таӷнуҳақлъю на̄ңалъю анагутикык Египетмун. Таўа̄нлъыҳатын утыӷнӣсқылъымнун
         кынляңа қаюҳлъяк Иродым иваҳтыснақа̄ таӷнуҳақ туқутысналюку».14 Ынка̄м унугми таўани Иосифым макылъюни аӷуляқуткакык таӷнуҳақлъю на̄ңалъю Египетмун.
         15 Таўа̄нтыкақ кынляңанун Иродым туқулъҳанун.Ынка̄м апыӷӣқа̄гуқ Атанӷым акузиткыхка̄ ӯкналиқистыкун хўатын:«Туқлъюқақақа иӷнықа тагисқылъюку Египетмың».Таӷнуҳаӷның Туқуқулъҳат16 Иродым лӣгиксямигу иӷалықыта̄ӷның лӣткаҳлъягнун пӯҳсиманилюни сякшитыҳлъякақ. Та̄хкын
         пилъюўаҳтыт каяхтыкӣ Вифлеемымун, увитаңанунлъю туқуқӣсқылъюки қамахлъюки мыкылӷӣҳа̄т
         алъхынҳаҳаӷның, ма̄лӷугыгнун аюмиқулъыҳтуткалӷӣнун кынляңа. Тама̄кут таӷнуҳа̄т накмикыхкақӣ
         қаюҳлъяк иӷалықыта̄ӷым алъхылъҳаның ма̄лӷугуҳлъыҳӣк аюмиқулъҳык, иӷалықыта̄ӷның лӣткаҳлъягыт
         апылъҳитни.17 Таўатын пилъыҳқун ӯкналиқистым Иеремиям ӯкналиқылъҳа апыӷӣқақ:18 «Рамами нагақуқа̄т лыӷаҳлъяга̄тақ.Рахилыңуфтуқ қиялӷӣ авақутаминун,рыпалъ илютуҳсяӷьяҳқа̄ҳа̄хпынани,қаюҳлъяк қамахлъютың туқуляӷа̄ткат».Иосифынкут Утыӷнилӷӣт Израилмун19 Иосифылъю Египетымылъюки Ирод туқукақ, қаваңукун Атанӷым яқулган алӣӷвикыхка̄ Иосиф
         20 пика̄: «Макылъютын таӷнуҳақлъю на̄ңалъю утыӷнӣтикык Израилымун, қаюҳлъяк туқутинақсялӷӣт
         таӷнуҳаӷмың туқуляӷа̄сима̄т». 21 Ынка̄м Иосифым макылъюни таӷнуҳақлъю, на̄ңалъю агля̄ткақи Израилмун.22-23 Иўырңа Иосифым нагақуӷлюку нутаӷақ умӣлга Иудеям, Архелайеңунилюку Иродым иӷныӷа,
         алиңыхкақ таўавык агляныӷмың. Қаваңукун Кияӷныӷым уңипа̄тка̄ Иосиф Иудеитыфқа̄н писқылъюку,
         ынка̄м Назаретымун агляқат Галилеямылңуӷмун. Тама̄нтыкат ӯкналиқистыт хўатын пилъҳат,
         апыӷӣӷысқылъюку: «Мессия Назаретыӷмӣңуяҳқа̄гуқ».

Иоанным Крестителым Уңипақилъҳа31 Та̄кўаниңани Иоанн Крестителым агляӷлюни килга̄ңанун Иудеям, пӣнлиқақ уңипақимың.
         2 Хўатын пикақ: «Авутыҳқылъюси та̄қитык сыӷлыҳқынъыӷмың, қаюҳлъяк Атаныҳпагулъҳа Қилягым
         ка̄сяҳтӯма̄қ». 3 Иоанныңӯқ ӯкналиқистым Исаиям акузиткыхка̄ хўатын пӣқңами:«Килга̄ни кина акилӷӯгақуқ хўатын:“Ята̄ҳқитыху Атанӷым тӯмкаҳқа̄,таклъяӷрукыхсяҳтыху иглыӷавихка̄!”»4 Иоанным а̄ткӣ верблюдым мылъқўа̄ның улима̄ӷыт, мықамың тафсилюни, нықыклъюни саранчамыңлъю
         мёдымыңлъю. 5 Югыт агляҳтӯткат лъңанун Иерусалимымыңлъю, Иудеямыңлъю, увитаңаныңлъю Кӣўым Иорданым.
         6 Сыӷлыҳқылъытың қайвиҳқынӷатки, Иоанным крестиӷықыхкаңи Иорданыгни.7 Иоанным ысҳаӷлюки Фарисеилӷутытлъю, Саддукеилӷутытлъю тагилӷӣт лъңанун крестиӷысқылъютың
         пикӣ: «Лъпыси нымыӷьяни! Китум анагысқиси Кияӷныӷым нанқихтылъыҳқа̄ның ка̄нъақылӷӣмың?
         8 Сивуклъюси пинитун пилъыҳпысигун ипапиҳқитыху сыӷлыҳқылъыҳпысиның авутыҳқылъыҳси.
         9 Хўатынңам сюмыҳтаӷаҳпынаси: “Кияӷныӷым нанқихна̄нӷитӣлъю қаюҳлъяк киңунқӣлъю Авраамым”.
         Уңипа̄тамси Кияӷныӷым Авраам киңуныңлъя̄нъаяӷа̄ ма̄кын уйӷагның! 10 Хўа̄ ма̄тын қалъқалимаяқлъыхӣнаҳлъютың аюқут уқфигыт акўӣтхун. Қамахлъютың уқфигыт
         пинилӷӣмың пӣтыстинӷилңӯт кыплъюки, кынӷыгнун милю̄сяҳқа̄гут. 11 Мыҳқун крестиӷаӷӣқуңа авутыҳкыхканун сыӷлыҳқылъыӷмыхның. Иўырңа тагияҳқам киңумның
         крестиӷылъықӣси Аглыӷналӷӣгныңлъю Таӷныӷагның, кыныӷмыңлъю. Аҳтуӷьяҳқа̄нӷитыҳлъяхтуқ
         хўаңамның, рыпалъ талўа камыхкык тугумӣқыпагниңитахка. 12 Та̄на тагияҳқақ нанқихтияқлъыхӣна̄гуқ. А̄фсяҳқақӣ пинилӷӣт югыт сыӷлыӷның, катам пӣтысӣӷаҳтым
         пыкутаминың малъӣлъҳатун зернот. Кахпаглюки зернот малъяқ тама̄на милю̄сяҳқақа̄ қа̄мьяҳқа̄нӷилңӯгнун
         кынӷыгнун».Крестиӷылъҳа Иисусым13 Та̄хкын Иисус Галилеямың тагикақ Иорданыгнун, Иоаннымун крестиӷысқылъюни. 14 Иўырңа Иоанным акузинъақуткыхкақсяқаңа хўатын: «Хўаңа лъпык крестиӷьяҳқақсяӷаҳпыңа.
         Сяңавык хўаңамнун тагизин?»15 Иўырңа Иисусым пика̄: «Лыган ся̄қсин крестиӷыңа қаюҳлъяк таўатын пикумтуң апыӷӣҳлъықаҳпуң
         Кияӷныӷым пиюкылъҳа».Ынка̄м Иоанным крестиӷыка̄.16 Иисус крестиӷьятни мыӷмың а̄ныхкақ. Та̄хкын қиляк қылъпыӷлюни ысҳақакык Кияӷныӷым
         Таӷныӷакык укилӷӣк голубытун аюқлъютык, ынка̄м лъңакун налюкак. 17 Та̄хкын ма қилягмың пикақ: «Унаңӯқ пиниқыхкаҳлъяка Иӷнықа, ыфқуқыпихтақа».

Туӷныӷа̄м Сыӷлыҳқыснақуткыхкаңа Иисус41 Та̄хкын Аглыӷналӷӣм Таӷныӷам аӷуляқутка̄ Иисус килга̄нун, Туӷныӷаӷмун сыӷлыҳқыснақуткысқылъюку.
         2 40 аӷнық, 40 унук Иисус ныӷумаңилңуқ; та̄хкын та̄кут аӷныӷыт киңуңитның игатақақ.
         3 Та̄хкын Туӷныӷа̄м такулюку пика̄: «Кияӷныӷым Иӷнықңукаңатын, нықңуҳтысқики тама̄кут
         уйӷагыт».4 Иўырңа Иисусым пика̄:«Акузитыт Игақыхкат пика̄гут:“Ю̄к кияҳна̄нӷитуқ нықңинаҳаҳқун,иўырңа кияҳсяҳқа̄гуқ тамаҳа̄кун Кияӷныӷым акузитаңакун”».5 Та̄хкын Туӷныӷа̄м Иисус агля̄тка̄ Иерусалимымун, Аглыӷналӷӣмун Ныҳлъягмун. Таўани
         Храмым ӯсқалъҳакун ныкывыслъюку 6 пика̄: «Кияӷныӷым Иӷнықңукаңатын, қытхыӷи тысямавык; қаюҳлъяк Акузитыт Игақыхкат пика̄гут:“Кияӷныӷымңуқ яқулыгминун пақнасиҳтысяҳтуҳлъықа̄тын;ӣхмыхның нуқнықылъықа̄тын лю̄рақ итыгаҳтын уйӷаҳқӯнъаюката”».7 Иисусым пика̄: «Иўырңа Акузитыт Игақыхкат хўатынлъю пика̄гут:“Атанық Кияӷныӷын нанӷӣқухпына̄н сясқылъюку лъңан пиюкылъқынӷилъкаңаның”».8 Та̄хкын Туӷныӷа̄м Иисус маю̄лъюку ӯсқапихлъыӷӣмун на̄йӷамун кылгуткӣ қамахтыңъўа̄ӷлюки
         атаныҳпагулъҳи нунам, пиниӷналъыҳлъягилъю. 9 Ынка̄м пика̄: «Қамахтыңъўа̄ӷлюки ма̄кут тӯнылъықанка лъпынун, сыгысқуҳлъютын манигуӷьяқувңа».10 Та̄хкын Иисусым пика̄: «Туӷныӷақ, иқитын! Акузитыт Игақыхкат хўатын пика̄гут:“Манигуӷьяҳқақан Атанық Кияӷныӷын, лъңина̄гуқлъю қыпҳа̄сяҳқан!”»11 Та̄хкын Туӷныӷа̄м унисягу Иисус, яқулгыт афлъыңаксяҳтуқа̄т.Иисусым Пӣнлиқаңа Уңипақилъыни Галилеями12 Иисусым нагақуӷлюку Иоанн анусимиңлъяӷвигмынъилюку, Галилеямун утыӷниқақ. 13 Назаретымың агляқақ Капернаумымун тама̄нъалюни. Капернаум ысныңанитуқ На̄йвам Галилеям,
         нунами Завулонылъю, Неффалимылъю киңунӷита кияҳфигитни. 14-15 Иисусым таўатын пилъыӷмикун апыӷӣқа̄ ӯкналиқистым Исаиям ӯкналиқылъҳа. Қавңарухлъяк
         Исаиям ӯкналиқуткыхкақӣ югыт кияҳлъыҳӣт нунахкыни Завулонылъю, Неффалимылъю. Та̄кук
         нунак на̄йвам туңаңанилңӯк, налъяңани Кӣўым Иорданым, Галилеямылңуӷми язычнигыт кияҳфигитни!
         16 Исаиям пикақыхкаңи хўатын:«Тама̄кут кияҳлъыҳӣт сыӷлыҳқылъҳым мамлыҳқыстылъҳани ысҳа̄сяҳқа̄гут ниӷухлъягмың.Алиңылъҳита туқумың лъяңақа нунаңат ся̄пңалӷӣ таӷныӷаңутылъҳаның туқулъҳым.Иўырңа ма̄тын аҳтаӷа̄тақӣ».17 Галилеямун утыӷнилъыӷминың кынлыклъюку Иисусым пӣнлиқа̄ уңипақилъыни: «Авутыҳқылъюси
         сыӷлыҳқынъаниҳтык, қаюҳлъяк Атаныҳпагулъҳа Қилягым ка̄сяҳтӯма̄қ».Иисусым Тахсиқаңи Стамат Иқалъинӣҳтыт18 Иисусым иглыӷуткылъюку ысныңани На̄йвам Галилеям, ысҳақакык аңлыгуткулъҳӣк, Симонынкуңуфтук
         (а̄тҳан а̄лъҳа Петр), Андрейемлъю. Иқалъинӣлӷӣк ныгаҳпахтын милю̄тақлъюку на̄йвамун.
         19 Та̄хкын Иисусым пикақӣ: «Малихтыңъа, апыҳтуҳлъықамси иқалъинӣҳтыңуҳтысқылъюси югнуң».
         20 Таўаниңинақ ныгаҳпатың унилъюки малихтыка̄т.21 Та̄ганиқа̄ӷақ ысҳақақит аңлыгуткулъҳӣк, Иаковым, Иоанным иӷныӷык Зеведейем. Аңьямыхни
         атакулъҳӣт ныгаҳпатың иля̄ҳтуӷақыфтӣт. Иисусым туқлъюқакык. 22 Таўаниңинақ аңьяҳтык унитка̄к атайыклъю ынка̄м Иисус малихтыка̄к.Иисус Апыҳтуӷилӷӣлъю, На̄лъҳуқулӷӣлъю23 Иисус иглыӷакақ тамаңи Галилеями, синагогаңитни апыҳтуӷӣқлъюни. Нани алңунак уңипақақ
         Пинилӷӣның Уңипа̄мың Атаныҳпагулъҳым, на̄лъҳуқуқақ тамаҳа̄ның ақниӷныӷныңлъю, қинуюгныңлъю.
         24 Уңипақ миңитка̄лӷӣ на̄лъҳуқулъҳа тамаҳа̄ни Сириями. Ынка̄м югыт тагитка̄т лъңанун
         қамахлъютың қинуюлӷӣт, алъяҳӣна̄ӷның ақниӷнылгыт, икфиқңалӷӣт, туӷныӷалгыт, сяюхпахтақаюгыт,
         унӣқатлъю. Қамахлъюки Иисусым на̄лъҳуткӣ. 25 Угля̄пихлъыҳӣми малихтыка̄т Галилеямың, Десятиградиямың, Иерусалимымың, Иудеямың ынка̄м
         Иорданымлъю иңлюңаның та̄хкын.

Иисус Апыҳтуӷилӷӣ Қымими51 Иисусым ысҳаӷлюки юлӷутыҳлъягыт малигулъҳӣт, қымимун маюӷлюни ақумыхкақ. Малихся̄ҳтыми
         такуляӷа̄сятни, 2 апыҳтуӷикақ:3 «Тама̄кут лӣсимакилӷӣт аклъюкиңалъыӷмыхның Кияӷныӷым каюсилъҳаның қуястылъылгӯт, қаюҳлъяк
         юкӣ Атаныҳпагулъҳан Қилягым.4 Тама̄кут қивӷулӷӣт қуястылъылгӯт, қаюҳлъяк Кияӷныӷым илютуҳсяӷьяҳқақӣ.5 Тама̄кут қусывыгңалӷӣт қуястылъылгӯт, қаюҳлъяк Кияӷныӷым тӯньяҳқақа̄ нуна лъңитнун.6 Тама̄кут атуқиюпихлъыҳӣт Кияӷныӷым пиюкылъҳаның қуястылъылгӯт,қаюҳлъяк Кияӷныӷым тӯньяҳқақӣ пиюкылъҳитның.7 Тама̄кут наңлъыхталӷӣт қуястылъылгӯт,қаюҳлъяк Кияӷныӷым наңлъыгьягусяҳқақӣ.8 Тама̄кут умьюгақыхтат қуястылъылгӯт,қаюҳлъяк ысҳаӷьяҳқақа̄т Кияӷнық.9 Тама̄кут ныкыхмылъыңыстикаюгыт югның қуястылъылгӯт,қаюҳлъяк Кияӷныӷым авақутақнияҳқақӣ.10 Тама̄кут амью̄ткылъыңылӷӣт атуқутмыхның Кияӷныӷым пиюкылъҳа,қа̄ткутңатмыхның қуястылъылгӯт,қаюҳлъяк юкӣ Атаныҳпагулъҳан Қилягым.11 Қуястылъылгӯси югыт сыӷлықӯқаңиси, амью̄ткыхкаңиси, иқлъыңиқуткыхкаңиси малихся̄ҳтыңутыхпысиның
         хўаңамнун. 12 Ынңа̄талъ қуяҳлъяхтык қаюҳлъяк қилягми пама акилыҳтӯсяҳқалыхлъягӯси. Амынқун, ныӷиӷлюку
         ӯкналиқистыт амью̄ткыхкӣт катам ма̄тын амью̄ткылъҳистун лъпыси».Таӷьюқлъю, Ниӷуклъю13 «Таӷьюстун аюқуси нунам югани. Иўырңа таӷьюқ таӷьюӷниңӣскуни, алъя натын таӷьюӷниҳсяҳқа̄нӷитуқ.
         Атӯнаниҳлъықуқ сямун алңунак ынка̄м ыхлъықуқ та̄хкын югыт тутма̄сҳақылъықа̄т.14 Ниӷугыстун аюқуси нунам югани. Ныҳлъяк қымим қа̄йңанилңуқ талюӷңаяҳқа̄нӷитуқ. 15 Талўа китум алңунак кынылӷутак кумаҳлъюкык сягныӷмун асиңӣнъа̄нӷита̄к. Итупилъ қӯлвақун
         лъилъықа̄к ниӷугутысқылъюкык тамаҳа̄нун илюңанилңуӷнун. 16 Таўатыҳпигақ ниӷухси кӯкхутыстыху югнун ысҳӣсқылъюку аныӷныҳқилъыҳси, ынка̄м усюқнакаңат
         Атази қилягмылңуқ».Апыҳтӯсяқыхкаңи Лӣлиҳтӯсят17 «Сюмыҳтаӷа̄ткыхпынаңа та̄қысяҳтӯнилюки атуқныӷмың Моисейем Лӣлиҳтӯсӣлъю ӯкналиқистытлъю
         апыҳтӯсӣт. Тагиңӯңа апыҳтӯткынъалюки ипа сямың писиҳпига̄таңи. 18 Ипа пӣмси, қилягылъю нунамлъю кынлытҳӯтылъҳыхкынун кынляңа, талўа сясқувыгаҳақ алъяңуҳна̄нӷитуқ
         Лӣлиҳтӯсянилңуқ кынляңа қамахлъютың Лӣлиҳтӯсянилңӯт апыӷӣлъҳитнун. 19 Ынка̄ңам китум алңунак қа̄ткынӷилъкумигу ата̄сиқ Лӣлиҳтӯсяқ, апыҳтӯсяқыхкумигулъю
         югнун қа̄ткыфқа̄н писқылъюку, Кияӷныӷым пилъықа̄ укалиҳпига̄нилюку Атаныҳпагулъҳани
         Қилягым. Нақамынрақ китум алңунак қа̄ткыхкумики Лӣлиҳтӯсят, апыҳтуқумикилъю иляңи
         югыт қа̄ткысқылъюки, Кияӷныӷым пилъықа̄ а̄ңьяҳқа̄нилюку Атаныҳпагулъҳани Қилягым.
         20 Ынка̄м уңипа̄тамси, итыӷна̄нӷитуси Атаныҳпагулъҳанун Қилягым, ўыткуқун қа̄ткутңа̄ӷатаӷақуфси
         Кияӷныӷмун, апыҳтуӷикаюгның Лӣлиҳтӯсяның, Фарисеиныңлъю».Юхталъықлъю, Сякшитылъықлъю21 «Нагақуқақаҳси сивунысиңуқ уңипа̄ткақӣт: “Юхтаҳпынаси. Кина алңунак юхталӷӣ нанқихсяқлъыгӯқ
         аӷью̄ӷьяҳқа̄люни”. 22 Иўырңа хўаңа пӣмси, китум алңунак угумиягускумигу юлгутни, нанқихтивигмун агляҳсяқлъыгӯқ.
         Китум алңунак пикумигу юлгутни: “Уюқ налъюҳлъяк”, агӷистынун агляҳсяқлъыгӯқ. Китум
         алңунак сясӣнӷинъикумигу юлгутни, агляҳсяқлъыгӯқ кумаӷулӷӣмун геенамун. 23 Ынка̄ңам аҳқыфигыгни Кияӷныӷмун тӯнинақумалютын тунусяҳпының, нықа̄скувгу сюгахсиманилюку
         юлгутын, 24 тунусян унилъюку илялӣӷьяҳтуӷнакын. Та̄хкын тагилютың тунусян тӯнакын Кияӷныӷмун.25 Китум авуткумакаңатын сыӷлытун пиманилюни, илялӣӷаҳнакын агля̄сималютын нанқихтивигмун,
         лю̄рақ авуткистыхпык тӯнаюкаңатын нанқихтистымун. Та̄хкын нанқихтистым кылыңакистымун
         анусимиңлъяҳтыснаюкаңатын. 26 Ипа пӣмкын, анусимиңлъяҳтысимакаңатын а̄на̄нӷитутын кынляңа нанқихтистым лъивикысқылъҳа
         қамахлъюку лъивикыхкувгу».Гылгаӷнӣҳтыснанилъық27 «Нагақуқақаҳси хўатын пилъық:“Гылгаӷнӣҳпынаси”.28 Иўырңа хўаңа пӣмси, китум алңунак ысҳаӷлюку аӷнақ қилӣқыхкумигу та̄ўа гылгаӷнӣӷӯқ
         қамагун илюмикун. 29 Ынка̄м аӷынқигныӷым ийыхпык сыӷлыҳқыстыкаңатын, ӣклъюку ыхнакын! Итагнаӷьяҳқа̄гуқ
         югусин налиӷныӷитыӷңа̄ӷми, ӣңунаӷми геенамун милю̄тылъыҳқа̄ның. 30 Аӷынқигныӷым ӣхыхпык сыӷлыҳқыстыкаңатын, кыплъюки ыхнакытын! Пиниӷатаӷаӷьяҳқа̄гуқ
         югусин налиӷныӷитыӷңа̄ӷми, ӣңунаӷми геенамун пилъыҳқа̄ның».Пылъҳутутыснанилъық31 «Нагақуқақаҳси хўатын пилъық:“Китум алңунак нулӣни пыхтыкумигу, игаңлъя̄нъакаңа кылгутусиҳқамың пыхсиманилюку”.32 Иўырңа хўаңа пӣмси, югым нулӣни пыхсяҳқақынӷита ўыткуқун гылгаӷнӣқан. Гылгаӷнӣнӷитыӷңа̄н
         пыхтыкумигу, гылӷаӷнӣҳтыслъықа̄ алъяның югмың угӣқан. Китум нулиҳкыхкумигу, та̄на
         ю̄к лъңалъю гылгаӷнӣӷулъықуқ».Акықилъыӷмун Апыҳтӯсяқ33 «Нагақуқақаҳсилъю сивунысиңуқ уңипа̄ткақӣт: “Акықусян авылӷаҳпына̄н, иўырңа Атаныӷмун
         акықусян атуқақигу”. 34 Иўырңа хўаңа пӣмси, акықихпынаң атуқлъюку Кияӷныӷым а̄тҳа, налиӷмың сякун алңунак.
         Акықихпынаң қиляхкун қаюҳлъяк ақумутақа̄ Кияӷныӷым иглыӷутилъыӷминун, 35 налиӷмың нунакун қаюҳлъяк итыгаӷӣтақа̄ Кияӷныӷым, налиӷмың Иерусалимыкун қаюҳлъяк
         ныҳлъяка̄ Умӣлыхпахлъягым. 36 Акықихпынаңлъю на̄сқуҳпыгун қаюҳлъяк талўа ата̄сиҳақ нуяқ қатыҳтысна̄нӷитан налиӷмың
         тагныҳтысна̄нӷитан. 37 Йыӷлыги лыган “а̄ңӷа̄си”, налиӷмың “нака̄ҳа̄си”. Сяңўа̄т иляскуфсики та̄кугнун Туӷныӷаӷмың
         пиңӯт».Акинӣҳтыснанилъық38 «Нагақуқақаҳси хўатын пилъық:“Кина ӣйңиқувгу лъпыклъю ӣйңиӷьяҳқа̄гутын. Китум хӯтңа муӷугаҳтыкувгу лъпыклъю хутын
         муӷугаҳсяҳқа̄гуқ”.39 Иўырңа хўаңа пӣмси, сыӷлытун пистыси акитыхпынаки. Китум қасяҳтыкаңатын улъюңахпыгун
         иңлюңалъю тӯнакын. 40 Ынка̄м китум агля̄скаңатын нанқихтистымун, хатыхкын лъми пиналюкык қа̄слъихкынлъю
         тӯнакыхкын лъңанун. 41 Китум алңунак қылӷускагу акмахтани иглыӷутысқылъюку ата̄симун километрамун, алъя ата̄сиқ
         километра илянъакын. 42 Китум сямың туңсиӷвикыхкаңатын, тӯнакын. Китум сямың навӷаӷвикыхкаңатын, навӷинъакын».Пиниқлъюки Угумикыстыси43 «Нагақуқақаҳси хўатын пилъық:“Пиниқлъюки илякумта̄си, угумиклъюки угумикилӷӣт лъпысинун”.44 Иўырңа хўаңа пӣмси: “Пиниқлъюки угумикилӷӣт лъпысинун, юӷа̄ткақитыкилъю амью̄ткистыси
         Кияӷныӷмун қуястысқылъюки”. 45 Таўатын пикуфси югни лӣсимакылъықӣси авақутақутлъюси Атахпыси қилягмылңуӷмун. Ю̄к
         тамаҳа̄н таўатыҳлъюўа̄қ пӣқа̄. Сиқиныни пӣтыстақа̄ сыӷлыӷнунлъю пинилӷӣнунлъю. Таўатыҳпигақ
         ыслъялъюгуҳтыстақа̄ қа̄ткуткаюгнунлъю қа̄ткусигалңуӷнунлъю. 46 Кияӷныӷым акилыҳтуҳлъықисӣи пиниқистыңинаҳаси пиниқыхкуфсики? Талўа налогмың қырңуҳтистыт
         пиниқақӣт пиниқистытың. 47 Ынка̄м илякумтаҳӣнаси қуяка̄тақуфсики, натын алъяңулъықытси иляңитның югни? Талўа
         манигӯсигалңӯт Кияӷныӷмун қуякақӣт илякумта̄тың! 48 Лъпыси авақутақңутаңаның Атахпыси қилягмылңӯм пиниҳтык таўатыҳпигақ Атахпыси пинилъҳатун».

Апыҳтӯсяқ Тӯнилъыӷмың Аклъюмалӷӣнун61 Иисусым апыҳтӯсяни нагныӷуткӣ: «Ўатаҳлъяк пинитун пилъыси ысҳаҳсяқыхпынаки. Ысҳаҳсяқыхкуфсики
         Атахпыси қилягмылңӯм акилыҳтуӷна̄нӷитӣси.2 Ынка̄м тӯникувык аклъюмалӷӣнун, пинӣюгныӷыстун пихпынаң. Қалӷиҳтаҳтыстикаюгӯт тӯнивагилгамың
         ысҳӣсқылъютың. Таўатын пӣқут, синагоганилъю, тумынилъю усюқысқылъютың. Ипа уңипа̄тамси
         акилыҳтӯсяңўа̄ӷлютың аюқут. 3 Иўырңа тӯникувык аклъюмалӷӣнун, кина алңунак уңипа̄тыхпына̄н, 4 китумун алңунак налъюкысқылъюку тӯнӣлъҳын. Атахпык ысҳапагақа̄тын ынка̄м акилыҳтуҳлъықа̄тын».Апыҳтӯсяқ Юӷалъыӷмың5 «Юӷаныҳпысини пинӣюгныӷыстун пихпынаси. Юӷаӷьюныҳтӯт ныкывӷаӷмың синагоганилъю, тумынилъю
         ысҳӣсқылъютың югнун. Ипа уңипа̄тамси акилыҳтӯсяңўа̄ӷлютың аюқут. 6 Иўырңа юӷаӷнақныҳпыни, итыӷлютың ныхпынун ӯмгулъютын юӷаӷақи Атахпынун алӣнъыӷилгуӷмун.
         Атахпык лӣсимака̄ аксяқлъюку сялъҳын ынка̄м акилыҳтуҳлъықа̄тын.7 Юӷаныҳпысини Кияӷныпигмун манигӯсигалңуӷыстун пихпынаси. Юӷаныӷмыхни утыҳпахтаӷақӣт
         акузитыт сямың писӣнӷилңӯт. Сюмыӷмыхни акузилъыҳлъягмыхтыхун кӣмсиҳлъықнилюки юӷалъытың
         пӣқӣт. 8 Лъңистун аюқыхпынаси қаюҳлъяк Атахпыси лӣсимака̄ аклъюкыхкаҳси, талўа а̄птыстыхпынаси.9 Ынка̄м хўатын юӷаӷақитык:“Хўаңкута Атавут қилягмылңуқ памани,аглыӷналӷӣ а̄тҳын қӯлвалъыңли.10 Юӷаҳтукут Атаныҳпагулъҳын тагисқылъюку,пиюкылъҳынлъю апыӷӣӷысқылъюку нунами хўани,катам қилягмылңуӷыстун.11 Ныӷьяҳқалитақыҳтикут аӷныӷми хўани.12 Сыӷывутаҳтики сыӷлыҳқылъыпут,сыӷывусималюки сыӷлытун пистыпут.13 Нанӷӣқулъыңыстыхпына̄мта,иўырңа югуликут та̄хкын Сыӷлыӷмың.Атаныҳпагулъық, аҳтуӷьяҳқа̄нӷилъық, ниӷуҳқылъық,лъпык пикатын қӯнпырухлъяк. Аминь”.14 Сыӷывускуфсики сыӷлытун пистыси, Атахпыси қилягмылңӯм сыӷывулъықӣси. 15 Иўырңа сыӷывунъыӷилъкуфсики сыӷлытун пистыси, Атахпыси сыӷывунъа̄нӷитӣ сыӷлыҳқылъыси».Апыҳтӯсяқ Посталъыӷмың16 «Постаныҳпысини ӣлъқысюгниҳқыхпынаси пинӣюгныӷыстун. Аӷмигигатут, мысю̄наңигатут лӣгикысқылъютың
         постаңунилютың. Ипа уңипа̄тамси, акилыҳтӯсяңўа̄ӷлютың аюқут. 17 Постаныҳпыни аӷмигақилъю, мысю̄на̄қилъю, 18 иляхпынун налъюкысқылъюку посталъҳын. Иўырңа Атахпык алӣнъыӷилңӯм лӣсимака̄ ся̄қутын
         ынка̄м акилыҳтуҳлъықа̄тын».Қилягмылңӯт Аклъюңит19 «Нунами хўани кахпахпынаси аклъюңимың қаюҳлъяк киңугымлъю, анаҳта̄лъҳымлъю на̄фқылъықӣ,
         тыглыгнӣҳтытлъю на̄фқӣлютың тыглыхлъықут. 20 Иўырңа лъпысиның катам қилягми кахпагитык аклъюңимың қаюҳлъяк молыңитуқ, анаҳта̄ңитуқ
         на̄фқӣяҳқамың, тыглыӷнӣҳтыңитуқлъю на̄фқӣлютың тыглыгуӷьяҳқамың. 21 Сюмыҳтаӷа̄ткумаңинаҳлъықаҳси аклъюңихпысинун кахпагвихси».Югусим Ниӷуга22 «Ийык кынылӷутастун аюқук югусимун. Ӣскыхтыкувык ӣңунаӷми югусин ниӷухлъягулъықуқ,
         23 иўырңа ийылъюгмыскувык ӣңунаӷми югусин мамлыхлъягулъықуқ. Ынка̄м ниӷук илюхпынилңуқ
         мамлыгукуми, ынңа̄талъ мамлыпихтуқ!»Кияӷныӷынкук, Манинкук24 «Китум алңунак қыпҳа̄нъа̄нӷита̄к ма̄лӷук умӣлгык. Ма̄лӷугыгның умӣлылгукуми угумикылъықа̄
         ата̄сиқ, пиниқылъықа̄ иляңа. Қа̄ткутңалъықуқ ата̄симун, пикаткынъа̄нӷита̄ иляңа. Ынка̄м
         пиниқна̄нӷитаҳси Кияӷнық пиниқумалюку мани.25 Тама̄кын апалъюқлъюку уңипа̄тамси, нулъқавӣӷуткыхпына̄н уңвалъыҳси, сямың ныӷылъыҳқаҳси,
         мыӷылъыҳқаҳси, налиӷмың сямың а̄тылъыҳқаҳси. Сюмыҳтаӷақаҳтыкқун, уңувалъық мыгнунаӷатаӷаҳтуқ
         нықмың, югусиқлъю мыгнунаӷатаӷаҳтуқ а̄тканың. 26 Ысҳақаҳтыкиқун қаўа̄гыт, пӣтысиӷӣгатут, унатӣгатут, кахпагиңигатут. Нақамлъю Атахпыси
         қилягмылңӯм ныҳқақӣ! Лъпыси мыгнунаӷатаӷанӷитсӣ қаўа̄гның? 27 Налиҳпыси нулъқавӣгуткылъюку уңувалъыни та̄куҳлъықагӯ?28 Сяңан нулъқавӣхтақыстык а̄сяҳқамың? Ысҳақаҳтыкиқун пӣтысиӷа̄т пӣтылъҳит, қыпҳӣгатут
         талўа а̄ткаңлъӣгатут лъңитның. 29 Уңипа̄тамси талўа Соломон аклъюңиҳлъягмини а̄сигатуқ пӣтысиӷаӷыстун пиниҳтуткалӷӣмың.
         30 Кияӷныӷым а̄сиҳтуӷақӣ выга̄ӷыт, иўырңа ага уна̄ми қӯкақӣт. Кияӷныӷым а̄сиҳтуқаюгукаки
         выӷа̄гыт, а̄сиҳтуӷатаӷаӷна̄нӷитисӣ лъпыси? Ухпыӷьюкыхтуси қилъыҳқыста̄пигуси! 31 Тама̄кын апалъюқлъюку нулъқавӣхтыхпынаси хўатын: “Сямың ныӷнақыста?” налиӷмың: “Сямың
         мыӷнақыста?” налиӷмың: “Сямың а̄нъақыста?” 32 Язычнигыт тама̄на нулъқавӣгуткақа̄т. Атахпыси қилягмылңӯм лӣсимакӣ қамахлъюки аклъюкыхкаси.
         33 Тама̄кын апалъюқлъюку кияҳтылъыҳпысини мыгнуналъыҳпига̄ҳтыстыки Кияӷныӷым Атаныҳпагулъҳалъю,
         пиюкылъҳалъю. Таўатын пикуфси Кияӷныӷым тӯнылъықӣ қамахлъюки аклъюкыхкаси. 34 Нулъқавӣгуткыхпына̄н уна̄милъыҳқақ, қаюҳлъяк уна̄мим сыӷлылӣӷи итагнаӷьяҳқа̄гут таўавык
         аӷныӷмун. Сыӷлылӣқ пикаюгӯқ аҳутаңа тамаҳа̄н, иля̄ӷатаӷаҳпына̄н уна̄мим сыӷлылӣлъыҳқа̄ның».

Нанқихтиснанилъық71 Иисусым апыҳтӯсяни нагныӷуткӣ: «Нанқихтихпынаси иляхпысиның ынка̄м Кияӷныӷым нанқихныӷилъиси,
         2 қаюҳлъяк Кияӷныӷым нанқихлъықӣси таўатыңўа̄қ нанқихтилъыҳпысистун иляхпысиның. Атуқылъықӣлъю
         лъпысинун ата̄сит тама̄кут пикаси иляхпысинун. 3 Сяңан ысҳаҳсигу юлгутыхпык ӣсқуӷутңа, лъпык катам ӣсқуӷутын унаҳсиҳлъяк авылӷаӷлюку?
         4 Сялӷӣмың юлгутын пизигу: “Ынта̄а ӣсқуӷутңиқаӷлякын”, лъпык паниның ӣсқуӷутылгулютын
         унаҳсиҳлъягмың? 5 Уюқ пинӣюгнық! Сивуклъюку унаҳсиҳлъяк ийыхпының нусюглюку ынңа̄талъ хўатыҳлъюўа̄қ
         ысҳаӷлюку юлгутын ӣсқуӷутңиӷнакын».Лыгасӣӷўаҳтынун Апыҳтӯсяқыхпынаки Кияӷныӷым Акузитаңи6 Та̄хкын Иисусым пикӣ: «Лыгасӣӷўаҳтынун апыҳтӯсяқыхпынаки Кияӷныӷым Акузитаңи, қаюҳлъяк
         қикмистунлъю, куругаӷыстунлъю аюқут. Сяңўа̄т аглыӷналӷӣт тӯныхпынаки қикминун лю̄рақ
         сюӷугнаюкаңиси. Акитуқат сюңа̄т милю̄тыхпынаки куругаӷнун, лю̄рақ тутма̄сҳақнаюкатки».А̄птылъық, Иваӷилъық, Тыңлюхтулъық7 «А̄птык, алъхыӷулъықуси; иваӷитык, на̄лъкулъықуси; тыңлюхтуҳтык амихкун, қылъпыӷулъықӣси.
         8 Қаюҳлъяк кина алңунак а̄плъыҳӣ, алъхыӷусяҳқа̄гуқ; кина алңунак иваӷилӷӣ, на̄лъкусяҳқа̄гуқ,
         кина алңунак тыңлюхтулӷӣ амихкун, қылъпыӷулъықа̄. 9 Китум югым иӷныни туңсиқан нықыкшаңлъямың, тӯнылъықагӯ уйӷагмың? 10 Налиӷмың туңсиқан иқалъюгмың, тӯнылъықагӯ нымыӷьямың? 11 Сыӷлыӷуӷңа̄ҳпыси, авақутаси тӯньяҳқақаси пинилӷӣмың тунусямың. Атази қилягмылңуқ тӯниюгатаӷаӷлюни
         аюқуқ пинилӷӣмың тунусямың тама̄кунун а̄плъыҳинун лъңанун.12 Ынка̄м юлгутыхпысинун пинитун пистысюкуфси, лъпысилъю пинитун пӣқитыки. Таўатын апыҳтуӷиңӯт
         Моисейем Лӣлиҳтӯсӣлъю, ӯкналиқистытлъю игақыхкӣт».Кахпыста̄ҳақ Амик13 Та̄хкын Иисусым пикӣ: «Итыҳтык кахпыста̄ҳаҳқун амихкун. Амик геенамун аюқылӷӣ нуқутӯқ,
         тӯмкыхтуқлъю ынка̄м угляқ та̄кўагун иглыҳтақуқ. 14 Иўырңа амик уңувалъыӷмун аюқылӷӣ кахпыста̄ҳа̄гуқ, тӯмлъюгмытуқлъю ынка̄м қафсинкӯраҳа̄м
         на̄лъкақӣ тумыт уңувалъыӷмун аюқылӷӣт».Натын Лӣгикылъыҳқӣ Ӯкналиқистысиӷўа̄ӷыт15 «Кылыңалюси ӯкналиқистысиӷўа̄ӷның. Такулъықӣси пынъӣҳсюгниҳқылъютың, та̄ўаңинақ угиҳсялӷӣстун
         ама̄стун аюқут. 16 Лӣгикылъықаси наңаӷныӷитхун лӣгикылъыҳпысистун уқфигыт сямың пӣтыстилъҳитхун. Сикуҳлъюгыт
         пӣтыстиңигатут виноградымың налиӷмың смоквамың, таўатыҳпигақ сыӷлыӷыт югыт пинитун
         пиңигатут. 17 Уқфик пинилӷӣ пӣтыстияҳқа̄гуқ пинилӷӣмың, та̄ўаңинақ уқфик сыӷлық пӣтыстияҳқа̄гуқ
         сыӷлыӷмың. 18 Уқфик пинилӷӣ пӣтыстина̄нӷитуқ сыӷлыӷмың, уқфик сыӷлық пӣтыстина̄нӷитуқ пинилӷӣмың.
         19 Ынка̄м алңунак уқфик пӣтыстинӷилңуқ пинилӷӣмың кыплъюни кумаҳсяҳқа̄гуқ. 20 Ынка̄ңам таўатытылъҳитхун лӣгикылъықаси ӯкналиқистысиӷўа̄ӷутаңи».Итыӷьяҳқат Атаныҳпагулъҳанун Қилягым21 Иисусым апыҳтӯсяни нагныӷуткӣ: «Иляңи югым хўаңамнун малихся̄ҳтыкнӣқут ынка̄м пӣқа̄тңа:
         “Атанқамкын” иўырңа итыӷна̄нӷитут Атаныҳпагулъҳанун Қилягым. Тама̄куңина̄т атуқилӷӣт
         пиюкылъҳаның Атама қилягмылңӯм итыӷьяҳқа̄гут Атаныҳпагулъҳанун Қилягым. 22 Нанқихтилъҳым Аӷныӷани, углям пияҳқақа̄ңа хўатын: “Атанық, Атанық! Атыҳпыгун Кияӷныӷым
         уңипа̄ а̄пқақаҳпут. Атыҳпыгун а̄нысқуқақапут туӷныӷа̄т углялӷӣның югның. Атыҳпыгун
         алъя̄ҳлъюхўаҳтӣӷа̄тақа̄гукут угляӷңа̄н!” 23 Иўырңа хўатын пилъықанка: “Налъюкңўа̄ӷамси, иқитык хўаңамның, сыӷлытун пистыни”».Аюгилңуқ Тунымақ24 «Кина алңунак нагалъҳӣ апыҳтуӷилъымнун, қа̄ткыхкумики пыҳқинылӷӣтун юхтун аюқуқ мыңтыӷаңлъяқақ
         уйӷагым қа̄йңакун. 25 Ыслъялъюгуҳтыҳлъягьялӷӣми, кӣўыт улывумаӷмың, ануқлъиҳлъягьялӷӣмилъю, таўалъӣма мыңтыӷақ
         ӯлъҳумаңилңуқ қаюҳлъяк уйӷахкун ныкыфтыка̄лӷӣ.26 Иўырңа кина алңунак нагатыӷңа̄ӷми апыҳтуӷилъымнун, қа̄ткынӷилъкумики, налъюқатун юхтун
         аюқуқ мыңтыӷаңлъяқақ қына̄ҳлъюхкун. 27 Ыслъялъюгуҳтыҳлъягьялӷӣми, кӣўыт улывумаӷмың, ануқлъиҳлъягьялӷӣмилъю, ага мыңтыӷақ
         ӯлъқақ на̄вңўа̄ӷлюни».Иисус Апыҳтуӷилӷӣ Аҳтуӷьяҳқа̄нӷилъылиӷлюни28 Иисус тама̄кын апыҳтуӷиныӷмың та̄қсян, юлӷутыҳлъягыт сяӷӣӷаюкат, 29 қаюҳлъяк апыҳтуӷикақ аҳтуӷьяҳқа̄нӷилъылиӷлюни, апыҳтуӷикаюгыстун Лӣлиҳтӯсямың пихпынани.

Иисусым На̄лъҳускаңа Проказалык81 Иисус қымимың укигьян, юлӷутыҳлъягым малихтыка̄. 2 Та̄хкын ю̄к, проказалык, тагилюни лъңанун, сыгысқуҳфиклъюку, пика̄: «Атанық, пиюкылъқыхкувңа,
         укмаңиқаӷңа».3 Ынка̄м Иисусым таўавык ся̄флъюку пика̄: «Пиюкылъқақа, укмаңӣҳтын!» Таўаниңинақ проказаңӣткақ.
         4 Та̄хкын Иисусым пика̄: «Ўатаҳлъяк кина алңунак уңипа̄тыхпына̄н на̄лъҳутылъыҳпының,
         йыӷлыги агля̄ священнигмун ысҳаӷлигу на̄лъҳутылъҳын. Та̄хкын аҳқыша̄ҳа̄тын Моисейем
         Лӣлиҳтӯся̄н писқылъҳатун ипапиҳқысқылъюку на̄лъҳутылъҳын».Иисусым На̄лъҳускаңа Римым Умӣлўа̄ӷан Қыпҳаҳтыңа5 Та̄хкын Иисус Капернаумымун пикақ. Ка̄тақуқлъю, Римым умӣлўа̄ӷан такулюку каюсӣтаҳтысқылъюни
         пика̄: 6 «Атанық, хўаңкунъи қыпҳаҳтыка, унӣӷума̄қ, икфиқыҳлъягӯқ».7 Иисусым пика̄: «На̄лъҳусяҳтуӷнақақа».8 Иўырңа умӣлўа̄ӷым пика̄: «Атанық, итагнанӷитуңа лъпынун итыӷвиксяҳқа̄люңа мыңтыӷамнун.
         Лыган таўанлъютын на̄лъҳутысқигу қыпҳаҳтыка ынка̄м на̄лъҳулъи. 9 Қылӷикаюгмың умӣлылгӯңа ынка̄м хўаңалъю қылӷақанка пилъюўаҳтынка. Ата̄сиқ қылъқумкун:
         “Аӷуляқи” ага аӷуляқылъықуқ. Иляңа хўатын пикумкун: “Таги” тагилъықуқ. Қыпҳаҳтыка
         қылъқумкун: “Уна пӣҳтигу”, ага пилъықа̄».10 Иисусым нагалъюку сяӷӣӷаюкақ, ынка̄м югыт малигулъҳӣт лъңанун пикӣ: «Ипа уңипа̄тамси,
         налъя̄сигатуңа китумың алңунак Израилыӷмӣмың, ӯтун юхтун ухпықиныҳтуткалӷӣмың. 11 Уңипа̄тамси, асиваӷмыңлъю, пакфалъямыңлъю юлӷутыт тагиляӷа̄сяҳқа̄гут Атаныҳпагулъҳанун
         Қилягым. Таўани ақумӯлъютың ныӷылгусиҳлъықӣт сивуныпут Авраамылъю, Исаакылъю ынкам
         Иаковым. 12 Иўырңа тама̄кут Атаныҳпагулъыӷмысяҳқа̄ялӷӣт а̄нысяҳқа̄гут мамлыхлъягмун, таўани ынңа̄талъ
         қия̄ӷўаҳлъяхлъықут хутытың тышқита̄хта̄мӣта авутыҳқым аңталяңаның». 13 Та̄хкын Иисусым пика̄ умӣлўа̄қ: «Агляҳа̄тын, ухпықилъыҳпытун апыӷӣҳлъықуқ».Ынка̄м таўаниңинақ умӣлўа̄ӷым қыпҳаҳтыңа на̄лъҳуткақ.Иисусым На̄лъҳускаңи Юлӷутыт14 Иисус Петырынкунун пилюни, ысҳақа̄ аӷнақ Петырым сякиңа қаваӷвигмытыфтуқ пуқлъыӷалюни.
         15 Ся̄фсяқминигу ӣхакун пуқлъыӷаңӣткақ, ага макылъюни кыпсӣқука̄.16 Иӷивгаӷьягу Иисусымун тагиқӯткӣт туӷныӷалгыт илюмыхтыхун ынка̄м а̄нысқуқӣ туӷныӷӣт
         акузилъыӷмикун, қамахлъюкилъю қинуюгыт на̄лъҳуткӣ. 17 Таўатын пикақ апыӷӣӷналюку ӯкналиқистым Исаиям хўатын пилъҳа:«Тугукақӣ қинуюлъыпут,иқиткақӣ ақниӷныпут».Иисусымун Малихся̄ҳтыңуҳсюлӷӣк18 Иисусым ысҳаӷлюки увитминилңӯт юлӷутыҳлъягыт, ята̄ҳқысқыхкӣ на̄йвам иңлюңанун аӷвиӷналютың.
         19 Та̄хкын апыҳтуӷикаюгым Лӣлиҳтӯсямың такулюку пика̄: «Апыҳтуӷиста, малихлъықамкын натмун
         алңунак пикувык».20 Иисусым пика̄: «Кавӣӷыт рӣхтылгӯт, қаўа̄гыт уңлютылгӯт, иўырңа Иӷныӷа Югым иңаҳфигитақуқ».21 Иляңан малихся̄ҳтыңан пика̄: «Атанық, малихлъықамкын иўырңа сивуклъюку атака̄ лъивыӷьяҳтуқаӷлякун».22 Иўырңа Иисусым пика̄: «Малихтиңа. Тама̄кут малигусюнӷилңӯт хўаңамнун туқука̄гут таӷныӷамыхтыхун;
         лъивыӷлитки туқумаслъӣтың».Иисусым Амсянаҳтыстыкаңа На̄фқылъыҳлъяк23 Та̄хкын Иисус аңьямун ӯхсян малихся̄ҳтыңилъю ӯхлъыӷа̄ткат. 24 Пуглылъҳита кӣңуңӣҳа̄ның ыслъя нӯскахлъяган на̄фқыҳлъякақ, на̄йвақлъю имаҳлъюгуҳтыҳлъягумаӷми,
         рыпалъ аңьяқ имиӷа̄тақыхка̄. Иўырңа Иисус қава̄лӷӣ. 25 Малихся̄ҳтыт такулюку таҳтуҳтыка̄т хўатын пима̄н: «Атанық, югуликут! Туқуляӷа̄нъақукут!»26 Иисусым пикӣ: «Сяңафси алиңыстык? Ухпықилъыҳқыста̄пигӯси!» Та̄хкын ныкывлюни иныҳтыкакык
         ануқалъю, имаҳлъюгытлъю ынка̄м амсянаҳлъюгуҳтыкақ.27 Қамахлъютың сяӷӣӷаюкат. Хўатын пикат: «Натылңӯўа ю̄к уна? Талўа ануқымлъю, имаҳлъюгытлъю
         қа̄ткыхкаңат!»Иисусым На̄лъҳускык Туӷныӷалгык28 Иисусылъю ка̄сямың иңлюңанун на̄йвам, агляқат Гадараӷмӣт нунаңитнун. Та̄хкын ма̄лӷук
         югык туӷныӷалгык илюмыгныгун тагилютык лъивыӷның налъяқа̄к Иисус. Сю̄хлъюхлъягык рыпалъ
         кина алңунак та̄хун тӯмкун иглыҳсигалңуқ. 29 Лыган ысҳаӷлюку Иисус акилӷӯкак: «Сянақсикут, Иӷныӷани Кияӷныӷым? Икфиқыснақсикут
         пилъыҳқақ ка̄тыстыхпына̄н?»30 Та̄ўаңуқ қантаӷани куругалӷутыт, ныӷақыфтут. 31 Туӷныӷа̄т манигӯтыпихлъютың Иисус пика̄т: «А̄ныстыкуфкут, куругаӷнун итыӷа̄тыснакыфкут».32 Ынка̄м Иисусым пикӣ: «А̄нлыӷа̄тык!» А̄нлыӷа̄лъютың куругаӷнун итыӷа̄ткат. Ага куруга̄т
         паңалгуткат аситмун на̄йвамун нагныӷлютың мыӷми туқуляӷа̄ткат.33 Куругаӷның афлъыңакилӷӣт қима̄гӯткат нымун. Таўани а̄пқахкыт сяматкык туӷныӷалгуялӷӣк
         илюмыгныгун, сяматаңилъю куругалӷутыт. 34 Ынка̄м қамахтыңъўа̄ӷлютың тама̄кумӣт ысҳаӷьяҳтӯтка̄т Иисус. Ысҳаӷьямыхтыху манигӯтыпихлъютың
         аӷуляқысқыхка̄т нунамыхның.

Иисусым На̄лъҳускаңа Унӣқақ91 Та̄хкын Иисус аңьямун ӯхлъюни иңлюңанун на̄йвам аӷвиқақ. Ынка̄м Капернаумымун агляқақ
         ныминун. 2 Иляңита югыт лъңанун тагитка̄т унӣқақ ю̄к алъиӷа̄кун. Иисусым лӣгиклъюки ухпықилъыҳтулңит,
         пика̄ унӣқақ: «Иӷнымни, қуя! Сыӷлыҳқылъыҳтын сыӷывутут».3 Та̄хкын иляңи апыҳтуӷикаюгыт Лӣлиҳтӯсяның сюмыҳтаӷақат: «Уна ю̄к сыӷлыҳқыҳлъяхтуқ.
         Кияӷныӷуюхтуқ сыӷывутилъыӷмикун сыӷлыҳқылъыӷның!»4 Иисусым лӣсимаклъюки сюмыҳтаӷалъҳит, пикӣ: «Сяңан сыӷлыӷмың сюмыҳтаӷаӷыстык? 5 Налиқ акузилъық пияқнӣта: “Сыӷлыҳқылъыҳтын сыӷывутут” налиӷмың: “Макылъютын пиюги”?
         6 Лӣгикыснақамси Иӷныӷа Югым сыӷывутилъыҳқалгутаңа сыӷлыҳқылъыӷмың нунами хўани». Ынка̄м
         унӣқақ ю̄к пика̄: «Макылъютын, алъиӷан тугулюку, агля̄!»7 Ю̄к макылъюни агляқақ. 8 Юлӷутыт ысҳапаглюку талъюӷьюкат, усюқыхка̄т Кияӷнық таўатылңуӷмың аҳтуӷьяҳқа̄нӷилъылискаңи
         югыт.Иисусым Туқлъюқаңа Матфей9 Та̄м киңуңаның Иисусым иглыӷуткылъюку ысҳақа̄ налогмың қырңуҳтистыңа, ақумлюни қыпҳаӷвигмини;
         Матфейеңуфтуқ. Пика̄: «Малихтиңа».Ынка̄м Матфейем ныкывлюни малихтыка̄.10 Мулюхпынатың Иисусылъю малихся̄ҳтыкулъҳӣт ныӷьяҳтуқат Матфейенкунун. Ныӷӯсималюки
         налогмың қырңуҳтистылӷутытлъю, сыӷлыҳқыстылӷутытлъю ақумлютың Иисусылъю ныӷылгусиқӣт.
         11 Иляңита Фарисеит ысҳаӷлюку ныӷылгусӣӷилӷӣ, малихся̄ҳтыңи а̄птыкӣт: «Сяңан апыҳтуӷистывси
         ныӷылгусиҳтаки налогмың қырңуҳтистытлъю, сыӷлыҳқыстытлъю?»12 Иисусым нагалъюки кӣмсиқӣ: «Югунқыхтат аӷалъыхтаҳсюӷнӣтут, тама̄куңина̄т қинуюлӷӣт.
         13 Лӣсяҳтуҳтыху сямың писӣтаңа уна Акузитнилңуқ Игақыхкақ хўатын пилӷӣ: “Пиюкынӷитанка
         аҳқутыси, итупилъ наңлъыхтаҳтысюгамси”. Тагиңунӷитуңа тахсиӷналюки ылъқуӷутңалӷӣт,
         иўырңа тагиңӯңа тахсиӷналюки сыӷлыҳқыстыт».А̄пқуӷа̄лъық Посталъыӷмың14 Та̄хкын Иоанным Крестителым малихся̄ҳтыңита такулюку Иисус а̄птыка̄т: «Сяңан хўаңкуталъю
         Фарисеитлъю аўын постақыста, нақам малихся̄ҳтытын постахпынатың?»15 Иисусым кӣмсиқӣ: «Нулиҳтуӷьяҳқам тахсиқлъиқӣ қивӷуңаяҳқа̄ўа̄т таўанлъюку нулиҳтуӷнақылӷӣ?
         Йыӷлыгилъю! Иўырңа пилъыҳқақ ка̄сяҳқа̄гуқ нулиҳтуӷнақылӷӣ лъңитның иқитыстыкумыхтыху,
         ынңа̄талъ тама̄ни аӷныӷни посталъықут».Иисусым Апыҳтӯсӣ Илясяҳқа̄нӷитут Иудеит Апыҳтӯсӣтнун16 Та̄хкын Иисусым пикӣ: «Китум алңунак иля̄ӷна̄нӷита̄к а̄ткалюгык нутаӷамың лӣқныӷмың.
         Иля̄лъық қылъюҳтыкуми пӣгулъықуқ, ынка̄м пӣлъық сюлъывылъықуқ. 17 Талўа китум алңунак виноӷраӷаӷмың имиӷна̄нӷита̄ аўатаҳпалюк қаюҳлъяк аўатаҳпалъюк
         имиқуми а̄фкаӷлюни имӣӷулъықуқ. Ынка̄м аўатаҳпалъюк атӯяҳқа̄наниҳлъықуқ. Иўырңа аўатаҳпаграӷақ
         имиқуми виноӷраӷаӷмың қырңа̄гмык на̄вна̄нӷитук».Иисусым На̄лъҳутилъҳалъю, Уңуваҳтилъҳалъю18 Паниның Иисус акузималюку Иудеит иглыӷутистыңат итыӷлюни сыгысқуҳлъюни мануңакун пика̄:
         «Паника хўа̄ туқунҳа̄гуқ, иўырңа такулюку ся̄фтыкувгу уңуваҳлъықуқ».19 Ынка̄м Иисусым ныкывлюни малихтыка̄, малихся̄ҳтыңилъю малигуткат.20-21 Агля̄малюки, қинуюлӷӣм аӷнам такука̄ Иисус тунутаңаның. Қуля ма̄лӷук сӣпнықлъюку аюмиқулъық
         кӣтылъқуңигалңуқ. Хўатын сюмыҳтаӷақақ: «Ся̄фтықыҳсяқумкун а̄тка̄кун, на̄лъҳунъаяҳтуңа».
         Ынка̄м ся̄фтыка̄ аткуя̄ӷан кынӣкун.22 Иисусым қӣвуткылъюку ысҳаӷлюку аӷнақ пика̄: «Панимни алиңыхпынаң! Ухпықилъыҳпыгун
         на̄лъҳутутын». Ага аӷнақ на̄лъҳуткақ.23 Та̄хкын Иисусым ка̄лъюни иглыӷутистынкунун, ысҳақӣ туқӣлӷӣни қалӷиҳтаҳтытлъю, юлӷутытлъю
         қия̄ӷӯатыҳлъялӷӣт. 24 Таўавык пикӣ: «А̄нлыӷа̄тык! Аӷнаӷаҳақ туқулъҳитуқ қава̄гуқ!»Иўырңа ныңляқыхка̄т. 25 А̄нлыӷа̄тысята, итыӷлюни Иисусым тугука̄ ӣхакун, ынка̄м аӷнаӷаҳақ уңувақақ. 26 Ынка̄м та̄на алъя̄ҳлъюхўаҳтилъық уңипақыхка̄т тамаңани.Иисусым На̄лъҳускык Ая̄как Югык27 Та̄хкын Иисус аӷуляқыхкақ нымың. Ая̄как югык малихся̄қа̄к, акилӷӯма̄гмык хўатын: «Иӷныӷани
         Давидым, наңлъыгьягутикуң!»28 Ага мыңтыӷамун итыӷьян малихтыка̄к, ынка̄м Иисусым а̄птыкӣ: «Ухпықыстынъа̄ на̄лъҳутилъыҳқақа?»Кӣмсиқа̄к: «А̄а Атанық!»29 Та̄хкын Иисусым ийңитхун ся̄флъюкык пикақ: «Ухпықилъыҳпытыгытун апыӷӣӷли». 30 Ынка̄м ысҳаӷьягуткак. Иисусым иныҳтыңъўа̄ӷак: «Уңипаҳпынаси китумун алңунак».31 Иўырңа навык пиныӷмыгни а̄пҳақыхкаңӣт Иисусым апыӷӣқа̄ лъмыгнун.Иисусым На̄лъҳускаңа Акузиңигалңуқ Ю̄к32 Та̄кук югык аӷуляқумалюкык, Иисусымун тагитка̄т ю̄к акузиңигалңуқ қаюҳлъяк илюмикун
         туӷныӷалык. 33 Лыган Иисусым туӷныӷақ а̄ныста̄, ю̄к ага акузикақ. Ынка̄м юлӷутыт сяӷӣӷаюгулъютың
         хўатын пикат: «Хўатылңуӷмың алъя̄ҳлъюўаҳтилъыӷмың ысҳа̄сигатукут Израилыми!»34 Иўырңа Фарисеит пикат: «Умӣлгита туӷныӷа̄т аҳтуӷьяҳқа̄нӷилъылисима̄т а̄нысқӣсқылъюку
         туӷныӷаӷның».Иисусым Наңлъыгьягускаңи Югыт35 Та̄хкын Иисус иглыҳтыкақ тамаҳа̄ни Галилеями, апыҳтуӷимаӷми синагогаңитни, уңипақимаӷмилъю
         Пинилӷӣның Уңипа̄мың Атаныҳпагулъҳым. На̄лъҳуқуқӣ қамахлъюки ақниӷнылгытлъю, қинуюлӷӣтлъю.
         36 Ысҳаӷлюки юлӷутыҳлъягыт наңлъыгьягуткӣ, қаюҳлъяк сыӷлылӣӷңаҳлъягыт, каютңунатың; пынъӣӷыстун
         пынъӣӷниҳтыңилңуӷыстун. 37 Та̄хкын малихся̄ҳтыни пикӣ: «Углялӷӣм югым ухпықсюгақӣт Пинилӷӣт Уңипат. Тама̄куңӯт
         успутңалӷӣт нунивахсыӷанун унатаӷьяқлъыхӣна̄ҳтыкат. Та̄ўаңинақ паляпигӯт қыпҳаҳтыт.
         38 Ынка̄ңам юӷаҳтык Атанӷанун унатаӷьяҳқат, каяхтисқылъюку қыпҳаҳтыкаҳқамың унатаӷьяҳқа̄нун».

Қуля Ма̄лӷук Сӣпнықлъюку Апостолыт101 Иисусым қырңуҳлъюки қуля ма̄лӷук сӣпнықлъюку малихся̄ҳтыни, аҳтуӷьяҳқа̄нӷилъылиткӣ
         а̄ныстияҳқа̄люки туӷныӷаӷның, на̄лъҳутияҳқа̄люки тамаҳа̄ның ақниӷныӷныңлъю, қинуюгныңлъю.
         2 Укуңӯт қуля ма̄лӷук сӣпнықлъюку апостолыт: сивулиқ, Симон (алъя атылык Петырымың),
         Андрей (аңлыгутаңа), Иаков Иоанн (Зеведейем иӷныӷык), 3 Филипп, Варфоломей, Фома, Матфей (налогмың қырңуҳтистыңуялӷӣ), Иаков (иӷныӷа Алфейем),
         Фаддейенлъю, 4 Симонылъю Зилот ынка̄м Иуда Искариотлъю (увыҳпагутияҳқақ Иисусымың).Қуля Ма̄лӷук Сӣпнықлъюку Апостолыт Қыпҳақаҳқа̄т5 Иисусым, та̄кут қуля ма̄лӷук сӣпнықлъюку апостолыт каяхтыкӣ қылӷӯмӣта: «Язычнигытлъю,
         Самарияӷмӣтлъю нунаңитнун пифқа̄фси. 6 Йыӷлыги Израилыӷмӣнун пикатык қаюҳлъяк ифлъякастун пынъӣӷыстун аюқут. 7 Навык алңунак пиныҳпысини хўатын уңипаӷақитык: “Атаныҳпагулъҳа Қилягым ка̄сяҳтӯма̄қ!”
         8 Қинуюгыт на̄лъҳутыки, туқукат уңуваҳтыки, проказалгыт на̄лъҳутыки, туӷныӷа̄тлъю а̄нысқуҳтыки
         югның. Акиңуна̄н алъхыӷутка̄гуси, ынка̄м акиңуна̄н тӯнитык. 9 Кылъқыхпынаси манимың: золотамың, серебромың, талўа медмың. 10 Кылъқыхпынаси акмахтамың, симӣткаҳқамың, камыгмың талўа аявӣӷмың, қаюҳлъяк қыпҳаҳта
         аклъюкыхка̄ның тӯньяҳқа̄гуқ.11 Селениянун налиӷмың нунаҳаӷмун ка̄нъыҳпысини иваӷӣқитык китумың пинилӷӣмың ынка̄м
         лъңанитақитык кынляңа аӷуляқсяҳқа̄ҳтылъыҳпысинун. 12 Ӣтқуфси мыңтыӷа̄нун қуястақитыки таўанлыңӯт хўатын: “Кияӷныӷым ныкыхмылъҳа лъпысинилъи”.
         13 Упуӷаскаңиси, қуястилъыҳси таўантыснакыси. Иўырңа упуӷанъыӷилъкаңиси, қуястилъыҳси
         выҳнакыси. 14 Китум алңунак упуӷанъыӷилъкаңиси налиӷмың наганъыӷилъкаңиси, а̄нуткылъюку мыңтыӷамың
         налиӷмың аӷуляқуткылъюку нунаҳаӷмың, итыгаҳпыси пагуляңи уфсюгунъакыси. 15 Ипа уңипа̄тамси, Нанқихтилъҳым Аӷныӷани, Содомыӷмӣтлъю, Гоморраӷмӣтлъю аӷью̄лъыҳқыста̄ҳа̄яҳқа̄гут
         та̄хкын юганың!»Апостолыт Амьюқыта̄ткысилъыҳқа̄т16 «Укуҳси! Каяхтыкумси пынъӣӷыстун қуңаңитнилңуӷыстун ама̄стун лъӣӷлықуси ынка̄м пыҳқинӷулюси
         нымыӷьястун, ныкыхмылъюси голубистун. 17 Кылыңалюси, қаюҳлъяк югыт тугулюси агля̄лъықӣси агӷистынун, кахсягмихлъықӣсилъю синагогамыхни.
         18 Хўаңа апалъюқлъюңа, ныкывыслъықӣси сивуңитхун иглыӷутистытлъю, умӣлгытлъю. Ынка̄м
         лӣгикысяҳқа̄ҳлъықаҳпысиңа лъңитнунлъю, язычнигынунлъю. 19 Нанқихтыстымун агля̄скаңиси, тыгиҳлъҳпынаси натын акузилъыҳқаҳпысиның, налиӷмың сямың
         пилъыҳқаҳпысиның. Акузияҳқа̄ҳтыкуфси акузиткаҳқалгулъықуси. 20 Акузитыт лъпыси пикынӷитаси қаюҳлъяк Атахпыси Таӷныӷакык акузилъықук лъпысигун.21 Югыт лъмың катам аңлыгутытың туқутыслъықӣт, ататлъю авақутатың таўатын пияҳқақӣт.
         Авақутат аңуйӣлъюки аңаюқатың туқутыслъықӣт. 22 Хўаңамның апалъюқлъюси югым қамахлъюни угумикылъықӣси. Иўырңа нуқынъыҳтуқат кынляңа
         кынлымун югулилъыңьяҳқа̄гут. 23 Такукаҳпысини амью̄ткыхкаңиси, иляңанун нунамун қимаха̄си. Ипа уңипа̄тамси, қамахна̄нӷитаси
         Израилым нунаӷи, сивуңани Иӷныӷан Югым тагилъыҳқа̄н.24 Малихся̄ҳта қа̄сҳутиңанӷитуқ апыҳтуӷистыминың, талўа қыпҳаҳта қа̄сҳутиңанӷитуқ умӣлыгминың.
         25 Итагнаӷияҳқа̄гуқ малихся̄ҳта апыҳтуӷистымитун лъӣқуми, қыпҳаҳталъю умӣлыгмитун лъӣқуми.
         На̄сқӯтилӷӣ ныңлъюгутминың, Веельзевулымың атӣмакатху, ныңлъюгутаңи сыӷлыӷатаӷа̄люки
         атиӷьяҳқақӣт.26 Ынка̄м аликыхпынаки тама̄кут амьюқытаҳтыт. Сяңўа̄ алңунак налъюкыхкақ лӣтысяҳқа̄гуқ,
         қамахлъюнилъю аксяқыхкақ қайвиҳқысяҳқа̄гуқ. 27 Лъпысинун сяңўа̄т а̄пқанка апыӷьяҳқақаси тамаңанун. Сигутқӯткыхканка лъпысинун, уңипақсяҳқақаси
         мыңтыӷат қа̄йңитның.28 Ынка̄м аликыхпынаки югыт туқутикаюгыт югусиҳӣнаӷмың иўырңа туқутина̄нӷитут уңувасимың.
         Итупилъ аликитыху Кияӷнық, қаюҳлъяк геенами на̄фқӣяҳқа̄гуқ тамаҳа̄хкының югусимыңлъю
         уңувасимыңлъю. 29 Монетамың тукфиӷьяҳқақахси қаўа̄ха̄к, нақамлъю а̄лъҳа ифкақан Атахпыси лӣсимака̄.
         30 Иўырңа лъпыси афлъыңакатаӷаӷлюси аюқӣси, қаюҳлъяк талўа нуяҳпыси угляҳталңи лӣсимакӣ.
         31 Ынка̄м алиңыхпынаси, Атахпыси мыгнукатаӷаӷӣси қаўа̄хаӷның!»Тугуклъиӷилъық Налиӷмың Иҳсякилъық Христосымың32 «Китум алңунак уңипа̄скаки югыт, хўаңамнун пикнилюни, хўаңалъю Атака̄ қилягмылңуқ
         уңипа̄лъықақа хўаңамнун пикнилюку. 33 Иўырңа китум алңунак уңипа̄скаки югыт хўаңамнун пикынӷинъилюни хўаңалъю Атака̄ қилягмылңуқ
         уңипа̄лъықақа хўаңамнун пикынӷинъилюку».Иисус Ныкыхмылъыңыстияҳтӯнӷитуқ34 Иисусым паниның алыҳқуқӣ: «Сюмыҳтаӷаҳпынаси ныкыхмылъыңыстияҳтӯнилюңа нунам юганун.
         Йыӷлыгилъю! Ныкыхмылъыңыстияҳтӯнӷитуңа, та̄ўаңинақ пилъюгутыстияҳтӯгуңа. 35 Тагиңӯңа югмун аңуялӣтысқылъюку атаңа, аӷнамун аңуялӣтысқылъюку на̄ңа, ука̄ӷанун аңуялӣтысқылъюку
         сякиңа аӷнақ. 36 Ынка̄м ю̄к ныңлъюгутаңита аңуялӣлъықа̄т.37 Китум алңунак пиниқыхкумигу атани налиӷмың на̄ни пакихулъюку хўаңамның, хўаңа пикыпагниңитақа.
         Китум алңунак пиниқыхкумигу иӷныни налиӷмың панини пакихулъюку хўаңамның, хўаңа пикыпагниңитақа.
         38 Китум алңунак қақӯрани тугуюнӷилъкумигу малихна̄нӷита̄ңа, ынка̄м хўаңамни итагнанӷитуқ.
         39 Китум алңунак уңувалъыни лъңанун пикниқумигу ифлъяяҳқақа̄. Иўырңа китум алңунак уңувалъыни
         пыхтыкумигу хўаңа апалъюқлъюңа алъхыҳсяҳқақа̄ уңувалъыпик».Акилыҳтӯсят40 «Китум алңунак упуӷаскаңиси, хўаңалъю упуӷалъықа̄ңа, ынка̄м китум алңунак упуӷаскумиңа,
         упуӷалъықа̄ каяхтистыка. 41 Китум алңунак упуӷаскумигу ӯкналиқиста ӯкналиқистыңутаңаның, акилыҳтӯсяңылъықуқ ӯкналиқистытун.
         Китум алңунак упуӷаскумигу ылъқуӷутңалӷӣ ю̄к ылъқуӷутңатаңаның, акилыҳтӯсяңылъықуқ
         ылъқуӷутңалӷӣтун юхтун. 42 Китум алңунак ныңлыкыхлъыҳӣмың мыҳсикумигу укалиҳпигақ малихся̄ҳтыка апалъюқлъюку
         малихся̄ҳтыкутымның, ипа пӣмси акилыҳтӯсяңыпыста̄ӷьяҳқа̄гуқ».

Иоанным Крестителым Малихся̄ҳтыни Иисусымун Пистыкаңи111 Иисусым қуля ма̄лӷук сӣпнықлъюку малихся̄ҳтыни апыӷӣӷьямики апыҳтуӷаныӷмың, тама̄кын
         аӷуляқыхкақ иляңитнун нунаӷнун апыҳтуӷиналюнилъю, уңипақиналюнилъю.2 Анусимиңлъяӷвигмылъюни Иоанным Крестителым нагақуӷлюку Христос ся̄қутаңа, иляңи малихся̄ҳтыни
         каяхтыкӣ Иисусымун. 3 А̄птыка̄т Иисус: «Лъпыңўа̄ тагинақника̄т, налиӷмың кина тагияҳқа̄ўа̄?» 4 Иисусым кӣмсиқӣ: «Уңипа̄сяҳтуҳтыху Иоанн нагаткаҳпысиныңлъю, ысҳақаҳпысиныңлъю: 5 аяка̄ялӷӣт ысҳаӷьягутут, пиюгигасялӷӣт пиюгьягутут, проказалгуялӷӣт на̄лъҳутут, тӯслъяӷьялӷӣт
         нагақӯсягутут, туқука̄ялӷӣт уңуваҳтут, аклъюмалӷӣнунлъю Пинилӷӣт Уңипат уңипақут.
         6 Кина алңунак ухпықинанинӷилъкуми хўаңамның қуястыка̄гуқ!»Иисусым А̄пқаңа Иоанн Югнун7 Ага Иоанным малихся̄ҳтыңи аӷуляқсята, Иисусым акузиткыхка̄ Иоанн юлӷутнун: «Килга̄нун
         пӣқңафси, сяңўа̄ ысҳаӷьяҳтуӷыстыху? Выга̄қ ануқым уфсюгускаңа̄? 8 Сяқустыгми? Ысҳаӷналюкӯ а̄ткақыхтақ ю̄к? Тама̄кын а̄ткақылӷӣт кияҳтақут умӣлгыт мыңтыӷӣтни!
         9 Сяңўа̄ми ысҳаӷьяҳтуӷыстыху? Ӯкналиқиста̄? А̄а, уңипа̄тамси, ысҳақаҳси Иоанн ӯкналиқистыңина̄нӷитуқ.
         Мыгнунаӷатаӷаҳтуқ 10 қаюҳлъяк лъңаңӯқ Акузитыт Игақыхкат а̄пқа̄т хўатын:“Кияӷнық пӣқ, Сивухпыни каяхлъықақа уңипаҳтыка,ята̄ҳқысяҳтӣсқылъюку тӯмкаҳқан”.11 Ипа уңипа̄тамси, Иоанн Крестителым мыгнуналъыҳпига̄гуқ югның алъхықаӷьяхаӷның. Иўырңа
         кина алңунак укалиҳпигақ Атаныҳпагулъҳани Қилягым Иоаннымың мыгнунаӷатаӷаҳтуқ. 12 Иоанн Крестителым уңипақиюха̄лъҳаның хўавымун кынляңа, сю̄хлъюгыт ўаяӷнақуткақа̄т
         Атаныҳпагулъҳа Қилягым. 13 Қамахлъютың ӯкналиқистытлъю, Моисейемлъю Лӣлиҳтӯсӣта ӯкналиқуткыңъўа̄т Атаныҳпагулъҳа
         Қилягым кынляңа Иоанным тагилъҳанун. 14 Иоанныңӯқ ӯкналиқистыт ӯкналиқуткыхка̄т тагинақнилъыӷмыхтыхун Илия. Ухпықсюкуфсигу
         ӯкналиқылъық, Иоанн Илияңӯқ. 15 Сигутылгӯси, нагатык!16 Ма̄тын кияҳлъыҳӣт югыт сямун успунъақсиңи? Таӷнуҳа̄ӷыстун аюқут ақумӯлъютың акилъпыгаӷвигни,
         наӷа̄лгутмыхнун акилӷӯлъҳӣт хўатын:17 “Қалӷиҳта̄тамси, тукалыганӷитуси!Қийиқутукут, қийиқынӷитуси!”18 Иоанн тагӣқңами постақуқ, мыӷигатуқлъю виномың, ынка̄м югыт хўатын пика̄гут: “Туӷныӷалгӯқ”.
         19 Иӷныӷа Югым тагӣқңами, ныӷылгусиӷақӣ, мыӷылгусиӷақӣлъю югыт, ынка̄м югыт хўатын пика̄гут:
         “Ю̄кқун та̄на ысҳақаҳтыху! Ныӷытупихтуқ, мыӷытупихтуқ, илякумта̄қа̄тлъю налогмың қырңуҳтистыңита,
         сыӷлыҳқыстытлъю!” Нақамлъю Кияӷныӷым пыҳқинылъҳа ипапиҳқыңъа̄қ сялъҳакун».Иисусым Аӷью̄қаңи Авутыҳқылъҳилңӯт Югыт20 Иисусым алъюлъюки алъя̄ҳлъюхўаҳтилъыни атуқыхкақӣ Хоразиными, Вифсаидами ынкам Капернаумымилъю.
         Иўырңа югит авутыҳқылъютың та̄қылъҳилңӯт сыӷлыҳқынъыӷмың ынка̄м Иисусым аӷью̄ӷмикӣ.
         21 Пикӣ: «Сыӷлыӷўа̄ӷунақңӯси, Хоразиныӷмӣни! Сыӷлыӷўа̄ӷунақңӯси, Вифсаидаӷмӣни! Лъпысини
         алъя̄ҳлъюўаҳтилъыҳлъягыт апыӷӣқат пика̄яқата Тирымилъю, Сидонымилъю, ныӷипихлъютың
         югит авутыҳқылъютың сыӷлыҳқынъаниӷнаяҳтут. Тама̄кын апалъюқлъюку сювиналӷӣмың қӣпаӷаҳқамың
         а̄лъютың ақумнаяҳтут панытылъыҳтыхун. 22 Ипа уңипа̄тамси, Нанқихтилъҳым Аӷныӷани Тирыӷмӣтлъю, Сидоныӷмӣтлъю аӷьюлъыҳқыста̄ҳа̄яҳқа̄гут
         лъпысиның! 23 Ынка̄м лъпыси, Капернаумыӷмӣни! Қайўа аңлистыҳлъягьяӷңа̄ҳпыси лъпысиның катам рыпалъ
         сюмыҳпысини усюқылъыңылъықнилъюси қилягми, йыӷлыги укихлъықӣси геенамун. Алъя̄ҳлъюхўаҳтилъыҳлъягыт
         пика̄яқата Содомыми, паниның аӷныӷми хўани ныкывӷанаяҳтуқ! 24 Иўырңа уңипа̄тамси Нанқихтилъҳым Аӷныӷани Кияӷныӷым наңлъыкатаӷаӷьяҳқақӣ Содомыӷмӣт
         пакихулъюки лъпысиның!»Хўаңамнун Тагилюси Мыӷна̄литык25 Та̄хкын Иисус пикақ: «Ка̄й Ата, Атанқа̄тын қилягымлъю, нунамлъю! Игамсиқаюгвикамкын
         қаюҳлъяк лӣтка̄нӷилңуӷнун лӣтыстыкақан ипапиҳқылъық ӣқан лӣтканыңлъю, пыҳқиныӷныңлъю.
         26 А̄а, Ата̄й, ыфқуқылъыҳпытун пика̄гутын.27 Атама тагивақақа̄ сяңўа̄ қамахтыңъўа̄ӷлюку. Китум алңунак налъюка̄ Иӷнық, иўырңақун
         Атам. Китум алңунак налъюка̄ Ата, иўырңақун Иӷныӷым, ынка̄м Иӷныӷым накмикыхкаминун
         лӣтыслъықа̄ Ата.28 Тагитык хўаңамнун қамахлъюси уӷлыӷилӷӣни, уқихтуқамыңлъю акмалыхлъягни, мыӷна̄лислъықамси.
         29 Ӣсқаӷмӣтахка а̄лъюкык лӣтивикитыңъа, қаюҳлъяк якумаңинъыӷитуңа, илюка қусывыгңа̄қ.
         Ынка̄м мыӷна̄лилъықуси уңувасиҳпысинун. 30 Ӣсқаӷмӣтахка пияқнӣтук, акмакалъю уқыңыста̄ҳа̄гуқ».

А̄пқуӷа̄лъық Субботамың121 Та̄хкын Субботам аӷныӷани Иисус иглыҳтыкақ пшеницам пӣтфигакун. Малихся̄ҳтыңи игатақат
         ынка̄м пшеницамың қысюгутақлъютың ныӷыхкат. 2 Фарисеит ысҳаӷлюки малихся̄ҳтыт пшеницамың қысюгута̄талӷӣт, Иисус пика̄т: «Ӣи, Субботами
         малихся̄ҳтытын қыпҳаҳтут, Лӣлиҳтӯсяқ на̄фқа̄т!»3 Иисусым пикӣ: «Атиҳтӯмаңистыхӯ Давидылъю юкулъҳӣт сяка̄таңи иятаӷақңамың? 4 Ӣтқа̄гуқ скиниямун ынка̄м юкулъҳӣт ныӷыхкақа̄т нықыкшаңлъяқ Кияӷныӷмун тӯныхкақ. Таўатын
         пилъыӷмыхтыхун Лӣлиҳтӯсяқ на̄фқыхкақа̄т қаюҳлъяк священнигыт ныӷьяҳқақсяқаңат. 5 Атиҳтӣгастыхулъю Лӣлиҳтӯсянилңуқ священнигыт Храмыми қыпҳаныӷмыхни Субботами на̄фқақыхкаңат
         Субботам Лӣлиҳтӯся̄? Нақамлъю священнигыт анахусигатут. 6 Уңипа̄тамси, хўа̄нтуқ Храмыми кина а̄ңатаӷалӷӣ. 7 Акузитни Игақыхкани Кияӷнық пика̄гуқ: “Наңлъыхтӣсқысюгамси юлгутыхпысинун пакихулъюку
         аҳқутыхпысиның”. Та̄кут акузитыт лӣгикңўа̄ӷьяқуфсики сямың пикатаңи, нанқихнаянӷитаси
         аӷью̄ӷьяҳқа̄люки анахутылъҳилңӯт, 8 қаюҳлъяк Иӷныӷа Югым, Атанқа̄ Субботам».Ю̄к Ӣхылык Унӣқамың9 Та̄кын Иисус агляӷлюни синагогаңитнун ӣтқақ. 10 Та̄ўаңуқ ю̄к ӣхан иңлюңа унӣқат. Иляңита югыт таўанлыңӯт а̄птыка̄т Иисус на̄лъкыфикналюку
         анахутылъыӷмың: «Лӣлиҳтӯсямнъи итагнаҳта̄а на̄лъҳутилъыҳқақ Субботами?»11 Иисусым кӣмсиқӣ: «Налиҳпыси пынъӣӷа калыфкахсяқан ля̄ўа̄ӷмун Субботами, нусюгнаяӷыстыхӯ?
         12 Ю̄к мыгнунаӷатаӷаҳтуқ пынъӣӷмың! Ынка̄м Лӣлиҳтӯсяни итагналӷӣңӯқ пинитун пилъыҳқақ
         Субботами». 13 Та̄хкын ю̄к унӣӷңалӷӣмың ӣхылык пика̄: «Ныңугутики ӣхытын». Ӣхыни ныңугуткӣ, ага на̄лъҳуткат,
         иңлюмыгыстун лъӣқат. 14 Та̄хкын Фарисеит а̄нлютың агӷисяҳтуқат натын туқунъалюку Иисус.Кияӷныӷым Накмикыхка̄ Қыпҳаҳта15 Иисусым лӣсимаклъюку агӷилъҳат, аӷуляқыхкақ. Юлӷутыҳлъягыт малихлъыӷа̄тка̄т, ынка̄м
         на̄лъҳуқуқӣ қинуюлӷӣт қамахлъюки, 16 иныҳтыкӣлъю уңипақыфқа̄ми писқылъюни. 17 Таўатын пилъыӷмикун апыӷӣқа̄ Кияӷныӷым пилъҳа ӯкналиқистыкун Исаиякун хўатын:18 «Уна ысҳа накмикыхкақа̄ қыпҳаҳтыңулюку.Пиниқыхкақа уңувасигма ыфқуқыпихта̄. Таӷныӷахка лъңакун ныкыхлъықахка.Уңипа̄лъықӣ язычнигыт таўатыҳлъюўа̄қ нанқихтилъыҳқамның тамаҳа̄нун югнун.19 А̄ҳтӣра̄ӷна̄нӷитуқ налиӷмың акилӷӯна̄нӷитуқ,тумыни игляхтупихлъюни акузина̄нӷитуқ.20 Ӣкна̄нӷита̄ выга̄қ улъыӷңалӷӣ,қа̄мьяҳтӯңыстақак кынылӷутак қа̄мнъа̄нӷита̄к.Таўатын пияҳқа̄гуқ кынляңа қамахлъюни ю̄к хўатын пиюглюни лъӣқан,Кияӷныӷым нанқихтылъҳа югның авутаңитуқ.21 Ынка̄м Кияӷныӷым накмикыхка̄кун язычнигыт сиӷималъықут».Иисусынкук, Веельзевулынкук22 Та̄хкын Иисусымун тагитка̄т ю̄к ая̄кақ, акузиңигалңуқ қаюҳлъяк илюмикун туӷныӷалык.
         Иисусым на̄лъҳутка̄ ынка̄м акузиягуткақлъю ысҳа̄сягуткақлъю. 23 Юлӷутыҳлъягыт сяӷӣӷаюхлъякат рыпалъ лъңитның а̄пқуӷа̄ӷуткат хўатын: «Уна Давидым Иӷнықынӷитагӯ?»24 Фарисеит нагалъютың пикат: «Югның а̄ныстақӣ туӷныӷа̄т қаюҳлъяк атуқңукаңа аҳтуӷьяҳқа̄нӷилъҳа
         Веельзевулым, иглыӷутистыңат Туӷныӷа̄т».25 Иисусым лӣсимакыхкаңи сюмыҳтаӷалъҳит ынка̄м пикӣ: «Алңунак атаныҳпагулъық а̄фқӯлъюни
         пилъюгускуми, на̄вылъықуқ. Танымлъықа ныҳлъягыт налиӷмың ныңлъюгутыт а̄фқӯлъютың пилъюгускумың,
         қырңаӷмынъа̄нӷитут. 26 Таўатыҳпигақ Туӷныӷа̄м а̄ныстыкумигу Туӷныӷақ, та̄ўа лъңаның пилъюўа̄гуқ ынка̄м атаныҳпагулъҳа
         кынлытҳӯлъықуқ. 27 А̄нысқӯңукума туӷныӷаӷның Веельзевулкун, натынми юхпыси а̄нысқуӷақатки туӷныӷа̄т?
         Ынка̄м юси нанқихтистыкылъықаси. 28 Иўырңа Кияӷныӷым Таӷныӷахкынка аҳтуӷьяҳқа̄нӷилъҳакун а̄нысқӯңукума туӷныӷаӷның, та̄ўа
         та̄м ипапиҳқа̄ Атаныҳпагулъҳа Кияӷныӷым ка̄сима̄қ лъпысинун.29 Кина алңунак итыӷьюкуми икнақылӷӣм югым мыңтыӷа̄нун тыглыгуӷналюни сяӷьяңаның, сивуклъюку
         ю̄к асиҳқысяҳқақа̄. Та̄хкын ўаяҳтыҳлъықӣ сяӷьяңи.30 Кина алңунак хўаңамнинъыӷилңуқ кипулъхина̄ҳтыкақа; китум алңунак қырңуҳтилгусинӷилъкумиңа
         миңитистыңӯқ. 31 Тама̄кын апалъюқлъюку уңипа̄тамси югыт сыӷывутылъыңьяҳқа̄гут алңунак сыӷлыҳқылъыӷмыхның,
         алңунаклъю сыӷлықӯлъыӷмыхның. Иўырңа китум алңунак сыӷлықӯқумикык Аглыӷналӷӣк Таӷныӷак,
         сыӷывутылъыңна̄нӷитуқ. 32 Китум алңунак кипулъыгмун сямың пикумигу Иӷныӷа Югым, сыӷывутылъыңьяҳқа̄гуқ. Иўырңа
         китум алңунак кипулъыгмун сямың пикумикык Аглыӷналӷӣк Таӷныӷак, сыӷывутылъыңна̄нӷитуқ
         ма̄тын кияҳта̄лъыӷми, налиӷмың тӯңлиҳа̄ни».Уқфигым Пӣтыстыкӣ33 «Уқфик афлъыңакыхкақ пинилӷӣңӯқ, пӣтыстыкӣ пиниҳтут. Уқфик афлъыңакылъҳилңуқ сыӷлыӷӯқ,
         пӣтыстыкӣ сыӷлыӷӯт. Пӣтыстилъҳакун лӣсимакылъықаҳси уқфигым натытуляңа. 34 Укуҳси нымыӷьяни! Натын акузӣқыстык пинилӷӣмың сыӷлыӷуӷңа̄ҳпыси? Сяңўа̄ алңунак югым
         илюңанилңуқ а̄ныхка̄югӯқ акузилъҳакун. 35 Пинилӷӣ ю̄к пинилӷӣмың илюмикилӷӣ пинилӷӣмың а̄ныстикаюгӯқ. Сыӷлық ю̄к сыӷлыӷмың илюмикилӷӣ
         сыӷлыӷмың а̄ныстикаюгӯқ.36 Уңипа̄тамси, Нанқихтилъҳым Аӷныӷани югыт апыӷьяҳқапыста̄қӣт Кияӷныӷмун қамахлъюки
         сыӷлыӷыт акузитыт атуқыхкатың сяңита атуқуматаңи. 37 Қаюҳлъяк Кияӷныӷым нанқихлъықа̄тын акузитыхпыгун. Акузитыхпык ипапиҳқылъықа̄тын авутңинъилютын
         налиӷмың нанқихлъықа̄тын аӷью̄ӷьяҳқа̄лютын».Иглыӷутистыт Алъя̄ҳлъюхўаҳтитысқылӷӣт38 Та̄хкын иляңита апыҳтуӷистыңита Лӣлиҳтӯсям, иляңиталъю Фарисеит пика̄т Иисус: «Апыҳтуӷиста,
         алъя̄ҳлъюхўаҳтилӷӣтын ысҳапагьюўамкын лӣгикналюку аҳтуӷьяҳқа̄нӷилъҳын Кияӷныӷмың пиңутаңа».39 Иўырңа Иисусым пикӣ: «Аӷныӷым ӯм юги сыӷлыҳқумаңӯт, ата̄сӣӷныӷилңӯт Кияӷныӷмун. Нақам
         алъя̄ҳлъюхўаҳтитысқут хўаңамнун. Йыӷлыгилъю! Та̄наңинаҳақ алъя̄ҳлъюхўаҳтилъық ысҳаҳлъықаҳси
         Кияӷныӷым алъя̄ҳлъюхўа̄ҳтилъҳа Ионамун. 40 Иона иқалъюгрухлъягым ақсяқҳўанитка̄гуқ пиңают аӷныӷыт, пиңают унугыт. Таўатыҳпигақ
         Иӷныӷа Югым сямансяҳқа̄гуқ нунами пиңают аӷныӷыт, пиңают унугыт. 41 Нанқихтилъҳым Аӷныӷани Кияӷныӷым нанқихтыкаңиси лъпыси кияҳлъыҳӣни аӷныӷми хўани,
         Ниневияӷмӣт ныкывлютың анахунъилъықӣси аӷью̄ӷьяҳқапыста̄ӷунилюси. Ӯкналиқиста Иона
         уңипаӷьян Ниневияӷмӣт авутыҳқылъютың сыӷлыҳқынъаниқа̄гут. Иўырңа лъпыси авутыҳқылъюси
         сыӷлыҳқынъанилъҳитуси қайўа нагаткақыӷңа̄ҳпысигу кина а̄ңатаӷалӷӣ Ионамың. 42 Нанқихтилъҳым Аӷныӷани Кияӷныӷым нанқихтыкаңиси лъпыси кияҳлъыҳӣни аӷныӷми хўани,
         акивақым царицаңан ныкывлюни нанқихсяҳқа̄нилъықӣси. Тагика̄гуқ уяваҳпанилңуӷмың ныминың
         наганъалюку Соломоным пыҳқиныҳлъяк апыҳтуӷилъҳа. Иўырңа кина а̄ңатаӷалӷӣ Соломонымың
         хўа̄нтуқ, таўалъӣма иҳсякақаҳси».Утыӷнилъҳа Туӷныӷа̄м43 «Туӷныӷақ югмың а̄ныхкуми иглыҳлъықуқ мықшахӣлңуӷми нунами, иваӷилъықуқ мыӷна̄ливихкамың.
         Иўырңа на̄лъкунъыӷисями, 44 пикақ: “Кияҳфиксяқымнун утыҳнақуңа”. Ка̄сялӷӣми па̄ҳқитыфтуқ, а̄лъўа̄ӷлюни, миңлъыхтыңъўа̄ӷлюни
         аюқыфтуқ. 45 Та̄хкын а̄нлюни тагиткӣ ма̄ӷраӷвинлык туӷныӷа̄т лъңаның сыӷлыӷатаӷалӷӣт. Итыӷа̄лъютың
         югмун таўантыкат. Ынка̄м та̄на ю̄к сивунӷаның ўатақа̄ӷақ сыӷлыӷўа̄ӷуҳтыкақ. Таўатыҳпигақ
         аюқсяҳқа̄гут сыӷлыӷыт югыт кияҳлъыҳӣт ма̄тын, ўатақа̄ӷақ сыӷлыӷуҳтаӷаӷьяҳқа̄гут сивунӷани
         пилъыӷмыхның».Иисусым На̄ңалъю, Аңлыгутаңилъю46 Паниның Иисусым алыҳқӯмалюки югыт, Иисусым на̄ңалъю, аңлыгутаңилъю ка̄лъютың мануӷами
         алыҳқуӷьюка̄т. 47 Ынка̄м китум уңипа̄тка̄: «Ӣи, қакма на̄нлъю, аңлыгутытынлъю, алыҳқуӷьюгақа̄тын».48 Иисусым а̄птыка̄: «Кинаңа̄ўа на̄ка? Кинкуңа̄ўат аңлыгутынка?» 49 Та̄хкын кыниӷлюки малихся̄ҳтыни, пикақ: «Та̄куңӯт на̄калъю, аңлыгутынкалъю! 50 Кина алңунак Атама қилягмылңӯм пиюкылъҳатун пикуми, аңлыгуткақа, наякақа, на̄кақалъю!»

Иисусым Уңипаӷа̄ткыхкаңа Пӣтысиӷаҳта131 Таўани ата̄сими аӷныӷми Иисус а̄нлюни мыңтыӷамың, на̄йвам ысныңакун ақумлюни апыҳтуӷикақ.
         2 Юлӷутыҳлъягыт каңлъюқаҳсятни, аңьямун ӯхлъюни ақумыхкақ, ынка̄м юлӷутыҳлъягыт ыснымыткат.
         3 Уңипаӷа̄тытхун алъя̄ҳӣнаӷмың апыҳтуқӣ. Пикӣ: «Пӣтысиӷаҳта пӣтысиӷаӷвигминун агляӷлюни,
         ифкаҳқуқақ пӣтутның. 4 Пӣтысиӷаӷвигмини ифкаҳқиялӷӣми пӣтутның, иляңи тумытхун тыкиткат, ынка̄м қаўа̄гыт
         тагилютың ныӷуқӣт. 5 Иляңи пӣтутыт тыкиткат уйӷагаҳтуқакун сюнапагилңуҳқун. Таўаниңинақ пӣткат қаюҳлъяк
         сюнаңа угмыста̄ҳақ. 6 Иўырңа сиқинық пӣсялӷӣми ма̄тныӷан паныҳтыкӣ қаюҳлъяк акупагилңӯт. 7 Иляңи пӣтутым тыкиткат сикуҳлъюхтуқакун, сикуҳлъюгыт пӣсялӷӣмың пӣтфигиқӣт пӣтутыт.
         8 Иўырңа иляңи пӣтутыт тыкиткат сюнакыхтакун пӣтыстикат зерномың, иляңи 100, иляңи 60,
         иляңи 30. 9 Сигутылгӯси, нагатык!»Уңипаӷа̄тыт Апалъӣт10 Та̄хкын малихся̄ҳтыңита такулюку Иисус а̄птыка̄т: «Сяңан уңипаӷа̄тмың атуқақсин апыҳтуныҳпыки
         югыт?»11 Иисусым кӣмсиқӣ: «Лъпысинун Кияӷныӷым лӣтыстыкақа̄ талюӷңалӷӣ ипапиҳқылъҳа Атаныҳпагулъҳан
         Қилягым, иўырңа лъңитнун лӣтысимаңита̄. 12 Ынка̄м ю̄к лӣгикылъыңыхкақ, ўатақа̄ӷақ лӣгикылъыңатаӷаӷьяҳқа̄гуқ, иўырңа ю̄к лӣгикылъыпагилңуқ
         лӣгикылъҳа иқилъықуқ. 13 Тама̄кын апалъюқлъюку апыҳтуӷақанка уңипаӷа̄тытхун, қаюҳлъяк ысҳа̄тыӷңа̄ӷмың ысҳа̄сигалңӯт,
         нагатыӷңа̄ӷмың нагақӣгалңӯт, талўа лӣгикигалңӯт. 14 Ынка̄м лъңитхун Исаиям ӯкналиқуткилъҳа апыӷӣҳтуқ. Та̄хун ӯкналиқылъҳакун Кияӷнық пика̄гуқ:“Лъңит нагатыпыста̄ҳлъықут та̄ўаңинақ лӣгикна̄нӷитӣт;ысҳа̄тыпыста̄ҳлъықут, та̄ўаңинақ лӣгикна̄нӷитӣт ысҳақатың,15 қаюҳлъяк лъңита умьюгӣт пиныҳлъюхтыка̄гут.Сигутңит тусяқныҳлъю̄хтыка̄гут, ийытыңлъю қуныҳтыкақӣт.Таўатылңӯнӷисяқумың ӣймыхның ысҳа̄нъаяҳтут,сигутмыхның нагақӯнъаяҳтут, умьюгамыхтыхун лӣгикнаяҳтут,ынка̄м қӣвнаяҳтут хўаңамнун на̄лъҳутысқылъютың”.16 Иўырңа қуянаҳалык лъпыси! Ийыси ысҳа̄тақут, сигутысилъю нагақӯтақут. 17 Ипа уңипа̄тамси, ӯкналиқистылӷутытлъю, юлӷутаңанлъю Кияӷныӷым, ысҳаӷьюкақсяӷӣт ысҳақаси,
         иўырңа ысҳа̄маңитӣт. Нагақуӷьюкақсяӷӣтлъю нагақуқаси, иўырңа нагақӯмаңитӣт».Иисусым А̄пқаңа Уңипаӷа̄ткыхкани Пӣтысиӷаҳта18 «Нагатыху сямың пӣқутаңа уңипаӷа̄ткыхкақа пӣтысиӷаҳта. 19 Пӣтутыт тумыт ся̄ӷўитхун тыкиткат успутңа̄т китумун алңунак нагақӯлъҳӣмун уңипа̄мың
         Атаныҳпагулъыӷмың аюқылӷӣмың. Лӣгикынӷилъкагу уңипақ Туӷныӷа̄м тагилюни ўаяҳлъықа̄
         тыкитка̄ялӷӣ илюңакун. 20 Тама̄кут пӣтутыт уйӷахтуқакун сюнакун тыкиткат успутңа̄т китумун алңунак нагақӯлъҳӣмун
         уңипа̄мың, таўаниңинақ уңипақ тугуклъиқа̄ қуякусиқлъюку. 21 Иўырңа уңипақ илюңани мулюмаңилңуқ қаюҳлъяк акуңылъҳилңуқ. Ынка̄м сыӷлылӣӷьялӷӣми
         налиӷмың амьюқыта̄ткылъыңьялӷӣми, апалъюқлъюку уңипақ таўаниңинақ ухпықинаниҳтуқ.
         22 Тама̄кут пӣтутыт сикуҳлъюхтуқакун сюнакун тыкиткат успутңа̄т китумун алңунак нагақӯлъҳӣмун
         уңипа̄мың, та̄ўаңинақ тыхылъҳӣлъҳан кияҳта̄ӷусиҳқамың, аклъюңиӷиюлъыҳлъяганлъю пӣтфигиӷақа̄
         уңипақ. Тама̄кын апалъюқлъюку пӣтыстиңигатуқ. 23 Тама̄кут пӣтутыт тыкиткат сюнакыхтакун успутңа̄т югнун нагақӯлъҳӣнунлъю лӣгикилӷӣнунлъю
         уңипа̄мың. Ынка̄м пӣтысқуӷақут иляңи 100, иляңи 60, иляңи 30».Иисусым Уңипа̄ӷа̄ткыхкаңа Плевелы24 Та̄хкын Иисусым а̄пқа̄ иляңа уңипаӷа̄н лъңитнун, пикӣ: «Атаныҳпагулъҳа Қилягым юхтун
         пӣтысиӷақатун пинилӷӣмың пӣтутмың пӣтысиӷаӷвигмини аюқуқ. 25 Унугми ата̄сими қавасималюки, аңуяга тагилюни пӣтысиӷақақ плевелымың акулңитхун пшеницат,
         та̄хкын аӷуляқыхкақ. 26 Нунивахсыӷат пӣсялӷӣмың, пшеницат акумлютың плевелымың аюқыфтут. 27 Пӣтысиӷаҳта қыпҳаҳтылӷутңан такулюку а̄птыка̄т: “Атанық, пинилӷӣмыңми пӣтутмың пӣтысӣӷаҳсин
         пӣтысиӷаӷвихпыни; накын плевелыт пӣт?” 28 Югым кӣмсиқӣ: “Аңуягым таўатын пикақӣ”. А̄птыка̄т: “Плевелыт икӯлътыкӣ?” 29 Кӣмсиқӣ: “Нака̄, қаюҳлъяк плевелыт икуқуфсики қымалъ пшеницатлъю илялъкӣлъықаси. 30 Қырңӣта пшеницатлъю, плевелытлъю нагустыки кынляңанун унаталъыҳқамун. Ынан унатаӷьяҳқа̄ҳтыката
         унатаҳтыт уңипа̄нъа̄ӷанка плевелыт сивукысқылъюки, қыпуӷлюки паныҳсяҳқа̄люки. Ынка̄м
         пшеницат унатаҳтыслъюки кахпахтысна̄ӷанка кахпагвимнун”».Иисусым Уңипаӷа̄ткыхкаңа Горчицам Пӣтутаңа31,32 Алъямың Иисусым а̄пқа̄ уңипаӷа̄н: «Атаныҳпагулъҳа Қилягым пӣтутңатун горчицам аюқуқ.
         Пӣтутым мыкыста̄лъыҳпигақа̄, иўырңа югым пӣтысиӷаныӷминигу пӣтысиӷаӷвигмикун нунивахсыӷаӷьяхаӷның
         а̄ңылъыҳпига̄каюгӯқ. Уқфигуҳныӷани қаўа̄гыт тагилютың авая̄кун уңлюсӣқут».Иисусым Уңипаӷа̄ткыхкаңа Закваска33 Алъямың Иисусым а̄пқа̄ уңипаӷа̄н: «Атаныҳпагулъҳа Қилягым закваскатун аюқуқ. Аӷнам
         тугулюку акӯтускаңа авляўаҳлъягмун, ынка̄м акӯтаҳлъяга ҳӯҳтыстыҳлъяка̄».Иисусым Атуқыхкаңи Уңипаӷа̄тыт34 Иисусым апыҳтуныӷминики юлӷутыҳлъягыт қӯнпың атуқақӣ уңипаӷа̄тыт. Ипапыста̄қ сяңўа̄
         қамахлъюку апыҳтӯсяқыхка̄ уңипаӷа̄тытхун аюқуқ. 35 Таўатын пика̄лӷӣ апыӷӣӷналюку ӯкналиқистым пилъҳа:«Уңипаӷа̄тыт атуқылъықанка алыҳқуқумки.Уңипа̄лъықанка Кияӷныӷым лӣтысимаңилъкаңаның има улимаюха̄лъҳаның нуна».Иисусым А̄пқаңи Уңипаӷа̄ткыхкани Плевелыт36 Та̄хкын Иисусым унилъюки юлӷутыт ӣтқақ мыңтыӷамун. Малихся̄ҳтыңита такулюку а̄птыка̄т:
         «Сямың писӣгўат уңипаӷа̄ткыхкаҳтын плевелыт пӣтысиӷаӷвигмылңӯт?»37 Иисусым кӣмсиқӣ: «Ю̄к пӣтысиӷақақ пинилӷӣмың пӣтутмың, Иӷнықа̄ Югым; 38 пӣтысиӷаӷвик нунаңӯқ; пинилӷӣт пӣтутыт югӯт Атаныҳпагулъҳым пикӣ; плевелыт югӯт Туӷныӷа̄м
         пикӣ. 39 Аңуяк пӣтыстикақ плевелымың Туӷныӷа̄гуқ. Унаталъық нунам кынлытҳӯтылъқа̄, унатаҳтыт
         яқулгӯт. 40 Унаталъыӷми плевелыт қырңуҳлъюки паныҳтақӣт. Таўатыҳпигақ кынлытҳӯтылъҳани нунам,
         югыт Туӷныӷа̄м пиңи қырңуҳлъюки паныҳсяҳқа̄гут. 41 Иӷныӷа Югым яқулыгминың каяхтияҳқа̄гуқ иқитысқылъюки Атаныҳпагулъыӷминың қамахлъюки
         сыӷлыҳқуситлъю, сыӷлытунлъю пистыт. 42 Ынка̄м кынӷыгнун милю̄лъықӣт, таўани қия̄ӷўаҳлъяхлъықут, хутытың тышқита̄хта̄мӣта.
         43 Та̄хкын Кияӷныӷым юги кӯкхулъықут сиқиныҳтун Атаныҳпагулъҳани Атамың. Сигутылгӯси,
         нагатык!»Иисусым Уңипаӷа̄ткыхкаңа Ӣӷңалӷӣ Аклъюңи44 «Атаныҳпагулъҳа Қилягым аклъюңистун аюқуқ ӣӷңалӷӣ пӣтысиӷаӷвигми. Югым на̄лъкылъюки
         ӣнқихтыкӣ. Қуям аңталяңаның, аӷуляқлъюни қамахлъюки сяӷьяни акиклъюки, та̄хкын та̄на
         пӣтысиӷаӷвик тукфиқа̄».Иисусым Уңипаӷа̄ткыхкаңа Жемчуг45 «Хўатытуқлъю Атаныҳпагулъҳа Қилягым: тукфиҳтуҳта иваӷилӷӣ пинӣпихлъыҳӣмың жемчугымың
         тукфиӷьяҳқамың. 46 На̄лъкунъыӷмини пинӣпихлъыҳӣмың акитуқамың, акикуӷақа̄ қамахлъюку сяӷьяни, тукфиӷналюку
         та̄на жемчуг».Иисусым Уңипаӷа̄ткыхкаңа Ныгаҳпак47 «Атаныҳпагулъҳа Қилягым, ныгаҳпахтунлъю аюқуқ. Иқалъинӣҳтыт ныгаҳпахтың на̄йвамун
         атыҳлъюку аҳқылъя̄қут ынка̄м алъя̄ҳӣнаӷмың иқалъюхтыҳлъягақут. 48 Ныгаҳпак сяюглюку қӯтмун, ақумлютың иқалъюгыт авуӷақӣт, пинилӷӣт канаҳсимӣта қалътанун,
         ынка̄м сыӷлылъҳи ыхтақӣт. 49 Таўатысяҳқа̄гуқ кынлытҳӯтылъҳани нунам. Яқулгыт тагилютың авуҳлъықӣт сыӷлыӷыт югыт
         пинилӷӣның. 50 Ынка̄м сыӷлыӷыт кынӷыгнун милю̄лъықӣт, таўани қия̄ӷўаҳлъяхлъықут, хутытың тышқита̄хта̄мӣта».Нутаӷатлъю, Ныӷиҳтатлъю Апыҳтӯсят51 Та̄хкын Иисусым а̄птыкӣ малихся̄ҳтыни: «Қамахлъюки тама̄кут лӣгикыстыкӣ?» Кӣмсиқа̄т:
         «А̄а». 52 Та̄хкын пикӣ: «Тамаҳаӷми апыҳтуӷикаюк Лӣлиҳтӯсяның апыҳтуқақ Атаныҳпагулъҳаның Қилягым
         хўатылңӯгуқ: мыңтыӷалык ю̄к нусюгралӷӣ кахпагвигминың нутаӷамыңлъю, ныӷиҳтамыңлъю».Назаретыми Иҳсякыхкаңат Иисус53 Иисус та̄қсями апыҳтуӷиныӷмың уңипаӷа̄тның аӷуляқыхкақ. 54 Агляӷлюни ныминун апыҳтуӷиян синагогаңитни, югыт сяӷӣӷаягутка̄т. Лъмыхның а̄пқуӷа̄ӷуткат:
         «Накын пыҳқинылъыңа? Накынлъю аҳтуӷьяҳқа̄нӷилъыңа алъя̄ҳлъюхўаҳтимун? 55 Иӷнықынӷитагӯ плотникым? Мария на̄кынӷитагӯ, ӯк аңлыгуткынӷитакӣ Иаковлъю, Иосифылъю,
         Симонлъю ынка̄м Иудалъю? 56 Наягилъю ма̄нъыӷита̄т? Накын лӣтылъыңыҳлъяхталъю, аҳтуӷьяҳқа̄нӷилъыңалъю?» 57 Ынка̄м тугуклъиӷьюнӷитка̄т.Иисусым пикӣ: «Нани алңунак югыт сӣвакақа̄т ӯкналиқиста иўырңақун лъңан катам нунаңанилъю
         ныңлъюгутаңанилъю». 58 Тама̄ни алъя̄ҳлъюхўаҳтипагумаңилңуқ қаюҳлъяк ухпықынӷилъкаңат.

Туқулъҳа Иоанным Крестителым141 Тама̄ни пилъыӷми Иродым, иглыӷутистыңан Галилеям, нагақуқа̄ Иисусым апыҳсыӷӯмалъҳа.
         2 Иродым қыпҳаҳтыни пикӣ: «Ипа уна Иоанныңӯқ Крестителым, уңува̄ма̄қ. Ысҳаҳуқун аҳтуӷьяҳқа̄нӷилъылык
         алъя̄ҳлъюхўаҳтилъыӷмун».3-5 Қавңанҳақ Иродым туқутыстыкақыхкаңа Иоанн Крестителым, қаюҳлъяк Иоанным уңипа̄ткақыхкаңа:
         «Қа̄ткунъыӷитутын Лӣлиҳтӯся̄мнъун тугулъыҳпыгун Иродиада, аңлыгутыхпык нулиҳа». (Иродиадам
         угиксяқаңа Филипп, Иродым уюӷа̄.) Иоанным уңипа̄тылъҳа апалъюқлъюку Иродым тугусқыхка̄
         Иоанн, асиҳқылъюку анусимиңлъяӷвигмун канаҳтысқылъюку. Иродым туқутысюгуяқаңа Иоанн,
         нақам аликыхкӣ Иудеит сыӷлылӣҳқӣнаюката қаюҳлъяк ухпықықкаңат Иоанн ӯкналиқыстыңунилюку.6 Та̄хкын Иродым алъхыӷвиган аӷныӷани, Иродиадам панига тукалыгақақ Иродымлъю ақылъқитлъю
         сивуңитни. Ынңа̄талъ Ирод ыфқуӷьюхлъякақ, 7 рыпалъ акықыхка̄: «Ипапыста̄қ сямың алңунак туңсиқувык тӯнылъықамкын».8 На̄ми каяхтылъҳатун пика̄: «Хўа̄ ма̄тын тагиваҳу қаю̄таӷра̄хкун лъилюку на̄сқўа Иоанным
         Крестителым».9 Умӣлык қивӷукақ иўырңа акықика̄тминың ақылъқами сивуңитни пиюкылъҳа каягутка̄. 10 Ынка̄м Иродым анусимиңлъяӷвигми Иоанным на̄сқўа кыпыстыка̄. 11 На̄сқуқ қаю̄таӷра̄хкун лъилюку тӯныхка̄т аӷнаӷаӷмун, ынка̄м на̄минун агля̄тка̄. 12 Иоанным малихся̄ҳтыңи тагилютың югусӣ лъивыӷьяҳтуқа̄т. Та̄хкын Иисус уңипа̄сяҳтуқа̄т.Иисусым Ныӷыстилъҳа 5,000ның Сӣпңалӷӣның Югның13 Иисусым нагақуӷьямигу уңипақ, аңьямун ӯхлъюни аӷуляқыхкақ па̄ҳқилъҳанун лъңинаҳа̄налюни.
         Иўырңа юлӷутыт нагақуӷьямыхтыху нымыхның малихтыка̄т пиюгмың. 14 Иисус қӯтмун ӯхлъюни ысҳаӷлюки юлӷутыҳлъягыт наңлъыгьягутыҳлъякӣ, ынка̄м на̄лъҳуқуқӣ
         қинуюлъҳит.15 Хўаникуягу малихся̄ҳтыңита такулюку пика̄т: «Хўаникўа̄, ма̄на па̄ҳқитуқ; агляҳтӯтысқики
         нынун лъңитның нықыңысқылъюки».16 Иисусым пикӣ: «Ма̄нлъит. Лъпыси ныӷьяҳқалитыки».17 Пика̄т: «Хўа̄ лыган талъиматха̄гут нықыкшагыт, иқалъюха̄клъю».18 Иисусым пикӣ: «Тагитыки хўавык». 19 Та̄хкын юлӷутыт ақумӯтысқыхкӣ выга̄ҳқун. Тугулюки талъимат нықыкшагыт, иқалъюха̄клъю,
         сивухлъюни қилягмун Кияӷнық игамсиқаюгвикыхка̄. Ӣхминың а̄вгуӷлюки нықыкшагыт, малихся̄ҳтыминун
         тӯныхкӣ уйыхтысқылъюки юлӷутнун. 20 Қамахлъюни ныӷӯткақ кыпсю̄лъюни. Та̄хкын малихся̄ҳтыт тугукӣт қуля ма̄лӷук сӣпнықлъюку
         корзинат ыслъықңалӷӣт кагимлыӷитның нықыкшагыт сӣпныӷыт. 21 Ынтақун 5,000ңӯт югыт ныӷӯткат, аӷнатлъю, таӷнуҳа̄тлъю кысюткыхпынаки.Иисус Пиюлӷӣ Мыҳқун22 Та̄хкын Иисусым малихся̄ҳтыни каяхтыкӣ аңьякун аӷвиқыстӣсқылъюки на̄йвам иңлюңанун,
         лъңан агляҳтӯтысималюки юлӷутыҳлъягыт. 23 Юлӷутыҳлъягыт агляҳтӯтысямики лъңинаӷми на̄йӷамун маюқақ юӷаӷналюни. Таўани иӷивгаӷми
         Иисус лъңина̄малюку, 24 аңьят унга на̄йвами аўаваӷлютың, ынңа̄талъ имаҳлъӣқат қаюҳлъяк айгуӷнаӷускаңи. 25 Акулыхкыни пиңают аӷвинлыккылъя̄к уна̄ңулюку Иисусым такукӣ малихся̄ҳтыни мыӷым қа̄йңакун
         пиюгмың. 26 Малихся̄ҳтыт ысҳаӷлюку мыҳқун пиюлӷӣ какавнӣқат. Ынка̄м акилӷӯкат: «Таӷныӷа̄гуқ».27 Таўаниңинақ Иисусым пикӣ: «Алиңыхпынаси, Хўаңаңӯңа!»28 Та̄хкын Петырым пика̄: «Атанық, ипа лъпыңукувык тахсиӷңа лъпынун агляӷляңа мыӷым қа̄йңакун».29 Иисусым пика̄: «Таги». Ынка̄м Петр атыӷлюни аңьямың, мыӷым қа̄йңакун пиюгмың агляқақ
         Иисусымун. 30 Иўырңа ануқа лъпыксямигу алиңыхкақ, калывуткылъюку акилӷӯкақ: «Атанық, югулиңа!»31 Таўаниңинақ Иисусым акуқаӷлюку пика̄: «Ухпықилъыҳқыста̄пигӯтын! Сяңавык малӷуклъизин?»32 Аңьямун ӯхтақуклъю ылъма̄рахтыкақ. 33 Ынка̄м аңьямылңӯт манигуқа̄т Иисус. Пика̄т: «Ипапыста̄қ Кияӷныӷым Иӷнықа̄тын!»Иисусым На̄лъҳускаңи Қинуюгыт Геннисаретыми34 Та̄хкын на̄йвақ аӷвиӷлюку тамлякат Геннисаретыкун. 35 Тама̄кумӣт лӣсюқсямыхтыху Иисус, уңипа̄сяҳтӣсқыхкӣт нунаҳаӷмун қинуюхтӣӷит тагитысқылъюки
         Иисусымун. 36 Манигӯтуткӣт қинуюлӷӣт ўаран ся̄фтысқылъюку кынӣкун ынка̄м қамахлъютың тама̄кут ся̄фтилӷӣт
         на̄лъҳутылъыңыхкат.

Сивулӣӷа̄т Апыҳтӯсӣт151 Та̄хкын иляңи Фарисеитлъю, апыҳтуӷикаюгытлъю Лӣлиҳтӯсяның Иерусалимымың тагилютың
         а̄птыка̄т Иисус: 2 «Сяңамың малихся̄ҳтытын қа̄ткусигатат сивунымта апыҳтӯсӣтнун? Ныӷнақныӷмыхни ӯҳтӣгатут
         ылъқуӷулъютың апыҳтӯсӣтнун».3 Иисусым а̄птыкӣ: «Сяңан лъпыси қа̄ткигатақыстики Кияӷныӷым қылӷусӣ малихналюки лъпыси
         катам апыҳтӯсяси? 4 Кияӷныӷым қылӷусяқа̄: “Қӯлваӷлюкык атанлъю, на̄нлъю”. Хўатынлъю пика̄гуқ: “Китум алңунак
         атани, налиӷмың на̄ни сыӷлыпыста̄тун акузиткыхкумигу, туқусяҳқа̄гуқ”. 5,6 Иўырңа лъпыси апыҳтуӷӣқуси: “Югым қӯлванӷисяӷңа̄гу атани налиӷмың на̄ни хўатын пикагу”,
         Каюсӣсяҳқалгӯңа лъпынун, иўырңа тӯна̄нӷитақа қаюҳлъяк акықусяқыхкақақа тӯнылъықнилюку
         Кияӷныӷмун. Таўатын пилъыҳпысигун пакигақаси Кияӷныӷым Лӣлиҳтӯсӣ апалъюқлъюки лъпыси
         катам апыҳтӯсяси. 7 Укуҳси пинӣюгныӷни! Ылъқуҳлъюси хўатын Исаиям ӯкналиқуткыхкақӣси!8 Кияӷнық пӣқ: “Укут югыт акузитмыхтыхун қӯлваӷақа̄тңа, нака̄н илюмыхның.9 Тымңи манигуӷақа̄тңа қаюҳлъяк апыҳтӯсяқақӣт лӣлиҳтӯсяңлъяқатың,катам хўаңа Лӣлиҳтӯсяқыпихлъыҳӣстун”».Югым Нукыхнаҳқусӣ10 Та̄хкын Иисусым юлӷутыт тахсиӷлюки пикӣ: «Нагалъюңа лӣгикитык! 11 Югым сяңўа̄ қаныӷминун канаҳтыка̄ нукыхнаҳқиңигатуқ, иўырңа югым қа̄нӷаның а̄ныхкақ
         нукыхнаҳқикаюгӯқ».12 Та̄хкын малихся̄ҳтыңита такулюку а̄птыка̄т: «Лӣсимакынӷисигӯ Фарисеит анахтыкит таўатын
         пилъыҳпыгун?»13 Иисусым кӣмсиқӣ: «Нунивахсыӷақ қамахлъюку Атама қилягмылңӯм пӣтысиӷа̄маңилъкаңа нусюгьяҳқа̄гуқ.
         14 Авылӷақӣнаӷлюки Фарисеит! Ая̄кастун маӷьяҳқуӷӣқут. Югым ая̄кам иляңа ая̄кақ таслъюқумигу,
         ля̄гўа̄ӷмун калыфкахта̄лъықук».15 Петырым а̄птыка̄: «Уңипа̄таҳтикут, сямың писӣгўа уңипаӷа̄тын югыт нукыхнаҳқиганъикытын
         ныӷыхкамыхтыхун?»16 Иисусым пикӣ: «Лъпысилъю сялин лӣгикинӷисык? 17 Лӣсимакынӷистыхӯ сяңўа̄ алңунак югым қаныӷминун канаҳтыка̄ ақсяқҳўанун пӣқуқ, та̄хкын
         а̄нақуқ югусӣның? 18 Иўырңа сяңўа̄ қамакын а̄ныхкақ қаныҳқун нукыхнаҳқикаюгӯқ югмың. 19 Қаюҳлъяк югым илюңаның сыӷлық сюмыҳтаӷалъық пика̄югӯт, юхтақ, гылгаӷнӣқ, алъянӣқ,
         тыглыгнӣқ, иқлъыңиқутки ынка̄м сыӷлықӯқ югның. 20 Тама̄кут нукыхнаҳқикаюгыт югның, иўырңа ӯҳтуҳпынани ныӷылъҳым нукыхнаҳқынъа̄нӷита̄
         ю̄к».Аӷнам Ухпықилъҳа21 Та̄хкын Иисус аӷуляқыхкақ тама̄кын нунамың туңыхкынун Тирылъю, Сидонылъю. 22 Та̄ўаңуқ Ханааныӷмӣ аӷнақ. Иисус такука̄ акилӷӯмаӷми: «Ка̄й Атанық, Иӷныӷа Давидым,
         наңлъыгьягутықыҳтиңа! Паника туӷныӷа̄м ӣтҳума̄, сыӷлыӷўа̄ӷӯқ».23 Иўырңа Иисусым авылӷақӣнақа̄. Малихся̄ҳтыңита такулюку каяхтаӷўа̄қа̄т: «Иқитысқигу!
         Малихся̄ӷума̄мта акилӷӯгуқ!»24 Та̄хкын Иисусым пикӣ: «Кияӷныӷым каяхтыкақа̄ңа Израилыӷмӣңинаҳаӷнун, пынъӣӷыстун ифлъякастун
         аюқылӷӣнун».25 Иўырңа аӷнақ тагилюни Иисусым сивуңакун қуңуҳтуткылъюку пикақ: «Атанық, каюсӣтаҳтиңа!»26 Иисусым пика̄: «Анахутңа̄қ таӷнуҳа̄т нықңит тугулюки қикминун милю̄скумың».27 Аӷнам пика̄: «А̄а, Атанық, талўа югым қикмӣ ифкаҳқылъҳаның ныӷақут».28 Та̄хкын Иисусым пика̄: «Аӷнақ лъпык, ухпықилъыҳтупихтутын! Апыӷӣӷли пиюкылъыҳпытун».
         Таўаниңинақ панига на̄лъҳуткақ.Иисусым На̄лъҳускаңа Ю̄к Углялӷӣ29 Та̄хкын Иисус аӷуляқыхкақ тама̄кын нунамың, ысныңакун На̄йвам Галилеям. Қымимун маюӷлюни
         ақумыхкақ. 30 Юлӷутыҳлъягыт такуляӷа̄тка̄т, тагисимӣта Иисусым сивуңанун пиюхпагниңилңӯт, ақниҳтыкат,
         ая̄кат, акузиңигалңӯт, иляңилъю қинуюлӷӣт. Ынка̄м на̄лъҳуқуқӣ. 31 Юлӷутыҳлъягыт сяӷӣӷаюкат ысҳапаглюки акузиңигалңӯт акузиягулъҳӣт, ақниҳтыкат на̄лъҳулъҳӣт,
         пиюхпагниңилңӯт пиюгьягулъҳӣт, ая̄катлъю ысҳа̄сягулъҳӣт. Ынка̄м усюқыхка̄т Кияӷныӷа
         Израилым.Иисусым Ныӷыстилъҳа 4,000 Сӣпңалӷӣның Югның32 Та̄хкын Иисусым малихся̄ҳтыни тахсиӷлюки пикӣ: «Ма̄кут наңлъыгьягутыпихтанка қаюҳлъяк
         хўаңамнитут пиңают аӷныӷыт, талўа ныӷьяҳқӣтут. Ныӷыстыхпынаки аӷуляқысюнӷитанка, лю̄рақ
         тумаңани кая̄линаюката».33 Малихся̄ҳтыңита а̄птыка̄т: «Ма̄ни килга̄ни накын нықыңнақыста на̄маяҳқамың юлӷутыҳлъягнун?»34 Иисусым а̄птыкӣ: «Натын угляҳқака̄н нықыкшаңлгуси?» Кӣмсиқа̄т: «Ма̄ӷраӷвинлыгӯт, қафсинатлъю
         иқалъюха̄т».35 Ынка̄м Иисусым юлӷутыҳлъягыт қылъқӣ ақумӯтысқылъюки нунакун. 36 Та̄хкын тугулюки ма̄ӷраӷвинлык нықыкшагыт иқалъюгытлъю, Кияӷнық игамсиқаюгвикыхка̄.
         А̄вгуӷлюки тӯныхкӣ малихся̄ҳтыминун ынка̄м уйыхтыкӣт юлӷутыҳлъягнун. 37 Қамахлъютың ныӷӯткат кыпсю̄лъютың. Та̄хкын малихся̄ҳтыт сӣпнық қырңуҳлъюку ма̄ӷраӷвинлык
         корзинат имӣқӣт ыслъықагаҳлъюки. 38 Угляҳталяңит ныӷӯткат югыт 4,000ңуфтут, кысюткыхпынаки аӷнатлъю, таӷнуҳа̄тлъю.39 Та̄хкын Иисусым юлӷутыҳлъягыт агляҳтӯтыслъюки лъңитнун лъңа аңьямун ӯхлъюни увитаңанун
         Магдалам агляқақ.

Алъя̄ҳлъюхўаҳтисқылъық161 Та̄хкын иляңи Фарисеитлъю, Саддукеитлъю тагикат Иисусымун анагнӣлъқавигиӷналюку. Ынка̄м
         алъя̄ҳлъюхўаҳтисқыхка̄т ысҳа̄сиҳқа̄люку аҳтуӷьяҳқа̄нӷилъҳа Кияӷныӷмың пиңутаңа. 2 Иўырңа Иисусым кӣмсиқӣ: «Сиқинық тывиӷьяҳтуңыстанӷани ыслъя кавиӷругунӷани пӣқуси:
         “Уна̄ми пиниӷнақуқ”. 3 Сиқинық пӣтыкыстанӷани қиляга кавиӷругунӷанилъю, қилягӣнӷанилъю пӣқуси: “Аӷныӷми ыслъя
         сыӷлыӷунақуқ”. Ысҳапаглюку қиляга лӣсимакақаҳси ыслъя натынъақутаңа. Иўырңа ысҳапаныҳпысики
         сялъҳыт аӷныӷни ма̄ни лӣгикыпагниңитаси сямың писӣтаңи. 4 Аӷныӷым ӯм юги сыӷлыҳқумаңӯт, ата̄сӣӷныӷилңӯт Кияӷныӷмун, нақам алъя̄ҳлъюхўаҳтитысқут
         хўаңамнун. Йыӷлыгилъю! Та̄наңинаҳақ алъя̄ҳлъюхўаҳтилъық ысҳаҳлъықаҳси Кияӷныӷым алъя̄ҳлъюхўа̄ҳтилъҳа
         Ионамун».Та̄хкын Иисусым унилъюки аӷуляқыхкат.Иисусым Кылыңася̄қаңи Малихся̄ҳтыни5 Малихся̄ҳтыкулъҳӣт иңлюңанун на̄йвам ка̄лъютың, малихся̄ҳтыт пиялӷӣмың пуйгумалӷӣт
         нықыкшагмың кылъқыхпынатың. 6 Иисусым пикӣ: «Кылыңалюси Фарисеитлъю, Саддукеитлъю закваскаңитның».7 Лъмыхның акузимҳуткыхка̄т: «Таўатын пӣқ қаюҳлъяк кылъқынӷилңӯкут нықыкшагмың».8 Иисусым лӣсимакыхкаңи сямың пикатаңи ынка̄м пикӣ: «Лъпыси югни, ухпықилъыҳқыста̄пигӯси!
         Сяңафси нықыкшаңлъӣгаси? 9 Та̄ўа лӣгикигатсӣ? Нықамикынӷистыкӣ талъимат нықыкшагыт а̄вгуқанка 5,000 югнун, қафсингутаңилъю
         корзинат сӣпныӷмың имиқаси ыслъықаӷаҳлъюки? 10 Та̄кутлъю нықамикынӷистыкӣ ма̄ӷраӷвинлык нықыкшагыт 4,000 югнун ныӷыстыканка, қафсингутаңитлъю
         корзинат сӣпныӷмың имиқаси ыслъықаӷаҳлъюки? 11 Натын сяңан лӣгикынӷитыстыху нықыкшаңлъя̄нӷилңуқ акузиткыхкыхка? Кылыңалюси Фарисеитлъю,
         Саддукеитлъю закваскаңитның!»12 Та̄хкын малихся̄ҳтыт лӣгикыхка̄т сямың пӣқутаңа. Закваскаңунӷитыфтуқ нықыкшаңлъямылңуқ
         кылыңася̄ӷуткыхка̄, иўырңа кылыңасқақыфтӣ апыҳтӯсӣтның Фарисеитлъю, Саддукеитлъю.Петырым Иисус, Христосыңуникаңа13 Та̄хкын Иисус ка̄сями туңаңанун Кесария Филипповам, а̄птыкӣ малихся̄ҳтыни: «Югыт кинаңунӣқатху
         Иӷныӷа Югым?»14 Кӣмсиқа̄т: «Иляңи пӣқут Иоанныңунилюку Крестителым, иляңита Илия, паниның иляңита
         Иеремияңунӣқа̄т налиӷмың налӣт ӯкналиқистыт».15 А̄птыкӣ: «Лъпысими кинаңунӣқыстыңъа?»16 Симон Петырым кӣмсиқа̄: «Христосыңӯтын, Иӷныӷа уңувалӷӣм Кияӷныӷым».17 Иисусым пика̄: «Қуястылъылгӯтын, Симон, иӷныӷа Ионам! Қаюҳлъяк югмың лӣсимаңитан,
         Атама қилягмылңӯм лъпынун лӣтыстыкақа̄. 18 Ынка̄м пӣмкын, Петырыңӯтын, Уйӷак. Хўагун уйӷахкун ныкыфлъықақа юӷаӷвика, туқулъҳым
         аҳтуӷьяҳқа̄нӷилъҳан кая̄лъқысяҳқақынӷитңхўа̄ӷа̄. 19 Лъпынун тӯнылъықанка қипыти Атаныҳпагулъҳан Қилягым. Сяңўа̄ алңунак асиҳтыкувгу нунами
         хўани, асиҳсяҳқа̄гуқ қилягмилъю. Сяңўа̄ алңунак итымускувгу нунами хўани, итымусяҳқа̄гуқ
         қилягмилъю».20 Та̄хкын Иисус малихся̄ҳтыминун апыҳтыснаниӷўа̄қақ китумун алңунак Христосыңунилюни.Иисусым А̄пқаңа Икфиқлъюни Туқулъыҳқани21 Та̄хкын кынляңа Иисусым лӣгикыснақыхкӣ малихся̄ҳтыни, Иерусалимтыпыста̄ӷьяҳқа̄нилюни,
         таўани алъя̄ҳӣнакун икфиқыслъықнилюни Старейшинынун, первосвященнигнун, апыҳтуӷикаюгнунлъю
         Лӣлиҳтӯсямың. Уңипа̄ткӣ туқусяҳқа̄нилюни та̄хкын пиңая̄ни аӷныӷым Кияӷныӷмун уңуваҳсяҳқа̄нилюни.22 Петырым иқитулъюку аӷью̄нӣқа̄: «Атанық, Кияӷныӷым писна̄нӷита̄тын! Таўатын пина̄нӷитутын!»23 Иисусым қӣвлюку Петр пика̄: «Туӷныӷақ, иқитын хўаңамның! Амигиӷаҳпыңа, қаюҳлъяк сюмыҳтаӷалъҳын
         югым сюмыҳтаӷалъқа̄, Кияӷныӷым сюмыҳтаӷалъқынӷита̄!»24 Та̄хкын Иисусым малихся̄ҳтыни пикӣ: «Китум алңунак малихсюкумиңа, лъми катам пиюкылъыни
         пыхлъюку, қақӯрани уямиглюку малихлъиңа. 25 Қаюҳлъяк китум алңунак уңувалъыни лъңанун катам пикникумигу ифлъяяҳқақа̄. Китум алңунак
         пыхтыкумигу уңувалъыни хўаңа апалъюқлъюңа алъхыҳлъықа̄. 26 Сяңўа̄ңам югым пиниҳқусиқылъықагу пилӣлъюку нунаҳлъяк, ифлъякумигу уңувасигни? Та̄ўа
         аваңитуқ выҳтусиҳқамың уңувасигминун. 27 А̄пҳанка тама̄кут лъпысинун қаюҳлъяк Иӷныӷа Югым тагияҳқа̄гуқ Атаминың аҳтуӷьяҳқа̄нӷилъылиӷлюни
         яқулыхтӯмаӷми. Та̄хкын тамаҳа̄ ю̄к налъяңиҳтуҳлъықа̄ апыӷӣӷутылъҳатун. 28 Ипа уңипа̄тамси, хўа̄нлыңӯт иляхпыси уңувалъыӷмыхни ысҳаӷьяҳқақа̄т Иӷныӷа Югым тагилӷӣ
         Умӣлгулюни».

Иисусым Алъяңуҳлъыӷа171 Аӷвинлык аӷнық атуӷлюку, Иисусым кылъқыхкӣ Петр, Иаковылъю ынка̄м Иоанным, аңлыгуткулъҳӣк,
         маю̄ткӣ ӯсқалӷӣмун на̄йӷамун лъңинӣта. 2 Ӣйңитның та̄хкын Иисус алъяңуҳтыкақ: хина̄ кӯкхуткақ сиқиныҳтун, а̄ткӣлъю қатыӷракхӯҳтыкат
         ниӷугыстун. 3 Та̄хкын малихся̄ҳтыт ысҳақахкыт Моисейемлъю, Илиямлъю алӣӷлютык алыҳқуқаңак Иисус.
         4 Ынка̄м Петырым пика̄ Иисус: «Атанық, итагнапихтуқ хўа̄нтылъыҳпут! Пиюкылъқыхкувгу
         ныкыфлъяңи пиңают азигутат, лъпынунлъю, Моисейемунлъю, Илиямунлъю».5 Сялин акузималюку, қилягўа̄ӷым ниӷугракыхтам ся̄пыхкӣ, ынка̄м қиляўа̄ӷмың мым пикӣ:
         «Уна Иӷнықақа, пиниқыпихтақа, ыфқуқыпихтақа, нагатақитыху!»6 Малихся̄ҳтыт нагалъюку ма, алиңрӯӷым аңталяңаның нӣнӷуткат нунамун. 7 Та̄хкын Иисусым такулюки ся̄флъюки, пикӣ: «Ныкывитык, алиңыхпынаси!» 8 Сивухсялӷӣмың Иисусыңинаҳақ ысҳақа̄т.9 Укигуткылъюку на̄йӷамың Иисусым иныҳтыңъўа̄қӣ: «Китумун алңунак апыӷьяқуна̄н ысҳаӷўа̄лъық
         пинакыси кынляңа Иӷныӷа Югым уңуваҳтыкан туқулъыӷмың».10 Та̄хкын малихся̄ҳтыт а̄птыка̄т Иисус: «Сяңан апыҳтуӷистыңита Лӣлиҳтӯсят пӣқатху Илия
         сивуклъюни тагипыста̄ӷьяҳқа̄нилюку?»11 Иисусым кӣмсиқӣ: «Ипа Илия тагипыста̄ӷьяҳқа̄гуқ, ынка̄м сяңўа̄ қамахтыңъўа̄ӷлюку налъҳусянқихлъықа̄.
         12 Иўырңа уңипа̄тамси Илия тагиңўа̄қа̄гуқ, иўырңа югыт кинаңутаңа налъюкыхкақа̄т, пиюкылъыӷмыгыстунлъю
         пикақа̄т. Таўатыҳпигақ Иӷныӷа Югым икфиқыслъықа̄т».13 Та̄хкын малихся̄ҳтыт лӣгикыхка̄т Иоанн Крестителым акузиткақыфта̄.Иисусым На̄лъҳускаңа Мыкылӷӣқ Туӷныӷа̄м Ӣтқа̄14 Юлӷутыҳлъягнун утыӷниӷьята, югым такулюку Иисус, ага сыгысқуҳтыңъина̄маӷми мануңакун
         пикақ. 15 Пика̄: «Атанық, иӷнықа наңлъыгьягутаҳтигу! Сяюхпахталгӯқ, ынңа̄талъ икфиқңӯқ. Аўын
         кынӷыгнун ӯлъҳаҳтақуқ налиӷмың мыҳқӯтақуқ. 16 Малихся̄хтыхпынун тагисяӷақа, иўырңа на̄лъҳутыпагниңитка̄т».17 Иисусым пикӣ: «Лъпыси югни, ухпықилъҳитусилъю, сыӷлыӷўа̄ӷӯсилъю! Натын тахка̄н лъпысининъақсиңа
         ухпықысқылъюңа? Мыкылӷӣқ хўавык тагитыху!» 18 Иисусым аӷью̄қа̄ туӷныӷақ, та̄хкын а̄ныхкақ мыкылӷӣӷмың ынка̄м таўаниңинақ на̄лъҳуткақ
         мыкылӷӣқ.19 Та̄хкын Иисус лъңина̄ҳсян малихся̄ҳтыңита такулюку а̄птыка̄т: «Сяңан хўаңкута а̄нысныӷмың
         аҳтуӷыстыху туӷныӷақ?»20 Иисусым кӣмсиқӣ: «Қаюҳлъяк ухпықилъыҳқыста̄ҳа̄лӷӣси. Ипа уңипа̄тамси, ухпықилъылгуяқуфси
         горчицам пӣтутысқуҳан аңталңатун, уна на̄йӷақ пикуфсигу: “Иңавык нӯхтын!” нӯхнаяҳтуқ.
         Ынка̄м сяңўа̄ алңунак аҳтуӷнаянӷитаҳси!» 21 Иўырңа таўатылңуқ туӷныӷақ юӷаҳӣнаҳқунлъю, посталъыҳқунлъю а̄нысяҳқақаҳси.Иисусым Акузиткынқихтыкаңа Туқулъыҳқани22 Малихся̄ҳтыт қырңуӷусята Галилеями Иисусым пикӣ: «Иӷныӷа Югым тугулюку тӯнылъықа̄т
         югнун, 23 ынка̄м туқулъықа̄т. Иўырңа пиңайӣтаңани аӷныӷым уңуваҳтысяҳқа̄гуқ».Та̄хкын малихся̄ҳтыт қивӷуҳлъякат.Иисусым, Петырым Лъивикыхкат Храмым Налога24 Та̄хкын Иисус малихся̄ҳтыкулъҳӣт Капернаумымун тагията, Храмым налогмың қырңуҳтистыңита
         такулюку Петр а̄птыка̄т: «Апыҳтуӷистызи Храмым налоганың лъивикӣқа̄?»25 Петырым кӣмсиқӣ: «А̄а, пӣқуқ». Петр итыӷьян мыңтыӷамун Иисусым алыҳқуӷьюхўа̄қа̄: «Симон,
         натыта лъпык сюмыҳпыни? Кинкуңўа̄қат нунат умӣлгита лъивикистақыхкаңит алъя̄ҳӣнаӷмың
         налогмың? Нуналгутмыхның пӣқа̄т налиӷмың накумӣның?»26 Петырым кӣмсиқа̄: «Накумӣның».Иисусым пика̄: «Ынка̄м умӣлгыт югит лъивикина̄нӷитут. 27 Иўырңа сыӷлыӷьюхсюнӷитапуң налогмың қырңуҳтистыт. Ынка̄м нулюӷья̄ на̄йвамун иқалъюхтақсюха̄ҳпык
         қа̄нӷани на̄лъкылъықан мани. Тугулюку лъивикусяҳтуӷнакыфкуң».

Кина Аңылъыҳпига̄ўа?181 Та̄м киңуңина̄ның малихся̄ҳтыт Иисусымун тагилютың а̄птыка̄т: «Атаныҳпагулъҳани Қилягым
         кина аңылъыҳпига̄ўа?»2 Иисусым тахсиӷлюку таӷнуҳақ ныкывыстыка̄ қукӣтхун. 3 Пикӣ: «Ипа уңипа̄тамси, итыӷна̄нӷитңўа̄ҳтуси Атаныҳпагулъҳанун Қилягым ўытқукун таӷнуҳаӷыстун
         лъӣқуфси. 4 Кина алңунак укалӣҳлъыҳӣ ӯтун таӷнуҳаҳтун, аңылъыҳпига̄гуқ Атаныҳпагулъҳани Қилягым.
         5 Китум алңунак атымкун тугуклъиныӷминигу хўатылңуқ таӷнуҳақ, хўаңа тугуклъиӷақа̄ңа.
         6 Иўырңа китум алңунак сыӷлыҳқыстыкагу налӣт мыкыста̄ҳа̄т ухпықиңалӷӣт хўаңамның, итагнаӷнаяҳтуқ
         ю̄к қа̄мқаҳфиклъюку уяқўаҳкун уйӷахлъягмың калыфсяқумыхтыху ӯсқалъҳанун кылъӣм».Якуӷналъҳа Сыӷлыҳқылъҳым7 «Сыӷлыӷўа̄ӷунақңӯт югыт қаюҳлъяк нунами хўани нанӷӣқулъыҳтупихтут сыӷлыҳқылъыӷмун.
         Нанӷӣқулъҳыт сыӷлыҳқистимун пияҳқа̄гут, иўырңа сыӷлыӷўа̄ӷунақңӯқ кина сыӷлыҳқыстилӷӣ
         югның!8 Ӣхыхпык налиӷмың итыгаҳпык сыӷлыҳқыстыкаңатын, кыплъюки ыхнакытын! Итагнаӷатаӷаӷнаяҳтутын
         кынлыңилңуӷмун уңувалъыӷмун ӣтқувык, ӣхитыӷңа̄ҳпык налиӷмың итыгӣтыӷңа̄ҳпык милю̄тылъыҳқаҳпының
         кынлыңилңӯгнун кынӷыгнун, иңлюхтун ӣхылиӷлютын налиӷмың итыгалиӷлютын. 9 Ийыхпыклъю сыӷлыҳқыстыкаңатын ипуглюку ыхнакын! Итагнаӷатаӷаӷнаяҳтутын кынлыңилңуӷмун
         уңувалъыӷмун ӣтқувык иңлюпигақ ӣскылъюку, милю̄тылъыҳқаҳпының кынӷанун геенам иңлюхтун
         ийылгулютын.10 Ўатаҳлъяк, укалиқыхпынаки налиҳӣнӣт укут мыкыстаҳа̄т. Уңипа̄тамси, қилягми яқулгита
         қӯнпың Атама қилягмылңӯм хина̄ ысҳаӷақа̄т. 11 Иӷныӷа Югым тагика̄гуқ югулиналюки ифлъякат».Уңипаӷа̄ткыхкақ Ифлъякақ Пынъӣқ12 «Сюмыҳпысини сянаяҳта ю̄к ю̄к талъимат пынъӣлык, ата̄сиқ аӷуляқсяқан? Иваӷьяҳтуӷнаяҳтагӯ
         аӷуляқыхкақ унилъюки 99 пынъӣни қыминилъюки? 13 Ипа пӣмси, на̄лъкыхкумигу қуякыҳлъягьяҳқақа̄ пакихулъюку 99ының аӷуляқумаңилңуӷның.
         14 Таўатыҳпигақ Атахпыси қилягмылңӯм пиюкылъқынӷита̄ налиҳӣнӣт ма̄кут мыкыстаҳа̄т ифлъясқылъюки».Ухпықа̄лгутым Анахутылъҳа15 «Ухпықа̄лгутыхпык сыӷлытун пикаңатын, лъңина̄ҳалюку уңипа̄нъакын анахутылъҳаның. Нагаскумитын
         та̄ўа илялӣӷунъықихлъықутык. 16 Иўырңа нагасюнӷилъкаңатын, такунқихнакын кылъқылъюку ата̄сиқ налиӷмың ма̄лӷук ухпықа̄лгутык
         лӣсимакыстыңулюкык сямың пилъыҳпытыгның. Таўатын пилӷа̄тын қаюҳлъяк Акузитыт Игақыхкат
         апыҳтӯсяқа̄т ма̄лӷук налиӷмың пиңают лӣсимакистыт ипапиҳқысяҳқақа̄т анахутылъық. 17 Иўырңа нагасюнӷилъкаки апыӷнакыси юӷаӷвигым югитнун. Нагасюнӷилъкаки талўа юӷаӷвигым
         юги, кияӷунъакыси язычнигыңулӷӣстун, налогымыңлъю қырңуҳтистыңулӷӣстун.18 Ипа уңипа̄тамси, сяңўа̄ алңунак асиҳтыкуфсигу нунами хўани, асиҳсяҳқа̄гуқ қилягмилъю.
         Сяңўа̄ алңунак итымускуфсигу нунами хўани, итымусяҳқа̄гуқ қилягмилъю.19 Иляңаныңлъю уңипа̄нъақамси, нунами хўани ма̄лӷугулютык итагнақутңукуфтык а̄пналютык
         сямың алңунак, Атама қилягмылңӯм апыӷӣҳлъықа̄ лъпытыгнун. 20 Қаюҳлъяк ма̄лӷуха̄т налиӷмың пиңаюха̄т қырңуӷуската хўаңа атымкун, акулңитнисяҳқа̄гуңа».Уңипаӷа̄ткыхкақ Сыӷывутинӷилңуқ Қыпҳаҳта21 Та̄хкын Петырым такулюку Иисус а̄птыка̄: «Атанық, ухпықа̄лгутма сыӷлытун пимаңинақаңаңа
         натын угляҳқака̄н сыӷывусяҳқақсикун? Кытўылъ ма̄ӷраӷвинля̄к?»22 Иисусым кӣмсиқа̄: «Ма̄ӷраӷвинлыхӣнақ сыӷывусяҳқақынӷитан, иўырңа 70 х 7. 23 Таўатын пӣмкын қаюҳлъяк Кияӷныӷым иглыӷутилъҳа Атаныҳпагулъҳани Қилягым хўатытуқ:
         Умӣлгым қыпҳаҳтыми игӣт ювӷӣӷьяҳтуқӣ ысҳаӷналюки асыңытуляңит. 24 Ӣўынлъю игӣт ювӷӣӷақӣ, умӣлыгмун итҳутка̄т қыпҳаҳта асыңылык 10,000 манимың. 25 Таўатын аңка̄н маниңилңуқ лъивикӯсяҳқамың асыңыминун. Ынка̄м умӣлгым акикысқыхкӣ лъңа,
         нулиҳа, авақутӣ, сяӷьяңилъю лъивикӯся̄люки асыңыңанун. 26 Иўырңа қыпҳаҳта сикмӯлъюни умӣлыгми мануңакун манигӯтыпихлъюни пика̄: “Утақӣгаҳтын!
         Лъивикна̄ӷақа қамахтыңъўа̄ӷлюку!” 27 Умӣлгым наңлъыгьягулъюку пуйгусқыхка̄ асыңыңа ынка̄м а̄ныстыка̄.28 Та̄хкын та̄на қыпҳаҳта а̄нлюни налъяқа̄ қыпҳаҳтылгутни ю̄к талъимат манимың асыңыкақ.
         Акуқаӷлюку уяқхўакун пика̄: “Лъивикиңа асыңыхпының!” 29 Қыпҳалгутаңан сикмӯлъюни наңлъыхсипихлъюни пика̄: “Утақӣгаҳтын, лъивикылъықамкын”.
         30 Иўырңа югым нагасимаңилъкаңа, йыӷлыги анусимиңлъяҳтыстыка̄ кынляңа асыңыңа лъивикылъҳанун.
         31 Иляңита қыпҳаҳтыт ысҳапаглюку таўатын пилъҳа, сыӷлыӷьягутыҳлъяглюку умӣлыгмыхнун апыӷьяҳтуқа̄т.
         32 Ынка̄м умӣлгым қыпҳаҳта та̄на тахсиқлъиӷлюку пика̄: “Уюқ сыӷлыпыста̄қ қыпҳаҳта! Лыганңам
         сыӷывутамкын асыңыҳлъяхпының, қаюҳлъяк наңлъыхсилӷӣтын. 33 Қыпҳалгутын наңлъыгьягусяқлъыгыстун катам хўаңа наңлъыгьягутылъымтун лъпык!” 34 Умӣлгым сякшитыпихлъюни та̄на қыпҳаҳта агля̄тыстыка̄ амью̄ткистынун анусимиңлъяӷвигмылңуӷнун
         кынляңа қамахтыңъўа̄ӷлюку асыңыңа лъивикылъҳанун.35 Ысҳа таўатыҳпигақ Атама қилягмылңӯм қамахлъюси пияҳқӣси, қамакын илюхпысиның сыӷывунъыӷилъкуфсики
         юлгутыси».

А̄пқуӷа̄лъҳыт Пылъҳутутылъыӷмың191 Иисусым тама̄кут апыҳтӯсяқныӷмың та̄қсямики аӷуляқыхкақ Галилеямың, нунаңанун Иудеям,
         иңлюңанилңуӷмун Кӣўым Иорданым. 2 Юлӷутыҳлъягыт малихлъыӷа̄тка̄т ынка̄м таўани на̄лъҳуқуқӣ қинуюгыт.3 Иляңита Фарисеит такулюку анагнӣлъқавигиӷналюку а̄птыка̄т: «Лӣлиҳтӯсямнъи итагнаҳта̄
         югым пыхтыкумигу нулӣни сяңўа̄ алңунак апалъюқлъюку?»4 Иисусым кӣмсиқӣ: «Атиҳтӣгастыкӣ Акузитыт Игақыхкат хўатын пилъҳит: “Пӣнлиӷьюхўа̄лъыӷми
         Кияӷнық юңлъяӷақңами улимакақыхкык югылъю, аӷна̄млъю”?» 5 Ынка̄м пикӣ: «Та̄на апалъюқлъюку югым атанилъю, на̄нилъю унилъюкык, нулиҳқулъҳӣк қырңуӷулъықук,
         ынка̄м ата̄сӣҳлъықук югусӣк. 6 Ынка̄ңам ма̄лӷугунаниҳтук, ата̄сӣҳтук югусӣк. Тама̄кын апалъюқлъюку Кияӷныӷым қырңуӷутыстыкакык
         йықай югым пылъҳутутысныӷилъикык».7 Фарисеит а̄птыка̄т: «Сяңанми Моисейем Лӣлиҳтӯсялитилъю югмун игалитысқылъюку нулиҳа
         пыхтухсиҳқамың, а̄нысима̄нлъю?»8 Иисусым кӣмсиқӣ: «Моисейем пыхтысяҳқа̄ҳтыстыкақӣ нулӣси қаюҳлъяк пиныҳлъюгулӷӣси.
         Иўырңа пӣнлиӷьюха̄лъыӷмың Кияӷныӷым таўатытысяҳқа̄нӷинъилюку пикақсяӷа̄. 9 Ынка̄м хўаңа пӣмси, югым пыхсяҳқақынӷита̄ нулӣни ўыткуқун гылӷаӷнӣқан. Пыхтыкумигу
         сямың алъяның апалъюлиӷлюни, нулиҳтунқихтыкуми гылгаӷнӣӷулъықуқ нулиҳқынҳамикун».10 Малихся̄ҳтыңита пика̄т: «Та̄наңинаҳа̄кан апалъюқ югым пыхтусиҳқа̄ нулӣӷминун, ю̄к
         нулиҳтунӷитыӷңа̄ӷми итагнаӷнаяҳтуқ».11 Иўырңа Иисусым пикӣ: «Та̄на апалъюқ тамаҳаӷми тугуклъиӷна̄нӷита̄т, иўырңа Кияӷныӷым
         иляңитнун тугуклъиӷьяҳқа̄ҳтыстыкақа̄. 12 Иляңи югыт нулиҳтӣгатут алъхықа̄тмыхның евнухыңъулютың. Иляңи нулиҳтӣгатут қаюҳлъяк
         югыт евнухыңлъяқақӣт. Паниның иляңи евнухыңўа̄қут пиниӷатаӷатун қыпҳа̄нъалюку Кияӷнық
         Атаныҳпагулъҳани Қилягым. Китум алңунак та̄на тугуклъиӷьяҳқақыхкумигу, тугуклъиӷлигу».Иисусылъю, Таӷнуҳа̄тлъю13 Та̄хкын таӷнуҳа̄т тагиткӣт Иисусымун ся̄флъюки юӷа̄ткысқылъюки. Та̄ўаңинақ малихся̄ҳтыт
         иныҳтыкӣт тагитистыңит таӷнуҳа̄т. 14 Иўырңа Иисусым пикӣ: «Йықай таӷнуҳа̄т тагилит хўаңамнун. Иныҳтыхпынаки, қаюҳлъяк Атаныҳпагулъҳа
         Қилягым таӷнуҳаӷыстун аюқылӷӣт пика̄т».15 Ынка̄м ся̄фтақлъюки қуястыкӣ, та̄хкын аӷуляқыхкақ.Аклъюңилңуқ Нукалъпигақ16 Та̄хкын югым такулюку Иисус а̄птыка̄: «Апыҳтуӷиста, сяңўа̄ пинилӷӣ пияҳқақсикун алъхыӷутусиҳқа̄люку
         кынлыңилңуӷмың уңувалъыӷмың?»17 Иисусым пика̄: «Сяңан а̄псиңа сяңўа̄ пинӣтаңа? Ата̄сиҳа̄гуқ пинилӷӣ. Кынлыңилңуӷмың
         уңувалъыңьюкувык қа̄ткики Кияӷныӷым қылӷусӣ».18 Нукалъпигам а̄птыка̄: «Накут?»Иисусым кӣмсиқа̄: «Юхтаҳпынаң. Гылгаӷнӣҳпынаң. Тыглыхпынаң. Иқлъыңиқуткихпынаң. 19 Қӯлваӷлюкык атанлъю, на̄нлъю. Пиниқлъюки юлгутытын пиниқылъыҳпытун лъпынун».20 Нукалъпигам пика̄: «Қамахлъюки та̄кут қа̄ткақанка. Сяңўа̄лъю пияҳқақсикун?»21 Иисусым кӣмсиқа̄: «На̄михтыңъўа̄ӷьюкувгу Кияӷныӷым писқылъҳа лъпынун, агляӷлютын қамахлъюку
         сяӷьян акиклъюку, акиңа тама̄на аклъюмалӷӣнун тунқуӷнакын. Ынка̄м қилягми аклъюңилгулъықутын,
         та̄хкын тагилютың малихнакывңа».22 Нукалъпигам нагалъюку, аӷуляқыхкақ ӣлъқыпихлъюни қаюҳлъяк аклъюңитыпихлъыҳӣ.23 Та̄хкын Иисусым малихся̄ҳтыни пикӣ: «Ипа пӣмси, пияқнаӷьяҳқа̄гуқ аклъюңилңуӷмун югмун
         итылъыҳқа̄ Атаныҳпагулъҳанун Қилягым. 24 Уңипа̄нъақлъя̄таӷамси иляңаның, пияқнӣсяҳқа̄гуқ верблюдым сюфлъюӷутылъыҳқа̄ сикӯм
         ӣйңакун, аклъюңилңӯм югым итылъыҳқа̄ның Атаныҳпагулъҳанун Кияӷныӷым».25 Малихся̄ҳтыт нагасямыхтыху таўатын пилъық сяӷӣӷаюхлъягумаӷмың пикат: «Кинаңам югулилъыңылъықа?»26 Иўырңа Иисусым таўавыҳлъюўа̄қ ысҳаӷлюки пикӣ: «Югыт пияҳқақынӷилъкаңит, Кияӷныӷым
         пияҳқақӣ».27 Та̄хкын Петырым пика̄: «Ысҳақаҳқутқун, сяңўа̄ қамахлъюку унилъюку малихтыкақамкын.
         Сяңўа̄ңам алъхыҳлъықыстыху?»28 Иисусым пикӣ: «Ипа пӣмси, нутаӷами нунами Иӷныӷа Югым ақумылъықуқ умӣлгусигныкун ақумутагмикун
         ниӷуҳқылъыӷмини. Та̄хкын лъпысилъю малигуткани хўаңамнун ақумлюси қуля ма̄лӷук сӣпнықлъюку
         умӣлгым ақумутӣтхун, иглыӷутилъықуси қуля ма̄лӷук сӣпнықлъюку рамкыни Израилым. 29 Ынка̄м хўаңа апалъюқлъюңа килъю алңунак унискумыхтыки мыңтыӷатың, аңлыгутытың, наятың,
         ататың, на̄тың, авақутатың, налиӷмың пӣтысиӷаӷвитың, нулялъықут ю̄к талъиматалъпаглюку.
         Кынлыңилңуӷмыңлъю уңувалъыӷмың алъхыӷулъықут. 30 Иўырңа а̄ңылӷӣлӷутыт укалӣҳлъықут ынка̄м укаванлыңӯт аңылъҳуҳлъықут».

Уңипаӷа̄ткыхкат Қыпҳаҳтыңи Пӣтысиӷаӷвигым201 Паниның Иисусым пикӣ: «Атаныҳпагулъҳа Қилягым юхтун аюқуқ виноградымың пӣтысиӷаӷвилык.
         Уна̄ңулюку а̄нлюни тугуля̄сяҳтуқақ қыпҳаҳтыкаҳқамың пӣтысиӷаӷвигминун. 2 Аӷныӷмун таўавык итагнақыхкӣ акилыҳтуӷналюки ата̄сикаҳта̄н динарийемың, та̄хкын қыпҳаӷьяҳтыстыкӣ.
         3 Стаманың иңлюлык кылъя̄гми а̄нықихлъюни ысҳақӣ югыт ныкывӷата̄ӷулъҳӣт сяхпынатың акилъпыгаӷвигми.
         4 Ынка̄м пикӣ: “Лъпысилъю пӣтысиӷаӷвимнун қыпҳаӷьяҳтык, акилыҳтуӷна̄ӷамси қыпҳалъыҳпысистун”.
         5 Ынка̄ңам қыпҳаӷья̄ткат. Та̄хкын аӷныӷым қука̄нилъю, пиңаюмилъю кылъя̄гмилъю таўатын
         пиля̄тақақ. 6 Ӣўынлъю талъиматни кылъя̄гми, акилъпыгаӷвигмун пикақ, та̄ўаңуқ паниның югым иляңи
         ныкывӷата̄ӷақыфтут. А̄птыкӣ: “Сяңафси хўа̄нтақыстык аӷнылъқусиқ сяхпынаси?” 7 Кӣмсиқа̄т: “Қаюҳлъяк китум алңунак тугунӷилъкаңилъю қыпҳаҳтыңулюта”. Ынка̄м пикӣ:
         “Нақам лъпысилъю қыпҳаӷьяҳтык пӣтысиӷаӷвимнун”.8 Иӷивгаӷьягу пӣтысиӷаӷвилгым пика̄ қыпҳаҳтыт на̄сқӯтистыңат: “Қыпҳаҳтыт туқлъюҳтыӷлюки
         акилыҳтуҳтыҳқи киңулиӷның сивулиӷнун”. 9 Талъимами кылъя̄гми қыпҳаӷья̄ткат тагиляӷа̄сямың акилыҳтӯсяңыхкат динарийякаҳта̄н.
         10 Ынка̄м сивулӣт қыпҳаҳтыт акилыҳтӯсяңатаӷаӷнақнилютың пика̄ялӷӣт, иўырңа тагиляӷа̄сялӷӣмың
         лъңитлъю акилыҳтӯсяңыхкат динарийкаҳта̄н. 11 Акилыҳтӯсяңьямың қивра̄ӷутка̄т пӣтысиӷаӷвигым юга. 12 Пика̄т: “Киңулӣлюки тугукаҳтын қыпҳаҳтут ата̄сиҳаӷмун афлъюмун. Хўаңкута уӷлыӷӣҳтукут
         пуқлъяҳлъягми аӷнылъқусиқ, иўырңа акилыҳтуӷатын хўаңкутыстун аңка̄н”. 13 Иўырңа югым пика̄ ата̄сиқ: “Нагатаҳтын, илякумта̄мни, пӯҳныӷитамкын. Итагнақыхкақан
         қыпҳаӷналютын ата̄сиҳаӷмун динарийемун. 14 Ынка̄м тугулюку акилыҳтӯсян агля̄. Акилыҳтуӷьюганка киңулӣт югыт тугуканка акилыҳтӯсяҳпытун
         аңка̄н. 15 Пиюкылъымтун маника атуӷьяҳқақақа. Ақиназӣн иӷлыгитутымның?”»16 Та̄хкын Иисусым пикӣ: «Ынка̄м тама̄кут киңулӣт сивулӣҳсяҳқа̄гут, сивулӣт киңулӣҳсяҳқа̄гут».Пиңайӣткун Иисусым А̄пқаңа Туқулъыҳқани17 Иисусым Иерусалимымун маю̄ткылъюку юлӷутның а̄футкӣ қуля ма̄лӷук сӣпнықлъюку малихся̄ҳтыни
         алыҳқуӷна̄люки. 18 Пикӣ: «Нагатык, Иерусалимымун маюӷнақукут. Таўани Иӷныӷа Югым тӯнылъықа̄т первосвященнигынунлъю,
         апыҳтуӷикаюгнунлъю Лӣлиҳтӯсяның ынка̄м нанқихлъюку туқусяҳқа̄нилъықа̄т. 19 Та̄хкын язычнигнун тӯнылъықа̄т. Таўани лыгасӣӷўа̄ткылъықа̄т, кахсягмихлъықа̄т, қақӯраҳлъықа̄тлъю.
         Иўырңа пиңайӣтаңани аӷныӷым уңуваҳтысяҳқа̄гуқ».На̄м Туңсилъҳа20 Та̄хкын Зеведейем иӷныӷыхкынка на̄ңат тагикақ Иисусымун иӷныӷыгни кылъқылъюкык. Мануңакун
         сыгысқуҳтыкақ а̄пфикналюку.21 Иисусым а̄птыка̄: «Сямың пӣқсин?» Аӷнам кӣмсиқа̄: «Акықӣңа Атаныҳпагулъыҳпыни иӷныӷыхка
         ақумыснакыхкын а̄лъҳа аӷынқигныҳпыгун, иляңа сяӷумигныҳпыгун».22 Иўырңа Иисусым пикӣ: «Лӣгикынӷитаҳси сяңутаңа туңсиқаҳси. Мыӷвикнаяӷыстыхӯ қаю̄сиқ
         мыӷьяҳқақа?»Кӣмсиқа̄к: «Пияқлъыгӯкуң».23 Иисусым пики: «Қайўа қаю̄симның мыӷылъықутык, иўырңа хўаңаңунӷитуқ накмӣӷьяҳқақ кимлъю
         ақумьяҳқа̄ткык аӷынқигнымкунлъю, сяӷумигнымкунлъю. Атама ята̄ҳқыхкақа̄к та̄кук ақумвихкак
         накмикыхкаминун».24 Та̄кут иляңита қуля малихся̄ҳтыт нагақуӷьямыхтыкык сяматкык аңлыгуткулъҳӣк угумиягуткахкыт.
         25 Та̄хкын Иисусым туқлъюӷлюки малихся̄ҳтыни, пикӣ: «Лӣсимакаси язычнигыт иглыӷутистыңита
         атанӷутақӣт ютың, а̄ңўа̄ӷуҳтыкатлъю югита юкыҳқуткақӣт. 26 Иўырңа лъпыси таўатысяҳқа̄нӷитуси. Налиҳси иглыӷутистыңуюкуми қыпҳаҳтыңуҳлъи лъпысинун.
         27 Налиҳси а̄ңылъыҳпига̄юкуми қыпҳаҳтыля̄ӷуҳсяҳқа̄гуқ лъпысинун, 28 катам таўатын Иӷныӷан Югым пилъҳатун. Тагимаңитуқ қыпҳа̄тысқылъюни иўырңа тагика̄гуқ
         қыпҳа̄тиналюни, тӯналюкулъю уңувалъыни навыҳқылъисиқналюку угляпихлъыҳӣнун югнун».Иисусым На̄лъҳускык Ая̄как Югык29 Иисусылъю малихся̄ҳтыкулъҳӣт Иерихонымың аӷуляқумалюки юлӷутыҳлъягым малихтыка̄т Иисус.
         30 Та̄ўаңуқ тумыт сяниңитни ая̄как югык ақумлютык. Нагақуӷьямыгныгу Иисус наӷуҳнилюку
         акилӷӯкак: «Атанық, Иӷныӷани Давидым, наңлъыгьягутаҳтикуң!»31 Юлӷутым иныҳтыкакык, ныпӣӷысқылъюкык. Иўырңа қывӯтаӷалъюку ўата акилӷӯкак: «Атанық,
         Иӷныӷани Давидым, наңлъыгьягутаҳтикуң!»32 Ынка̄м Иисусым аӷулӣӷлюни туқлъюӷлюкык а̄птыкакык: «Сясқылъютык пӣқыстык хўаңамнун?»33 Кӣмсиқа̄к: «Атанық, ийыпут ысҳаҳтыстаҳтики!»34 Иисусым наңлъыгьягулъюкык ӣйңит ся̄фтыкӣ. Таўаниңинақ ысҳа̄сягуткак ынка̄м малихтыка̄т.

Иисусым Ка̄тылъҳа Иерусалимымун211 Иисусылъю малихся̄ҳтыкулъҳӣт туӷа̄ӷьялӷӣмың Иерусалимымун, ка̄тка̄т Виффагиямун Елеоным
         найӷаҳанун. Таўани каяхтыкакык ма̄лӷук малихся̄ҳтыгни иглыҳтыкыстӣсқылъюкык. 2 Хўатын пики: «Иңавык нынун агляӷлютык таўаниңинақ ысҳаҳлъықаҳтык пытугңалӷӣ осёл нуӷалык.
         Итымлъюкык тагинъакыхси хўаңамнун. 3 Китум алңунак сямың пикаңистык, хўатын пинакыси: “Атанӷым аклъюка̄к”. Таўаниңинақ
         тагитыслъықа̄к хўаңамнун».4 Хўатын пика̄фтуқ апыӷӣӷналюку ӯкналиқистым пилъҳа:5 «Уңипа̄сяҳтуҳқи, Сионыӷмӣт:“Ысҳақаҳтыхуқун, умӣлыхпыси такўа̄қӣси.Қусывыгңа̄қ осёлыкун иглыҳтақуқ,осёлым нуӷа̄кун”».6 Ынка̄м малихся̄ҳтык иглыҳтыкыстаӷлютык сивуңитни, Иисусым писқылъҳатун пикак. 7 Осёл нуӷаҳтӯма̄н тагитка̄к Иисусымун. Қа̄слъӣт а̄ткатың матаҳлъюки тыӷикусяк қа̄йңитхун
         лъикӣт. Та̄хкын Иисус ақумыхкақ. 8 Юлӷутыҳлъягым тумытхун а̄ткатың ся̄хтыкӣт, ынка̄м иляңи уқфигым авая̄ның икутақлъютың
         тумыт лъиляҳтуӷвикыхкӣт. 9 Юлӷутыӷлягыт Иисусым сивуңанилңӯтлъю, киңуңанилңӯтлъю акилӷӯткат:«Усюқнаҳалык Иӷныӷа Давидым!Кияӷныӷым қуяслъигу тагилӷӣ а̄тҳакун Атанӷым!Усюқилъық қилягмылңуӷмун!»10 Иисус итыӷьян Иерусалимымун, қамахлъютың Иерусалимыӷмӣт кагайгунъықыхся̄ткат хўатын
         пимаӷмың: «Кинаңа̄ўа уна ю̄к?»11 Иисусым малихтыстыңита юлӷутыҳлъягыт кӣмсиқӣт: «Иисусыңӯқ, ӯкналиқиста, Назаретымың
         Галилеямылңуӷмың пиңӯқ».Иисус Храмымун Пилӷӣ12 Иисус Храмымун итыӷлюни а̄нысқуқӣ қамахлъюки тукфиҳтулӷӣтлъю, акикулӷӣтлъю. Та̄хкын
         манимың навыҳқуҳтытлъю қаюӷвигит улъыҳқуқӣ, ақумутӣтлъю қаўа̄гмың акилъпыгаҳтыт. 13 Ынка̄м пикӣ:«Игақңа̄қ Акузитни Игақыхкани:“Мыңтыӷама атилъқысяҳқақа̄, Юӷаӷвик”.Иўырңа лъпыси ӣӷаӷвигуҳтаҳси тыглыгнӣҳтынун!»14 Та̄хкын ая̄катлъю, иӷулъюгмылңӯтлъю такука̄т Иисус Храмымун, ынка̄м на̄лъҳуқуқӣ. 15 Первосвященнигытлъю, апыҳтуӷикаюгытлъю Лӣлиҳтӯсяның ысҳапаглюки алъя̄ҳлъюхўаҳтилъҳи
         Иисусым, нагалъюкилъю таӷнуҳа̄т Храмыми акилӷӯлӷӣт хўатын: «Усюқилъық Иӷныӷанун Давидым!»
         ынңа̄талъ угумиюкат.16 Ынка̄м Иисус а̄птыка̄т: «Наганъыӷисикӣ таӷнуҳа̄т сямың пикатаңи?»Иисусым кӣмсиқӣ: «А̄а, нагатанка. Атиҳтӣгастыхӯ Акузитыт Игақыхкат пилъҳит:“Қа̄нӷитхун таӷнуҳа̄тлъю, алъхынҳаҳа̄тлъю ята̄ҳқыхкақан усюқилъық лъпынун катам?”»17 Та̄хкын Иисусым унилъюки, Иерусалимымың Вифанияткақ қаваӷналюни тама̄ни.Иисусым Палиҳтыстыкаңа Уқфик18 Иисус уна̄ңулюку утыӷнӣткылъюку Иерусалимымун игатақақ. 19 Тумыт ся̄ӷўитни ысҳақа̄ смоквам уқфига. Такулюку пияқминигу қуқуңара̄ӷина̄фтуқ смокваңунани.
         Ынка̄м уқфик таўавык пика̄: «Алъямыңлъю пӣтыстина̄нӷитутын». Таўаниңинақ уқфик палиқақ.20 Малихся̄ҳтыт таўатын пилӷӣ ысҳапаглюку, сяӷӣӷаюгуткылъюку а̄птыка̄т: «Натын уқфик
         сюкатыпихлъюни палиҳта?»21 Иисусым кӣмсиқӣ: «Ипа пӣмси, малӷуклъилъңуна̄н ухпықилъылгукуфси, хўаңамтун пилъықуси,
         ысҳапалъыҳпысистун смоквам уқфига. Таўатыңинақ пина̄нӷитуси талўа уна на̄йӷақ каяхтыкуфсигу:
         “Ӣклъютын лъпынун мыӷмун милю̄тын”, лыган пилъықуқ. 22 Сямың алңунак а̄птыкуфси юӷакун ухпықилъылгукуфси алъхыӷусяҳқа̄гуси».Иглыӷутистыт А̄пқуӷа̄қаңат Иисус23 Иисус ка̄лъюни Иерусалимымун Храмымун ӣтқақ. Апыҳтуӷималюку, первосвященнигытлъю,
         сӣванлъыӷытлъю такулюку а̄птыка̄т: «Уңипа̄тикут китум қылыҳтатын таўатын писқылъютын,
         налиӷмың китум қылылъҳакун таўатын пиңузин?»24 Иисусым кӣмсиқӣ: «Хўаңалъю а̄пнақамси. Кӣмсиқуфсиңа хўаңалъю уңипа̄лъықамси китумун
         қылӷуматка. 25 Китум қылыҳтагу Иоанн крестиӷаӷисқылъюку? Кияӷныҳта̄ўа̄ налиӷмың югмың пиңўа̄?»Та̄хкын лъңитның акузимҳуткат: «Сямың пинақыстыху? Кӣмсиқумтыху Кияӷныӷмың пиңунилюку,
         хўатын пилъықӣлъю: “Сяңанңам ухпықынӷистыху Иоанн?” 26 Иўырңа: “Югмың пиңуникумтыху”, қымалъ юлӷутыт сялъықӣлъю, қаюҳлъяк қамахлъютың ухпықыхка̄т
         Иоанн ӯкналиқистыңунилюку». 27 Ынка̄м кӣмсиқа̄т Иисус: «Налъюкаҳпут».Иисусым пикӣ: «Хўаңалъю уңипа̄нъа̄нӷитамси китумун қылылъыңыхка̄тка таўатын пилъымнун».Иисусым Уңипаӷа̄ткыхкык Югым Иӷныӷык28 Та̄хкын Иисусым а̄птыкӣ: «Натын уна сюмыҳтаӷа̄ткылъықыстыху? Югңуқ та̄ўа ма̄лӷугыгның
         иӷнылык. Сивулиӷмун пилюни пика̄: “Иӷнымни, аӷныӷми хўани виноградымың пӣтысиӷаӷвимнун
         қыпҳаӷьяҳа̄тын!” 29 Иӷныӷан пика̄: “Ўӣн пиюнӷитуңа”. Иўырңа аӷныӷми та̄кўани авутыҳқылъюни қыпҳаӷьяқақ.
         30 Та̄хкын тӯңлиҳа̄нун иӷныӷми пилюни, таўатыҳпигақ пика̄. Иӷныӷан пика̄: “А̄а, пилъықуңа”,
         иўырңа пимаңилңуқ». 31 Иисусым а̄птыкӣ: «Налӣм иӷныӷан қа̄ткыхкақагу атани?»Кӣмсиқа̄т: «Сивулӣм».Ынка̄м Иисусым пикӣ: «Уңипа̄тамси налогмың қырңуҳтыстытлъю, аӷнатлъю акикикаюгыт югусимыхның
         сивухпысини итыӷа̄тңӯт Атаныҳпагулъҳанун Кияӷныӷым. 32 Иоанным Крестителым уңипа̄сяҳтуқақӣси натын кияҳтылъыҳқамың Кияӷныӷым пиюкылъҳатун,
         иўырңа ухпықумаңитаҳси. Нақам налогмың қырңуҳтистытлъю, аӷнатлъю акикикаюгыт югусимыхның
         ухпықыхкақа̄т. Талўа киңуңаның ысҳапакақыӷңа̄ҳпысики ухпықыхкаңат Иоанн, паниның лъпыси
         авутыҳқылъюсилъю сыӷлыҳқынъанилъҳитуси, ухпықумаңитаҳсилъю».Иисусым Уңипаӷа̄ткыхкаңи Сыӷлыӷыт Пӣтысиӷаҳтыт33 Иисусым пикӣ: «Иляңа уңипаӷа̄н нагатыху. Та̄ўаңуқ ю̄к пӣтысиӷақақ виноградымың нунамикун.
         Миңлъюлюку, ля̄гуткакык виноградымун қагыҳқӯсик, ныкыфтыка̄лъю ӯсқалӷӣ кылыңакивихкақ.
         Та̄хкын навӷитка̄ виноградымың пӣтысиӷаӷвини пӣтысиӷаҳтынун афлъыңакысқылъюку. Та̄хкын
         лъңа иляңанун нунам агляқақ. 34 Сяӷнаяҳқа̄ҳсята виноградыт, пӣтысиӷаӷвилгым қыпҳаҳтыни каяхтыкӣ ныңини ақфасқылъюки.
         35 Иўырңа пӣтысиӷаҳтыт акуқаӷлюки қыпҳаҳтыт, ата̄сиқ анагулыҳта̄ка̄т, иляңа туқутка̄т,
         пиңая̄т милюҳпага̄таҳӣнақ туқутка̄т. 36 Қыпҳаҳтыми иляңи каяхлъя̄тақӣ, сивулиӷның угляӷатаӷаӷлюки, лъңитлъю таўатыңўа̄қ пиля̄тақӣт.
         37 Қынўат иӷныни каяхтыка̄ лъңитнун, хўатын пимаӷми: “Ипапыста̄қ сӣвакылъықа̄т иӷнықа”.
         38 Иўырңа пӣтысиӷаҳтыт ысҳаӷлюку пӣтысиӷаӷвилгым иӷныӷа хўатын пикат: “Ӯм иӷныӷан пилӣлъықа̄
         уна нуна атани туқукан. Туқускумтыху хўаңкута пилӣлъықаҳпут уна виноградымың пӣтысиӷаӷвик”.
         39 Ынка̄ңам акуқаӷлюку, пӣтысиӷаӷвигмың милю̄лъюку туқутка̄т».40 Иисусым а̄птыкӣ: «Пӣтысиӷаӷвилгым тагикуми сялъықаки пӣтысиӷаҳтыт?»41 Первосвященнигытлъю, сӣванлъыӷытлъю кӣмсиқа̄т: «Сыӷлыпыста̄тун туқулъықӣ та̄кут сыӷлыӷыт
         югыт. Та̄хкын навӷилъықа̄ пӣтысиӷаӷвини алъянун пӣтысиӷаҳтынун. Сяӷналъыҳқақ ка̄скан
         ныңӣлъықа̄т».42 Иисусым пикӣ: «Атиҳтӣгастыкӣ Акузитыт Игақыхкат хўатын пилъҳит?“Уйӷак та̄на мыңтыӷаңлъяҳтыт иҳсякыхка̄т мыгнуналъыҳпига̄ҳтыка̄гуқ уйӷак.Та̄на Атанӷым пилъқа̄, ураң пинилъыҳпига̄гуқ хўаңкунъун!”43 Ынка̄ңам уңипа̄тамси, Атаныҳпагулъҳа Кияӷныӷым лъпысиның аўисяҳқа̄гуқ, ынка̄м тӯньяҳқа̄гуқ
         югнун пӣтыстияҳқанун плодыңаның Атаныҳпагулъҳым». 44 «Кина алңунак та̄хун уйӷахкун иқукуми, пылимьяҳқа̄гуқ. Кина алңунак та̄м уйӷагым ифкаӷвикыхкумигу
            сифта̄ҳқылъықа̄».45 Первосвященнигытлъю, Фарисеитлъю нагалъюки Иисусым уңипаӷа̄таңи лӣгикыхка̄т Иисусымңуқ
         лъңит акузиткақыфтӣ. 46 Ынка̄м тугуюкақсяқаңат, иўырңа алиңыхкат юлӷутыҳлъягның қаюҳлъяк ухпықыхкаңат Иисус
         ӯкналиқистыңунилюку.

Иисусым Уңипаӷа̄ткыхкаңа Ныңуҳнақылӷӣм Нықынӷаҳқылъҳа221 Та̄хкын Иисусым апыҳтуӷля̄тақӣ та̄кут югыт уңипаӷа̄тытхун. Пикақ: 2 «Атаныҳпагулъҳа Қилягым хўатытуқ, умӣлгым иӷныни ныңуҳнақылӷӣ ята̄ҳқутка̄ нықынӷаҳқунъалюку.
         3 Қыпҳаҳтыни каяхтыкӣ уңипа̄сяҳтӣсқылъюки тахсиқлъиқат ныңуӷутым нықынӷаҳқылъҳанун тагиляӷа̄тысқылъюки,
         иўырңа тагиюнӷиткат. 4 Та̄хкын умӣлгым пикӣ иляңи қыпҳаҳтыни: “Уңипа̄сяҳтуҳтыки тахсиқлъиқанка нықынӷаҳқылъымнун,
         ныӷьяҳқанңуқ апыӷӣҳтут. Туқутӣҳтысима̄нка юхта̄ныӷның тыӷикусяның, қуўинталӷӣныңлъю
         нуӷаӷның. Ынка̄м сяңўа̄ қамахлъюни апыӷӣҳтуқ. Тагилинңуқ ныңуӷутым нықынӷаҳқылъҳанун!”
         5 Иўырңа ақылъқаҳқат тахсиқлъиқӣт ўа̄кумаңилңӯт. Йыӷлыги навык сяяҳтӯткат, ата̄сиқ пӣтысиӷаӷвигминун
         пикақ, иляңа акилъпыгаӷвигмун, 6 умӣлгым қыпҳаҳтыңи иляңита акуқаӷлюки сякусӣқлъюки туқуқуқӣт. 7 Умӣлык сякшитыҳлъякақ ынка̄м пилъюўаҳтыни каяхтыкӣ. Туқуқуқӣт юхтақат, кумаҳтыка̄тлъю
         ныңат. 8 Та̄хкын қыпҳаҳтыни пикӣ: “Ныңуҳнақым нықынӷаҳқусиҳқӣ апыӷӣҳтут. Ақылъқаңлъяқақсяқынка
         сыӷлытун пика̄тмыхның тагипагниңитут. 9 Ынка̄ңам а̄нлюси тумынун налъяқаси қамахлъюки югыт нықынӷаҳқысяҳтӣсқитыки”. 10 Қыпҳаҳтыт а̄нлютың тумыни қамахлъюки налъяқатың сыӷлыӷуяӷңа̄та, пиниӷьяӷңа̄та ныӷьяҳтӣсқыхкӣт,
         ынка̄м ныңуӷутфик ыслъықаӷаҳтыкақ.11 Умӣлгым ысҳаӷьяҳтуӷьяқминики ақылъқат, ысҳақа̄ ю̄к а̄симаңилңуқ ныңуҳнақылӷӣм а̄тка̄мың.
         12 Ынка̄м а̄птыка̄: “Илякумта̄мни, натын итыҳсин ныңуҳнақылӷӣм а̄тка̄мың а̄тыхпынаң?”
         Югым кӣмсиҳпагниңитка̄. 13 Та̄хкын умӣлгым қыпҳаҳтыт пикӣ: “Ӣхилъю, итыгӣлъю асиҳлъюки қагавык мамлыгмун милю̄тыху,
         таўани югыт қиялъықут хутытыңлъю тышқита̄хтаҳлъықӣт”».14 Иисусым та̄қниқӣ акузилъыни хўатын: «Угляпыста̄қ тахсиқлъиқа̄ӷңа̄н, иўырңа паляҳа̄гут
         накмикыхка̄т».А̄пқуӷўа̄лъық Налогмың15 Та̄хкын Фарисеит унилъюку Иисус агӷиткат натын анагнӣлъқавигиӷналюку Иисус акузилъҳакун.
         16 Ынка̄м каяхтыкӣт иляңи малихся̄ҳтытын, иляңилъю Иродианыт Иисусымун. Хўатын пика̄т:
         «Апыҳтуӷиста, лӣсимакамкын акузӣқутын ипаңулюку. Апыҳтӯсянлъю натын Кияӷныӷым кияҳтысқысюлъҳа
         ипаңӯқ. А̄ңўа̄ӷуяӷңа̄та, укавансяӷңа̄та паниның апыҳтуӷақатын таўатыҳпигақ. 17 Ынка̄м уңипа̄таҳтикут натын сюмыҳтаӷалъыҳпының. Кияӷныӷым Лӣлиҳтӯся̄ни ылъқуӷутңа̄
         лъивикилъыҳқаҳпут налогмың Кесарымун? Лъивикилъта̄а налиӷмың пинӷитылъта?»18 Иисусым лӣсимакыхкӣ сыӷлытун пиюгукаңат, ынка̄м пикӣ: «Пинӣюгныӷни лъпыси! Сяңама
         анагнӣлъқавигиӷнақуткыстыңъа? 19 Кылгувикитыңъа манимың налогмун лъивикисиҳқамың».Ынка̄м тагитка̄т манимың. 20 Та̄хкын а̄птыкӣ: «Китум хинақагу уна? Китум а̄тқагу уна?»21 Кӣмсиқа̄т: «Кесарым».Ынка̄ңам Иисусым пикӣ: «Тӯнитыки Кесарымун тама̄кут Кесарым пиңи, тӯнитыки Кияӷныӷмун
         тама̄кут Кияӷныӷым пиңи».22 Нагасямыхтыху сяӷӣӷаюкат та̄хкын унилъюку аӷуляқыхкат.Саддукеит Анагнӣлъқавигиӷнақуткыхкаңат Иисус23 Таўани аӷныӷми Саддукеит а̄псяҳтуқа̄т Иисус. Тама̄куңӯт ухпықиңигалңӯт туқукат уңуваҳтыкаюгутаңи.
         24 Пика̄т: «Апыҳтуӷиста, Моисейем Лӣлиҳтӯсӣ пика̄гут: “Ю̄к нулиҳтуӷлюни туқукан авақутихпынани,
         аңлыгутаңан тугуяҳқақа̄ угиңиӷақ авақутинъалюку аңлыгутни туқукақ”. 25 Ма̄нсяҳтут ма̄ӷраӷвинлык югыт аңлыгуткулъҳӣт. Нуйыклъиқ нулиҳтуӷлюни авақутихпынани
         туқука̄гуқ. Ынка̄м нулиҳа аңлыгутаңан тугука̄. 26 Тӯңлиҳа̄лъю аңлыгутаңа туқӯқ авақутихпынани. Ынка̄м пиңая̄н аңлыгутаңан туга̄ та̄на
         аӷнақ. Қамахлъютың туга̄қлъюку туқуляӷа̄тут авақутихпынатың. 27 Киңулӣлюни аӷнақ туқука̄гуқ. 28 Уңипа̄таҳтикут, уңуваҳтӯтылъҳым аӷныӷани китум аӷнақ нулиҳқылъықагу, қамахлъютыңқун
         тугукақыхкаңат?»29 Иисусым кӣмсиқӣ: «Анахутңа̄си қаюҳлъяк лӣгикигатаси Акузитыт Игақыхкат, талўа аҳтуӷьяҳқа̄нӷилъҳа
         Кияӷныӷым. 30 Туқукат уңуваҳтӯскумың ныңуӷусяҳқа̄нӷитут, яқулгыстун қилягмылңуӷыстун. 31 Атиҳтӣгастыхӯ Кияӷныӷым апылъҳа лъпысинун туқукат уңуваҳтӯтылъыҳқӣтның? Хўатын пика̄гуқ:32 “Кияӷнықа̄ңа Авраамым, Кияӷнықа̄ңа Исаакым, Кияӷнықа̄ңалъю Иаковым”.Кияӷнық Кияӷнықа̄т уңувалӷӣт, нака̄н туқукат».33 Иисусым апыҳтуӷилъҳа юлӷутыҳлъягыт нагалъюку, сяӷӣӷаягутыҳлъяка̄т.Аңылъыҳпигақ Лӣлиҳтӯсяқ34 Фарисеит нагақуӷьямыхтыки Саддукеит Иисусымун ныпӣҳқўа̄нилюки қырңуӷуткат. 35 Ата̄сим Фарисеим апыҳтуӷистыңан Лӣлиҳтӯсят а̄пқуӷа̄қа̄ Иисус анагнӣлъқавигиӷналюку.
         36 Хўатын а̄птыка̄: «Апыҳтуӷиста, натуңа̄ўа аңылъыҳпигақ Лӣлиҳтӯсяни?»37 Иисусым кӣмсиқа̄: «“Атаным Кияӷныӷа пиниқсяҳқақан қамахлъюку илюхпыгун, қамахлъюку
         уңувасиҳпыгун, қамахлъюку умьюгаҳпыгун”. 38 Та̄на аңылъыҳпига̄гуқлъю, мыгнуналъыҳпига̄гуқлъю Лӣлиҳтӯсяқ. 39 Тӯңлиҳа̄ аңылъыҳпигақ Лӣлиҳтӯсяқ сивулиҳтун аюқуқ: “Пиниқсяҳқақатын юлгутытын пиниқылъыҳпытун
         лъпынун катам”. 40 Та̄кук Лӣлиҳтӯсяк туныма̄гук тамаҳӣтнун Лӣлиҳтӯсянунлъю, апыҳтӯсӣтнунлъю ӯкналиқистыт».А̄пқуӷўа̄лъық Христосымың41 Та̄хкын Иисусым а̄птыкӣ Фарисеит қырңуӷутңамалюки: 42 «Натын сюмыҳтаӷа̄ткақыстыху Христос? Китум иӷнықагу?»Кӣмсиқа̄т: «Иӷнықа̄ Давидым».43 Иисусым а̄птыкӣ: «Сяңанңам Давидым акузӣқңами Аглыӷналӷӣгныкун Таӷныӷагныкун атиҳтагу:
         “Атаныӷмың”? Хўатын пика̄лӷӣ:44 “Атанӷым пӣ Атанқа, Ақуми аӷынқигнымкун,кынляңа аңуяхтын итыгаҳпык асиңанун лъӣҳтылъымнун”.45 Давидым атӣмакагу: “Атаныӷмың” натын иӷнықагу?»46 Налиҳӣнӣта̄ Фарисеит кӣмсиҳпагниңитка̄т Иисус. Та̄хкын кынлыклъюку китум алңунак тытугьягутка̄т
         а̄пныӷмың.

Иисусым Кылыңася̄ӷускаңи Апыҳтуӷикаюгыт Лӣлиҳтӯсяның, Фарисеиныңлъю231 Та̄хкын Иисусым пикӣ юлӷутытлъю, малихся̄ҳтынилъю: 2 «Апыҳтуӷикаюгытлъю Лӣлиҳтӯсяның, Фарисеитлъю ақумга̄т Моисейем ақумута̄кун. 3 Тама̄кын апалъюқлъюку қа̄ткақитыки қамахлъюки апыҳтӯсӣт лъпысинун, иўырңа лъңита сялъҳит
         малихтыхпынаки. Сясқақӣси нақам лъңита пиңигатӣт. 4 Апыҳтуӷилъҳит Лӣлиҳтӯсяның пияқнапихтут югнун қа̄ткысяҳқа̄лютың. Апыҳтӯсӣт уқихтуқастун
         акмагыстун аюқут акмахтыстақыхкаңит югнун, нақамлъю талўа ата̄сиҳақ иӷныӷўа̄ҳтың атуқигата̄т
         каюсӣнъалюки акмагитның.5 Қамахлъюки пинитун пилъытың пӣқӣт ысҳаҳсяқналюки югнун. Талъимыхтыхунлъю, қагумыхтыхунлъю
         қилъҳутақӣт патыҳта̄ӷалъюки сялңаўа̄ҳа̄т Акузитның Игақыхканың ималгыт, қа̄слъимыңлъю
         қуӷалъкутӣт та̄клъюки улима̄қӣт. 6 Нықынӷаҳқымъи, ақумьюныҳтӯт а̄ңўа̄ӷуҳтыкат ақумутӣтхун, синагоганилъю таўатылңуҳтыхун
         ақумьюныҳтӯт. 7 Қӯлваҳтысюгақут акилъпыгаӷвигни, атӣсқысюгақутлъю: “Апыҳтуӷистымың”. 8 Иўырңа лъпыси атиҳтыстыхпынаси: “Апыҳтуӷистымың” қаюҳлъяк ата̄сӣгуқ Апыҳтуӷистызи,
         аңлыгуткулъҳӣстун аюқуси. 9 Кина алңунак атиҳпына̄н: “Атамың” нунами хўани, қаюҳлъяк ата̄сӣгуқ Атази қилягмылңуқ.
         10 Талўа китумун алңунак атиҳтыстыхпынаси: “Иглыӷутистымың” қаюҳлъяк ата̄сӣгуқ иглыӷутистызи,
         Христосыңӯқ. 11 Та̄на аңылъыҳпигақ қыпҳаҳтыкаҳқақаҳси. 12 Кина алңунак лъңаның аңлистыкуми қусывыхтысяҳқа̄гуқ, ынка̄м кина алңунак лъңаның қусывыхтыкуми
         аңлистылъыңьяҳқа̄гуқ».Иисусым Пинӣюгныӷуникаңи Апыҳтуӷикаюгыт Лӣлиҳтӯсяның Фарисеитлъю13 «Иўырңа сыӷлыӷўа̄ӷунақңӯси лъпыси апыҳтуӷикаюгни Лӣлиҳтӯсяның, Фарисеинилъю! Пинӣюгныӷӯси!
         Ӯмгутақаси итыӷнақылӷӣт Атаныҳпагулъҳанун Қилягым. Лъпыси катам ӣтҳигатуси, аӷулӣҳтақасилъю
         итыӷьюлӷӣт!14 Сыӷлыӷўа̄ӷунақңӯси лъпыси апыҳтуӷикаюгни Лӣлиҳтӯсяның, Фарисеинилъю! Пинӣюгныӷӯси!
            Ысҳаӷля̄тақулюки угиңиӷат мыңтыӷӣӷақаси. Та̄хкын пиниӷнилюси писқылъюси та̄клъюку
            юӷаӷақуси. Тама̄кын апалъюқлъюку аӷью̄лъыңыҳлъягьяҳқа̄гуси!15 Сыӷлыӷўа̄ӷунақңӯси лъпыси апыҳтуӷикаюгни Лӣлиҳтӯсяның, Фарисеинилъю! Пинӣюгныӷӯси!
         Иглыӷа̄қуси кылъӣкунлъю, қӯткунлъю иваӷналюку ата̄сиқ ю̄к ухпыҳнъалюку лъпысистун.
         Та̄хкын апыҳтӯсяси ухпықыхкаки апыҳтӯсяҳпыси агляҳтысяҳқа̄ҳлъықа̄ геенамун, ынка̄м
         лъпыси аӷью̄лъыҳпысиның малӷуҳқыңъа̄н аӷью̄лъыңьяҳқа̄гуқ!16 Сыӷлыӷўа̄ӷунақңӯси лъпыси, ая̄кани иглыӷутистыни! Апыҳтуӷӣқуси хўатын: “Кина хўатын
         пикуми: ‘Акықӣңа Храмкун’ та̄на пикатңунӷитуқ. Иўырңа кина хўатын пикуми: ‘Акықӣңа
         золотаңакун Храмым’ пияҳқапыста̄қа̄ акықусяни”. 17 Лъпыси ая̄кани тымңитхўастыни! Наликык мыгнунаӷатаӷаҳтак, золото, налиӷмың Храм аглыӷнаҳтыстилӷӣ
         золотамың? 18 Апыҳтуӷӣқусилъю хўатын: “Кина хўатын пикуми: ‘Акықӣңа аҳқыфигыгныкун’, та̄на пикатңунӷитуқ.
         Иўырңа кина хўатын пикуми: ‘Акықӣңа тунусякун аҳқыфигыгнилңуҳқун’, пияҳқапыста̄қа̄
         акықусяни”. 19 Ая̄ңаҳа̄лык лъпыси! Наликык мыгнунаӷатаӷаҳтак, тунусяқ налиӷмың аҳқыфигык аглыӷнаҳтыстилӷӣк
         тунусямың? 20 Ынка̄ңам кина акықикуми аҳқыфигыгныкун, акықиңӯқ та̄хунлъю, сякунлъю тамаҳа̄кун аҳқыфигыгнилңуҳқун.
         21 Киналъю акықикуми Храмкун, акықиңӯқ та̄хунлъю, кияҳлъыҳӣкунлъю таўани. 22 Киналъю акықикуми қиляхкун, акықиңӯқ Кияӷныӷым ақумутахкынкунлъю, ақумгалӷӣкунлъю
         таўани.23 Сыӷлыӷўа̄ӷунақңӯси лъпыси апыҳтуӷикаюгни Лӣлиҳтӯсяның, Фарисеинилъю! Пинӣюгныӷӯси!
         Кияӷныӷмун тӯнақаси қуляҳқылъҳи нықмун нықниҳся̄тыт, мятат, укропыт, тминыт. Иўырңа
         авылӷаӷақаси апыҳтӯсят мыгнунаӷатаӷалӷӣт Лӣлиҳтӯсянилңӯт катам: танӣлъҳитылъық, наңлъыхталъық,
         ата̄сӣӷмытылъық. Та̄кут атуҳқақсяӷаси авылӷафқӣта иляңилъю Лӣлиҳтӯсят. 24 Ая̄кани иглыӷутистыни! Юхтун аюқуси ңӯйңа̄ӷақ мыӷьяҳқаминың иқилъюку та̄хкын верблюд
         тӯфлъықа̄!25 Сыӷлыӷўа̄ӷунақңӯси лъпыси апыҳтуӷикаюгни Лӣлиҳтӯсяның, Фарисеинилъю! Пинӣюгныӷӯси!
         Қаю̄сисилъю сягнысилъю қа̄йңи сяңихтақаси, нақам имиӷңа̄т ўаяӷнӣқаҳпысиныңлъю, пакигнӣлъыҳпысиныңлъю.
         26 Ая̄ңалӷӣ Фарисей! Сивуклъюкык сяңихтикык илюңик қаю̄симлъю сягныӷымлъю ынка̄м қа̄скулъютыклъю
         укмаңӣлъик!27 Сыӷлыӷўа̄ӷунақңӯси апыҳтуӷикаюгни Лӣлиҳтӯсяның, Фарисеинилъю! Пинӣюгныӷӯси! Туқукат
         сялңагистун аюқуси пӣнықыхкат қатылӷӣмың. Ысҳақа̄лютың қа̄йңи пиниҳалык, иўырңа қама
         имақут ныҳқуӷругмыңлъю, аӷулъыӷмыңлъю. 28 Лъпысилъю таўатытуси. Қайыхпысиның пиниҳсюгниҳлъягыт, иўырңа илюхпысини пинӣюгныӷӯси,
         апыҳтӯткаси Лӣлиҳтӯсят атуқигатаси».Иисусым Уңипа̄скаңи Аӷью̄лъыҳқӣтның29 «Сыӷлыӷўа̄ӷунақңӯси лъпыси апыҳтуӷикаюгни Лӣлиҳтӯсяның, Фарисеинилъю! Пинӣюгныӷӯси!
         Мыңтыӷасқўа̄ңлъяӷақаси лъӣвӷитхун ӯкналиқистыт, пиниӷнаҳсяӷақасилъю лъӣвӷит тама̄кут
         кияҳтыкат ылъқуӷулъютың Кияӷныӷмун. 30 Та̄хкын хўатынлъю пӣқуси: “Ныӷиӷлюку кияҳтыка̄яқумта сивунымнъи, туқуқулгусиӷнаянӷитңўа̄ӷапут
         ӯкналиқистының”. 31 Таўатын акузилъыҳпысигун лӣгикыстуси, киңунқынъилюси туқуқуҳтыңитнун ӯкналиқистыт.
         32 Ынка̄м ся̄қыстык сивуныҳпыси пӣнлиқа̄т апыӷӣҳтыху. 33 Нымыӷьяни лъпыси, авақутӣтни нымыӷьят! Кияӷныӷым нанқихтыкаңиси аӷью̄ӷьяҳқа̄нилюси,
         натын анагнақыстыху аӷью̄лъыҳқаҳси геенами? 34 Ынка̄м уңипа̄тамси каяхфикамси ӯкналиқистыныңлъю, лӣсималӷӣныңлъю, апыҳтуӷистыныңлъю.
         Иляңит туқуқуҳлъықаси, иляңит қақӯраҳлъықаси, ынка̄м иляңит синагогахпысини кахсягмихлъықаси,
         иляңит нунаӷның иляңитнун малиҳқуҳлъықаси. 35 Тама̄кын апалъюқлъюку лъпыси Кияӷныӷым аӷью̄ӷьяҳқақӣси туқуқулъҳитнун қамахлъюки кияҳтыкат
         ылъқуӷулъютың Кияӷныӷмун нунами хўани, Авелымың Захариямун, иӷныӷа Варахиям. Туқуткаҳси
         акулыхкыни Храмымлъю, аҳқыфигымлъю. 36 Ипа уңипа̄тамси, лъпыси уңувалӷӣни ма̄тын Кияӷныӷым аӷью̄ӷьяҳқақӣси тама̄кунун сыӷлытун
         пилъыӷнун!»Иисусым Пиниқылъҳа Иерусалимымун37 «Ка̄й, Иерусалим, Иерусалим! Туқуқуқақатын ӯкналиқистыт, милюҳпага̄таӷлюкилъю туқуқуқатын
         каяхтыканка лъпынун. Угля̄пихлъюку қырңуҳсюгақсяӷанка юхтын хўаңамнун, катам қаўа̄гым
         қырңуҳтылъҳатун ама̄ӷаҳани яқугми асиңанун, иўырңа таўатын пистысюгумаңитаҳпыңа. 38 Ынка̄ңам мыңтыӷа̄н па̄ҳқӣлъықа̄. 39 Уңипа̄тамси, хўакын кынлыклъюку ысҳаӷна̄нӷитаҳпысиңа алъя кынляңа хўатын пилъыҳпысинун:
         “Кияӷныӷым қуяслъигу тагилӷӣ а̄тҳакун Атанӷым”».

Иисусым А̄пқаңа Храмым На̄вылъыҳқа̄241 Иисус а̄нлюни Храмымың аӷуляқумалюку малихся̄ҳтыңита такулюку кылгуткӣт мыңтыӷат Храмым
         пиңи. 2 Пикӣ: «Ысҳаӷаси тама̄кут мыңтыӷат. Ипа пӣмси, талўа ата̄сиқ уйӷак нымининъа̄нӷитуқ.
         Қамахлъютың улъыҳқуӷьяҳқа̄гут».Сыӷлылӣлъҳытлъю, Амьюқыта̄ткылъҳытлъю3 Иисус ақумьян Елеоным найӷаҳакун, малихся̄ҳтыңита такулюку лъңинаҳа̄ма̄ӷлютың а̄птыка̄т:
         «Уңипа̄тикут, қакун тама̄кут пияҳқа̄ўат? Сяңулъықа лӣсимакусиҳқаҳпут тагилъыҳқаҳпынун,
         нунамлъю иқухтылъыҳқа̄нун?»4 Иисусым кӣмсиқӣ: «Кылыңалюси, китумун алңунак пӯҳтыстыхпынаси. 5 Қаюҳлъяк угля̄пихлъыӷӣ тагияҳқа̄гуқ атуқлъюку а̄тқа, хўатын пӣқлъютың: “Хўаңа Христосыңӯңа”,
         пӯҳқуҳта̄яҳқақа̄тлъю юлӷун. 6 Нагақӯлъықуси пилъюўаның, акусқаҳта̄ткылъҳитныңлъю пилъюўат; алиңыхпынаси қаюҳлъяк
         тама̄на пияҳқа̄гуқ. Иўырңа сялин иқухнақңунӷитуқ. 7 Нунат югит пилъюгутулъықут, атаныҳпагулъҳытлъю пилъюгутулъықут, нани алңунак нықаңисяхлъяхлъықуқ,
         нунат увылыхтаҳлъяхлъықут. 8 Қамахлъюни тама̄на аӷнам иӷниюкысталъҳатун аюқылъықуқ.9 Та̄хкын тама̄на пималюку югыт тугулъықӣси, амьюқыта̄ткылъықӣси, туқулъықӣсилъю. Нунатаҳа̄н
         тамаҳа̄н рамкыңан угумӣлъықӣси хўаңа апалъюқлъюңа. 10 Ынка̄м Угля̄пихлъыҳӣми ухпықнаниҳлъықа̄тңа, увыҳпагутусягулъықут, угумӣсягулъықутлъю.
         11 Та̄хкын ӯкналиқистысиӷўа̄лӷутыт тагилютың пӯҳқуҳлъықӣт юлӷутыт. 12 Сыӷлық нулям аңталяңаның апалъюқлъюку алъюлъютың югыт пиниқинаниҳлъықут. 13 Иўырңа кина алңунак нуқынъыҳтуқақ кынлымун югулилъыңьяҳқа̄гуқ. 14 Укутлъю Пинилӷӣт Уңипат Кияӷныӷым Атаныҳпагулъҳаның аюқылӷӣт уңипақсяҳқа̄гут нунатаҳа̄ни
         тамаҳа̄ни рамкыңитнун нагақӣсқылъюки. Та̄хкын нуна иқухлъықуқ».Иисусым А̄пқаңа Сыӷлылӣлъыҳқаҳлъяк15 «Йықай атиҳтуҳтым лӣгиклъигу сямың писӣтаңа ӯкналиқистым Даниилым ӯкналиқуткыхка̄.
         Ӯкналиқуткыхка̄ та̄на аглыӷнӣлңӯгуқ па̄ҳқӣтыстилӷӣ аглыӷналӷӣми ными. Ысҳақуфсигу
         тысқамани ныкывылӷӣ, 16 Иудеямылңӯт анагнӣҳа̄т на̄йӷанун. 17 Ю̄к мыңтыӷам қа̄йңанилңуқ укиглюни сяӷьяқуфқа̄ми пилӷа̄қ. 18 Ю̄к пӣтысӣӷаӷвигмылңуқ қа̄слъиҳқуфқа̄ми пилӷа̄қ. 19 Тама̄ни аӷныӷни сыӷлыӷўа̄ӷунақңӯт қумилгыт аӷнат, мамаҳталгытлъю! 20 Юӷаҳтык анагнӣфқа̄фси уксюми писқылъюси налиӷмың Субботами, 21 қаюҳлъяк тама̄ни сыӷлылӣқ ынңа̄талъ сыӷлыҳлъягуҳсяҳқа̄гуқ. Сыӷлыӷатаӷа̄яҳқа̄гуқ сыӷлылӣӷақылъыӷның
         има пӣнлиӷьюха̄лъҳаның нунам хўавымун кынляңа. Алъямыңлъю таўатылңуқ пина̄нӷитңўа̄ҳтуқ.
         22 Тама̄кут аӷныӷыт Кияӷныӷым палялъимаңисяқаки, кина алңунак уңуванаянӷитуқ. Иўырңа
         апалъюқлъюки накмикыхкани аӷныӷыт палялъияҳқақӣ.23 Тама̄ни китум алңунак пикаңиси: “Ӣи, Христос хўа̄”, налиӷмың: “Тазиңантуқ!” ухпықыхпына̄н,
         24 қаюҳлъяк Христосысиӷўа̄ӷытлъю, ӯкналиқистысиӷўа̄ӷытлъю тагилъықут. Алъя̄ҳлъюхўаҳтиҳлъяхлъықут,
         сяӷӣӷанаҳқыҳлъяхлъықутлъю пӯҳналюки югыт, талўа Кияӷныӷым накмикыхкӣ пӯҳсяқлъыгукумыхтыки.
         25 Та̄ўа уңипа̄тамси сивутҳулъюку пилъыҳқақ.26 Ынка̄ңам хўатын пикаңиси: “Ӣи, Христос па̄ҳқилъҳанитуқ!” такухпына̄н; налиӷмың хўатын
         пиката: “Ӣи, мыңтыӷам илюңанитуқ”, ухпықыхпынаки. 27 Қаюҳлъяк Иӷныӷа Югым тагикуми таўатысяҳқа̄гуқ ниӷухпагӯтылъыҳтун кӯкхулъықуқ асиваӷмың
         пакфалъямун.28 Қаўа̄хпагыт қырңуҳтақут нани алңунак кымыхқўа̄лгунӷани».Тагилъыҳқа̄ Иӷныӷан Югым29 «“Киңуңӣҳӣтның тама̄кут сыӷлылӣлъыҳлъягыт Кияӷныӷым сиқинық мамлыхтыслъықа̄,танқиқ ниӷугунъаниҳтыслъықа̄, иӷалықыта̄ӷыт ифкақӯтыслъықӣ қилягамың,аҳтуӷьяҳқа̄нӷилъҳыт қилягамылңӯт иглыӷалъҳит алъяңуҳқӯтыслъықӣ”.30 Та̄хкын қилягакун сяңўа̄ алъхыҳлъықуқ лӣсимакусиҳқақ Иӷныӷаның Югым. Та̄хкын қамахтыңъўа̄ӷлютың
         нунам рамкыңи қивӷум қия̄ӷӯтыҳлъяхлъықут. Ысҳаҳлъықа̄т Иӷныӷа Югым тагилӷӣ қилягўа̄ҳтыхун,
         аҳтуӷьяҳқа̄нӷилъыҳтӯмаӷмилъю, ниӷуҳқылъылиҳлъяглюнилъю. 31 Ынка̄м Иӷныӷан Югым қалӷиҳта̄н қалӷиҳтыстыҳлъякумигу каяхлъықӣ яқулыни навык алңунак
         қырңуҳтысқылъюки накмикыхкани нунатаҳа̄ның тамаҳа̄ның».Смоквам Уқфига Лӣтфиксяҳқақ32 «Лӣтфикитыху уқфига смоквам. Ысҳақуфсики авайӣ унӣлъӣӷалӷӣт, қуқуңӣ пӣтыкысталӷӣт,
         лӣсимакаҳси кӣгьяҳтуңыстаӷа̄. 33 Таўатыҳпигақ қамахтыңъўа̄ӷлюки а̄пқанка тама̄кут ысҳақуфсики, лӣсимакылъықаҳси лъңа
         ка̄сяҳтуңыста̄ма̄қ, а̄қун амигмун лъӣӷума̄қ. 34 Ипа уңипа̄тамси, ма̄тын уңувалӷӣт туқуляӷа̄тыстыхпынаки қамахлъютың тама̄кут пияҳқа̄гут.
         35 Қилягалъю, нуналъю авӣӷусяҳқа̄гук, иўырңа хўаңа акузитынка авӣӷунъа̄нӷитут».Кылыңаклъюку Тагилъыҳқа̄36 «Китум алңунак налъюка̄ та̄м аӷныӷым афлъюңа қакун ка̄сяҳқа̄таңа. Талўа қилягмылңӯт
         яқулгыт налъюка̄т, Иӷныӷымлъю налъюка̄, Атаңинаҳа̄м лӣсимака̄. 37 Катам тама̄ни Нойем кияҳтылъҳани, югыт таўатысяҳқа̄гут Иӷныӷан Югым тагилъыҳқа̄ни.
         38 Тама̄ни аӷныӷни, сивуңани улывым югыт ныӷақлъютың, мыӷақлъютың, ныңуӷутақлъютың аюқыхкат
         кынляңа таўавык аӷныӷмун Нойелъю итылъҳитнун ковчегымун. 39 Налъюкыхка̄т натысяҳқа̄таңа кынляңа улывылъыӷмун, ынка̄м қамахтыңъўа̄ӷлютың туқуляӷа̄ткат.
         Таўатыҳпигақ Иӷныӷа Югым тагикан, налъюкылъықа̄т натысяҳқа̄таңа. 40 Таўани пилъыӷми ма̄лӷук югык пӣтысӣӷаӷвигмыгни қыпҳа̄тык, а̄лъҳа тугулъықа̄, иляңа
         уныхлъықа̄. 41 Аӷнак кагимтилӷӣк зерномың, а̄лъҳа тугулъықа̄, иляңа уныхлъықа̄.42 Ынка̄ңам кылыңалюси, қаюҳлъяк налъюкңўа̄ӷаҳси нани аӷныӷми Атаныҳпыси тагилъыҳқа̄.
         43 Налъюнықнӣтуқ, мыңтыӷам юган лӣсимаксяқумигу тыглыгнӣҳтым тагилъыҳқа̄, қаваҳпынани
         кылыңанаяҳтуқ на̄фқулъюни итыӷнаюкан мыңтыӷаминун. 44 Ынка̄м тама̄кын апалъюқлъюку лъпысилъю апыӷӣҳсяӷлюси қӯнпың, қаюҳлъяк Иӷныӷа Югым
         тагияҳқа̄гуқ ўа̄кынӷилъҳаҳлъюси». Қыпҳаҳта Ата̄сӣӷмылңуқ Налиӷмың Ата̄сӣӷмынъыӷилңуқ45 «Кинаңа̄ўа ата̄сӣӷмылңуқ пыҳқинылӷӣ қыпҳаҳта? Та̄наңӯқ умӣлган иглыӷутистыңлъяқа̄
         қыпҳаҳтылгутаңанун, нықылита̄тӣсқылъюкилъю аҳутаңа тамаҳа̄н. 46 Та̄на қыпҳаҳта қуястылъыңьяҳқа̄гуқ умӣлган ка̄лъюни ысҳақумигу қылылъыӷмитун пилӷӣ.
         47 Ипа уңипа̄тамси, та̄на қыпҳаҳта умӣлган афлъыңакистыңлъяӷьяҳқақа̄ сяминун тамаҳа̄нун.
         48 Иўырңа та̄на қыпҳаҳта сыӷлыӷукуми сюмыҳтаӷаҳлъықуқ хўатын: “Умӣлъка тагилӷаҳтуӷна̄нӷитуқ”,
         49 ынка̄м амью̄ткысягулъықӣ қыпҳаҳтылгутни. Илялъықуқлъю сю̄мылӷӣнун, ныӷылгусиӷақлъюки,
         мыӷылгусиӷақлъюки лъӣҳлъықуқ. 50 Та̄хкын ата̄сими аӷныӷми умӣлга ка̄лъықуқ қыпҳаҳта ята̄ҳқылъҳилъюкулъю, сиӷимакылъҳилъюкулъю.
         51 Ынка̄м умӣлган қывӯлъюку аӷью̄ҳлъықа̄, агляҳтыслъықа̄ пинӣюгныӷнун аӷью̄ӷьяҳқа̄люку
         малигулъюку. Таўани қийиқылъықут, хутытың тышқита̄хта̄мӣта».

Иисусым Уңипаӷа̄ткыхкаңи Қуляӷьягыт Аӷнаӷа̄т251 «Таўани пилъыӷми Атаныҳпагулъҳа Қилягым успусяҳқа̄гуқ қуляӷьягнун аӷнаӷаӷнун кылъқылъюки
         кынылӷутатың па̄йӷилӷӣт нулиҳтуӷнақылӷӣмың. 2 Талъимат налъю̄қат талъимат пыҳқинылӷӣт. 3 Налъю̄қат кылъқыхкӣт кынылӷутатың уқуҳқаңунаки, 4 иўырңа пыҳқинылӷӣт кылъқыхкӣт кынылӷутатың уқуҳқалиӷлюки. 5 Нулиҳтуӷнақылӷӣ мулю̄қақ, қынўат аӷнаӷа̄т қаваӷникат ынка̄м қаватҳуткат.6 Унугым қука̄ни кина акилӷӯкақ хўатын: “Ука тагӣқуқ нулиҳтуӷьяҳқақ! А̄нлюси пайыҳтыху!”
         7 Аӷнаӷа̄т таҳтуӷаҳта̄лъютың кынылӷутатың кынӷит налъҳусяқӣт. 8 Та̄хкын налъю̄қат пикат пыҳқинылӷӣнун: “Уқуҳқалитаҳтикут, кынылӷутапут қа̄мнақут”.
         9 Пыҳқинылъҳита пикӣт: “Сыӷлыҳалык тамаҳамнъун уқуҳқапагитукут, акилъпыгаҳтынун тукфиӷияҳтуҳтык”.
         10 Ынка̄м налъю̄қат уқуҳқаңьяҳтӯткат. Авӣсималюки нулиҳтуӷнақылӷӣ ка̄ткақ. Та̄кут ята̄ҳқыңъалӷӣт
         итылгусиқа̄т ныңуӷутым нықынӷаҳқылъҳанун, ынка̄м амик ӯмка̄т.11 Киңуңаның налъю̄қат аӷнаӷа̄т ка̄лъютың, акилӷӯкат: “Атанық, Атанық! Қылъпыӷутаҳтикут!”
         12 Иўырңа нулиҳтуӷнақылӷӣм кӣмсиқӣ: “Ипа уңипа̄тамси, налъюкамси кинкуңустык”».13 Иисусым уңипаӷа̄тни та̄қниқа̄ хўатын: «Ынка̄ңам кылыңатык, қаюҳлъяк налъюкаҳси натуңутаңа
         аӷнық налиӷмың натуңутаңа афлъю Иӷныӷан Югым тагилъыҳқа̄».Иисусым Уңипаӷа̄ткыхкаңи Пиңают Қыпҳаҳтыт14 «Атаныҳпагулъҳа Қилягым успусяҳқа̄гуқ хўавык уңипаӷа̄тмун: Та̄ўаңуқ ю̄к иглыӷанақылӷӣ
         навык уяванун. Туқлъюқӣ қыпҳаҳтыни авӣлъыӷмини афлъыңакистыңулюки сяӷьяминун. 15 Ата̄симун 5,000 манит тӯныхкӣ, иляңанун 2,000, киңулиӷмун 1,000. Тамаҳӣта тунқуқӣ
         пилъыхтулңистун. Та̄хкын аӷуляқыхкақ. 16 Ю̄к та̄на 5,000ныңыхкақ, таўаниңинақ аӷуляқлъюни акиксяҳқамың тукфиҳтуқақ. Ынка̄м
         алъя 5,000 алъхыҳтыка̄. 17 Та̄налъю 2,000ныңыхкақ, алъхыӷуткақ алъя 2,000мың. 18 Иўырңа та̄на 1,000ныңыхкақ а̄нлюни ля̄гулъюки ӣқӣ умӣлыгми маниңи.19 Мулю̄ҳлъяглюни қыпҳаҳтыт умӣлгат утыӷниӷьями уңипаҳсюқӣ сяматаңи манини. 20 5,000ныңыхкам ыснываӷлюни пика̄: “Умӣлымни, тагивақақатын 5,000 манит. Та̄ўа алъя
         5,000 алъхыҳсима̄қа̄”. 21 Умӣлган пика̄: “Сыӷлыҳалык итагнапихтутын, пиниҳтутын ата̄сӣӷмылңуқ қыпҳаҳта! Ата̄сӣӷмытка̄тыхпының
         паляҳаӷнун афлъыңакистыңуҳтыснақамкын углялӷӣнун. Ӣтҳи қуялгусиӷьяҳтуӷңа!” 22 Та̄хкын 2,000ныңыхкам ыснываӷлюни пика̄: “Умӣлымни, тагивақақатын 2,000 манит. Та̄ўа
         алъя 2,000 алъхыҳсима̄қа”. 23 Умӣлган пика̄: “Сыӷлыҳалык итагнапихтутын, пиниҳтутын ата̄сӣӷмылңуқ қыпҳаҳта! Ата̄сӣӷмытка̄тыхпының
         паляҳаӷнун афлъыңакистыңуҳтыснақамкын углялӷӣнун. Ӣтҳи қуялгусиӷьяҳтуӷңа!” 24 Та̄хкын 1,000ныңыхкам ыснываӷлюни пика̄: “Умӣлымни, лӣсимакамкын лъпык а̄ҳсяҳқа̄нӷитутын.
         Унатаӷақутын пӣтысиӷақақынӷилъкыхпының. Қырңуҳтақатын пӣткат пӣтутңит ифкаҳқуқақынӷилъкытың.
         25 Ынка̄м алиңлюңа ля̄гулъюки манитын ӣқақанка. Аң, та̄ўа лъпык пин”. 26 Иўырңа умӣлган пика̄: “Уюқ сыӷлық, иҳсяниталӷӣ қыпҳаҳта! Лъпык пӣҳпыңа унатаӷақнилюңа
         пӣтысиӷақақынӷилъкымның, қырңуҳтӣқнилюңалъю пӣтканың пӣтутңит ифкаҳқуқақынӷилъкымның.
         27 Сяңанңам маника канаҳнаниҳсигу снамун? Таўатын пикақсяқувгу, утыӷнилъымни выҳнаяӷақа
         алъхыӷнылиӷлюку”. 28 Та̄хкын умӣлгым қыпҳаҳтыни пикӣ: “Тугулюку 1,000 маниңа, тӯнитыхӯ та̄мун 10,000нылыгмун.
         29 Тама̄кут пилгыт тӯнатаӷаӷьяҳқа̄гут ынка̄м сӣптӣлъықут. Иўырңа та̄на аваңилңуқ пилъха̄яӷңа̄н
         иқисяҳқақӣт лъңаның”. 30 Та̄хкын умӣлгым пикӣ: “А̄ныстыху та̄на сятңунӷилңуқ қыпҳаҳта қагавык мамлыхлъягмун.
         Таўани югыт қия̄ӷўаҳлъяхлъықут, хутытыңлъю тышқита̄хта̄мӣта”».Киңулиқ Нанқихтылъық31 «Иӷныӷа Югым тагикуми ниӷуҳқылъыӷмикун, яқулыхтӯмаҳлъягми, та̄хкын ақумылъықуқ ниӷуҳқыңъалӷӣгныкун
         ақумутагмикун. 32 Сивуңакун қырңуӷутыслъықӣт қамахтыңъўа̄ӷлюки нунам юги. Та̄хкын авуҳлъықӣ, катам пынъӣӷнӣҳтым
         авулъҳатун пынъӣӷыт козёлының. 33 Пынъӣӷыт аӷынқигныӷминитыслъықӣ, козёлыт сяӷумигныӷмини. 34 Та̄хкын Умӣлгым аӷынқигныӷминилңӯт пилъықӣ: “Тагитык, Атама қуястыкӣтни, пилӣтыху
         Атаныҳпагулъық ята̄ҳқыхка̄қ лъпысинун има нуна улима̄қңан. 35 Игатиқңулюңа ныҳқыхкақаҳпысиңа; мықсюгулюңа мыҳсикақаҳпысиңа; алъяныҳта̄люңа упуӷаткақаҳпысиңа.
         36 Амсикаӷмылъюңа а̄сиҳтуқақаҳпысиңа, қинуюгулюңа ля̄лиҳфикыхкақаҳпысиңа, анусимиңлъяӷа̄люңа
         ысҳаӷьяҳтуқақаҳпысиңа”. 37 Та̄хкын ылъқуӷутңалӷӣт пилъықа̄т: “Атанық, қавңақ игатақңулютын ныӷысикын, налиӷмың
         мықсюгулютын мыҳсизикын? 38 Қавңақ алъяныҳта̄лютын упуӷасикын, налиӷмың амсикаӷмылъютын а̄сиҳтуҳсикын? 39 Қавңақ қинуюгулютын, налиӷмың анусимиңлъяӷвигмылъютын ля̄лиҳфиксикын?” 40 Умӣлгым кӣмсиҳлъықӣ: “Ипапыста̄қ уңипа̄тамси, сяңўа̄ алңунак пикаҳси укалиҳпигаӷнун
         аңлыгутымнун, хўаңамнун пӣқаси!”41 Та̄хкын Умӣлгым сяӷумигныӷминилңӯт пилъықӣ: “Лъпысиңӯт Кияӷныӷым аӷью̄ӷьяҳқӣ. Аўӣтык
         хўаңамның, агляҳтык кынлыңилңӯгнун кынӷыгнун Кияӷныӷым ята̄ҳқыхка̄нун Туӷныӷаӷмунлъю,
         яқулганунлъю! 42 Игатақңулюңа ныӷыстылъҳитаҳпысиңа, мықсюгулюңа мыҳсилъҳитаҳпысиңа, 43 алъяныҳта̄люңа упуӷатылъҳитаҳпысиңа, амсикаӷмылъюңа а̄сиҳтӯмаңитаҳпысиңа. Қинуюгулюңалъю,
         анусимиңлъяӷвигмылъюңалъю ля̄лиҳфикумаңитаҳпысиңа”. 44 Та̄хкын пилъықа̄т: “Атанық, қавңақ игатиқңулютын, мықсюгулютын, алъяныҳта̄лютын, амсикаӷмылъютын,
         қинуюгулютын, налиӷмың анусимиңлъяӷвигмылъютын, каюсӣсимаңисикын?” 45 Та̄хкын Умӣлгым кӣмсиҳлъықӣ: “Ипапыста̄қ уңипа̄тамси, таўатын пинӷитылъыҳпысистун
         налиҳӣнӣтнун укут укалиҳпига̄т, хўаңа пинӷитақаҳпысиңа”. 46 Ынка̄м та̄кут агляҳлъықут кынлыңилңуӷмун аӷью̄лъыӷмун, иўырңа ылъқуӷутңалӷӣт агляҳлъықут
         кынлыңилңуӷмун уңувалъыӷмун».
         
            

         
      

   
      
         26
Туқусюкаңат Иисус261 Иисусым та̄қсямики апыҳтӯсяқныӷмың тама̄кут, малихся̄ҳтыни пикӣ: 2 «Лӣсимакаҳси ма̄лӷук аӷныӷык атуӷлюкык Нықынӷаҳқылъыҳқа̄ Пасхам пинақңӯқ. Ынка̄м Иӷныӷа
         Югым тӯнылъықа̄т қақӯрӣсқылъюку».3 Таўани аӷныӷми, первосвященнигытлъю, сӣванлъыӷытлъю қырңуӷуткат дворңани Первосвященнигым,
         Каиафам. 4 Агӷиткыхка̄т Иисус аксяқлъюклъю тугулюку, туқунъалюку. 5 Иўырңа пикат: «Нықынӷаҳқымъи пина̄нӷитаҳпут, лю̄рақ югыт сыӷлылӣҳқӣҳлъягнаюката».Вифаниями Аӷнам Иисус Тыпыңлъяҳқыхкаңа6 Иисус Вифаниямытақңами Симонынкуниткақ проказалгуялӷӣми. 7 Аӷнам такука̄ Иисус, тугумӣқлъюкык алавастрык ақимлыӷутак ималгык акитупихлъыҳӣмың
         тыпыңлъя̄симың. Ныӷумалюку на̄сқўакун кӯвыхкакык тыпыңлъя̄сик. 8 Иўырңа малихся̄ҳтыт ысҳаӷлюку таўатын пилӷӣ, угумиягутка̄т хўатын пимаӷмың: «Сяңан
         сякусӣқакык? 9 Акикыхкақсяқумикык тыпыңлъя̄сик маниңуткыҳлъяглюкык аклъюмалӷӣнун тунқуӷнаяӷа̄!»10 Иисусым лӣсимаклъюки сямың пикатаңи пикӣ: «Сяңан сыӷлықӯӷыстыху аӷнақ? Пинӣпихтуқ
         хўаңамнун таўатын пилъҳа. 11 Аклъюмалӷӣт қӯнпың тама̄нсяҳқа̄гут, иўырңа хўаңа қӯнпың лъпысининъа̄нӷитуңа. 12 Тыпыңлъяҳқылъыӷмикун югусиқа ята̄ҳқыңъўа̄ лъивылъыҳқамнун. 13 Ипа уңипа̄тамси, нунатаҳа̄ни тамаҳа̄ни нани алңунак уна Пинилӷӣ Уңипақ уңипақныӷмыхтыху,
         аӷнам таўатын пилъҳа а̄пҳақылъықа̄т югнун нықамикысқылъюку».Иудам Увыҳпагусюкаңа Иисус14 Та̄хкын Иуда Искариот иляңат қуля ма̄лӷук сӣпнықлъюку малихся̄ҳтыт, первосвященнигнун
         пилюни, 15 а̄птыкӣ: «Сямың тӯнылъықыстыңъа Иисус лъпысинун тӯныхкумкун?» Ынка̄м кыстулъюку ю̄к
         қуля сӣпнықлъюку серебромың манимың лъивикыхка̄т. 16 Та̄хкын кынлыклъюку Иуда пилъыҳқаңнақыхкақ увыҳпагунъалюку Иисус.Ята̄ҳқылъық Пасхам Нықынӷаҳқылъҳанун17 Сивулиӷми аӷныӷани Нықынӷаҳқылъҳан Закваскалилъҳилъңӯм Нықыкшаңлъям, малихся̄ҳтыт
         Иисус такулюку а̄птыка̄т: «Нани ята̄ҳқутысюхсин хўаңкунъун Пасхам Нықынӷаҳқылъҳаның
         ныӷысқылъютын?»18 Иисусым кӣмсиқӣ: «Иерусалимымун пикатык. Ю̄к тама̄нтуқ; уңипа̄нъакыси: “Апыҳтуӷиста
         пӣқ, Пилъыҳқақа ка̄нъақуқ. Малихся̄ҳтыкулъҳӣни ныӷнақаҳпут Пасхам Нықынӷаҳқылъҳа лъпысини”».19 Малихся̄ҳтыт Иисусым писқылъҳатун пикат, Пасхам Нықынӷаҳқылъҳа ята̄ҳқыхка̄т.20 Иӷивгаӷьягу Иисусылъю қуля ма̄лӷук сӣпнықлъюку малихся̄ҳтыкулъҳӣт қаюӷвигитңи ақумӯткат
         ныӷналютың. 21 Ныӷӯсималюки, Иисусым пикӣ: «Ипа пӣмси, налиҳпыси увыҳпагунъақңўа̄ңа».22 Малихся̄ҳтыт қивӷуҳлъягумаӷмың тӯңлиқутаӷлютың а̄пта̄тақа̄т: «Атанық, хўаңаңўа̄?»23 Иисусым кӣмсиқӣ: «Увыҳпагутияҳқақ та̄наңӯқ нықни ныптыкаңа сягныӷмун хўаңамнун малигулъюни.
         24 Ипапыста̄қ Иӷныӷа Югым туқуяҳқа̄гуқ Акузитыт Игақыхкат пинақнилъҳистун. Иўырңа сыӷлыӷўа̄ӷунақңӯқ
         та̄на ю̄к увыҳпагутилӷӣ Иӷныӷаның Югым! Итагнаӷнаяҳтуқ алъхыӷумаңисяқуми!»25 Увыҳпагутистым Иудам а̄птыка̄: «Апыҳтуӷиста, хўаңаңўа̄?»Иисусым пика̄: «Та̄ўа лъпынун апыҳтутын».Атанӷым Ныӷыстилъҳа26 Ныӷӯтңулютың Иисусым тугулюку нықыкшаңлъяқ игамсиқаюгвиклъюку Кияӷнық, а̄вгуӷлюку
         тунқуқӣ малихся̄ҳтыни. Пикӣ: «Тугулюку ныӷитыху, уна югусиқақа».27 Та̄хкын тугулюку қаю̄сиқ виномың ималык игамсиқаюгвиклъюку Кияӷнық тӯныхка̄ лъңитнун.
         Пикӣ: «Мыӷвика̄таҳтыху қамахлъюси. 28 Та̄на а̄кўақа, та̄хун Кияӷныӷым акықуся̄ апыӷӣӷьяҳқа̄гуқ. Туқукума а̄кўа кӯвылъықуқ
         угляпихлъыҳӣнун югнун сыӷывутусӣлюни сыӷлыҳқылъҳитнун. 29 Уңипа̄тамси, виномың алъя мыӷна̄нӷитуңа кынляңа аӷныӷми таўани, виноӷраӷаӷмың мыӷылгусиҳлъықамси
         Атама Атаныҳпагулъҳани».30 Та̄хкын илягаӷлютың а̄нлютың Елеоным найӷаҳанун пикат.Иисусым А̄пқаңа Петырымун Налъюнқылъықнилюни31 Та̄хкын Иисусым пикӣ: «Унугми хўани, хўаңа апалъюқлъюңа униқаӷа̄лъықаҳпысиңа, қаюҳлъяк
         Акузитни Игақыхкани Кияӷнық пика̄гуқ:“Туқулъықақа пынъӣӷнӣҳта ынка̄м пынъӣӷыт миңиқылъықут”.32 Иўырңа уңуваҳтыстыкаңаңа туқулъыӷмың сивухпысини агляҳлъықуңа Галилеямун».33 Петырым пика̄ Иисус: «Апалъюқлъютын лъпык қайўа иляма униқаӷа̄тыӷңа̄тын, хўаңа унинъа̄нӷитңўа̄ӷамкын!»34 Иисусым пика̄: «Ипа уңипа̄тамкын, унукун петух қалӷиҳтыстыхпына̄н, пиңаюның кытўылъ
         налъюнқылъықаҳпыңа».35 Петырым пика̄: «Қайўа туқумалгусиӷьяӷңа̄мкын, налъюнқынъа̄нӷитамкын».Малихся̄ҳтытлъю қамахлъютың уңипа̄тка̄т таўатын.Иисус Юӷалӷӣ Гефсиманиями36 Та̄хкын Иисусылъю малихся̄ҳтыкулъҳӣт ка̄ткат таўавык атилъқылӷӣмың Гефсиманиямың.
         Пикӣ: «Ақумӯтык та̄хун, иңавык юӷаӷьяҳтӯмалюңа». 37 Тазиңавык кылъқыхкӣ, Петр, Зеведейемлъю иӷныӷык. Та̄хкын қивӷуҳлъягымлъю, сыӷлылӣӷымлъю
         ка̄тыкыстақа̄, 38 ынка̄м пикӣ: «Қа̄мнака қивӷуҳлъягӯқ, рыпалъ туқуяҳқа̄ҳлъюңа. Таўанлъюси кылыңалгусиҳтыңъа».39 Тазиңапиҳқа̄ӷлюни нунамун сикмӯлъюни юӷақақ: «Атамни, пияҳқа̄кан, мыӷынӷилъяңа хўакын
         қаю̄симың; иўырңа нака̄н пиюкылъымтун, лъпык пиюкылъыҳпытун пигу».40 Та̄хкын Иисусым такуяқминики пиңают малихся̄ҳтыни қава̄фтут. Ынка̄м Петр пика̄: «Кылыңалгусиҳпагниңитыстыңъа̄
         ата̄сиқ афлъю? 41 Кылыңатык, юӷаҳтык нанӷӣқулъыңынӷитысқылъюси. Ипапыста̄қ таӷныӷак пияҳқа̄ӷңа̄ӷмык,
         иўырңақун югусиқ кая̄туқ».42 Алъямың Иисус тазиңавык агляӷлюни юӷақақ: «Атамни, мыӷьяҳқақңукумкун уна қаю̄сиқ лъпык
         пиюкылъыҳпытун апыӷӣӷли». 43 Такунқихсяқминики малихся̄ҳтыни, та̄ўа қава̄тңуфтут, қаюҳлъяк қавам сякниқыстыкаңи.44 Иисусым унилъя̄таӷлюки, тазиңани пиңайиқӣ юӷалъыни та̄кут ата̄сит юӷат атуқлъюки.
         45 Та̄хкын малихся̄ҳтыни такулюки пикӣ: «Та̄ўа қава̄тақыстык, мыӷна̄лӣқыстык? Та̄ўа афлъю
         ка̄туқ, Иӷныӷа Югым увыҳпагусяҳқа̄ҳтуқ сыӷлыҳқыстынун. 46 Ныкывитык, иглыҳтылъта. Ӣи, ука увыҳпагутистыка».Тугукаңат Иисус47 Иисус паниның акузималюку, Иуда ка̄ткақ, қуля ма̄лӷук сӣпнықлъюку малихся̄ҳтыт иляңат.
         Юлӷутыт малихтыка̄т, иляңи сявихпалиӷлютың, иляңи анагуталиӷлютың. Первосвященнигытлъю,
         сӣванлъыӷытлъю каяхтыкӣт малихтысқылъюку Иуда. 48 Увыҳпагутистым Иудам ка̄тфагилгамың иляни сялъыҳқаминың уңипа̄ткақыхкаңи: «Ю̄к на̄ӷьяҳқақа
         лъңаңӯқ пиюкыхкаҳси. Тугунакыси».49 Иудам такўа̄ӷаҳлъюку Иисус пика̄: «Сыӷлыҳалык, Апыҳтуӷиста!» Та̄хкын на̄қа̄.50 Иисусым пика̄: «Илякумта̄мни, ага ся̄қсин пилъыҳқан пигу!»Та̄хкын такулюку Иисус акуқаӷлюку нуқныҳтықа̄т. 51 Таўани налӣта югыт Иисусымылңӯм сявихпани нусюглюку кыпқаҳтыка̄ сигутңа Первосвященнигым
         қыпҳаҳтыля̄ӷан. 52 Та̄хкын Иисусым пика̄: «Сявихпагын канаҳтигу қантанун, қаюҳлъяк қамахлъютың сявихпагмың
         атуқилӷӣт сявихпахкун туқусяҳқа̄гут. 53 Сюмыҳпынӣи Атака̄ каютыңлъяӷна̄нӷинъилюку пизигӯ? А̄птыкумкун таўаниңинақ 72,000ының
         углялӷӣт яқулылӷутыҳлъягыт пилъюўаҳтыт каяхнаяӷӣ. 54 Иўырңа таўатын пина̄нӷитуңа қаюҳлъяк Акузитыт Игақыхкат апыӷӣӷьяҳқа̄лӷӣт игақылъыӷмыгыстун».55 Та̄хкын Иисусым юлӷутыт пикӣ: «Тугуяҳтуӷыстыңъа̄ сявихпахтӯмаҳпыси, анагутаҳтӯмаҳпыси,
         никимқун ўаяӷнӣҳтыстун аюқлъюңа? Аҳутаңа тамаҳа̄н ақумлюңа апыҳтуӷӣқуңа Храмыми тугуңигатаҳпысиңа.
         56 Иўырңа қамахлъютың тама̄кут таўатын пиңӯт, апыӷӣӷналюки ӯкналиқистыт игақыхкӣт Акузитни
         Игақыхкани».Та̄хкын қамахлъютың малихся̄ҳтыт унилъюку қимагӯткат.Иисус Агӷистынун Агля̄скаңат57 Та̄хкын Иисусым тугустыңита агля̄тка̄т Первосвященнигым, Каиафам, мыңтыӷа̄нун. Таўани
         апыҳтуӷикаюгыт Лӣлиҳтӯсяның, сӣванлъыӷытлъю қырңуӷуткат. 58 Уявақа̄нлъюни Петырым малихтыка̄ дворыңанун Первосвященнигым мыңтыӷа̄н. Итыӷлюни ақумылгусиқӣ
         кылыңакистыт ысҳапагналюку Иисус сяяҳқа̄таңат. 59 Первосвященнигытлъю, қамахлъютыңлъю агӷистыт иқлъыңиқуткыстыңнақуткыхкат Иисус туқутыстыпигыснаӷналюку.
         60 Иўырңа на̄лъкунъыӷмың аҳтуқа̄т. Қайўа углялӷӣм ыснываӷақлъютың а̄пҳа̄таӷьяӷңа̄ӷмыхтыху
         а̄пқӣт алъякуткат. Қынўатлъю югык ыснываӷлютык 61 пикак: «Уна ю̄к хўатын пика̄гуқ: “Храм на̄фқысяқлъыгўа̄қа ынка̄м ныкыфлъықақа пиңая̄ни
         аӷныӷым”».62 Та̄хкын Первосвященнигым ныкывлюни а̄птыка̄ Иисус: «Сямың пияҳқӣсӣн югык апылъҳыхкынун?»
         63 Иўырңа Иисус қа̄лъка̄маңилңуқ. Ынка̄м Первосвященнигым а̄плъя̄тақа̄: «А̄тҳакун Уңувалӷӣм
         Кияӷныӷым қылӷамкын уңипа̄тикут Христосыңузӣн? Иӷнықа̄тын Кияӷныӷым?»64 Иисусым кӣмсиқа̄: «Лъпык пилъыҳпытун аюқуқ. Иўырңа уңипа̄тамси, ӯм киңуңаның ысҳаҳлъықаҳси
         Иӷныӷа Югым ақумлюни аӷынқигныӷакун Аҳтуӷьяҳқа̄нӷилңӯм, ысҳаҳлъықаҳсилъю тагилӷӣ қиляўа̄ӷитхун
         қилягам».65 Та̄хкын таўатын пиятни Первосвященнигым а̄ткани пӣгӯмӣта пикақ: «Уна ю̄к Кияӷныӷунилюни
         пилӷӣ! Алъя лӣсимакистыңисяӷңа̄мта пилъта. Лыган хўа̄ нагатаҳси Кияӷныӷунилӷӣ! 66 Натын лъпыси нанқихтыстыху?»Кӣмсиқа̄т: «Туқусяҳқа̄ҳсима̄қ».67 Та̄хкын хина̄кун қысиқука̄т, тыңлюхпага̄тақа̄тлъю, ынка̄м қасяҳтыстыңита 68 пика̄т: «Лъпык Христос ӯкналиқутикут! Китум тыңлюхтатын?»Петырым Налъюнқыхкаңа Иисус69 Таўатын та̄кут пималюки дворыми Петр ақумгакақ. Қыпҳаҳтым аӷнаӷа̄м такулюку пика̄:
         «Лъпыклъю Иисусымытка̄гутын, Галилеяӷмӣми».70 Иўырңа Петр мысиӷақақ сивуңитни тама̄кут пика̄: «Налъюкақа̄ сямың пӣқсин». 71 А̄ньян дворым итыӷвиганун иляңан қыпҳаҳтым аӷнаӷа̄м ысҳаӷлюку Петр, таўанлыңӯт пикӣ:
         «Уна ю̄к Иисусымытка̄гуқ Назаретыӷмӣми».72 Петр мысиӷаӷля̄тақақ: «Ипапыста̄қ пӣмси, Кияӷныӷым а̄тҳакун налъюкңўа̄ӷақа ю̄к».73 Мулюнӷитуқ, югыт ныкывӷата̄ӷулъҳӣт тагилютың, Петр пика̄т: «Ипа иляка̄тын Иисусым
         малиҳся̄ҳтыңита қаюҳлъяк акузилъҳын Галилеяӷмӣстун аюқуқ!»74 Та̄хкын Петырым пикӣ: «Ипапыста̄қ Кияӷныӷым а̄тҳакун уңипа̄тамси налъюкңўа̄ӷақа ю̄к!
         Иқлъыңиқңукума Кияӷныӷым аӷью̄ӷлиңа!»Таўаниңинақ петух қалӷиқақ. 75 Та̄хкын Петырым нықа̄тка̄ Иисусым пилъҳа: «Петух қалӷиҳтыстыхпына̄н пиңаюның налъюнқылъықаҳпыңа».
         Ынка̄м а̄нлюни қия̄ӷўаҳлъякақ.

Иисус Агля̄скаңат Пилатымун271 Уна̄ңулюку қамахлъютың первосвященнигытлъю, сӣванлъыӷытлъю агӷиткыхка̄т туқутысналюку
         Иисус. 2 Ынка̄м асиҳқылъюку агля̄лъюку тӯныхка̄т Пилатымун, Римым правителыңанун.Иудам Туқулъҳа3 Увыҳпагутистым Иудам, лӣгиксяқминики агӷистыт нанқихсимакаңат Иисус туқутысяҳқа̄люку,
         қымалъ авутыҳқыҳлъякақ. Ынка̄м первосвященнигынунлъю, сӣванлъыӷнунлъю выӷусяҳтуқӣ
         ю̄к қуля сӣпнықлъюку сереброт манит. 4 Пикӣ: «Сыӷлыҳқума̄ңа увыҳпагутылъымкун сыӷлыҳқумаңилңуқ ю̄к туқутысқылъюку!»Пика̄т: «Хўаңкунъун сясӣлъықа? Лъпык таўатын пилъқан!»5 Ынка̄м Иудам милю̄ткӣ манит Храмым илюңанун. Та̄хкын аӷуляқлъюни қымиткақ.6 Первосвященнигыт сяӷнаткылъюки манит пикат: «Лӣлиҳтӯсямнъи укут манит канаҳсяҳқа̄нӷитут
         манилӷута̄нун Храмым қаюҳлъяк лъивикӯсяқыхка̄гут туқутусиҳқа̄лютың югмун». 7 Ынка̄м агӷиткыхка̄т мани тукфиӷисиқналюку нунамун атилъқылӷӣ: «Земля Горшечника» лъивыӷвихка̄люку
         накӯмӣнун. 8 Ынка̄м хўавымун кынляңа та̄м нунам атылӣтка̄: «Нунаңа А̄ўым».9-10 Ныӷиӷлюку ӯкналиқистым Иеремиям ӯкналиқуткыхкақӣ хўатын:«Иляңита Израилыӷмӣт итагнақыхкақӣт аңталяңит ю̄к қуля сӣпнықлъюку серебро манит,
         қаюҳлъяк сюмыӷмыхни таўатын акитутканилюку пика̄т.Та̄хкын та̄кут манит тукфиӷисиқыхкӣт Земля Горшечникамун. Таўатын Атанӷым қылъқақа̄ңа».Иеремиям ӯкналиқылъҳа апыӷӣҳтыстыкақа̄т первосвященнигыт тукфиӷақңамыхтыху Земля Горшечника.Пилатым А̄пқуӷа̄қаңа Иисус11 Таўани Иисус ныкывӷалӷӣ сивуңакун Римым правителыңан. Правителым а̄птыка̄: «Иудеит
         Умӣлъката̄н?»Иисусым кӣмсиқа̄: «Лъпык таўатынъилюку пӣн». 12 Иўырңа первосвященнигытлъю, сӣванлъыӷытлъю анахунъиӷңа̄тни, сямың пимаңиткақ.13 Та̄хкын Пилатым а̄птыка̄: «Нагасикӣ қамахлъюки анахунъилъҳит?»14 Иўырңа Иисусым кӣмсӣмаңилъкаңа талўа ата̄симун анахунъилъыӷмун, ынка̄м правитель сяӷӣӷаюхлъякақ.Иисус Туқутыснақыхкаңат15 Аюмӣтаңа тамаҳа̄н Пасхам Нықынӷаҳқылъҳани Римым правителыңан итымутақа̄ ата̄сиқ анусимиңлъяӷақ
         юлӷутыт накмикыхка̄т. 16 Тама̄ни пилъыӷни тама̄нтыфтуқ апыҳсыӷуқ анусимиңлъяӷақ, а̄тҳа Варавва. 17 Ынка̄м юлӷун қырңуҳсян, Пилатым а̄птыкӣ: «Налиқ итымутысюгыстыху Варавва налиӷмың
         Иисус, атилъқылӷӣ Христосымың?» 18 Пилатым лӣсимакңукаңи Иудеит иглыӷутистыңита ақинаклъюку Иисус тагитңукаңат лъңанун.19 Пилат ақумгамалюку нанқихтивигми, нулиҳан уңипа̄тысяҳтуқа̄: «Сянақыфқа̄н та̄на сыӷлыҳқылъҳилңуқ
         ю̄к қаюҳлъяк қаваңуқыхкақақа ынка̄м аӷнылъқусиқ сыӷлылӣӷусиқақа».20 Таўатын пималюку первосвященнигытлъю, сӣванлъыӷытлъю а̄ҳқутақыхкӣт юлӷутыт итымутысқылъюку
         Варавва, Иисус туқутысқылъюку. 21 Правителым а̄плъя̄тақӣ юлӷутыт: «Налиқ итымутысюгыстыху лъпысинун?»Кӣмсиқа̄т: «Варавва!»22 Пилатым а̄птыкӣ: «Сянақсикунңам Иисус атилъқылӷӣ Христосымың?»Кӣмсиқа̄т: «Қақӯраҳтыстигу!»23 Пилатым а̄птыкӣ: «Сяңан? Сяңўа̄ сыӷлық пикақагу?»Иўырңа игляхта̄ӷалъютың акилӷӯкат: «Қақӯраҳтыстигу!»24 Пилат лӣгиклъюни алъя сяпагниңисями ысҳаӷлюки юлӷутыт сыӷлылӣқысталӷӣт, тугулюкык
         аӷмигусик ӯҳтуқақ сивуңитни юлӷутыт. Та̄хкын пикӣ: «Хўаңа авутңитуңа туқутылъыҳқа̄нун,
         лъпыси таўатын пистыңъўа̄ҳси!»25 Юлӷутым ӣңунаҳаӷмың акитка̄т: «Хўаңкута киңунқулъҳӣни авутңулъықукут туқутылъҳанун».26 Та̄хкын Пилатым Варавва итымулъюку, ынка̄м Иисус кахсягмихтыслъюку тӯныхка̄ пилъюўаҳтынун
         қақӯрӣсқылъюку.Пилъюўаҳтыт Лыгасӣӷўа̄ткыхкаңат Иисус27 Та̄хкын правителым пилъюўаҳтыңита агля̄тка̄т Иисус қырңуҳта̄ӷвигмыхнун правителым
         мыңтыӷа̄ни. Таўани илятың қырңуҳлъюки каңлъюка̄т. 28 А̄ткӣ матаҳқуӷлюки, кавишакыхтагның аткуя̄ӷыгның а̄тысфикыхка̄т. 29 Та̄хкын сикуҳлъюхтуқамың аваямың қаҳпаңлъяӷлюку на̄сқўакун а̄тыстыка̄т. Аӷынқигныӷанлъю
         ӣхакун тугуслъюку унаҳсӣӷўақ, сыгысқуҳқӯлъютың сивуңакун лыгасӣӷўа̄ткыхка̄т. Пика̄т:
         «Қӯлваӷамкын Умӣлгат Иудеит!» 30 Та̄хкын қысиқулюку, тугулюку унаҳсӣӷўақ на̄сқўакун анагукат. 31 Лыгасӣӷўа̄ткынъыӷмың апыӷӣӷьямыхтыху, аткуя̄ӷык матаҳлъюкык лъңан катам а̄ткӣ а̄тысқуқӣт.
         Та̄хкын қақӯраӷьяҳтуқа̄т.Иисус Қақӯрақаңат32 А̄нумалютың ныҳлъягмың ысҳаӷлюку ю̄к, Киринеяӷмӣ, а̄тҳа Симон, қылъқа̄т уямигысқылъюку
         Иисусым қақӯра̄. 33 Ка̄сямың Голгофамун (Голгофа хўатын писӣгуқ: «Югым На̄сқўан Ныңа»), 34 пилъюўаҳтыт Иисусымун тӯныхка̄т мыӷысқылъюку вино сюңаӷнилңуӷмың ақумыхкақ. Иўырңа
         на̄сӣӷлюку мыӷьюнӷитка̄.35 Пилъюўаҳтыт қақӯраӷьямыхтыху, ныңӣткӣт а̄ткӣ атыҳтӣра̄ӷуткақлъюки. 36 Та̄хкын таўани ақумӯлъютың кылыңакыхка̄т. 37 На̄сқўан қӯлңакун ныкыхтыка̄т қақӯралъҳанун апалъюқ игақңалӷӣ хўатын: «УНА ИИСУСЫҢӮҚ, УМӢЛГАТ ИУДЕИТ».38 Ма̄лӷуклъю ўаяӷнӣҳтык қақӯрақахкыт, а̄лъҳа аӷынқигныӷакун, иляңа сяӷумигныӷакун.39 Югыт наӷуҳлъыҳӣт, лыгасӣӷўа̄ткыхка̄т Иисус, на̄сқутың уфсюгусимӣта 40 акилӷӯка̄т: «Лъпык пика̄гутын Храм на̄фқынъақнилюку ынка̄м пиңаюни аӷныӷни ныкыфнықихнақнилюку.
         Кияӷныӷым Иӷнықңукаңатын лъпынун катам югули, қақӯрамың укиги!»41 Таўатыҳпигақ Первосвященнигыт, малигулъютың апыҳтуӷикаюгнун Лӣлиҳтӯсяның, сӣванлъыӷнунлъю,
         лыгасӣӷўа̄ткыхка̄т: 42 «Югулӣқӣ иляңи, нақам лъңаның катам югулипагниңитуқ! Умӣлгукуни Израилыӷмӣнун укигли
         қақӯраминың ынка̄м ухпықнаяӷаҳпут. 43 Ныӷьюкңўа̄ Кияӷнық, пӣқуқлъю Кияӷныӷмун Иӷнықнилюни. Кияӷныӷым пиюкңукумигу югулилигу
         ма̄тын».44 Қақӯралгутыхкынкалъю ўаяӷнӣҳтык лыгасӣӷўа̄ткыхка̄к.Иисусым Туқулъҳа45 Та̄хкын қамахлъюни нуна мамлыҳқўа̄кақ аӷныӷым қука̄ның кынляңа пиңаюмункылъя̄гмун.
         46 Тама̄ни нани пиңаюмункылъя̄гми Иисус акилӷӯҳлъякақ хўатын: «Или, Или, лама савахфани?»
         Хўатын писиқ: «Кияӷнымни, Кияӷнымни, сяңама унисиңа?»47 Иляңита югыт таўанлыңӯт ныкывӷалъҳӣт нагалъюку пикат: «Ӯм югым Илия туқлъюӷаӷа̄».
         48 Таўаниңинақ ю̄к ата̄сиқ ақфақуқақ ныпсягусимың. Та̄хкын ныплъюку қуўа̄лӷӣмун виномун,
         унаҳсӣӷўаҳқун ныкыхлъюку ныңугутка̄ Иисусымун мылюгрӣсқылъюку.49 Иўырңа иляңита пика̄т: «Ўӣнтаку, ысҳапака̄лътыху Илиям югулияҳтуӷнаюкагу!»50 Алъямың Иисус араҳлъяглюни пыхтыкакык таӷныӷагни.51 Таўани пилъыӷми Храмымылңуқ сяфка̄ӷун, пикыхкын канавык пӣкақ малӷуҳқылъюни. Нуна
         уфсюгусян, уйӷагыт қӯпаҳта̄ткат, 52 лъӣвӷыт қылъпыӷаҳта̄ткат, углялӷӣтлъю Кияӷныӷым юги туқуляӷа̄тка̄ялӷӣт уңуваҳтӯткат,
         53 ынка̄м лъивыӷмыхның а̄нлыӷа̄ткат. Киңуңаның Иисусым уңуваҳтылъҳан агляҳтӯткат Аглыӷналӷӣмун
         Ныҳлъягмун, таўани юлӷутым ысҳақӣт.54 Таўани қақӯраӷвигми, умӣлўа̄ӷылъю пилъюўаҳтыкулъҳӣт кылыңакыхкаңат Иисус, ысҳаӷьямыхтыху
         нуна қапшахлъялӷӣ, тама̄налъю сяңўа̄ пиян, алиңрӯӷутыҳлъякат. Пикат: «Ипапыста̄қ уна
         Иӷнықумаяҳтагу Кияӷныӷым!»55 Тама̄нтыфтут аӷналӷутыт ысҳапалӷӣт уяваның. Галилеямың малихтыка̄т Иисус каюсӣнъалюки.
         56 Акулңитнитыфтут Мария Магдалаӷмӣ, Мариялъю на̄ңат Иаковым, Иосифым, Зеведейемлъю иӷныӷыхкынка
         на̄ңат.Лъивылъҳа Иисусым57 Хўаникуягу аклъюңилңуқ ю̄к а̄тҳа Иосиф, Аримафеяӷмӣ, малихся̄ҳтыңа Иисусым ка̄ткақ.
         58 Пилатымун пилюни Иисусым югусӣ туңсиқа̄. Ынка̄м Пилатым қылӷутка̄ югусиқ Иосифымун
         тӯнысқылъюку. 59 Ынка̄ңам тугулюку югусӣ, нутаӷаҳлъюхкун қӣпаӷакун ӣмгутка̄. 60 Та̄хкын лъика̄ лъми лъивыӷраӷаӷмикун, уйӷагрухлъяхкун ля̄хтыстыкамикун сиклъяқумың.
         Та̄хкын па̄йңанун улъҳитаҳлъюку уйӷахлъяк, апыӷӣӷьями аӷуляқыхкақ. 61 Таўантыфтуқ Мария Магдалаӷмӣ, а̄лъҳалъю Мария лъивыӷмун аюқлъютык ақумгалӷӣк.Кылыңакыхкаңат Иисусым Лъӣвӷа62 Уна̄миңани киңуңаның Ятаҳқыфигым Аӷныӷан, первосвященнигытлъю, Фарисеитлъю алыҳқуӷьяҳтуқа̄т
         Пилат. 63 Пика̄т: «Югунӣқ, нықамикаҳпут та̄на пӯҳтиста сялин уңувалюни пика̄гуқ: “Пиңают аӷныӷыт
         атуӷлюки уңуваҳтыслъықуңа”. 64 Ынка̄ңам каягутигу лъӣвӷа кылыңакңўа̄ӷысқылъюку пиңаюнун аӷныӷнун, лю̄рақ малихся̄ҳтыңита
         югусӣ тыглыглюку уңипа̄нъаюкатки югыт уңува̄манилюку. Уна иқлъыңақ сыӷлыӷатаӷа̄яҳқа̄гуқ
         сивулиӷмың».65 Пилатым пикӣ: «Кылыңакистылгӯси, ынңа̄талъ кылыңакыстыңъўа̄ҳтыху лъивық».66 Ынка̄м лъивыӷмун агляӷлютың маҳқалъюку налъюнӣқа̄т уйӷак қылъпыҳнаюкатху. Та̄хкын
         қылӷутка̄т пилъюўаҳтынун кылыңакысқылъюку.

Иисусым Уңуваҳтылъҳа281 Субботам киңуңаның, аҳтаӷаӷақа̄лъю сивулиӷми аӷныӷани неделям, Мария Магдалаӷмӣ, иляңалъю
         Мариям, лъивық ысҳаӷьяҳтуқа̄к. 2 Таўани пилъыӷми нуна қапшахлъякақ қаюҳлъяк Атанӷым яқулга қилягмың укикақ. Лъӣвӷым
         па̄йңан уйӷага улъҳитаҳтаӷлюку ақумыхка̄. 3 Ысҳақа̄люни ниӷухпагӯлъҳӣстун ниӷухтуткаӷми, а̄ткӣлъю қатылӷӣт анигустун. 4 Кылыңакистыт яқулыгмың алиңрӯқат рыпалъ уңылыхлъютың, туқукастунлъю лъӣқат.5 Иўырңа аӷнак яқулгым пики: «Алиңыхпынаси. Лӣсимакамси Иисус иваӷақаҳси, қақӯрақа̄ялӷӣ.
         6 Хўа̄нъыӷитуқ; уңува̄ма̄қ пинақнилъыӷмитун. Тагитык, ысҳаӷьяҳтуҳтыху лъивиксяқаңа.
         7 Ынка̄м уңипа̄тқаҳсяҳтуҳтыки малихся̄ҳтыңи уңува̄манилюку туқулъыӷмың, агалъю сивулъха̄ӷума̄қ
         Галилеямун. Та̄гани ысҳаҳлъықаҳси! Та̄ўа уңипа̄тамтык».8 Ынка̄ңам таўаниңинақ лъивыӷмың аӷуляқыхкақ, алиңума̄гмыклъю, қуяҳлъягума̄гмыклъю,
         кытанқуснақ уңипа̄сяҳтуқит малихся̄ҳтыңи.9 Иисусым алӣӷаҳфиклъюкык пики: «Ныкыхмылъық лъпытыгнилъи». Ынка̄м та̄кук аӷнак такулюку,
         итыгӣ нуқнықлъюки манигуқа̄к. 10 Та̄хкын Иисусым пики: «Алиңыхпынатык. Уңипа̄сяҳтуҳтыки малиҳся̄ҳтынка аңлыгусӣтканка,
         Галилеямунңуқ агляӷлит та̄ганиңуқ ысҳаҳлъықа̄тңа».11 Аӷнак иглыҳсималюкык, лъивыӷмылңӯт иляңи кылыңакистыт Иерусалимымун итыӷлютың, первосвященнигнун
         а̄пқа̄т қамахлъюку тама̄на апыӷӣқақ. 12 Ынка̄м первосвященнигытлъю, сӣванлъыӷытлъю қырңуҳлъютың агӷиткат. Та̄хкын манилитыҳлъяглюки
         пилъюўаҳтыт, 13 пикӣт: «Уңипа̄нъакыси югыт: “Унугми қава̄сималюта малихся̄ҳтыңита тагилютың тыглыгума̄т
         югусӣ”. 14 Правителым нагақӯмакагу хўаңкута алыҳқуҳлъықаҳпут ынка̄м сыӷлылӣлъыңна̄нӷитуси».15 Кылыңакистыт мани тугулюку писқылъыӷмыгыстун пикат. Ынка̄м хўавымун кынляңа Иудеит
         паниның а̄пҳақа̄т Иисусым югусӣ тыглыкақнилюку малихся̄ҳтыңанун.Иисусым Алӣӷвикыхкаңи Малихся̄ҳтыни16 Таўатын пималюки, та̄кут қуля ата̄сиқ сӣпнықлъюку малихся̄ҳтыт агляқат Галилеямун,
         на̄йӷамун Иисусым писқылъҳатун таўатын. 17 Ысҳаӷьямыхтыху Иисус манигуқа̄т, иўырңа иляңита айгуӷикыхка̄т лъңаңутаңа. 18 Иисусым такулюки пикӣ: «Қамахлъюни аҳтуӷьяҳқа̄нӷилъық қилягмилъю, нунамилъю хўаңамнун
         тагивақа̄гуқ. 19 Тама̄кын апалъюқлъюку аӷуляқлъюси қамахлъюки югыт малихся̄ҳтыңлъяҳтыки хўаңамнун,
         крестиӷаляҳтыки А̄тҳакун Атам, Иӷныӷым, Аглыӷналӷӣмлъю Таӷныӷам. 20 Апыҳтӯсяқитыки қа̄ткысқылъюки қамахлъюки қылӷутканка лъпысинун. Лъпысинитыпыста̄ҳлъықуңа
         қӯнпың кынляңа кынлытҳӯтылъҳанун нунам».

Уңипақилъҳа Иоанным Крестителым11 Пинилӷӣт Уңипат Иисус Христосымың аюқылӷӣт, Иӷныӷаның Кияӷныӷым пӣнлиқа̄гут хўатын:
         2 Ӯкналиқистым Исаиям игақыхкақа̄ Кияӷныӷым хўатын пилъҳа:«Уңипаҳтыка каяхтыкыстаӷнақақа сивухпыни ята̄ҳқысқылъюку тӯмкаҳқан.3 Килга̄ни ма акилӷӯгақуқ хўатын:“Атанӷым тӯмңа ята̄ҳқитыху, таклъяҳтыхулъю!”»4 Та̄на уңипаҳта Иоанныңӯқ Креститель. Килга̄ни крестиӷақуқлъю, уңипаӷақуқлъю хўатын:
         «Авутыҳқылъюси, сыӷлыҳқынъаниӷлюси крестиӷытык, ынка̄м Кияӷныӷым сыӷывулъықӣси». 5 Иудеяӷмӣтлъю, Иерусалимыӷмӣтлъю нагасяҳтӯтка̄т Иоанн. Ынка̄м сыӷлыҳқылъытың апыӷранӷатки
         крестиӷақыхкаңи кӣўыгни Иорданымың а̄тқылӷӣгни.6 Иоанным а̄ткӣ верблюдым мылъқўаның улима̄ӷыт, мықамың тафсилюни, ныӷақылӷӣ саранчамыңлъю,
         мёдымыңлъю. 7 Уңипақикақ хўатын: «Киңумның ю̄к тагияҳқа̄гуқ аҳтуӷьяҳқа̄нӷитаӷалӷӣ хўаңамның. Хўаңа
         сясӣнӷитуңа рыпалъ итымтыпагниңитанка сиңӣ. 8 Мыӷмың крестиӷақамси, иўырңа лъңан крестиҳлъықӣси Аглыӷналӷӣгның Таӷныӷагның».Иисусым Крестиӷылъҳалъю, Нанӷӣқулъыңылъҳалъю9 Иоанн таўатын аныҳсималюку Иисус ка̄ткақ Назаретымың, Галилеямылңуӷмың, ынка̄м Иоанным
         крестиқа̄ Иордаными. 10 Крестиӷъыныӷмың та̄қсятни Иисусым таўаниңинақ ысҳақӣ қилягыт қылъпылӷӣт, Аглыӷналӷӣклъю
         Таӷныӷак укилӷӣк лъңанун сюнаӷьягмылңук аюқылӷик. 11 Мымлъю қилягмың пика̄: «Иӷнықамкын, пиниқыхкамни. Ыфқуқыпихтамкын».12 Таўаниңинақ Аглыӷналӷӣм Таӷныӷам Иисус аӷуляқыстыка̄ килга̄нун. 13 Лъңинаҳа̄кақ иўырңақун нуя̄лӷӣт тыӷикусят тама̄нтыкат. Тама̄нсималюку Туӷныӷа̄м нанӷӣқука̄
         кытхўылъ ю̄к ма̄лӷук аӷнық, иўырңа яқулгыт афлъыңакыхка̄т.Иисусым Накмикыхкаңи Стамат Иқалъинӣҳтыт Малихся̄ҳтыкналюки14 Тахталми та̄кўани киңуңаның Иоанным анусимиңлъялъҳан, Иисус Галилеялъюни уңипақикақ
         Пинилӷӣның Уңипаның Кияӷныҳтаның. 15 Пикақ: «Пилъыҳқақ хўа̄ ка̄сима̄қ ынка̄м Атаныҳпагулъҳа Кияӷныӷым хўа̄ хўа̄нтуқ! Авутыҳқылъюси,
         сыӷлыҳқынъаниӷлюси ухпықитыки Пинилӷӣт Уңипат!»16 Иисус иглыӷуткылъюку На̄йвам Галилеям ысныңакун ысҳақакык ма̄лӷук иқалъинӣҳтык сӣфтилӷӣк
         ныгаҳпагмың. Симонынкуңуфтук Андрейемлъю аңлыгуткулъҳӣк. 17 Иисусым пики: «Малихтыңъа, апыҳтуӷнақамтык югмың на̄псягутысқылъютык». 18 Таўаниңинақ ныгаҳпатык унилъюки малихтыка̄к.19 Тазиңапиҳқа̄ӷлюни ысҳаӷля̄тақакык Иаковым, Иоанным аңлыгуткулъҳӣк, иӷныӷык Зеведейем.
         Ныгаҳпагмыгның иля̄ҳтулӷӣк аңьямыгни. 20 Иисусым ысҳақӣнаӷлюкык пики: «Малихтыңъа!» Ынка̄м аңьями унилъюку атайынь Зеведей,
         та̄кутлъю қыпҳаҳтыңулюки тугукатың, малихтыка̄т Иисус.Ю̄к Илюмикун Туӷныӷалык21 Иисусылъю малихся̄ҳтыкулъҳӣт Капернаумымун ка̄ткат. Субботаңуҳсягу, Иисус синагогалъюни
         апыҳтуӷикақ. 22 Нагалъҳӣт сяӷӣӷаягутка̄т апыҳтуӷилъҳа, қаюҳлъяк апыҳтуӷикақ Кияӷныӷым пилъыҳқалитылъҳакун,
         апыҳтуӷистыңистун Лӣлиҳтӯсят пихпынани.23 Та̄хкын ю̄к илюмикун туӷныӷалык итыӷлюни синагогамун акилӷӯкақ: 24 «Иисус, Назаретыӷмӣ, сяңамта қинуюхсикут? На̄фқысяҳтӯзикӯт? Кинаңутын лӣсимакақа,
         Югулиӷистыңӯтын Кияӷныӷым акықусяқыхка̄ каяхлъықнилюку». 25 Иисусым аӷью̄қа̄ туӷныӷақ: «Ныпңунаң, а̄ни югмың». 26 Туӷныӷа̄м ю̄к сяюхпахтаҳтыслъюку, араҳлъягумаӷми а̄ныхкақ. 27 Югыт сяӷӣӷаюглютың лъңитның а̄пқуӷа̄ӷуткат: «Уна сяңа̄ўа? Уна апыҳтӯсяӷраӷа̄гуқ! Кияӷныӷым
         аҳтуӷьяҳқа̄нӷилъҳакун ӯм югым қылӷӣ туӷныӷа̄т а̄нысқылъюки, лыган қа̄тка̄т». 28 Ынка̄м Галилеялъқа̄ӷаӷми югыт уңипақңина̄ма̄н Иисус пика̄т.Иисус На̄лъҳуқулӷӣ29 Та̄хкын Иисус а̄наӷыснаӷлюни синагогамың, Симонылъю, Андрейемлъю мыңтыӷӣтнун пикақ,
         Иаковылъю, Иоаннылъю малихтыка̄к. 30 Симоным сякиңа иңаӷмытыфтуқ, пуқлъыӷалюни. Лыган Иисус ка̄туқ уңипа̄тка̄т аӷнақ қинуюгунилюку.
         31 Итыӷлюни аӷнақ ӣхакун тугулюку ныкывыстыка̄ ынка̄м пуқлъыӷаңӣлъюни, кыпсӣқуңина̄мӣта
         пикӣ.32 Субботам иӷивга̄ни сиқинық тывиӷьян Иисусымун тагиқӯткӣт қинуюлӷӣт, тама̄кутлъю туӷныӷалгыт
         илюмыхтыхун. 33 Қамахтыңъўа̄ӷлютың Капернаумыӷмӣт мыңтыӷам мануӷа̄ни қырңуӷуткат. 34 Ынка̄м Иисусым углялӷӣт на̄лъҳуқуқӣ алъя̄ҳӣнаӷның ақниӷныӷитның, а̄нысқуқӣлъю туӷныӷа̄т
         юлӷутыт илюңитның. Туӷныӷа̄т сямың писимаңилъкаңи, қаюҳлъяк кинаңутаңа лӣсимакыхкаңат.Иисус Уңипақилӷӣ Галилеями35 Сялин аҳсюгнӣтыҳлъяглюку, Иисус макылъюни а̄ныхкақ юӷаӷналюни килга̄ни. 36 Симонылъю илякулҳӣт иваӷьяҳтуқа̄т, 37 на̄лъкысямыхтыху пика̄т: «Югыт иванӷӣӷутақа̄тын». 38 Йыӷлыги Иисусым пикӣ: «Иляңитнун нунат пинақукут. Лъңитнилъю уңипақияҳқа̄гуңа, қаюҳлъяк
         тама̄кын апалъюқлъюку тагиңӯңа». 39 Ынка̄м Галилеялъқа̄ӷаӷми иглыӷуткылъюку уңипақикақ синагоганъи, а̄нысқуқӣлъю туӷныӷа̄т
         югыт илюңитның.Иисусым На̄лъҳускаңа Ю̄к Проказалык40 Ю̄к проказалык тагилюни Иисусымун мануңакун сыгысқуҳлъюни наңлъыхсипихлъюни пика̄:
         «Пиюкылъқыхкувгу на̄лъҳутаҳтиңа укмаңӣҳтысқылъюңа».41 Иисусым наңлъыгьягулъюку ныңуглюку ся̄фтуткылъюку пика̄: «Пиюкылъқақа, на̄лъҳутын!»
         42 Таўаниңинақ ю̄к на̄лъҳулъюни укмаңӣҳтыкақ. 43-44 Та̄хкын Иисусым иныҳтыңъўа̄қа̄: «Нагатаҳтын, ўатаҳлъяк килъю алңунак уңипа̄тыхпынаки
         на̄лъҳунъилютын хўаңамнун. Итупилъ священнигмун ювӷӣҳсиӷьяҳта̄. Ынка̄м аҳқыша̄ҳа̄тын
         Моисейем Лӣлиҳтӯсӣта писқылъҳистун ипапиҳқысқылъюку югнун на̄лъҳутылъҳын». Та̄хкын
         таўаниңинақ аӷуляқыстыка̄. 45 Иўырңа югым иглыӷуткылъюку нани алңунак а̄пҳумаңинақа̄ Иисусымун на̄лъҳусиманилюни.
         Та̄хкын кынляңа Иисус алңунак нынун пинаниқақ, қаюҳлъяк юлӷутыҳлъягыт такўа̄қыхкаңат,
         ынка̄м па̄ҳқилъҳани кияҳтыкақ. Иўырңа накын алңунак юлӷутыт паниның такўа̄қыхкаңат.

Иисусым На̄лъҳускаңа Унӣқақ Ю̄к21 Мулюхпынани Иисус утыӷниқақ Капернаумымун, ынка̄м уңипақыхка̄т наюқақыхкымининъилюку
         мыңтыӷами. 2 Ю̄к тагиляӷа̄сялӷӣми лъңанун каңсю̄ткат рыпалъ мануӷамун қакмавык. Иисус уңипақималюку
         Кияӷныӷым акузитаңаның, 3 стамат югыт кывыхтуӷлюку унӣқақ ю̄к тагитка̄т лъңанун. 4 Ка̄тулъюку итҳунъыӷмың аҳтуқа̄т, қаюҳлъяк ю̄к каңсю̄тыҳлъягулӷӣ. Ынка̄м мыңтыӷам қа̄йңан
         кровляңи икуӷлюки рыӷиӷулъюку, ю̄к алъиӷа̄кун укихтыка̄т Иисусым налъяңакун. 5 Иисусым лӣсимакыхкаңи ухпықилъыҳтулңит, ынка̄м унӣқақ ю̄к пика̄: «Иӷнымни, сыӷлыҳқылъыҳтын
         сыӷывутылъыңут». 6 Таўани апыҳтуӷикаюгыт Лӣлиҳтӯсяның ақумгалъҳӣт сюмыҳтаӷақат: 7 «Сяңами ю̄к уна таўатын акузӣ? Акузилъҳа сыӷлыӷӯқ, қаюҳлъяк Кияӷныӷунилӷӣ! Кияӷныҳӣна̄гуқ
         сыӷлыҳқылъыӷның сыӷывутияҳқақ!» 8 Таўаниңинақ Иисусым сюмыҳтаӷалъҳит лӣсимакыхкӣ ынка̄м пикӣ: «Сяңан таўатын сюмыҳтаӷаӷыстык?
         9 Наликык пияқнӣтаӷаҳлъықак унӣқақ ю̄к пияқумкун: “Сыӷлыҳқылъыҳтын сыӷывутылъыңут” налиӷмың:
         “Макылъютын, алъиӷан тугулюку пиюги?” 10 Иўырңа лӣсимакысюгақа Иӷныӷа Югым сыӷывутияқлъыгӯқ сыӷлыҳқылъыӷның нунами хўани».
         Ынка̄м унӣқақ ю̄к пика̄: 11 «Уңипа̄тамкын, макытын, алъиӷан тугулюку, лъпысинун агля̄!» 12 Югыт ысҳапака̄т ю̄к таўаниңинақ ныкывлюни, алъиӷани тугулюку а̄нылӷӣ. Ынка̄м қамахтыңъўа̄ӷлютың
         таўанлыңӯт сяӷӣӷаюкат, усюқыхка̄тлъю Кияӷнық: «Хўатылңуӷмың ысҳа̄сигасяҳтукут!»Иисус Малихтысқылӷӣ Левийемун13 Та̄хкын Иисус, ысныңанун На̄йвам Галилеям пинқихтыкақ. Юлӷутыҳлъягыт такуляӷа̄сятни
         апыҳтуқӣ. 14 Иглыӷуткылъюку ысҳақа̄ налогның қырңуҳтиста, а̄тҳа Левий, иӷныӷа Алфейем. Ақумгафтуқ
         қыпҳаӷвигмини. Иисусым пика̄: «Малихтиңа». Левийем ныкывлюни малихтыка̄.15 Таўани иӷивгаӷми, Иисусылъю малихся̄ҳтыкулъҳӣт Левийенкунун ныӷьяҳтуқат. Ныӷылгусиқӣт
         налогның қырңуҳтистылӷутытлъю тама̄кутлъю қа̄ткусигалңӯт Иудеит Лӣлиҳтӯсӣтнун. (Таўатылңӯтлъю
         югыт малихся̄ӷукаңат Иисус.) 16 Иляңи апыҳтуӷистыңит Лӣлиҳтӯсяның Фарисеиңулӷӣт, ысҳаӷьямыхтыху Иисус ныӷылгусиӷилӷӣ,
         а̄птыкӣт малихся̄ҳтыңи: «Сяңами Иисус ныӷақа налогмың қырңуҳтистыңитнилъю, сыӷлыҳқыстынилъю?»17 Иисусым нагалъюки пикӣ: «Аӷалъыхтақ қинуюлӷӣнун пиңӯқ, югунқыхтанун пиңунӷитуқ. Таўатыҳпигақ
         уңипа̄сяҳтӯганка сыӷлыҳқыстыт авутыҳқысқылъюки, нака̄н тама̄кут сыӷлыҳқиганъилютың
         пилӷӣт».Иисусым Апыҳтӯсяқыхкаңа Посталъық18 Ата̄сими аӷныӷми, Иоанным Крестителым малихся̄ҳтыңилъю, Фарисеитлъю постаңулӷӣт. Иляңита
         югыт такулюку Иисус а̄птыка̄т: «Сяңамың Иоанным Крестителым малихся̄ҳтыңилъю, Фарисеитлъю
         малихся̄ҳтыңит постақат, нақам лъпык малихся̄ҳтытын пихпынатың?» 19 Иисусым кӣмсиқӣ: «Нулиҳтуӷнақылӷӣм ақылъқӣ посталъықа̄т нықынӷаҳқылъҳани? Йыӷлыгилъю!
         Нулиҳтуӷнақылӷӣ паниның таўанлъюку таўатын пина̄нӷитут. 20 Нулиҳтуӷнақылӷӣстун аюқуңа, малихся̄ҳтынка нулиҳтуӷнақылӷӣм ақылъқӣстун аюқут. Аӷуляқыстыкаңаңа
         ынңа̄талъ таўани аӷныӷми малихся̄ҳтынка посталъықут.21 Китум алңунак нутаӷақ қӣпаӷақ қылъюҳсимаңилңуқ иля̄ӷусиқна̄нӷита̄ қа̄слъилюгыгнун.
         Иля̄ӷусиқыхкумигу пӣгута̄ӷаҳлъықуқ, ынка̄м пӣлъық сюлъыватаҳлъықуқ. 22 Ынка̄млъю китум алңунак аўатаҳпалюк имиӷна̄нӷита̄ виноӷраӷаӷмың. Имиқумигу аўатаҳпалюк
         қӯпаҳлъықуқ ынка̄м вино сякусӣқылъықуқ, аўатаҳпалюклъю на̄вылъықуқ. Тама̄кын апалъюқлъюку
         виноӷраӷақ аўатаҳпаграӷаӷмун кӯвьяҳқа̄гуқ!»А̄пқуӷа̄лъық Субботамың23 Ата̄сими Субботами, Иисус иглыҳтыкақ пшеницат пӣтфигитхун. Малихся̄ҳтыңита иглыӷалгусӣткылъюку
         пшеницат пӣтутаңитның икутаҳтақукат ныӷналютың. 24 Та̄хкын Фарисеит а̄птыка̄т Иисус: «Ысҳақаҳқиқун! Сяңамың малихся̄ҳтытын сяӷна̄т пшеницат
         пӣтутаңитның? Таўатын пилъыӷмыхтыхун қыпҳаҳтут Субботами, ынка̄м қа̄ткунъыӷитңӯт Лӣлиҳтӯся̄мнъун».25 Иисусым пикӣ: «Атиҳтӣгастыхӯ Давидым пилъҳа қавңарухлъяк? Юкулъҳӣт игатиқақңамың,
         26 Давид итыӷлюни Кияӷныӷым Мыңтыӷа̄нун ныӷыхка̄гуқ нықыкшаңлъямың Кияӷныӷмун тӯныхкамың.
         Таўатын пика̄гуқ Авиафар, Первосвященнигаңулюку. Лӣлиҳтӯсямта пилъҳани священнигаңинаҳа̄т
         ныӷьяҳқа̄яҳтут тама̄кын нықыкшаңлъямың, иўырңа Давид ныӷлюни юнилъю тӯныхкақӣ». 27 Та̄хкын Иисусым пикӣ: «Суббота накмикыхка̄гуқ мыӷналивигулюни югым пиниҳқылъыҳқа̄нун.
         Суббота накмикыхка̄нӷитуқ югмун икфиқлъӣӷуткысқылъюку. 28 Ынка̄ңам хўаңа, Иӷныӷани Югым, Атанӷӯңа талўа Субботами».

Югым Ӣхан Иңлюңи Унӣқат31 Та̄хкын Иисус аглянқихтыкақ синагогамун, таўантыфтуқ ю̄к иңлюңи ӣхан унӣқат. 2 Иляңита югыт таўанлыңӯт рӣрңиңўа̄қа̄т Иисусым на̄лъҳунъаюкагу Субботами. На̄лъҳускагу
         хўатын пиналюку: «Анахутутын!» 3 Унӣқамың ӣхылык ю̄к Иисусым пика̄: «Таги хўавык». 4 Та̄хкын югыт а̄птыкӣ: «Лӣлиҳтӯсямта сясқилъю Субботами? Пинитун писқинкӯт, налиӷмың
         сыӷлытун? Югулиӷисқинкӯт, налиӷмың туқутисқинкӯт?» Иўырңа югыт қалъыгнаниӷўа̄ӷуткат.
         5 Иисусым ысҳапагңа̄ӷмики угумиягуткӣ, нақам ӣлъқуткумӣта пиныҳлъюгулъҳитныңлъю ўа̄кигатңитныңлъю.
         Та̄хкын Иисусым қӣвлюку ю̄к пика̄: «Ӣхытын ныңугутики». Лыган ныңугутӣ ага на̄лъҳуткат.
         6 Ынка̄м Фарисеит а̄наӷыснаӷлютың синагогамың, Иродым иляпхастыңитнун агляӷлютың агӷиткыхка̄т
         натын туқутылъыҳқамың Иисус.Юлӷун На̄йвам Ысныңани7-8 Иисусылъю малихся̄ҳтыкулъҳӣт На̄йвамун Галилеямун агляқат. Юлӷутыҳлъягыт малихтыкӣт,
         қаюҳлъяк нагақуқақыхкаңит Иисусым алъя̄ҳлъюххуаҳтилъҳи. Тама̄на юлӷун Галилеямың,
         Иудеямың, Иерусалимымың, Идумеямың, Иорданым Кӣўым иңлюңанилңуӷның нунаның, Тирымың,
         Сидонымың пиңулӷӣт. 9 Ю̄к угляӷиҳлъягьян Иисус малихся̄ҳтыминун аңьямың ята̄ҳқутысқыхкақ лю̄рақ иҳлъыӷнаюкаңатни
         мыӷмун. 10 Юлӷун на̄лъҳуқуқақутаңаның қамахлъютың қинуюгыт лъңанун ка̄нъақыҳлъякат ся̄фтыпигыснаӷналюку.
         11 Тама̄кутлъю туӷныӷа̄т югыт илюңитнилңӯт ысҳаныӷмыхтыху Иисус, сивуңакун улъҳаҳлъютың
         акилӷӯгақылӷӣт: «Кияӷныӷым Иӷнықа̄тын!» 12 Иўырңа Иисусым иныҳтыңъўа̄қӣ туӷныӷа̄т кинаңутни апыфқа̄н писқылъюку.Иисусым Накмикыхкаңи Қуля Ма̄лӷук Сӣпнықлъюку Апостолыт13 Та̄хкын Иисус қымимун маюӷлюни югыт пиюкыхкани тахсиҳтықӣ. Тагиляӷа̄сята 14 накмикыхкӣ қуля ма̄лӷук сӣпнықлъюку югыт апостолыңулюки. Та̄хкын пикӣ: «Хўаңамнитысқылъюси
         накмикамси, каяхлъықамсилъю уңипаӷьяҳтӣсқылъюси. 15 Аҳтуӷьяҳқа̄нӷилъылгулъықусилъю туӷныӷа̄т а̄ныстысқылъюки югның». 16 Укут накмикыхкақӣ, Симон, (Иисусым атиқа̄ Петырымың); 17 Иаковлъю, Иоаннылъю, иӷныӷык Зеведейем, (Иисусым атиқакык Воанергесымың, хўатын писимың:
         «Иӷныӷык Калъюгым»); 18 Андрейялъю, Филиппылъю, Варфоломейелъю, Матфейелъю, Фомалъю, Иаковылъю иӷныӷа Алфейем,
         Фаддейялъю, Симонлъю Зилот, 19 Иуда Искариотлъю увыҳпагутияҳқақ Иисусымың.Иисусынкук, Веельзевулынкук20 Та̄хкын Иисус тукуӷминун агляқақ. Юлӷутыҳлъягыт агляҳтӯлъя̄тақат лъңитнун, рыпалъ
         Иисусылъю малихся̄ҳтыкулъҳӣт ныӷыпагниңӣткат. 21 Ныңлъюгутаңан нагақуӷлюку таўатын аныҳтылъҳа ақфака̄т, қаюҳлъяк югыт пикаңат налъюңуҳнилюку.22 Иляңи апыҳтуӷикаюгыт Лӣлиҳтӯсяның Иерусалимымың тагикат хўатын пима̄қылӷӣт: «Веельзевул
         Иисусым илюңанитуқ! Ынка̄м а̄нысқуӷақӣ туӷныӷа̄т югның аҳтуӷьяҳқа̄нӷилъҳакун Веельзевулым,
         умӣлўа̄ӷитхун туӷныӷа̄т». 23 Ынка̄м Иисусым тахсиӷлюки югыт уңипаӷа̄ткӣ, пикӣ: «Туӷныӷақ лъңаның а̄ныслъықа̄? 24 Атаныҳпагулъық а̄фқӯскуми, та̄на атаныҳпагулъық қырңаӷмынъа̄нӷитуқ. 25 Ныңлъюгутыт а̄фқӯскумың, та̄кут ныңлъюгутыт қырңаӷмынъа̄нӷитут. 26 Таўатыҳпигақ Туӷныӷа̄лъю а̄фқӯлъютың пилъюгускумың, Туӷныӷақ ныкывӷапагниңӣлъюни кынлыкаҳқаминун
         ка̄лъықуқ.27 Кина алңунак итыӷна̄нӷитуқ икнақылӷӣм югым мыңтыӷа̄нун ўаяҳтыӷналюки сяӷьяңи. Сивуклъюку
         икнақылӷӣ ю̄к асиҳқаҳлъюку, та̄хкын ўаяҳтыҳлъықӣ сяӷьяңи.28 Ипа уңипа̄тамси, югыт сыӷывутылъыңьяҳқа̄гут сыӷлыҳқылъҳитның, сыӷлытунлъю акузиткылъҳитның
         Кияӷнық. 29 Иўырңа китум алңунак сыӷлытун акузиткыхкумикык Аглыӷналӷӣк Таӷныӷак сыӷывутылъыңна̄нӷитуқ,
         қаюҳлъяк сыӷлыҳқыңъӯқ Кияӷныӷым сыӷывусяҳқақынӷилъкаңаның. Та̄на сыӷлыҳқылъық кыңлыңилңӯгуқ».
         30 Иисус таўатын акузикақ қаюҳлъяк иляңита пикақыхкаңат: «Туӷныӷалгӯқ илюмикун».Иисусым На̄ңалъю, Аңлыгутаңилъю31 Та̄хкын Иисусым на̄ңалъю, аңлыгутаңилъю ка̄ткат. Мануӷамылъютың а̄нысқыхка̄т ысҳаӷьюгнилюку.
         32 Юлӷутыт ақумӯтңалӷӣт Иисусым увитаңани уңипа̄тка̄т: «Қакма на̄выклъю, аңлыгутыхпыклъю
         ысҳаӷьюгақа̄тын». 33 Иисусым а̄птыкӣ: «Кинаңа̄ўа на̄ка? Кинкуңа̄ўат аңлыгутынка?» 34 Юхсюӷалюни ақумгалӷӣт пикӣ: «Лъпыси на̄камсилъю, аңлыгуткамсилъю! 35 Китум алңунак атуқыхкумигу Кияӷныӷым пиюкылъҳа, аңлыгуткақалъю, на̄кақалъю».

Иисусым Уңипаӷа̄ткыхкаңа Пӣтысӣӷаҳта41 Та̄кўаниңани Иисус апыҳтуӷиля̄тақақ На̄йвам Галилеям ысныңани. Ынңа̄талъ угляпихлъыҳӣ
         ю̄к тагиляӷа̄тыҳлъякақ лъңанун, рыпалъ аңьямун ӯхлъюни ақумыхкақ, лъя̄ӷанхўа юлӷутыт
         на̄йвам ысныңаниткат. 2 Уңипаӷа̄тытхун алъя̄ҳӣнаӷмың апыҳтуқӣ. Апыҳтуӷиткылъюку пикӣ: 3 «Нагатык! Пӣтысиӷаҳта агляӷлюни пӣтысӣӷаӷвигминун 4 ифкаҳқуқақ пӣтутның. Иляңи пӣтутыт тыкиткат тумытхун, ынка̄м қаўа̄гыт тагилютың ныӷуқӣт.
         5 Иляңи пӣтутыт тыкиткат уйӷахтуқакун сюнапагилңуҳқун. Таўаниңинақ пӣткат, қаюҳлъяк
         сюнаңа угмыста̄ҳақ. 6 Ынка̄м сиқинық пӣсялӷӣми ма̄тныӷан паныҳтыкӣ пӣнъыҳат, акуңылъҳитутмыхның палиракыхтыкат.
         7 Иляңи пӣтутыт тыкиткат сикуҳлъюхтуқакун, сикуҳлъюгыт пӣсялӷӣмың пӣтфигиқӣт зернот.
         8 Нақамалъя тама̄кут тыкиткат сюнакыхтакун пӣтыстиҳлъякат зерномың, иляңи 30, иляңи
         60, ынка̄м иляңи 100». 9 Иисусым та̄қниқӣ хўатын: «Сигутылгукуфси нагатусиҳқамың, нагатык!» Уңипаӷа̄тыт Апалъӣт10 Та̄м киңуңаның Иисус лъңина̄ҳсян, қуля ма̄лӷук сӣпнықлъюку малихся̄ҳтыңиталъю, иляңиталъю
         тама̄кут нагатка̄т а̄птыка̄т уңипаӷа̄ткыхка̄ның. 11 Иисусым пикӣ: «Лъпысинун Кияӷныӷым лӣгикыста̄ талюӷңалӷӣ ипапиҳқылъҳа Атаныҳпагулъҳым.
         Сивунӷани лӣтысимаңисяӷа̄. Иўырңа тама̄кут иқитңалӷӣт Кияӷныӷым Атаныҳпагулъҳаның
         нагақуӷақут сямың тамаҳа̄ның уңипаӷа̄тытхун. 12 Ынка̄м:“Ысҳа̄нъақақут, ысҳа̄нъақақут ысҳа̄тыхпынатың.Нагатақут, нагатақут лӣгикыхпынатың.Пика̄яқуйың қӣвнаяҳтут Кияӷныӷмун,ынка̄м сыӷывунъаяӷӣ”».Иисусым А̄пқаңа Уңипаӷа̄ткыхкани Пӣтысӣӷаҳта13 Та̄хкын Иисусым а̄птыкӣ: «Та̄на уңипаӷа̄н пӣтысиӷаҳта лӣгикынӷитыстыхӯ? Натынми лӣгикнақыстыки
         алңунак уңипаӷа̄тыт? 14 Пӣтысиӷаҳта ифкаҳқилӷӣ пӣтутның, Кияӷныӷым акузитаңаның уңипаҳтыңатун аюқуқ. 15 Иляңи югыт қылъиҳлъякастун тумыстун аюқут. Пӣтутыт тыкинъыӷата тумытхун қаўа̄гыт ныӷақӣт.
         Таўатыҳпигақ тама̄кут югыт нагақӯнъыӷата Кияӷныӷым акузитаңаның таўаниңинақ Туӷныӷа̄м
         пуйгустақӣ. 16 Иляңи югыт уйӷахтуқастун сюнастун аюқут. Акут уйӷахтуқамылңӯт асивапагигатут. Тама̄кут
         югыт нагақӯнъыӷмыхни Кияӷныӷым акузитаңаның таўаниңинақ тугуклъиӷақӣт қуякусиқлъюки.
         17 Иўырңа ухпықңўа̄ӷигалъкаңит акузитаңи ынка̄м ухпылъҳит мулюңигатут. Сыӷлылӣныӷмыхни,
         налиӷмың амью̄ткылъыңныӷмыхни апалъюқлъюку ухпықилъыҳтың Кияӷныӷым акузитаңаның таўаниңинақ
         ухпықинаниӷақут. 18 Иляңи югыт сикуҳлъюхтуқастун сюнастун аюқут. Пӣтутыт сикуҳлъюхтуқакун тыкиткат нагуңигатут,
         қаюҳлъяк сикуҳлъюгыт пӣтфигиӷақыхкаңит. Тама̄кут югыт нагақуныӷмыхтыки Кияӷныӷым акузитаңи
         қа̄ткигатӣт, 19 қаюҳлъяк уна уңувалъық нулъқа̄вӣӷуткақа̄т, тыҳўа̄ӷӣткақа̄тлъю аклъюңи, сямыңлъю ўата
         алъхыӷутаӷаӷьюгақут. Таўатыҳпигақ сикуҳлъюгыт пӣтфигилъҳистун пӣтутыт, тама̄кут югыт
         пиюкылъҳита пуйгустақӣт Кияӷныӷым акузитаңи. 20 Иўырңа иляңи югыт пинилӷӣстун сюнастун аюқут. Пӣтутыт тыкиткат пинилӷӣкун сюнакун
         ынңа̄талъ наўа̄қут. Иляңи пӣтыстӣқут 30, иляңи 60, иляңи 100. Таўатыҳпигақ тама̄кут
         югыт нагақуныӷмыхтыки Кияӷныӷым акузитаңи қа̄ткақӣт, ынка̄м ынңа̄талъ қыпҳаӷақут Кияӷныӷмун.
         Иляңи ўатақа̄ӷақ қыпҳаӷата̄ӷаӷақут илямыхның».Сягныӷым Асиңани Кынылӷутак21 Иисусым нагныӷуткӣ: «Китум алңунак кынылӷутак итҳулъюкык сягныӷым асиңанун лъина̄нӷита̄к,
         налиӷмың қаваӷвигым асиңанун. Итупилъ қӯлвақун лъилъықа̄к. 22 Сяңўа̄ алңунак ӣқақ қа̄йңанун лъӣӷьяҳқа̄гуқ, сяңўа̄лъю алңунак ся̄пыхкақ ся̄путӣӷьяҳқа̄гуқ.
         23 Сигутылгукуфси нагатусиҳқамың, нагатык!»24 Хўатынлъю пикӣ: «Нагатңўа̄ҳтыңъа! Тӯнилъыҳпысистуңўа̄қ Кияӷныӷым тӯнылъықӣси, паниның
         тӯнатаӷаҳлъықӣси. 25 Ю̄к сялык тӯнатаӷаӷьяҳқа̄гуқ. Ю̄к сяпахлъягилңуқ сяңӣҳӣ тугуяҳқа̄гут».Иисусым Уңипаӷа̄ткыхкаңи Нагулӷӣт Пӣтутыт26 Хўатынлъю Иисусым пикӣ: «Атаныҳпагулъҳа Кияӷныӷым хўатытуқ: ю̄к ифкаҳқуӷақуқ пӣтутның
         пӣтысӣӷаӷвигмини. 27 Пӣтутыт пӣлъютың наўа̄қут унухтӯма̄н, аӷныҳтӯма̄н ю̄к қава̄яӷңа̄н, тыҳумаяӷңа̄н, паниның
         пӣтутыт нагўа̄қут. Югым налъюкақӣ натын наўа̄қутаңи. 28 Сюнаңинаҳа̄м каютңунани пӣтутыт нагустақӣ ынка̄м пӣтыстыкаңақут: сивуклъютың сюңаӷьюкыхтаҳа̄т
         пӣтақут, та̄хкын напа̄зӣңақут қынўатлъю зерноңақут. 29 Зернот қигунӷата унатаӷьяҳқа̄ҳтақут, ынка̄м югым кыпуӷақӣ кыпӯсимикун».Иисусым Уңипаӷа̄ткыхкаңа Горчицам Пӣтутаңа30 Иисусым а̄птыкӣ: «Сямун успунъақыстыху Атаныҳпагулъҳа Кияӷныӷым? Сяңўа̄ уңипаӷа̄ткынъақыстыху
         лӣгикыстисӣлюку? 31 Атаныҳпагулъҳа Кияӷныӷым горчицам пӣтутңатун аюқуқ. Мыкыста̄лъыҳпига̄гуқ пӣтутның
         нунами хўани иўырңа югым пӣтысиӷаныӷминигу, 32 аңлиҳлъягақуқ аңылъыҳпига̄ҳлъюни нунивахсыӷаӷьяхаӷның. Угля̄пихлъыӷӣт аваяӷрухлъяги
         ынка̄м қаўа̄гыт уңлюсӣқут қуқуңа̄н акулңакун сиқинӷилъҳакун».33 Иисусым атуқлъюки уңипаӷа̄тылӷутыт югнун акузиткыхкақӣ Кияӷныӷым Акузитаңи. А̄пқақӣ
         югнун лӣгикылъыҳтуляңистун. 34 Қӯнпың югыт апыҳтуӷақыхкаңи уңипаӷа̄тытхун, иўырңа малихся̄ҳтыкулъҳӣт лъңина̄ҳныӷмыхни
         хўатыҳлъюўа̄қ лӣгикыстақыхкаңи сямың писӣтаңи уңипаӷа̄тыт.Иисусым Амсянаҳтыстыкаңа На̄фтылъыҳлъяк35,36 Та̄м иӷивга̄ни Иисусым аңьямылъюни малихся̄ҳтыни пикӣ: «Аӷвӣлъта на̄йвам иңлюңанун».
         Ынка̄м малихся̄ҳтыт ӯхлъютың аңьямун униткӣт юлӷутыт. Иляңиталъю аңьят малихтыкӣт.
         37 Та̄хкын ануқлъиҳлъякақ, рыпалъ имаҳлъюгым имиӷа̄тақыхка̄ аңьяқ қынўат ыслъықсяҳтуқақ.
         38 Иисус аңьялъими қавақ акисиӷлюни. Малихся̄ҳтыңита таҳтуҳлъюку пика̄т: «Апыҳтуӷиста,
         туқуяӷңа̄мта̄ пизикӯт?»39 Иисусым таҳтуӷлюни ануқалъю, имаҳлъюгытлъю иныҳтыкӣ: «Ануқа та̄қиңам, имаҳлъюгыт аӷулӣҳтык!»
         Ынка̄м ылъма̄рагуткылъюку амсянаҳлъюгуҳтыкақ. 40 Та̄хкын малихся̄ҳтыни а̄птыкӣ: «Сяңафси алиңыстык? Та̄ўа ухпықигастыңъа̄?» 41 Сяӷӣӷаюхлъякат рыпалъ талъюӷьюхлъякат алиңрӯӷумаӷмың, ынка̄м а̄пқуӷа̄ӷуткат лъңитның:
         «Кинаңа̄ўа уна ю̄к, талўа ануқымлъю, имаҳлъюгытлъю қа̄ткыхкаңат?»

Иисусым На̄лъҳускаңа Ю̄к Илюмикун Туӷныӷаҳтуқақ51 На̄йвам иңлюңанун ка̄ткат Иисусылъю малихся̄ҳтыкулъҳӣт, нунаңитнун Герасеиӷмӣт. 2 Лыган Иисус аңьямың қӯтмун ӯхтуқ ю̄к а̄нлюни сюфлъӣтның лъӣвӷыт, па̄сқа̄. 3-4 Та̄на ю̄к илюмикун туӷныӷаҳтуқақ лъивыӷнитақылӷӣ. Аўын қӣпшаӷутның асиҳтақсяқаңат
         ӣхитхунлъю, итыгӣтхунлъю иўырңа сякықақыхкаңи қӣпшаӷутыт, кагимтақыхкаңилъю сявикынӷа̄ӷыт
         итыгаминилңӯт. Китум алңунак асиҳқыпагниңитка̄лъю, аӷулӣҳтыпагниңитка̄лъю, қаюҳлъяк
         икнақыпихлъыҳӣ. 5 Унухтӯма̄н, аӷныҳтӯма̄н иглыҳтақылӷӣ лъӣвӷыт қуңаңитнилъю, қыминилъю, қӯнпың араӷа̄та̄маӷми,
         уйӷахтыхун кӣтиқумаӷми лъңаның.6 Иисус ысҳаӷьямигу уявақа̄нлъюку кытанқуснақ такулюку сыгысқуҳфиклъюку манигуқа̄. 7,8 Та̄хкын Иисусым югым илюңанилңуқ туӷныӷақ пика̄: «Уюқ сыӷлық туӷныӷақ, а̄ни югмың!»
         Туӷныӷа̄м араӷа̄тақа̄: «Иисус, Иӷныӷа Кияӷныӷым, сянақсиңа? Акықи Кияӷныӷмун икфиқыстысяҳқа̄фқа̄ма
         писқылъюңа!» 9 Иисусым а̄птыка̄: «Кинаңузин?» Югым кӣмсиқа̄: «А̄тқақа “Угляҳлъяк” қаюҳлъяк угляҳлъяхтукут!»
         10 Ынңа̄талъ Иисусымун а̄пуқӯткӣ туӷныӷа̄т аӷуляқыстыфқӣта писқылъюки та̄хкын нунамың.11 Та̄ўаңуқ қымим миңлыңани куругалӷутыҳлъягыт, ныӷӯлъҳӣт. 12 Туӷныӷа̄т а̄пуқӯткат Иисусымун: «Куругаӷнун каяхтикут, лъңитнун итыҳтыстикут». 13 Ынка̄м аңыҳқумакыхкӣ. Туӷныӷа̄т югмың а̄наӷыснаӷлютың куругаӷнун итыӷа̄ткат. Ынтақун
         2,000ңӯт куруга̄т, пынъаның аситмун паңалгулъютың на̄йвамун атыӷа̄ткат ынка̄м туқуляӷа̄ткат.14 Куруга̄т афлъыңакистыңит қимагӯткат ныҳлъягмунлъю, увитаңанилңуӷнунлъю нунанун. Тама̄ни
         уңипақыхкӣт илюмикун туӷныӷаҳтуқақлъю, куруга̄тлъю. Ынка̄м югыт ысҳаӷьяҳтӯткӣт сяматаңи.
         15 Иисусымун ка̄лъютың ысҳақа̄т ю̄к туӷныӷаҳтуҳлъягьялӷӣ илюмикун. Та̄ўаңуқ ақумгафтуқ
         пилюгуўа̄ӷлюни, умьюгакыклъю на̄лъҳулъютык ынка̄м алиңрӯқат. 16 Тама̄кут ысҳапакат а̄пқа̄т на̄лъҳусиманилюку ю̄к туӷныӷаҳтуҳлъягьялӷӣ, а̄пқӣтлъю куруга̄т
         сяматаңи. 17 Та̄хкын юлӷутыт манигӯтыпихлъютың Иисус аӷуляқысқыхка̄т нунамыхның.18 Иисус ӯхтақуқлъю аңьямун, югым туӷныӷаҳтуялӷӣм манигӯтыпихлъюни а̄птыка̄: «Малихлъякын?»
         19 Иўырңа Иисусым иҳсяклъюку пика̄: «Ныңлъюгутыхпынунлъю, илякумта̄ҳпынунлъю агляӷлютын
         апыӷнакын Атанӷым наңлъыкыпихлъютын апыӷӣлъҳа лъпынун». 20 Ынка̄м ю̄к аӷуляқыхкақ. Тама̄ни нунами а̄тқылӷӣми, Қуля Ныҳлъягыт, уңипақыхка̄ Иисусым
         апыӷӣлъҳа лъңанун, тама̄кут нагақӯткат алъя̄ҳлъюхўаӷьюкат.Аӷнаӷа̄м Уңуваҳтылъҳалъю, Аӷна̄млъю На̄лъҳутылъҳа21 Иисус аңьякун утыӷниӷьян иңлюңанун на̄йвам, ысными юлӷутыҳлъягыт қырңуӷуткат увитаңанун.
         22 Та̄хкын ата̄сиқ синагогам умӣлўа̄ӷа, Иаирыңуфтуқ а̄тҳа, тагилюни Иисусымун сыгысқуҳтыкақ
         мануңакун. 23 Манигӯтыпихлъюни пика̄: «Панихақа қинуюхлъягӯқ, туқуяҳтуңыста̄ма̄қ. Такўа̄ҳтигу ся̄фсяҳтуқаҳу,
         ынка̄м на̄лъҳулъюни кияҳлъи!» 24 Ынка̄м Иисусым малихтыка̄. Юлӷутыҳлъягытлъю малихлъыӷа̄тка̄т Иисус, рыпалъ каңлъюқаҳлъюку.25-26 Аӷнақлъю таўантыфтуқ а̄хтуқа̄тақ қуля ма̄лӷук сӣпңа̄н аюмиқулъыӷни. Талўа аӷалъыхталӷутыт
         каюсӣтақсяӷңа̄тни на̄лъҳусигалңуқ, йыӷлыги на̄вңиналӷӣ. Қынўат маниқшахӣӷуткақ. 27 Нагақуӷақыхкаңа Иисус, ынка̄м юлӷутыҳлъягыт акуляңитхун тунутаңаның такука̄. 28 Сюмыҳтаӷақақ: «А̄ткӣ ся̄фтықыҳсяқумки на̄лъҳунаяҳтуңа». 29 Лыган аткуя̄ҳӷык ся̄фта̄к кӣтңина̄маӷми пикақ, ынка̄м лъпыкыхка̄ на̄лъҳутылъҳа қа̄мнами.
         30 Таўаниңинақ Иисусым лӣгикыхка̄ аҳтуӷьяҳқа̄нӷилъық а̄нылӷӣ лъңаның, ынка̄м юлӷутыҳлъягыт
         қӣвлюки а̄птыкӣ: «Китум а̄тканка ся̄фтаки?» 31 Малихся̄ҳтыңита пика̄т: «Юлӷутыҳлъягыт қуңаңитнилңӯтын сяңан китумун ся̄фнилютын пизин?»
         32 Иўырңа Иисусым ысҳаӷнақыхка̄ китумун ся̄фтутни. 33 Аӷнам лӣгиклъюку на̄лъҳутылъыни алиңым уңылыхсимаӷми такука̄ Иисус. Та̄хкын мануңакун
         сыгысқуҳлъюни уңипа̄тка̄ сялъыӷминың. 34 Иисусым пика̄: «Панимни, ухпықилъыҳпык на̄лъҳутыста̄тын. Ныкыхмылъылиӷлютын агля̄,
         на̄лъҳутңўа̄ӷума̄тын».35 Иисусым алыҳқӯмалюку аӷнақ, кывгат тагилютың уңипа̄тка̄т Иаир: «Панигын туқума̄қ,
         такусқыхпына̄нңам Апыҳтуӷистымун». 36 Иисусым нагатыӷңа̄ӷмики авылӷақӣнаӷлюки Иаир пика̄: «Алиңыхпынаң, та̄ўаңинақ ухпыӷи».
         37 Та̄хкын китумун алңунак малихтыснаниқақ, иўырңақун кылъқыхкӣ Петырым, Иаковым ынка̄м
         Иоанным, аңлыгутаңа Иаковым.38 Иисусылъю ка̄сялӷӣмың Иаирынкунун, юлӷутыҳлъягыт ынңа̄талъ қия̄ӷӯтыҳлъягуфтут мытӯмаӷмың.
         39 Иисусым итыӷлюни юлӷутыт пикӣ: «Сяңафси қия̄ӷӯтыҳлъягутси? Сяңафси ныпухтӣҳлъягутси?
         Таӷнуҳақ туқулъҳитуқ, қава̄гуқ!» 40 Иўырңа ныңляқыхка̄т таўатын пийистың. Қамахлъюки а̄нысямики аңаюқакыклъю, та̄кутлъю
         малихся̄ҳтыни итҳуткӣ таӷнуҳа̄м ныңанун. 41 Иисусым ӣхакун тугулюку аӷнаӷаҳақ пика̄: «Талифа Куми!» (хўатын писиқ: «Аӷнаӷаҳақ,
         макытысқамкын!»)42 Таўаниңинақ макылъюни пиюкақ. (Аӷнаӷаҳақ қуля ма̄лӷук сӣпңа̄н уксюҳтуткафтуқ.) Аңаюқакыклъю,
         малихся̄ҳтытлъю ынңа̄талъ сяӷӣӷаюкат! 43 Та̄хкын Иисусым иныҳтыңъўа̄қӣ китумун алңунак уңипақыфқа̄н писқылъюку, пикӣлъю: «Ныӷьяҳқаҳаӷмың
         тӯнитыхӯ».

Иисус Тугуклъинӷилъкаңат Назаретыми61 Та̄хкын Иисус аӷуляқыхкақ Капернаумымың, агляқақ ныминун Назаретымун, малихся̄ҳтыңиталъю
         малихтыка̄т. 2 Субботаңуҳсягу синагогами апыҳтуӷикақ. Юлӷутыт нагалъюку сяӷӣӷаягутка̄т. А̄пқуӷа̄ӷуткат
         лъңитның: «Накын лӣтаки? Китум пыҳқинӷуҳтыстагу? Сяӷӣӷаюгнаҳлъягӯт алъя̄ҳлъюхўаҳтилъҳи!
         3 Натын таўатын пӣ? Ка̄пынтаңунӷита̄, Мариям иӷныӷа? Иаковлъю, Иосийенлъю, Иудалъю,
         Симонынлъю аңлыгуткынӷитакӣ? Наягилъюлъи ма̄нта̄т?» Ынка̄м тугуклъӣмаңилъкаңат. 4 Иисусым пикӣ: «Китум алңунак ӯкналиқиста сӣвакақа̄, иўырңақун нуналгутаңиталъю, налъықлъӣталъю,
         ныңлъюгутаңиталъю пиңигата̄т». 5 Ынка̄м тама̄ни алъя̄ҳлъюхўаҳтипагниңиткақ, иўырңақун қафсинкӯраҳа̄т ся̄флъюки на̄лъҳуткӣ.
         6 Ынка̄м Иисус сяӷӣӷаюхлъякақ, қаюҳлъяк ухпықынӷилъкаңат.Иисусым Уңипақияҳтӣсқыхкаңи Қуля Ма̄лӷук Сӣпнықлъюку Малихся̄ҳтыниТа̄хкын Иисус Назаретым увитаңанилңуӷнун нынун пӣқлъюни апыҳтуқӣ югыт. 7 Тахсиӷлюки қуля ма̄лӷук сӣпнықлъюку малихся̄ҳтыни, каяхнақникӣ малӷукаҳтӣта уңипақисқылъюкилъю,
         на̄лъҳуқӣсқылъюкилъю. Аӷуляқфагилҳата аҳтуӷьяҳқа̄нӷилъылиқуқӣ югның а̄нысқӣсқылъюки
         туӷныӷа̄т. 8 Лӣлиҳтуқӣлъю: «Иглыӷалъыҳпысини сямың алңунак кылъқыхпынаси иўырңақун аявӣӷмың. Нықыкшаңлъяңунаси,
         ақыфтаӷа̄ңунаси, маниңунаси пилӷа̄си. 9 Иўырңа камыглюси, симӣткаҳқамың ха̄тмың кылъқыхпынаси». 10 Хўатынлъю пикӣ: «Нани алңунак тукуҳпыси упуӷаскаңиси таўанлъыҳа̄си кынляңа аӷуляқылъыҳпысинун.
         11 Нынун ка̄скуфси упуӷатиңигалңуӷнун, налиӷмың нагасюгигалңуӷнун, унинъакыси та̄на нуна
         итыгаси пагуляңӣмӣта. Таўатын пикуфси кылыңася̄ҳлъықаси Кияӷныӷым аӷью̄лъыҳқа̄ның!»
         12 Ынка̄м малихся̄ҳтыт аӷуляқлъютың уңипақикат югнун авутыҳқылъюки сыӷлыҳқынъанӣсқылъюки.
         13 Туӷныӷалӷутыт а̄нысқуқӣт югның, мысӣҳқақлъюкилъю қинуюлӷутыт на̄лъҳуқуқӣт.Туқутылъҳа Иоанным Крестителым14 Умӣлгым Иродым нагақуқа̄ қамахлъюку Иисусым таўатын пилъҳа, қаюҳлъяк тамаҳа̄ни а̄пқаңит
         Иисусым алъя̄ҳлъюхўаҳтилъҳи. Иляңи югыт пикат: «Иоанныңӯқ Креститель, уңува̄ма̄қ ынка̄м
         ысҳа аҳтуӷьяҳқа̄нӷилъылык алъя̄ҳлъюхўаҳтилъыӷмун». 15 Иўырңа иляңит югыт пикат: «Илияңӯқ». Иляңит пикат: «Ӯкналиқистыңӯқ, ныӷиӷлюку ӯкналиқистыстун
         аюқуқ».16 Иродым нагақуӷлюку пикақ: «Иоанныңӯқ Креститель, на̄сқўиҳтыстыкақа иўырңа уңува̄ма̄қ!»
         17,18 Қавңанҳақ Иродым каягуткақыхкаңа Иоанн тугулюку, асиҳқыслъюку анусимиңлъяҳтыстыка̄.
         Таўатын пистыка̄, қаюҳлъяк Иоанным пӣӷа̄тақа̄ Ирод хўатын: «Лӣлиҳтӯсямнъи анахусима̄тын
         тугулъыҳпыгун аңлыгутыхпык Филиппым нулиҳа Иродиада». 19 Ынка̄м Иродиадам угумиягутыҳлъякақыхкаңа Иоанн рыпалъ туқутысюпихтыкақсяқаңа. Иўырңа
         пипагниңитка̄ қаюҳлъяк Иродым таўатын пистыпагниңитка̄. 20 Иродым аликыхкақыхкаңа Иоанн лӣсимакутминың ю̄к пинилӷӣ, Кияӷныӷмун қа̄ткутңаҳлъялӷӣ.
         Ынка̄м кылыңакыстыңъўа̄қа̄ сянаюкатху. Иродым нагасюгақыхкаңа Иоанн қайўа сыӷлыӷьюгақыӷңа̄ӷми
         наганъыӷминигу.21 Та̄хкын Иродиада қынўатлъю пилъыҳқаңыхкақ. Иродым алъхыӷвини аӷнық ка̄сян нықынӷаҳқыстималӷӣ
         кавымым умӣлўа̄ӷитнун, пилъюўаҳтыт умӣлўа̄ӷитнун, иглыӷутистыңитнунлъю Галилеяӷмӣт.
         22 Та̄хкын панига Иродиадам итыӷлюни ныӷӯлъҳӣнун тукалыгақақ. Иродылъю ақылъқақулъҳӣт
         ынңа̄талъ ыфқуқыхка̄т. Ынка̄м умӣлгым пика̄ аӷнаӷақ: «Сямың алңунак туңсиӷвикыхкувңа
         тӯнылъықамкын». 23 Акықыхка̄лъю хўатын: «Ипапыста̄қ тӯнылъықамкын сямың алңунак туңсиқувык, талўа умӣлгутималъыӷма
         аклъюңиңан авылъҳа!»24 Та̄хкын аӷнаӷақ а̄нлюни на̄ни а̄псяҳтуқа̄: «Сямың туңсиӷнақсиңа?» На̄ңан пика̄: «Иоанным
         Крестителым на̄сқўа туңсиҳу». 25 Аӷнаӷақ аглӣӷўаҳлъюни умӣлыгмун туңсиӷвикыхка̄: «Хўа̄ ма̄тын, Иоанным Крестителым
         на̄сқўа пиюгақа қаю̄таӷра̄хкун лъилюку!» 26 Умӣлык ынңа̄талъ қивӷуҳлъякақ иўырңа сялюку иӷлыклъигу, қаюҳлъяк акықңўа̄қақыхкаңа
         ақылъқалӷутни нагатыстыклъюки. 27 Ынка̄м таўаниңинақ умӣлгым каяхтыка̄ кылыңакиста тагитысқыслъюку Иоанным на̄сқўа.
         Кылыңакиста а̄нлюни анусимиңлъяӷвигмун агляқақ Иоанным на̄сқўа кыпналюку. 28 На̄сқуқ қаю̄таӷра̄хкун лъилюку агля̄лъюку аӷнаӷаӷмун тӯныхка̄. Ынка̄м аӷнаӷа̄м на̄минун
         тӯныхка̄. 29 Иоанным малихся̄ҳтыңита нагақуӷлюку, югусӣ ақфалюку лъӣфқа̄т.Иисусым Ныӷыстилъҳа 5,000ның Сӣпңалӷӣның Югның30 Апостолыт утыӷниҳтӯлъютың Иисусымун а̄пқӣт апыҳтуӷилъытың, на̄лъҳуқулъыҳтың, туӷныӷаӷныңлъю
         а̄нысқулъыҳтың югның. 31 Юхлъягулӷӣ тагимаӷмыңлъю, аӷуляқумаӷмыңлъю пилӷӣт рыпалъ Иисусылъю малихся̄ҳтыкулъҳӣт
         ныӷыпагниңӣткат. Ынка̄м малихся̄ҳтыни пикӣ: «Натмун аӷуляқылъта па̄ҳқилъҳанун, лъпысиқун
         мыӷна̄лӣҳтысқылъюси». 32 Ынка̄м аңьякун па̄ҳқилъҳанун аӷуляқыхкат лъңинаҳа̄ҳналютың, 33 иўырңа юлӷутым ысҳақӣт аӷуляқылӷӣт. Лӣсимаклъюки навык пинақутаңит, кытанқуснақ на̄йвам
         ысныңакун малихтыкӣт. Нынун налъяңӣнъыӷата лыган югыт малихтақыхкаңит. Ка̄ткат такукамыхнун
         иңьяӷаҳлъюки Иисусылъю. 34 Иисусым аңьямың ӯхлъюни қӯтмун юлӷутыт ысҳаӷлюки наңлъыгьягуткӣ, қаюҳлъяк пынъӣӷыстун
         пынъӣӷнӣҳтыңилңуӷыстун аюқылӷӣт. Ынка̄м алъя̄ҳӣнаӷмың апыҳтуҳта̄кӣ.35-36 Хўаникупихсягу малихся̄ҳтыңита такулюку Иисус пика̄т: «Ма̄на па̄ҳқитуқ, хўаникуҳлъяга̄лъю.
         Югыт агляҳтӯтысқики пӣтысиӷаҳтынунлъю, ныңӣҳаӷнунлъю. Лъмыхның нықыңьяҳтуӷлит нықгьяҳқамың».
         37 Иўырңа Иисусым пикӣ: «Лъпыси ныӷьяҳқалитыки». А̄птыка̄т: «Тукфиӷияҳтуҳтысюхсикӯт 200
         динарийем акиңаның нықыкшаңлъямың ныӷысқылъюки?»38 Иисусым а̄птыкӣ: «Натын угляҳқака̄н нықыкшаңлъялгустык? Ынта иваӷӣҳтык». На̄лъкусямың
         уңипа̄тка̄т: «Та̄ўа талъимат нықыкшагыт, ма̄лӷуклъю иқалъюгык».39 Та̄хкын Иисусым малихся̄ҳтыминун қафсинкаҳтӣта ақумыстысқыхкӣ выга̄ҳқун. 40 Ынка̄м ақумӯткат ю̄к талъиматңўа̄қлъютың ю̄к ма̄лӷук қуля сӣпнықлъюкуңўа̄қлъютың.
         41 Иисусым тугулюки талъимат нықыкшагыт, ма̄лӷуклъю иқалъюгык, қӯлмун сивухлъюни игамсиқаюгвикыхка̄
         Кияӷнық. Та̄хкын нықыкшагыт ӣхминың а̄вгуӷлюки малихся̄ҳтыминун тунқуқӣ уйыхтысқылъюки.
         Иқалъюгыклъю ӣгминың а̄вгуӷлюкык тунқуҳтыстыкӣ. 42 Қамахтыңъўа̄ӷлюни ныӷӯткақ кыпсю̄лъюни. 43 Та̄хкын малихся̄ҳтыт тугуляқӣт қуля ма̄лӷук сӣпнықлъюку корзинат ыслъықңалӷӣт кагимлыӷуҳтыканың
         нықыкшаңлъямың, иқалъюгныңлъю. 44 Югыт ныӷӯткат 5,000ңуфтут, кысюткыхпынаки аӷнатлъю, таӷнуҳа̄тлъю.Иисус Мыҳқун Пиюлӷӣ45 Лыган та̄кут Иисусым малихся̄ҳтыни қылъқӣ аңьякун иглыҳтыкыстӣсқылъюки Вифсаидамун,
         на̄йвам иңлюңанилңуӷмун. Та̄хкын лъңан юлӷутыт агляҳтӯтыстыкӣ ныңитнун. 46 Агляҳтӯтысямики юӷаӷьяҳтуқақ қымимун. 47 Унугми та̄кўани аңьят на̄йвамылъюки Иисус лъңинаҳа̄кақ қӯтми. 48 Ысҳақӣ малихся̄ҳтыни айгуӷнақуткылӷӣт я̄вуқумың, қаюҳлъяк ануқлъӣскаңи. Акулыхкыни
         пиңаюткылъя̄гыми аӷвинлыккылъя̄ми уна̄ңулюку, такукӣ мыӷым қа̄йңакун пиюгмың. Наӷуҳнақақӣлъю
         49 ысҳақа̄т мыҳқун пиюлӷӣ. Сюмыӷмыхни таӷныӷа̄нилюку араҳлъякат. 50 Қамахлъютың алиңрӯӷуткат. Таўаниңинақ Иисусым пикӣ: «Илютуҳтык! Хўаңаңӯңа, алиңыхпынаси».
         51 Лыган аңьямун ӯхтуқ ылъма̄рахлъюгуҳтыкақ. Малихся̄ҳтыт сяӷӣӷаюхлъякат, 52 қаюҳлъяк паниның лӣгикигалъкаңат Иисус кинаңутаңа, қайўа ысҳапагңа̄ӷмыхтыху нықыкшагыт
         нулястыкаңи. Таўатытка̄лӷӣт қаюҳлъяк сялин умьюгӣт рыӷӣгалңӯт.Иисус На̄лъҳуқулӷӣ Геннисаретыми53 Та̄хкын нагнықат на̄йвам иңлюңанун ынка̄м Геннисаретыкун тамляглютың аңьяҳтың пытука̄т.
         54 Лыган аңьяҳтың унита̄т югыт лӣсюқңина̄ма̄н Иисус пика̄т. 55 Ынка̄м кылъкаҳта̄шахкӣқат Иисус ка̄симанилюку. Иисус навык пияӷңа̄н қинуюгыт агля̄тақыхкаңит
         алъиӷӣтхун лъңанун. 56 Иисус ка̄нъыӷмини ныҳлъягнунлъю, нынунлъю, ыслъямылңуӷнун акилъпыгаӷвигнун агляӷақылӷӣ.
         Ынка̄м югыт тагитақыхкаңит қинуюгыт акилъпыгаӷвигнун Иисусымун на̄лъҳутысқылъюки.
         Иисусымун манигӯтуткӣт қинуюгнун ўаран ся̄фтысқылъюку кынӣ, ынка̄м қамахлъютың ся̄фтилӷӣт
         на̄лъҳуткат.

Сивулӣӷа̄т Апыҳтӯсӣт71 Фарисеитлъю, иляңилъю апыҳтуӷикаюгыт Лӣлиҳтӯсяның Иерусалимымың пикат, Иисусым увитаңанун
         қырңуӷуткат. 2 Ысҳақӣт малихся̄ҳтыңан иляңи ӯҳтуҳпынатың ныӷылӷӣт. Ӯҳтулъҳилңӯт Фарисеит писқылъҳистун.
         3 (Фарисеитлъю, Иудеитлъю қамахлъютың ныӷьяҳқа̄нӷилңӯт ўыткуқун сивуклъютың ӯҳтуӷўа̄ӷлютың,
         қаюҳлъяк сивуныӷмың апыҳтӯсӣт атуқңукаңит. 4 Талўа акилъпыгаӷвигмың тагиныӷмыхни ныӷигалңӯт ўытку сивуклъютын укмаңиҳсяӷўа̄ӷақылӷӣт.
         Иляңилъю сивуныӷмың апыҳтӯсялӷутаңит атуқңукаңит. Атуқфагилгамыхтики қаю̄ситың, сягнытың,
         сӣлют га̄ӷуситың сяңиҳқуӷўа̄ӷақыхкаңит.)5 Ынка̄м Фарисеитлъю, апыҳтуӷикаюгытлъю Лӣлиҳтӯсяның а̄птыка̄т Иисус: «Сяңамың малихся̄ҳтытын
         ӯҳтуҳпынатың ныӷақат? Сивунымта апыҳтӯсӣт атуқигатӣт». 6 Иисусым кӣмсиқӣ: «Ылъқуҳлъюси Исаиям ӯкналиқуткумакаңиси пинӣюгныӷни лъпыси. Хўатын
         игақа̄гуқ: “Кияӷнық пӣқ:‘Укут югыт акузитмыхтыхун қӯлваӷақа̄тңа,нака̄н илюмыхтыхун.7 Тымңи манигуӷақа̄тңа,қаюҳлъяк апыҳтӯсяқақӣт лӣлиҳтӯсяңлъяқатың катам хўаңа Лӣлиҳтӯсяқыпихлъыҳӣстун’”.8 Ынка̄м лъпыси Кияӷныӷым Лӣлиҳтӯсӣ пакиглюки қа̄ткақаси югыт апыҳтӯсӣт».9 Иисусым нагныӷуткӣ: «Пакигилъыпигӯси Кияӷныӷым Лӣлиҳтӯсӣтнун қа̄ткыпигыснаӷналюки
         лъпыси катам апыҳтӯсяси. 10 Уна ысҳа успутақ таўатын пилъыҳпысинун: Моисейем а̄пқақӣ Кияӷныӷым Лӣлиҳтӯсӣ хўатын
         пилӷӣт: “Қӯлваӷлюку атанлъю, на̄нлъю”. Хўатынлъю пика̄гуқ: “Китум алңунак атанилъю,
         на̄нилъю сыӷлықӯқумикык туқутылъыңьяҳқа̄гуқ”. 11 Иўырңа лъпыси алъяңӯт апыҳтуӷилъыси. Хўатын пӣқуси: “Югымңуқ атани налиӷмың на̄ни
         хўатын пияӷңа̄ӷмигу: ‘Каюсӣтусиҳқалгӯңа лъпынун иўырңа тӯна̄нӷитақа қаюҳлъяк Корваныңӯқ’”.
         (Корван хўатын писӣгуқ, сӣңынлъю Кияӷныӷмун акықусяқума̄қа.) 12 Таўатын пилъыҳпысигун апыҳтуӷақаси югыт каюсӣнъыӷисяӷңа̄тки атаңитлъю, на̄ңитлъю писқылъюки.
         13 Ынка̄м пакигақаси Кияӷныӷым акузитаңи, апыҳтӯсяқыпигыснаӷналюки югнун лъпыси катам
         акузитыси. Тама̄кут тымңи успута̄гут, угля̄пихтут сяңўа̄т пӣқыхкыси».Сыӷлыҳқусиқлъю, Сыӷлыҳқусӣнӷилңуқлъю14 Та̄хкын Иисусым юлӷутыт лъңанун тахсинқихлъюки пикӣ: «Қамахтыңъўа̄ӷлюси нагалъюси
         лӣгикитыху сямың пикатка. 15 Ю̄к ныӷыхка̄н нукыхнаҳқигата̄, сыӷлытун сюмыҳтаӷалъҳан, сялъҳанлъю нукыхнаҳқақа̄.
         16 Сигутылгукуфси нагатусиҳқамың, нагатык!»17 Иисусым унилъюки юлӷутыт итыӷьян малихся̄ҳтыңита а̄птыка̄т уңипаӷа̄н сямың писӣтаңа.
         18 Иисусым пикӣ: «Лъпысилъю лӣгикинӷистык? Сяңўа̄ алңунак югым ныӷақыхкаңа нукыхнаҳқусиҳқа̄нӷитуқ
         лъңанун, 19 қаюҳлъяк ныӷыхкӣ иҳсяқҳўанун пина̄нӷитут. Ақсяқҳўанун пӣқут ынка̄м югусӣның а̄нақут».
         (Таўатын пилъыӷмикун Иисусым а̄пҳўа̄ нықыт қамахлъютың ныӷьяҳқа̄нилюки.) 20 Пикӣлъю: «Югым қамакын илюминың а̄ныстыка̄н нукыхнаҳқыстақа̄. 21 Қа̄мкын югым илюңаның а̄нақут: сюмыҳтаӷалъылюгыт, ныңуҳтыхпынани китумың алңунак атуқилъық,
         тыглыгнӣқ, юхтақ, 22 гылгаӷнӣқ, пакигнӣқ, алңунак сыӷлытун пилъық, пӯҳти, кайңусяӷа̄тылъық, ақина, юлгутмың
         иқлъыңиқутки, қука̄юхта ынка̄м тымңитхўа. 23 Тама̄кут қамахлъютың сыӷлыӷыт югым илюңаның а̄ныхкат нукыхнаҳқикаюгӯт».Аӷнам Ухпықилъҳа24 Та̄хкын Иисус аӷуляқыхкақ Тирым туңаңанун, ка̄лъюни мыңтыӷамун ӣтқақ. Китумун алңунак
         налъюкысюгуяқаңа ка̄тылъыни, иўырңа иляңита лӣсимакыхка̄т. 25-26 Аӷнам язычнигым, алъхықам Финикиями, Сириямылңуӷми нагақуқа̄ Иисус ка̄симанилюку.
         Паниха̄ илюмикун туӷныӷалык. Ынка̄м аглярахкӣӷлюни Иисусымун сыгысқуҳлъюни мануңакун,
         манигӯткақ а̄ныстаҳтысқылъюку туӷныӷақ панигминың. 27 Иўырңа Иисусым пика̄: «Таӷнуҳа̄т сивуклъютың ныӷысяҳқа̄гут, қаюҳлъяк анахутңа̄қ таӷнуҳа̄т
         нықңит тугулюки қикминун милю̄скумың». 28 Аӷнам кӣмсиқа̄: «А̄а, Атанық, талўа қикмит қаюӷвикым асиңанилңӯт ныӷақут таӷнуҳа̄т
         ифкаҳқылъҳитның!» 29 Ынка̄м Иисусым пика̄: «Нақамқун таўатын кӣмсиӷаҳпыңа агляҳа̄тын, туӷныӷақ а̄нума̄қ
         панихпының!» 30 Аӷнақ ныминун агляӷьялӷӣми панига иңаӷмытыфтуқ қаваӷвигми, та̄ўа лъя̄ӷан туӷныӷақ
         а̄нумалӷӣ паниганың.Иисусым На̄лъҳускаңа Ю̄к Нагақӯсигалңуқ Талўа Акузийӣлңуқ31 Та̄хкын Иисус аӷуляқыхкақ Тирымың. Сидонымын, Қуля Ныҳлъяхтыхунлъю а̄глюни На̄йвамун
         Галилеямун пикақ. 32 Югыт иляңита, ю̄к нагақӯсигалңуқ талўа акузийӣлңуқ тагилъюку Иисусымун наңлъыхсӣтка̄т
         ся̄фтысқылъюку. 33 Ынка̄м Иисусым аўӣтутка̄ юлӷутның. Сивуклъюку тыкҳыгни сигутыхкынун канаҳлъюкык, та̄хкын
         иқилъюкык қысиӷлюки ӣхыни, улюңа ся̄фтыка̄. 34 Та̄хкын сивухлъюни қилягмун аныҳпакаӷлюни ю̄к пика̄: «Еффафа!» (Та̄на хўатын писӣлӷӣ:
         «Рыӷиҳтык!») 35 Таўаниңинақ югым сигуткык рыӷиқак, улюңалъю пинӣҳтыкақ, ага акузиңина̄маӷми пикақ
         акузийӣлъиқыхпынани. 36 Та̄хкын Иисусым иныҳтыңъўа̄қӣ китумун алңунак уңипақыфқа̄н писқылъюку, иўырңа иныҳта̄таӷьистың
         ўата уңипақыхка̄т. 37 Нагақӯлъҳӣт тама̄кут ынңа̄талъ сяӷӣӷаюхлъякат, пикат: «Ӯм югым сялъҳа қамахлъюни пинипырыўа̄ӷӯқ!
         Талўа нагақӯсигалңӯт нагақӯсягутыстӣ, акузийӣлңӯтлъю акузиягутыстӣ!»

Иисусым Ныӷыстилъҳа 4,000 Сӣпңалӷӣның Югның81 Та̄м киңуңӣҳа̄ның юлӷутыҳлъяк қырңуӷулъя̄тақақ. Ныӷьяҳқақшахӣӷусята Иисусым малихся̄ҳтыни
         тахсиӷлюки пикӣ: 2 «Укут наңлъыгьягутыпихтанка. Хўаңамнинъақныӷмың пиңаюни аӷныӷни ныӷьяҳқӣӷутут. 3 Ныңитнун агляҳтыстыкумки ныӷыстыхпынаки тумыми та̄кўани улъыӷа̄лъықут, қаюҳлъяк иляңи
         уяваның тагиляӷа̄тка̄гут». 4 Малихся̄ҳтыңита а̄птыка̄т: «Ма̄ни па̄ҳқитуқ накын нықыңнақыста хўатын угляҳқакалӷӣнун
         на̄маяҳқамың?» 5 Иисусым а̄птыкӣ: «Натын угляҳқака̄н нықыкшалгустык?» Кӣмсиқа̄т: «Ма̄ӷраӷвинлыгӯт нықыкшагыт».6 Ынка̄м Иисусым юлӷутыҳлъягыт қылъқӣ ақумӯтысқылъюки нунакун. Та̄хкын тугулюки та̄кут
         ма̄ӷраӷвинлык нықыкшагыт Кияӷнық игамсиқаюгвиклъюку, кагимлъюки тӯныхкӣ малихся̄ҳтыминун
         уйыхтысқылъюки. Ынка̄м малихся̄ҳтыңи уйыхтыкат. 7 Қафсинкӯраҳаӷныңлъю амсякалӷӣның иқалъюлгыт. Иисусым игамсиқаюгвиклъюку Кияӷнық, та̄кутлъю
         малихся̄ҳтыминун уйыхтысқыхкӣ. 8-9 Ынтақун 4,000ңӯт югыт кыпсю̄лъютың ныӷӯткат. Та̄хкын малихся̄ҳтыт қырңуҳсяқмыхтыху
         сӣпнық, ма̄ӷраӷвинлык корзинат имиқӣт ыслъықаӷаҳлъюки. 10 Иисусым юлӷутыҳлъягыт аӷуляқӯтыслъюки, ынка̄м малихся̄ҳтыкулъҳӣт аңьямун ӯхлъютың
         аӷуляқңина̄маӷмың пикат Далмануфамун.Фарисеит Алъя̄ҳлъюхўаҳтитысқылӷӣт11 Тама̄нлыңӯт Фарисеит такулюку Иисус а̄ҳтӣра̄қа̄т. Пика̄т: «Алъя̄ҳлъюхўаҳтиҳлъяги,
         ынка̄м ухпықылъықаҳпут аҳтуӷьяҳқа̄нӷилъҳын Кияӷныӷмың пиңутаңа». Таўатын пика̄т анагнӣлъқавигиӷналюку.
         12 Иисусым аныҳпаглюни пикӣ: «Сяңамың ма̄тын аӷныӷым юги алъя̄ҳлъюхўаҳтилъыӷмың туңсиӷақат?
         Ипа уңипа̄тамси, алъя̄ҳлъюхўаҳтинъа̄нӷитамси». 13 Та̄хкын унилъюки, аңьямун ӯхлъюни иңлюңанун на̄йвам аӷвиқат.Иисусым Кылыңася̄қаңи Малихся̄ҳтыни14 Малихся̄ҳтыт пуйгумалӷӣт нықыкшаңлъямың кылъқыхпынатың, ата̄сиҳа̄фтуқ кылъқыхка̄т
         аңьямылңуқ. 15 Иисусым кылыңася̄қӣ: «Кылыңаңўа̄ӷлюси закваскатаңитның Фарисеит, закваскаңаныңлъю
         Иродым». 16 Та̄хкын лъңитның алыҳқӯткат: «Таўатын пӣлъю қаюҳлъяк нықыкшагилңӯкут». 17 Иисусым акузиткыңъукаңи апыҳтӯсӣт Фарисеит, апыҳтӯсӣлъю Иродым. Лӣсимакыхкаңи малихся̄ҳтыңан
         лӣгикынӷилъкаңат акузиткыхка̄ ынка̄м а̄птыкӣ: «Сяңан нықыкшагӣнъилюси пистык? Паниның
         налъюкыстыхӯ, лӣгикигастыхӯ? Умуҳтакӣ умьюгаси? 18 Ийылгулӷӣси, ысҳӣгастык? Сигутылгӯси, нагақӯсигастык? Нықамикынӷистыкӣ 19 талъимат нықыкшагыт кагимтыканка 5,000ынун? Қафсинат корзинат сӣпныӷмың имиӷыстыки?»
         Кӣмсиқа̄т: «Қуля ма̄лӷук». 20 Иисусым а̄птыкӣ: «Ма̄ӷраӷвинлык нықыкшагыт кагимтақңамки 4,000ынун, қафсинат корзинат
         сӣпныӷмың имиӷыстыки?» Кӣмсиқа̄т: «Ма̄ӷраӷвинлык». 21 А̄плъя̄тақӣ: «Сяңафси паниның лӣгикигастык?»Иисусым На̄лъҳускаңа Ая̄кақ Ю̄к Вифсаидами22 Вифсаидамун ка̄сята иляңита югыт Иисусымун тагитка̄т ая̄кақ ю̄к, ся̄фтаҳтысқылъюку.
         23 Иисусым ая̄кақ таслъюқлъюку аӷуляқутка̄ нымың. Та̄хкын қысиӷлюкык ӣскык ся̄флъюкык
         а̄птыка̄: «Сямың ысҳа̄нъыӷисӣн?» 24 Югым сивухлъюни юхсюӷалюни пика̄: «А̄а, ысҳаӷанка югыт, иўырңа ысҳақа̄лютың лъяңақа
         уқфигыт пиюгулъҳӣт». 25 Иисусым алъямың ся̄фтыкакык югым ӣскык. Ма̄тынлъя̄м ю̄к ысҳа̄нъақыҳлъягьялӷӣми, қымалъ
         ысҳа̄сягунъықихтуқ хўатыҳлъюўа̄қ. 26 Иисусым аглӣсқыхка̄ ныңанун, пика̄лъю: «Аӷулӣфқа̄вык та̄кўани ными».Петырым Иисус Христосыңуникаңа27 Та̄хкын Иисусылъю малихся̄ҳтыкулъҳӣт аӷуляқыхкат нынун туңаңанилңуӷнун Кесария Филипповам.
         Тумыми та̄кўани малихся̄ҳтыни а̄птыкӣ: «Кинаңунилюңа югыт пӣқатңа?» 28 Кӣмсиқа̄т: «Иляңита пӣқа̄тын Иоанныңунилютын Крестителым, иляңита Илияңунӣқа̄тын,
         ынка̄м иляңита налиқнилютын ӯкналиқистыт». 29 А̄птыкӣ: «Лъпыси киңаңунӣқыстыңъа?» Петырым пика̄: «Христосыңӯтын». 30 Та̄хкын Иисусым иныҳтыңъўа̄қӣ: «Китумун алңунак апыҳпынаңа».Иисусым А̄пқаңа Икфиқлъюни Туқулъыҳқани31 Та̄хкын Иисусым апыҳтуқыстақӣ малихся̄ҳтыни: «Иӷныӷа Югым ынңа̄талъ икфиқыпыста̄ӷьяҳқа̄гуқ,
         иҳсяксяҳқақа̄тлъю сӣванлъыӷыт, первосвященнигыт, апыҳтуӷикаюгытлъю Лӣлиҳтӯсяның. Та̄хкын
         туқулъықа̄т иўырңа пиңайӣтаңани аӷныӷым уңуваҳлъықуқ». 32 Хўатыҳлъюўа̄қ уңипа̄ткӣ. Петырым иқитулъюку аӷью̄қа̄. 33 Иўырңа Иисусым қӣвлюни ысҳақӣ малихся̄ҳтыни та̄хкын Петр аӷью̄қа̄. Пика̄: «Аўӣтын
         хўаңамның, Туӷныӷақ. Сюмыҳтаӷалъыҳтын югым сюмыҳтаӷалъқӣ, Кияӷныӷым сюмыҳтаӷалъқынӷитӣ!»34 Та̄хкын Иисусым юлӷутыҳлъягытлъю, малихся̄ҳтынилъю тахсиҳтыӷлюки пикӣ: «Китум алңунак
         малихсюкумиңа, лъңаның катам пиюкылъыни пыхлъюки, қақӯрани уямиглюку малихлъиңа. 35 Китум алңунак югулиюкумигу уңувалъыни ифлъяяҳқақа̄. Иўырңа китум алңунак ифлъякумигу
         уңувалъыни хўаңа апалъюқлъюңа, Пинилӷӣтлъю Уңипат апалъюқлъюки югулияҳқақа̄. 36 Сяңўа̄ңам югым пиниҳқусиқылъықагу пилӣлъюку нунаҳлъяк, ифлъякумикык уңувасигни? 37 Сямыңʼңам ю̄к выҳтусиқылъықа уңувасигминун? 38 Ма̄тын аӷныӷым юги ата̄сӣӷмынъыӷитут Кияӷныӷмун, сыӷлыҳқумаңӯтлъю. Ма̄ни аӷныӷни китум
         алңунак кайңуягускаңаңа, апыҳтӯсянкалъю, хўаңалъю Иӷныӷани Югым кайңуягулъықақа тагикума
         аҳтуӷьяҳқа̄нӷилъылиӷлюңа Атамның кылъқылъюки аглыӷналӷӣт яқулгыт».

91 Нагныӷуткӣлъю хўатын: «Ипа уңипа̄тамси, иляси ныкывӷалъҳӣт хўани туқуна̄нӷитут кынляңа
         ысҳалъыӷмыхнун Атаныҳпагулъҳа Кияӷныӷым тагикан аҳтуӷьяҳқа̄нӷилъыҳтӯмаӷми».Иисусым Алъяңуҳлъыӷа2 Аӷвинлык аӷнық атуӷлюку, Иисусым кылъқылъюки Петырлъю, Иаковлъю, Иоаннылъю, маюқат
         ӯсқалӷӣмун на̄йӷамун. Лъңинаҳа̄лӷӣт таўани Иисусым югусӣ алъяңуҳтыкақ ысҳа̄малъҳитни.
         3 А̄ткӣ қылмыҳтыкат қатытун, қа̄тҳатаӷаӷлютың китум алңунак нунами қатыҳсяӷақыхкаңаның.
         4 Та̄хкын малихся̄ҳтыт ысҳапакахкыт Илиямлъю, Моисейемлъю алӣӷлютык алыҳқуқаңак Иисус.
         5-6 Ынка̄м малихся̄ҳтыт алиңрӯӷутыҳлъякат рыпалъ сямың пипагниңиткат. Та̄хкын Петырым
         пика̄ Иисус: «Апыҳтуӷиста, итагнапихтукут хўа̄нлыңӯкут! Пиңают азигутат ныкыфнақапут:
         лъпынунлъю, Моисейемунлъю, Илиямунлъю». 7 Та̄хкын қиляўа̄қ алӣӷлюни ся̄пыхкӣ. Қиляўа̄ӷмың мым пикӣ: «Унаңӯқ пиниқыпихтыкыхка
         Иӷнықа; нагатақитыху!» 8 Та̄хкын юхсюӷа̄ӷаҳсялӷӣмың Моисейемлъю, Илиямлъю авӣтук, Иисусыңинаҳақ таўантыфтуқ.9 Укигуткылъюку на̄йӷамың Иисусым уңипақыснаниӷўа̄қа̄ ысҳа̄тылъҳат кынляңа Иӷныӷа Югым
         туқулъыӷмың уңуваҳтыкан. 10 Ынка̄м иныҳсистың қа̄ткыхка̄т, иўырңа лъңина̄ҳныӷмыхни пӣқылӷӣт: «Сямыңтуқ писӣўа
         “Туқулъыӷмың уңуваҳтылъық?”» 11 Та̄хкын а̄птыка̄т Иисус: «Сяңан апыҳтуӷикаюгыт Лӣлиҳтӯсяның пӣқатху Илия сивуклъюни
         тагипыста̄ӷьяҳқа̄нилюку?» 12 Кӣмсиқӣ: «Ипаңӯқ Илия сивуклъюни тагипыста̄ӷьяҳқа̄гуқ ята̄ҳқынъалюку сяңўа̄ тамаҳа̄н.
         А̄птаҳлъямси, нақам сяңан Акузитыт Игақыхкат пикақатху, Иӷныӷа Югым икфиқыҳлъягьяҳқа̄нилюку,
         сясӣнӷилңуӷыстунлъю кияӷусяҳқа̄нилюку? 13 Иўырңа уңипа̄нъақамси Илия тагика̄гуқ, югыт пиюкылъыӷмыгыстун пикақа̄т катам таўатын
         Акузитыт Игақыхкат пинақнилъҳистун».Иисусым На̄лъҳускаңа Мыкылӷӣқ Илюмикун Туӷныӷалык14 Такуяқмыхтыки иляңи малихся̄ҳтыт, юлӷутыҳлъяк таўантутыфтуқ. Иляңита апыҳтуӷикаюгыт
         Лӣлиҳтӯсяның а̄ҳтӣра̄ӷақыфтӣт малихся̄ҳтыт. 15 Лыган югыт ысҳаӷлюку Иисус сяӷӣӷаюхлъяглютың па̄йӷаҳлъюку қуякыхка̄т. 16 Иисусым малихся̄ҳтыни а̄птыкӣ: «Сямың а̄ҳтӣра̄ӷақыстыки апыҳтуӷикаюгыт Лӣлиҳтӯсяның?»
         17 Юлӷутыҳлъягыт акулңитның югым кӣмсиқа̄: «Апыҳтуӷиста, иӷнықа тагисяӷақа лъпынун, қаюҳлъяк
         илюмикун туӷныӷалгӯқ. Та̄м туӷныӷа̄м акузисигата̄. 18 Ка̄тыпихныӷминигу иқустақа̄, қа̄нӷалъю нувахлъӣҳқыстақа̄, хӯтңи тышқита̄хтаҳтыстақӣ,
         тывыҳқўа̄стақа̄лъю. Малихся̄ҳтыхпынун каягутаҳсяӷақа туӷныӷақ а̄ныстысқылъюку иўырңа
         пипагниңита̄т». 19 Иисусым малихся̄ҳтыни пикӣ: «Лъпыси югни ухпықилъҳитуси! Натын тахка̄н лъпысининъақсиңа
         ухпықысқылъюңа? Мыкылӷӣқ хўавык тагитыху!» 20 Ынка̄м тагитка̄т. Лыган туӷныӷа̄м ысҳаӷлюку Иисус, мыкылӷӣқ иқуслъюку сяюхпахтаҳтыстыка̄.
         Тама̄ни тымңи улъҳитапырыўа̄ҳтыстыка̄, қа̄нӷалъю нувахлъӣҳтыстыка̄. 21 Иисусым а̄птыка̄ атаңа: «Қавңаҳа̄ның таўатыта?» Кӣмсиқа̄: «Мыкыстаҳа̄тминың има. 22 Угляӷңа̄н кынӷыгнунлъю, мыӷмунлъю иқустақсяӷа̄ туқусқылъюку. Пияҳқа̄кувык наңлъыгьягулъютуң
         каюсӣтаҳтикуң!» 23 Иисусым пика̄: «Сяңавык таўатын пизин: “Пияҳқа̄кувык”? Кияӷныӷым сяңўа̄ алңунак пияҳқақа̄
         югмун ухпылӷӣмун». 24 Таўаниңинақ мыкылӷӣӷым атаңа игляхтулюни пикақ: «Ухпыҳтуңа, иўырңа ухпылъыҳтуҳтаӷақаӷңа!»25 Иисусым ысҳаӷлюки ўата югыт тагиляӷа̄лъҳӣт қывӯлъюку аӷью̄қа̄ туӷныӷақ: «Уюқ туӷныӷақ
         тӯслъяҳтыстилӷӣлъю, акузистиңигалңуқлъю қылӷамкын а̄ни мыкылӷӣӷмың, алъямыңлъю итыфқа̄вык
         лъңанун пилӷа̄тын». 26 Туӷныӷа̄м мыкылӷӣқ араӷа̄таҳтыстыҳлъяглюку, сяюхпахтаҳтыстыҳлъяглюку, а̄ныхкақ. Лыган
         мыкылӷӣқ ысҳақа̄люни туқукақ рыпалъ ысҳапалӷӣт пикат: «Туқума̄қ!» 27 Иўырңа Иисусым ӣхакун тугулюку каюсӣтка̄ ныкывысқылъюку ынка̄м ныкывыхкақ.28 Иисус мыңтыӷамун итыӷьян лъңинаҳа̄ҳсямың малихся̄ҳтыңита а̄птыка̄т: «Сяңан хўаңкута
         а̄нысныӷмың аҳтуӷыстыху туӷныӷақ?» 29 Иисусым кӣмсиқӣ: «Таўатылңуқ туӷныӷақ юӷаҳӣна̄м а̄нысяҳқақа̄, ся̄м алъя пина̄нӷита̄».Иисусым Акузиткылъя̄тақаңа Туқулъыҳқани30 Та̄хкын нымың аӷуляқлъютың нагнықат Галилеякун. Иисусым китумун алңунак лӣсимакысюгумаңитка̄
         на̄нтулыни, 31 қаюҳлъяк апыҳтӯңукаңи малихся̄ҳтыни туқулъыҳқаминың. Пикӣ: «Иӷныӷа Югым тугулюку тӯнылъықа̄т
         югнун туқутысқылъюку, нақамынрақ пиңают аӷныӷыт атуӷлюки уңуваҳлъықуқ». 32 Иўырңа лӣгикумаңилъкаңат апыҳтӯся̄ сямың писӣтаңа, ынка̄м а̄псюгумаңилъкаңат тытуглютың.Кина Аңылъыҳпига̄ўа?33 Капернаумымун ка̄лъютың, итыӷа̄сямың Иисусым а̄птыкӣ: «Иглыӷуткылъюку сяңўа̄ а̄ҳтӣра̄ӷуткақыстыху?»
         34 Кӣмсиӷьюгумаңилъкаңат, қаюҳлъяк иглыӷуткылъюку а̄ҳтӣра̄ӷуткат налиҳтың аңылъыҳпига̄яҳқа̄таңа.
         35 Иисусым ақумлюни, қуля ма̄лӷук сӣпнықлъюку малихся̄ҳтыни туқлъюӷлюки пикӣ: «Кина алңунак
         сивулӣҳсюкуми ныкыхлъи киңулӣлюни, қыпҳаҳтыңулилъю тамаҳа̄нун».36 Та̄хкын таӷнуҳақ тугулюку ныкывыстыка̄ қукӣтхун. Қылъюку пикӣ: 37 «Китум алңунак тугуклъиқумигу таӷнуҳаҳақ ӯтун аюқылӷӣ хўаңа апалъюқлъюңа, тугуклъиӷақа̄ңа
         хўаңа. Китум алңунак тугуклъиқумиңа, тугуклъиҳлъықа̄ Атака̄ каяхтикақ хўаңамның».Хўаңкунъың Кипулъхина̄нӷилңуқ Хўаңкутыстун Аюқуқ38 Мулюхпынатың Иоанным пика̄: «Апыҳтуӷиста, ю̄к ысҳа̄ма̄ҳпут атыҳпыгун а̄нысқулӷӣ туӷныӷаӷның.
         Иныҳсима̄ҳпут қаюҳлъяк хўаңкунъун илятңанӷилңуқ». 39 Иисусым пикӣ: «Иныҳтыхпына̄н! Қаюҳлъяк кина алңунак атымкун алъя̄ҳлъюхўаҳтиңукуми
         сыӷлытун акузиткылӷаҳтуӷна̄нӷита̄ңа. 40 Китум алңунак кипулъыгмун пинӷилъкаңилъю, қыпҳалгуткаҳпут. 41 Ипа уңипа̄тамси, китум алңунак мыҳсикаңиси хўаңа пикутымның, ипапыста̄қ акилыҳтӯсяңьяҳқа̄гуқ».
         Сыӷлыҳқыстилъық42 «Ата̄сиқ таӷнуҳақ ухпықиңалӷӣ хўаңамның, югым сыӷлыҳқыстыкагу, пиниӷатаӷаӷнаяҳтуқ
         та̄на ю̄к мыӷмун атыҳсяқуми уяқҳўакун қа̄мқаҳфиклъюку уйӷахлъягмың. 43 Ӣхыхпык сыӷлыҳқыстыкаңатын кыпнакытын. Пиниӷатаӷаӷнаяҳтутын югусиҳпык налиӷныӷа ифлъякувгу
         уңувалъыҳпык ифлъялъыҳқа̄ның қӯнпырухлъяк. Та̄на пиниӷатаӷаҳтуқ иңлюхтун ӣхылиӷлютын
         геенамун аглялъыҳқаҳпының. Таўани кумаӷуӷңалӷӣ кынық қа̄мьяҳқа̄нӷитуқ. 44 Таўани: “киңугыт ныӷыхкаюгыт югмың туқуяҳқа̄нӷитут, кумаӷуӷңалӷӣлъю кынық қа̄мьяҳқа̄нӷитуқ”.45 Итыгаҳпык сыӷлыҳқыстыкаңатын, ӣкнакытын! Пиниӷатаӷаӷнаяҳтутын югусиҳпык налиӷныӷа
         ифлъякувгу уңувалъыҳпык ифлъялъыҳқа̄ның қӯнпырухлъяк. Та̄на пиниӷатаӷаҳтуқ иңлюхтун
         итыгалиӷлютын геенамун милю̄тылъыҳқаҳпының. 46 Таўани: “киңугыт ныӷыхкаюгыт югмың туқуяҳқа̄нӷитут, кумаӷуӷңалӷӣлъю кынық қа̄мьяҳқа̄нӷитуқ”.47 Ийыхпык сыӷлыҳқыстыкаңатын, ипугнакын! Пиниӷатаӷаӷнаяҳтутын Атаныҳпагулъҳанун Кияӷныӷым
         ӣтқувык иңлюпигаӷмың ӣскылъютын, иңлюхтун ийылгулютын геенамун милю̄тылъыҳқаҳпының.
         48 Таўани:“киңугыт ныӷыхкаюгыт югмың туқуяҳқа̄нӷитут,кумаӷуӷңалӷӣлъю кынық қа̄мьяҳқа̄нӷитуқ”.49 Тамаҳаӷми таӷьюлиҳлъықуқ кыныӷмың.50 Таӷьюқ пиниҳтуқ иўырңа таӷьюӷниңӣскан, натын лъпыси таӷьюӷниҳлъя̄таӷнаяӷыстыху? Таӷьюӷниңӣтыхпынаси,
         ныкыхмытулъюсилъю».

Иисусым Апыҳтӯсяқыхкык Ныңуҳтылъю, Пылъҳутутылъю101 Та̄хкын Иисус аӷуляқыхкақ тама̄кын нунамың. Агляӷлюни нунамун а̄тқылӷӣмун Иудеямун,
         аӷвиқакык Кӣўык Иорданык. Юлӷутым қырңуҳфиклъя̄тақа̄ ынка̄м апыҳтуқӣ пӣқылъыӷмитун.2 Иляңита Фарисеит такулюку анагнӣлъқавигиӷнақуткылъюку а̄птыка̄т: «Лӣлиҳтӯсямнъи итагнаҳта̄
         югым нулӣни пыхтыкумигу?» 3 Иисусым кӣмсиқӣ а̄птымъың: «Сяңа̄ўами Моисейем қылӷуся̄?» 4 Кӣмсиқа̄т: «Моисейем пилъыҳқалиткақа̄ ю̄к пыхтусим игӣ имиӷлюки пыхтысқылъюку нулиҳа».
         5 Иисусым пикӣ: «Таўатын Моисейем Лӣлиҳтӯсялиткақӣси пиныҳлъюхлъягутыхпысиның. 6 Иўырңа нунаңлъяӷьюхўа̄лъыӷмың “Кияӷныӷым улимакақа̄к ю̄клъю, аӷнақлъю”. 7 Та̄на апалъюқлъюку югым унилъюкык атанилъю, на̄нилъю нулӣӷминун лъӣӷўа̄ӷьяҳқа̄гуқ.
         8 Ынка̄м ма̄лӷугунаниҳлъықук, ата̄сӣҳлъықук. 9 Тама̄кын апалъюқлъюку Кияӷныӷым қырңуӷутыстыкакык йықай югым пылъҳутутысныӷилъикык».10 Мыңтыӷамун итыӷа̄сямың малихся̄ҳтыт а̄птыка̄т Иисус тама̄кын пилъҳаның. 11 Иисусым пикӣ: «Югым нулӣни пыхлъюку алъяның нулиҳтуқуми, та̄ўа гылгаӷнӣҳлъықуқ. 12 Таўатыҳпигақ аӷнам угини пыхлъюку алъяның угӣқуми, та̄ўа гылгаӷнӣҳлъықуқ».Иисусым Қуястыкаңи Таӷнуҳа̄т13 Иляңита югыт тагиткӣт таӷнуҳа̄т Иисусымун ся̄флъюки қуястысқылъюки, иўырңа малихся̄ҳтыт
         иныҳтыкӣт тагитилӷӣт. 14 Иисусым ысҳаӷлюки сыӷлыӷьягулъюки малихся̄ҳтыни пикӣ: «Таӷнуҳа̄т тагилит хўаңамнун.
         Иныҳтыхпынаки, қаюҳлъяк Атаныҳпагулъҳа Кияӷныӷым таӷнуҳаӷыстун аюқылӷӣт пика̄т. 15 Ипа уңипа̄тамси, китум алңунак тугуклъинӷилъкумигу Атаныҳпагулъҳа Кияӷныӷым таӷнуҳаҳтун,
         итыӷна̄нӷитуқ». 16 Та̄хкын таӷнуҳа̄т туга̄қлъюки, ся̄фтақлъюки қуястыкӣ.Аклъюңилңуқ Ю̄к17 Иисус иглыҳнықихтақуқлъю, югым кытанқуснақ такулюку мануңакун сыгысқуҳлъюни а̄птыка̄:
         «Пинилӷӣ Апыҳтуӷиста, натын сялюңа кынлыңилңуқ уңувалъық алъхыҳнаяҳсикун?» 18 Иисусым а̄птыка̄: «Сяңан пиниӷнизиңа? Кина алңунак пининӷитуқ, Кияӷныҳӣна̄гуқ пинилӷӣ.
         19 Лӣлиҳтӯсят лӣсимакатын: “Юхтаҳпынаң; гылгаӷнӣҳпынаң; тыглыхпынаң; иқлъыңиқуткыхпынаки
         югыт; пӯҳтихпынаң; қӯлваӷлюкык атанлъю, на̄нлъю”». 20 Югым пика̄: «Апыҳтуӷиста, има нукалъпига̄тымның қа̄ткыңъўа̄нка та̄кут Лӣлиҳтӯсят».
         21 Иисусым пиниқыпихлъюку қӣвлюку пика̄: «Ата̄сӣгуқ пияҳқан. Акикуӷьяҳтуҳу қамахлъюку
         сяӷьян, ынка̄м акиңа тунқуӷнакын аклъюмалӷӣнун. Таўатын пикувык аклъюңилъықутын қилягми.
         Та̄хкын малихсяҳтуӷнакывңа». 22 Таўатын пиятни ю̄к нулгӣқақ, иқиткақ ӣлъқыпихлъюни қаюҳлъяк аклъюңитыпихлъыҳӣ.23 Иисус юхсюӷалюни малихся̄ҳтыни пикӣ: «Пияқнапихтуқ аклъюңилңуӷни итылъыҳқа̄ Атаныҳпагулъҳа
         Кияӷныӷым!» 24 Таўатын пийистың малихся̄ҳтыт сяӷӣӷаюкат. Иисусым пиля̄тақӣ: «Таӷнуҳаӷни, пияқнапихтуқ
         итылъыҳқақ Атаныҳпагулъҳанун Кияӷныӷым! 25 Пияқнӣсяҳқа̄гуқ верблюдым сюфлъюӷутылъыҳқа̄ сикӯм ӣйңакун, аклъюңилңӯм югым итылъыҳқа̄ның
         Атаныҳпагулъҳанун Кияӷныӷым». 26 Малихся̄ҳтыт ўатақа̄ӷақ сяӷӣӷаюкат, ынка̄м лъңитның а̄пқуӷа̄ӷуткат: «Кинаңам югулилъыңылъықа?»
         27 Иисусым қӣвлюки пикӣ: «Югыт пияҳқақынӷилъкаңит, Кияӷныӷым пияҳқақӣ».28 Та̄хкын Петырым пика̄: «Ысҳақаҳқутқун, сяңўа̄ қамахлъюку унилъюку малихлъыӷа̄тамкын».29 Иисусым пикӣ: «Ипа уңипа̄тамси, китум алңунак унискумики мыңтыӷани, аңлыгутни, на̄ни,
         атани, авақутани, нунани апалъюқлъюңа хўаңа, Пинилӷӣтлъю Уңипат, 30 алъхыӷута̄ӷаӷьяҳқа̄гуқ хўани кияҳта̄лъыӷми. Мыңтыӷа̄, аңлыгутаңи, на̄ңа, авақутӣ,
         нунаңа, нуляҳлъягьяҳқа̄гут; тама̄кунун малигулъюку амью̄ткылъыңьяҳқа̄гуқ. Та̄хкын
         та̄кўаниңани кынлыңилңуӷмың уңувалъыңьяҳқа̄гуқ. 31 Иўырңа углялӷӣт аңылъыҳпига̄т укалӣҳсяҳқа̄гут та̄гани, ынка̄м углялӷӣт укалиҳпига̄т
         аңылъыҳпига̄ҳсяҳқа̄гут».Иисусым Туқулъыҳқани Акузиткылъя̄тақаңа32 Иисус ага сивуңитнитни иглыӷаңулюку тумытхун Иерусалимымун аюқылӷӣтхун. Малихся̄ҳтыңи
         сяӷӣӷаюкат, югытлъю алиңумаӷмың малихтыка̄т. Иисусым қуля ма̄лӷук сӣпнықлъюку малихся̄ҳтыни
         а̄фулъюки уңипа̄лъя̄тақӣ сялъыҳқаминың. 33 Пикӣ: «Нагатык, Иерусалимынъақукут. Таўани Иӷныӷа Югым тӯнылъықа̄т первосвященнигынунлъю,
         апыҳтуӷикаюгнунлъю Лӣлиҳтӯсяның. Нанқихлъюку туқусяҳқа̄нилъықа̄т, ынка̄м тӯнылъықа̄т
         язычнигнун. 34 Та̄кут лыгасӣӷўа̄ткылъықа̄т, қысиқулъықа̄т, кахсягмихлъықа̄т, туқулъықа̄тлъю. Пиңают
         аӷныӷыт атуӷлюки уңуваҳлъықуқ».Иаковым, Иоанным Туңсилъҳак35 Та̄хкын Иаковым, Иоанным, Зеведейем иӷныӷыхкынка такулюку Иисус пика̄т: «Апыҳтуӷиста,
         лъпынун сямың писқысюхтукуң». 36 Иисусым а̄птыкакык: «Сясқысюгыстык хўаңамнун?» 37 Кӣмсиқа̄к: «Ниӷуҳқыңъалӷӣми Атаныҳпагулъыҳпыни ақумыхкувык ақумылгусиӷьюгамкын, налиҳпут
         аӷынқигныҳпынилъюку, налиҳпуң сяӷумигныҳпынилъюку». 38 Иисусым пики: «Налъюкаҳси сямың туңсилъыҳси. Мыӷьяҳқамның қаю̄симылңуӷми мыӷылъықыстык?
         Крестиӷалъыҳқамтун крестиҳлъықыстык?» 39 Кӣмсиқа̄к: «Пияҳқа̄гукуң». Иисусым пики: «Мыӷьяҳқақа қаю̄симылңуқ қайўа мыӷылъықыстыху,
         крестиӷылъықутыклъю крестиӷалъыҳқамтун. 40 Иўырңа хўаңа накмиксяҳқақынӷитанка килъю ақумьяҳқа̄таңи аӷынқигнымкунлъю, сяӷумигнымкунлъю,
         ята̄ҳқуткат тама̄кут ақумьяҳқа̄гут».41 Та̄кут қуля малиҳся̄ҳтыт нагақуӷлюкык Иаковым, Иоанным пилъҳак, угумиягуткахкыт. 42 Ынка̄м Иисусым қырңуҳлъюки пикӣ: «Лӣсимакаси язычнигыт иглыӷутистыңита атанӷутақӣт
         ютың, а̄ңўа̄ӷуҳтыкатлъю юкыҳқутақӣт. 43 Иўырңа таўатысяҳқа̄нӷитуси лъпыси. Налиҳси а̄ңўа̄ӷуюкуми қыпҳаҳтыңули иляминун, 44 налиҳсилъю а̄ңылъыҳпига̄юкуми қыпҳаҳтыля̄ӷуҳлъи тамаңанун. 45 Талўа Иӷныӷа Югым тагика̄нӷитуқ қыпҳа̄тысқылъюни, тагика̄гуқ қыпҳа̄тиналюнилъю тӯналюкулъю
         уңувалъыни югулиналюки юлӷутыт».Иисусым На̄лъҳускаңа Ая̄кақ Вартимей46 Та̄хкын Иисусылъю малихся̄ҳтыкулъҳӣт, юлӷутыҳлъягытлъю Иерихонымун ка̄лъютың, аӷуляқыхкат.
         Та̄ўаңуқ ая̄кақ ю̄к, а̄тҳа Вартимей, иӷныӷа Тимейем ақумлюни тумыт сяниңитхун туңсиӷраӷақылӷӣ.
         47 Нагақуӷьямигу Иисус Назаретыӷмӣ, туӷўа̄ӷнилюку акилӷӯкақ: «Иисус! Иӷныӷани Давидым!
         Наңлъыгьягутаҳтиңа!»48 Углялӷӣм югым аӷью̄қа̄т ныпӣӷысқылъюку иўырңа қывӯтаӷалъюни акилӷӯкақ: «Иӷныӷани Давидым,
         наңлъыгьягутаҳтиңа!» 49 Иисусым аӷулӣӷлюни пикӣ: «Тагисқитыху». Ынка̄м туқлъюӷлюку ая̄кақ пика̄т: «Сыӷлыҳалык,
         туқлъюӷа̄тын ныкыви!» 50 Қа̄слъӣк аткуя̄ӷыгни матаӷаҳлъюкык ныкыфқаҳлъюни такука̄ Иисус. 51 Иисусым а̄птыка̄: «Сясқылъютын пӣқсин?» Ая̄кам кӣмсиқа̄: «Апыҳтуӷиста, ысҳа̄ҳсягунъақақсяҳтуңа».
         52 Иисусым пика̄: «Иглыҳлъыҳа̄тын, ухпықилъыҳпык на̄лъҳутыста̄тын». Таўаниңинақ ысҳа̄сягуткақ
         та̄хкын малихтыка̄ Иисус.

111-2 Туңя̄ӷьялӷӣмың Иерусалимымун, ка̄ткат Виффагиямунлъю, Вифаниямунлъю, Елеоным найӷаҳани.
         Та̄хкын Иисусым каяхтыкакык ма̄лӷук малихся̄ҳтыгни нымун писқылъюкык. Пикакык: «Ка̄таӷыснақуфтык
         ысҳаҳлъықаҳтык осёлаӷақ пытугңалӷӣ китум алңунак иглыӷуткумаңилъкаңа. Итымулъюку тагинъакыси.
         3 Китум алңунак а̄птыкаңистык хўатын: “Сянақыстыху?” уңипа̄нъакыси: “Атанӷым атуқсюга̄.
         Та̄қаӷыснақумигу выӷутысна̄ӷа̄”».4 Ынка̄м нымун ка̄лъютык тумынилъюку ысҳақа̄к осёлаӷақ пытугңалӷӣ мыңтыӷам амиган туңаңакун.
         Итымсималюку 5 югыт ныкывӷата̄ӷулъҳӣт таўани а̄птыкахкыт: «Сяңан итымутыстыгныгу осёлаӷақ?»6 Кӣмсиқӣк Иисусым апыҳтулъҳатун ынка̄м югыт ныпӣӷуткахкыт. 7 Иисусымун ка̄тулъюку осёлаӷақ, қа̄слъӣт аткуя̄тын тыӷикусям қа̄йңакун лъиятки, Иисус
         ӯхлъюни иглыҳтыкақ. 8 Тама̄кут юлӷутыт иглыӷулъҳӣт тумытхун ся̄ҳқуқӣт қа̄слъӣт аткуя̄тың, иляңит аваямың
         қуқуңалыгмың икутақлъютың тумыт ся̄ҳқуӷвикыхкӣт. 9 Иисусым сивуңанилңӯтлъю, киңуңанилңӯтлъю акилӷӯткат:«Усюқнаҳалык Кияӷнық!Кияӷныӷым қуяслъигу тагилӷӣ а̄тҳакун Атанӷым!10 Кияӷныӷым қуяслъигу тагилӷӣ атаныҳпагулъҳа сивунымта Давидым!Усюқнаҳалык Кияӷнық қулиҳпигаӷмылңуқ қилягми!»11 Иисус ка̄лъюни Иерусалимымун, агляқақ Храмымун. Таўани сяңўа̄ қамахлъюку ювӷӣқа̄.
         Хўаникуңулӷӣ, кылъқылъюки қуля ма̄лӷук сӣпнықлъюку малихся̄ҳтыни агляқақ Вифаниямун.Иисусым Ныӷвиксяҳқа̄наниҳтыстыкаңа Смоквам Уқфига12 Уна̄миңани, Вифаниямың утыӷнӣткылъюку Иисус игатақақ. 13 Уяваның ысҳақа̄ смоквам уқфига қуқуңаҳтуқақ, ынка̄м ысҳаӷьяҳтуқа̄ смоквалгунаюкан.
         Ка̄сяқминигу қуқуңара̄ӷина̄фтуқ, қаюҳлъяк сялин смокват пӣсюгнӣлңӯт. 14 Иисусым уқфик пика̄: «Алъямыңлъю китум алңунак смокватуӷвикна̄нӷита̄тын!» Малихся̄ҳтыңита
         нагатка̄т.Иисус Храмымун Пилӷӣ15 Ка̄сямың Иерусалимымун, Иисус, Храмымун пикақ. Таўани а̄нысқуқӣ тукфиҳтулӷӣтлъю, акилъпыгалӷӣтлъю.
         Манимың навыҳқуҳтыт қаюӷвигит улъыҳқуқӣ, ақумутӣтлъю қаўа̄гмың акилъпыгаҳтыт. 16 Наңақаҳсяҳқа̄наниҳтыстыкӣлъю килъю алңунак сямың тугумӣлгыт Храмым мануӷа̄кун. 17 Та̄хкын апыҳтуқӣ югыт:«Кияӷнық пика̄гуқ Акузитни Игақыхкани:“Мыңтыӷақа, юӷаӷвигуяҳқа̄гуқ тамаҳа̄нун юганун нунам”.Иўырңа лъпыси ӣӷаӷвигуҳтаҳси ўаяӷнӣҳтынун!»18 Первосвященнигытлъю, апыҳтуӷикаюгытлъю Лӣлиҳтӯсяның нагақуӷлюку таўатын пилъҳа, акузимҳуткыхка̄т
         натын туқутылъыҳқамың, нақам аликума̄н. Аликыхка̄т, қаюҳлъяк қамахлъютың юлӷутыҳлъягыт
         сяӷӣӷаягутңукаңит апыӷӣлъҳи.19 Иӷивгаӷьягу Иисусылъю малихся̄ҳтыкулъҳӣт аӷуляқыхкат Иерусалимымың.Иисусым Апыҳтӯсяқыхкаңи Ухпықилъық, Юӷалъық, Сыӷывутилъық20 Уна̄ңулюку иглыӷуткылъюку ысҳақа̄т смоквам уқфига палиӷўа̄ӷумалӷӣ акуҳаӷминун кынляңа.
         21 Петырым ысҳаӷлюку нықа̄тка̄ Иисусым пилъҳа. Ынка̄м пика̄: «Апыҳтуӷиста, ӣи, смоквам
         уқфига иныҳтыңъўа̄қан палиӷўа̄ӷума̄қ».22 Иисусым пикӣ: «Ухпықитыху Кияӷнық. 23 Ипа уңипа̄тамси, китум алңунак малӷуклъилъңунани илюмикун, ухпықыхкумикилъю акузитни
         пияҳқа̄таңи, уна на̄йӷақ хўатын пикумигу: “Кылъӣнун а̄тҳи”, та̄ўа апыӷӣӷьяҳқа̄гуқ
         лъңанун. 24 Ынка̄м уңипа̄тамси: сяңўа̄ алңунак аклъюкыхкаҳси юӷа̄ткыхкуфсигу ухпықлъюку алъхыҳсяҳқақаҳси,
         та̄ўа алъхыҳлъықаҳси. 25 Ныкывныҳпысини юӷаӷналюси, сыӷывутақитыки сыӷлытун пистыси, ынка̄м Атахпыси қилягмылңӯм
         сыӷывулъықӣ сыӷлыҳқылъыси». 26 Иўырңа сыӷывутинӷилъкуфси, талўа Атахпыси қилягмылңӯм сыӷывунъа̄нӷитӣ сыӷлыҳқылъыси.А̄птыкаңат Иисус Пилъыҳқа̄ның27 Иисусылъю малихся̄ҳтыкулъҳӣт ка̄нъықихтыкат Иерусалимымун. Иисус иглыҳсималюку Храмым
         мануӷа̄ни, первосвященнигытлъю, апыҳтуӷикаюгытлъю Лӣлиҳтӯсяның, Старейшинытлъю такулюку
         28 а̄птыка̄т: «Ся̄м пилъыҳқа̄кун а̄нысқуҳсики акилъпыгаҳтыт? Китум қылылъҳакун таўатын
         пиңузин?»29 Иисусым кӣмсиқӣ: «Уңипа̄лъықамси китум қылылӷакун таўатын пика̄тка кӣмсиқуфсиңа. 30 Иоанным крестиӷилъҳа Кияӷныӷмың пиңўа̄, налиӷмың югның? Уңипа̄тыңъа».31 Лъмыхның акузимҳуткат: «Кияӷныӷмың пикникумтыху, пилъықӣлъю: “Сяңанңам ухпықынӷистыху
         Иоанн?” 32 Югның пикникумтыху югыт аңуйӣлъықӣлъю». (Алиңыхкат югның, қаюҳлъяк югыт қамахлъютың
         ухпықңукаңат Иоанн ӯкналиқистыңутаңа.) 33 Ынка̄м Иисус кӣмсиқа̄т: «Налъюкаҳпут». Иисусым пикӣ: «Хўаңалъю уңипа̄нъа̄нӷитамси
         китум қылылъҳакун таўатын пика̄тка».

Иисусым Уңипаӷа̄ткыхкаңи Афлъыңакистыңи Винограднигмын121 Та̄хкын Иисусым уңипаӷа̄тытхун алыҳқуқӣ. Пикӣ: «Та̄ўаңуқ ю̄к пӣтысӣӷақақ виноградымың,
         миңлъюсиқа̄лъю увитаңа пӣтысиӷаӷвини. Ля̄гуткакык виноградымун қагыҳқӯсик, ныкыфтыка̄лъю
         кылыңакивихкақ. Та̄хкын пӣтысиӷаӷвини навӷитка̄ виноградымың пӣтысиӷаҳтынун ныңитысқылъюни,
         ынка̄м лъңа натмун аӷуляқыхкақ. 2 Сяӷнаяҳқа̄ҳсята ата̄сиқ қыпҳаҳтыни кывгақыхка̄ ныңини виноградыт ақфасқылъюки. 3 Ка̄сян та̄кут афлъыңакистыт акуқаӷлюку қывутӣӷлюку аваңуна̄н агляҳтыстыка̄т. 4 Кывгақлъя̄тақа̄ иляңа қыпҳаҳтыни. Та̄на на̄сқўакун кӣтиқулюку, кайңусяӷа̄тыстыка̄т.
         5 Кывгақӣля̄тақақ иляңаның қыпҳаҳтыми ынка̄м та̄на туқутка̄т. Иляңилъю қыпҳаҳтылӷутыни
         кывгақынӷаки лыган таўатын пӣқыхкаңит, иляңит қывутӣқӣт, иляңит туқуқуқӣт.6 Қынўат ата̄сиҳа̄ҳтуқ кывгақсяҳқа̄, иӷныӷа пиниқумта̄ӷа. Кывгақыхка̄ сюмыҳтаӷа̄маӷми
         хўатын: “Иӷнықа сӣвакылъықа̄т”. 7 Иўырңа та̄кут афлъыңакистыт илятың пикӣт: “Ӯм пилӣсяҳқақа̄ уна пӣтысӣӷаӷвик. Туқутылътыху
         ынка̄м пӣтысӣӷаӷвик хўаңкута пилӣлъықаҳпут!” 8 Ынка̄м акуқаӷлюку, туқулъюку югусӣ ыхтыка̄т пӣтысӣӷаӷвигмың».9 Иисусым а̄птыкӣ: «Сялъықаңʼңам пӣтысӣӷаӷвилык? Тагилюни навӷитивикыхкақсяқынъи та̄кут
         туқуқуӷлюки, ынка̄м пӣтысӣӷаӷвини алъянун навӷилъықа̄. 10 Атиҳтӣгастыхӯ уна Акузитни Игақыхкани?“Уйӷак мыңтыӷаңлъяҳтыт иҳсякыхка̄т пиялӷӣми мыгнуналъыҳпига̄фтуқ уйӷак.11 Та̄на Атанӷым апыӷӣқақа̄,Алъя̄ҳлъюхўаӷьюгнапихтуқ!”»12 Иудеит иглыӷутистыңита тугуюпихтыкақсяқаңат, қаюҳлъяк лӣгикылӷӣт уңипаӷа̄тытхун Иисусым
         лъңит акузиткақыфтӣ. Иўырңа алиңыхкат юлӷутның ынка̄м унилъюку аӷуляқыхкат.А̄пқуӷа̄лъық Налогның13 Та̄м киңуңаның Иудеит иглыӷутистыңита каяхтыкӣт иляңи Фарисеитлъю, малихся̄ҳтыңилъю
         Иродым анагнӣлъқавигӣсқылъюку Иисус. Каяхтыкӣт анагнӣлъқавигӣсқылъюку акузилъҳакун.
         14 Ка̄лъюку пика̄т: «Апыҳтуӷиста, лӣсимакамкын ата̄сӣӷмытутын. Ўа̄кигататын югыт сюмыҳтаӷалъҳит,
         талўа ўа̄кигататын югыт сяңуяӷңа̄та, иўырңа ипапиҳқылъютын апыҳтӯсяқақан Кияӷныӷым
         пиюкылъҳа югнун. Уңипа̄таҳтикут, Кияӷныӷым Лӣлиҳтӯся̄ни ылъқуӷутңа̄ лъивикилъыҳқаҳпут
         налогның Кесарымун? Лъивикилъта̄а налиӷмың пинӷитылъта?» 15 Иўырңа Иисусым лӣсимакыхкаңи сыӷлытун пиңукаңат ынка̄м пикӣ: «Сяңама анагвигиӷнақуткыстыңъа?
         Манилитаҳтыңъа, ысҳақаӷлякун». 16 Тӯньятни а̄птыкӣ: «Китум хинақагулъю, а̄тқагулъю уна?» Кӣмсиқа̄т: «Кесарым».17 Иисусым пикӣ: «Тӯнитыки Кесарымун тама̄кут Кесарым пиңи. Тӯнитыки Кияӷныӷмун тама̄кут
         Кияӷныӷым пиңи». Ынка̄м сяӷӣӷаягутка̄т Иисус.А̄пқуӷа̄лъық Туқукат Уңуваҳтылъҳитның18 Та̄хкын иляңи Саддукеит, Иисусымун пикат. (Тама̄кут пӣқылӷӣт туқукат уңуваӷьяҳқа̄нӷинъилюки.)
         19 Пика̄т: «Апыҳтуӷиста, Моисейем Лӣлиҳтӯсяңлъяқақӣлъю хўатын: “Ю̄к нулӣлык авақутихпынани
         туқукан аңлыгутаңан тугуяҳқақа̄ аӷнақ авақутинъалюку аңлыгутни туқукақ”. 20 Та̄ўаңуқ ма̄ӷраӷвинлык югыт аңлыгуткулъҳӣт. Нуйыклъиҳпигақ нулиҳтуӷлюни авақутихпынани
         туқукақ. 21 Ынка̄м тӯңлиҳа̄н тугука̄ аӷнақ, иўырңа лъңалъю туқукақ авақутихпынани. Пиңайӣтаңан
         тугулюку аӷнақ, туқукақ авақутихпынани. 22 Қамахлъютың туга̄қлъюку аӷнақ туқуляӷа̄ткат авақутихпынатың. Киңулиҳпига̄люни аӷнақ
         туқукақ. 23 Қамахлъютың ма̄ӷраӷвинлык аңлыгуткулъҳӣт нулиҳқыхкақсяқаңат. Аӷныӷми таўани туқукат
         уңуваҳтӯтылъҳитни, налӣта аӷнақ нулиҳқылъықагу?»24 Иисусым кӣмсиқӣ: «Сюмыҳтаӷалъыси анахутңа̄т қаюҳлъяк лӣгикигалъкыси Акузитыт Игақыхкат,
         налъюкыхкысилъю Кияӷныӷым аҳтуӷьяҳқа̄нӷилъҳа. 25 Туқукат уңуваҳтӯскумың туқулъыӷмың, қилягмылңуӷыстун яқулгыстун аюқсяҳқа̄гут, ныңуӷутусяҳқа̄нӷитут.
         26 Атиҳтӣгастыхӯ Кияӷныӷым апылъҳа туқукат уңувалъыҳқӣтның туқулъыӷмың? Моисейем ига̄ни
         апыӷңа̄қ кумаӷуӷңалӷӣми уқфилъыгаӷми. Таўани Кияӷныӷым пикақа̄ Моисей: “Хўаңа Кияӷнықа̄ңа
         Авраамым, Кияӷнықа̄ңа Исаакым, Кияӷнықа̄ңа Иаковым”. 27 Та̄на хўатын писӣгуқ, Кияӷнық, Кияӷнықынӷита̄т туқукат, Кияӷнықа̄т уңувалӷӣт. Ынка̄м
         анахутыпихсима̄си!»Аңылъыҳпигақ Лӣлиҳтӯсяқ28 Апыҳтуӷикаюк Лӣлиҳтӯсяның тагилюни нагаткӣ а̄ҳтӣра̄ӷулъҳӣт. Нагалъюку Иисусым кӣмсиӷиля̄тақулъҳа
         Саддукеинун, а̄птыка̄: «Натуңа̄ўа Лӣлиҳтӯсяқ мыгнуналъыҳпигақ?»29 Иисусым кӣмсиқа̄: «Мыгнуналъыхпигақ унаңӯқ: “Нагатык, Израилыӷмӣни! Атанық Кияӷныҳпут
         та̄наңинаҳа̄гуқ Атанық. 30 Атанық Кияӷныӷын пиниқсяҳқақан тамаҳа̄кун илюхпыгун, тамаҳа̄кун уңувасиҳпыгун, тамаҳа̄кун
         умьюгаҳпыгун, қамахлъюкилъю икнақылъыҳпыгун”. 31 Тӯңлиҳа̄ хўатытуқ: “Пиниқсяҳқақатын юлгутытын, пиниқылъыҳпытун лъпынун катам”. Алъя
         Лӣлиҳтӯсӣтуқ та̄кугытун мыгнунаҳтуткалӷӣмың».32 Апыҳтуӷикаюгым Лӣлиҳтӯсяның Иисус пика̄: «Апыҳтуӷиста, ылъқуӷаҳтан! Ипаңӯқ та̄на пилъҳын,
         Атанық та̄наңинаҳа̄гуқ Кияӷнық, алъя аваңитуқ кияӷныӷмың иўырңақун лъңа. 33 Ынка̄м югым пиниқсяҳқақа̄ Кияӷнық тамаҳа̄кун илюми, тамаҳа̄кун умьюгагми, тамаҳа̄кунлъю
         икнақылъыӷми. Пиниқсяҳқақӣлъю юлгутни катам лъңаның пиниқылъыӷмитун. Та̄кук Лӣлиҳтӯсяк
         мыгнунаӷатаӷаҳтуқ паныҳлъюку тунусяқыхканың, налиӷмың аҳқуткыхканың».34 Иисусым лӣгиксямигу югым кӣмсӣтңа ылъқуӷутңалӷӣ, пика̄: «Қантаӷантутын Атаныҳпагулъҳаның
         Кияӷныӷым». Та̄м киңуңаның китум алңунак тытугьягутка̄ а̄пқуӷа̄ныӷмың Иисус.А̄пқуӷа̄лъық Христосымың35 Храмыми, Иисусым апыҳтуӷиткылъюку а̄птыкӣ: «Сяңан апыҳтуӷикаюгыт Лӣлиҳтӯсяның пӣқатху
         Христос Давидымун Иӷнықнилюку? 36 Аглыӷналӷӣм Таӷныӷам Давид хўатын пистыкақа̄:“Атанӷым пӣ Атанқа:Ақуми хўагун аӷынқигнымкун кынляңа аңуяхтын итыгаҳпык асиңанун лъӣҳтылъымнун”.37 Давидым лъңан катам атиқақа̄: “Атаныӷмың” ынка̄м натын Христос Иӷнықагу Давидым?»
         Юлӷутыт қуякусиқинаӷлюку нагатка̄т Иисус.Иисусым Кылыңася̄ӷускаңи Апыҳтуӷикаюгыт Лӣлиҳтӯсяның38 Апыҳтӯткылъюки пикӣ: «Кылыңалюси апыҳтуӷикаюгның Лӣлиҳтӯсяның. А̄сюныҳтӯт аткуя̄ӷмың
         акуҳтуқамың, иглыҳсюныҳтӯтлъю акилъпыгаӷвигни югнун қуңуҳфикысқылъютың. 39 Ақумьюныҳтӯт а̄ңўа̄ӷуҳтыкат ақумутӣтхун, синагоганилъю нықынӷаҳқылӷӣнилъю. 40 Ысҳаӷля̄тақўа̄қӣт угиңиӷат мыңтыӷӣӷақлъюки. Та̄хкын пиниӷнилютың писқылъютың та̄клъюку
         юӷаӷақут. Тама̄кын апалъюқлъюку аӷью̄лъыңыҳлъягьяҳқа̄гут!»Угиңиӷам Тунуся̄41 Храмыми, Иисусым ақумгаткылъюку туңаңакун манилӷутам, ысҳапакӣ юлӷутыт канаҳтӣӷа̄талӷӣт
         манимыхның. Аклъюңилңӯт юлӷутыт манилӷутмың канаҳқуқат. 42 Та̄хкын аклъюмалӷӣ угиңиӷақ итыӷлюни канаҳтыкакык ма̄лӷук маниңӣҳа̄к, қырңа̄гмык монетаңуфтук.
         43 Иисусым малихся̄ҳтыни туқлъюӷлюки пикӣ: «Ипа уңипа̄тамси, ӯм аклъюмалӷӣм угиңиӷам
         тӯныхкакык қа̄йӷутиңӯк аклъюңилңӯт тӯныхкӣтның. 44 Югыт канаҳтиңӯт аклъюңимыхның, иўырңа ӯм аӷнам канаҳта̄ қамахлъюку маниңӣҳани, аклъюкңуяқаңа
         лъңанун кияӷусиҳқа̄люку».

Лӣсимакусиҳқат Нунам Кынлыкаҳқа̄нун131 Иисус а̄нумалюку Храмымың, ата̄сим малихся̄ҳтыңан пика̄: «Апыҳтуӷиста, ӣи! Ысҳақаҳқиқун
         ма̄кут пиниӷнаҳлъягыт мыңтыӷат уйӷагрукута̄ҳлъягның улима̄ӷыт».2 Иисусым пика̄: «Ысҳаҳсикӣ мыңтыӷаҳлъягыт ма̄кут? Талўа ата̄сиқ уйӷак нымининъа̄нӷитуқ;
         қамахлъютың улъыҳқуӷьяҳқа̄гут».3 Елеоным найӷаҳани, Иисус лъңинаҳаӷми ақумгамалюку Храмымун аюқлъюни Петырым, Иаковым,
         Иоанным ынка̄м Андрейем такука̄т. 4 А̄птыка̄т: «Уңипа̄тикут, қакун тама̄кут пияҳқа̄ўат? Сяңулъықа лӣсимакусиҳқаҳпут тама̄кут
         апыӷӣлъыҳқӣтнун?»5 Иисусым пикӣ: «Кылыңатык, китумун алңунак пӯҳтыстыхпынаси. 6 Угля̄пихлъыӷӣ тагияҳқа̄гуқ атуқлъюку а̄тқа, хўатын пӣқлъютың: “Лъңаңӯңа!” Ынка̄м угля̄пихлъыӷӣ
         пӯҳқуӷьяҳқақа̄т. 7 Нагақуқуфсики пилъюўат, акусқаҳта̄ткылъҳытлъю пилъюўат, алиңыхпынаси. Тама̄на пияҳқа̄гуқ,
         сялин иқухнақңунӷитуқ. 8 Нунам рамкыңи пилъюўутулъықут, нунамлъю атаныҳпагулъҳи сюӷуга̄лъықут, нунатлъю нани
         алңунак туйыпыҳтаӷақлъютың пияҳқа̄гут, нықаңисяхлъягақлъюнилъю пияҳқа̄гуқ. Қамахлъютың
         тама̄кут аӷнам иӷниюкысталъҳатун аюқут.9 Иўырңа лъпыси кылыңалюси. Тугулюси агӷистынун агля̄лъықӣси. Синагогани кахсягмихлъықӣси.
         Хўаңа апалъюқлъюңа ныкывылъықуси сивуңитни иглыӷутистытлъю, умӣлгытлъю уңипаҳтыңулюси
         Пинилӷӣның Уңипаның. 10 Пинилӷӣт Уңипат уңипақсяҳқа̄гут тамаңанун рамкынун сивуңани иқухтылъҳым. 11 Тугулюси агля̄скаңиси нанқихтивигмун сюмыҳтаӷақыстаҳпынаси акузиткаҳқамың. Пилъыҳқақ
         ка̄тақыхкан акузӣқна̄ҳтуси писқылъыҳпысистун, қаюҳлъяк лъпысиңуна̄нӷитут акузилӷӣт,
         Аглыӷналӷӣк Таӷныӷак лъпысигун акузӣқна̄ҳтук. 12 Югыт аңлыгутытың туқутыслъықӣт, югыт авақутатың таўатыҳпигақ пислъықӣт. Таӷнуҳа̄тлъю
         аңаюқатың кипулъхина̄ӷлюки туқутыслъықӣт. 13 Хўаңа апалъюқлъюңа қамахлъюни югым угумӣлъықӣси. Иўырңа кина алңунак нуқынъыҳтуқақ
         кынлымун югулилъыңьяҳқа̄гуқ».Иисусым А̄пқаңа Сыӷлылӣлъыҳқаҳлъяк14 (Йықай атиҳтулӷӣм лӣгиклъигу уна ӯкналиқылъық!) «Ысҳақуфсигу аглыӷнӣӷутиста па̄ҳқӣтыстилӷӣ,
         ныкаҳқақынӷилъкымини ныкывылӷӣ, тама̄кут Иудеямылңӯт анагнӣҳа̄т на̄йӷанун. 15 Ю̄к мыңтыӷам қа̄йңанилңуқ қамавык кылъқысяҳқамың ақфатыфқа̄ми пилӷа̄қ. 16 Югым пӣтысиӷаӷвигмылңӯм қа̄слъигни ақфафқа̄микык пилӷа̄қ. 17 Сыӷлыӷўа̄ӷунақңӯт тама̄кут қумилгытлъю, мамаҳтилӷӣтлъю тама̄ни аӷныӷни! 18 Юӷаҳтык Кияӷныӷмун уксюми таўатын пифқа̄н писқылъюку! 19 Қаюҳлъяк тама̄ни аӷныӷни сыӷлылӣқ сыӷлыӷатаӷа̄яҳқа̄гуқ сыӷлылӣӷақылъыӷның има Кияӷныӷым
         улимаюхўа̄лъҳаның нуна хўавымун кынляңа. Алъямыңлъю таўатылңуқ сыӷлылӣқ пина̄нӷитуқ.
         20 Атанӷым такылъимаңисяқаки тама̄кут аӷныӷыт, кина алңунак уңуванаянӷитуқ. Иўырңа апалъюқлъюки
         накмикыхкани аӷныӷыт такылъикақӣ.21 Та̄хкын китум алңунак пикаңиси: “Ысҳаҳтыху, Христос хўа̄!” налиӷмың: “Ысҳаҳтыху, тазигна
         ысҳа!” ухпықыхпына̄н. 22 Христосысиӷўа̄ӷытлъю ӯкналиқистысиӷўа̄ӷытлъю алъхыҳтӯсяҳқа̄гут. Алъя̄ҳлъюхўаҳтиҳлъяга̄таӷьяҳқа̄гутлъю,
         сяӷӣӷанаҳқыҳлъяга̄таӷьяҳқа̄гутлъю пӯҳқуӷналюки югыт, талўа Кияӷныӷым накмикыхкӣ пӯҳсяқлъыгукумыхтыки
         пилъықӣт. 23 Ынка̄м кылыңалюси! Сямың тамаҳа̄ның уңипа̄тыкыстаӷамси тама̄кут пистыхпынаки».Тагилъыҳқа̄ Иӷныӷан Югым24 «“Киңуңаның та̄м сыӷлылӣлъыҳлъягым сиқинық мамлыхлъықуқ,танқиқ ниӷугунъаниҳлъықуқ,25 иӷалықыта̄ӷыт ифкақӯлъықут қилягамың,аҳтуӷьяҳқа̄нӷилъҳыт қилягамылңӯт иглыӷалъҳит алңунаҳқыслъықут”.26 Та̄хкын югыт ысҳаҳлъықа̄т Иӷныӷа Югым тагилӷӣ қиляўа̄ҳтыхун аҳтуӷьяҳқа̄нӷилъылиҳлъяглюнилъю,
         ниӷуҳқылъылиҳлъяглюнилъю.27 Та̄хкын яқулгыт каяхлъықӣ қырңуҳтысқылъюки накмикыхкани югыт нунатаҳа̄ның тамаҳа̄ның».Смоквам Уқфига Лӣтфиксяҳқақ28 «Лӣтфикитыху смоквам уқфига. Авайӣ унӣлъӣӷаӷлютың қуқуңӣ пӣтыкыстақата сюңаӷьюкытун
         лӣсимакылъықаҳси кӣгьяҳтулъық. 29 Смоквам уқфиганың лӣтылъыҳпысистун ысҳақуфсики тама̄кут қилягамылңӯт апылъымтун пилӷӣт,
         лӣсимакылъықаҳси Иӷныӷан Югым ка̄сяҳтуңысталъҳа, а̄қун амигмун лъӣӷума̄қ. 30 Ипа уңипа̄тамси, ма̄тын уңувалӷӣт туқуна̄нӷитут сивуңани қамахлъютың тама̄кут пилъыҳқӣта.
         31 Қилягалъю нуналъю авӣӷусяҳқа̄гук, иўырңа хўаңа акузитынка авӣӷусяхқа̄нӷитут».Кылыңаклъюку Тагилъыҳқа̄32 «Иўырңа китум алңунак налъюка̄ нани аӷныӷмилъю, афлъюмилъю тагияҳқа̄таңа. Талўа яқулгыт
         қилягмылңӯт налъюка̄т, Иӷныӷымлъю налъюка̄, Атаңинаҳа̄м лӣсимака̄. 33 Кылыңатык, ўа̄кнаниҳпынаси қаюҳлъяк налъюкаҳси қакун тагилъыҳқа̄. 34 Юхтун аюқсяҳқа̄гуқ натмун пилӷӣтун. Аӷуляқылъҳилъюни қыпҳаҳтыни афлъыңакистыңлъяҳлъықӣ
         мыңтыӷаминун, уңипа̄лъықӣлъю сяяҳқӣтның. Амигнӣҳтыминунлъю кылыңакысқыхка̄ утыӷнилъыҳқани.
         35 Ынка̄м лъпыси кылыңатык, қаюҳлъяк налъюкаҳси қакун мыңтыӷалык утыӷниӷьяҳқа̄таңа. Ўалъю̄млъю
         тагӣқлъи иӷивгаӷми, унугым қука̄ни, аҳтаӷақыстами, налиӷмың уна̄ңулюку. 36 Ынка̄ңам кылыңатык лю̄рақ ка̄тқаҳтыкуми қава̄люси аңунаюкаңиси. 37 А̄пқыхка уна лъпысинун, тамаҳаҳлъяганун пиңўа̄қа: Кылыңалюси!»

Туқусюкаңат Иисус141 Нықынӷаҳқылъыҳқа̄ Пасхам, Нықынӷаҳқылъыҳқа̄лъю Закваскалилъхилңӯм Нықыкшаңлъям ка̄сяҳқак
         ма̄лӷук аӷныӷык атуӷлюкык. Первосвященнигытлъю, апыҳтуӷикаюгытлъю Лӣлиҳтӯсяның паниның
         агӷитңулӷӣт аксяқлъюку тугулюку Иисус туқунъалюку. 2 Иўырңа нықынӷаҳқымъи пиюгумаңилъкаңат лю̄рақ югыт сыӷлылӣҳқӣҳлъягнаюката.Вифаниями Аӷнам Тыпыңлъяҳқыхкаңа Иисус3 Вифаниямиңуқ та̄ўа ю̄к атиӷақыхкаңат, Симон Прокаженный. Симонынкуни Иисус ныӷумалюку,
         аӷнақ ӣтқақ тугумӣқлъюкык алавастрык ақимлыӷутак акитупихлъыҳӣк тыпыңлъя̄сик, нардыпигмың
         улима̄ӷык. Сигиқлъюкык ақимлыӷутам па̄скык кӯвыхкакык Иисусым на̄сқўакун. 4 Таўанлыңӯт иляңи угумиюглютың илятың пикӣт: «Сяңан тыпыңлъя̄сик сякусӣқакык? 5 Акиклъюкык алъхыӷуткынъаяҳтук 300 сӣпңалӷӣмун динарийемун ынка̄м акиңа тунқуӷнаяҳтуқ
         аклъюмалӷӣнун!» Та̄хкын аӷью̄қа̄т аӷнақ.6 Иўырңа Иисусым пикӣ: «Авылӷаҳтыху! Сяңан сыӷлықӯӷыстыху? Пинӣпихтуқ хўаңамнун таўатын
         пилъҳа. 7 Аклъюмалӷӣт қӯнпың тама̄нсяҳқа̄гут, ынка̄м қакун алңунак каюсӣтақна̄ӷаси. Иўырңа хўаңа
         қӯнпың лъпысининъа̄нӷитуңа. 8 Ӯм аӷнам апыӷӣӷа̄ пияҳқани; тыпыңлъяҳқыкыстаӷа̄ югусиқа лъивылъыҳқамнун. 9 Ипа уңипа̄тамси, нани алңунак нунатаҳа̄ни тамаҳа̄ни Пинилӷӣт Уңипат уңипақныӷмыхтыки,
         а̄пҳақна̄ӷа̄т аӷнам таўатын пилъҳа югнун нықамикысқылъюку».Иудам Увыҳпагусюкаңа Иисус10 Та̄хкын Иуда Искариот, иляңат қуля ма̄лӷук сӣпнықлъюку малихся̄ҳтыт, первосвященнигнун
         пикақ увыҳпагусюгнилюку Иисус лъңитнун, тугусқылъюку. 11 Таўатын пийистың ынңа̄талъ ыфқуқыхка̄т, акықыхка̄тлъю манилилъықнилюку. Ынка̄м Иуда
         пилъыҳқаңнақуткыхкақ увыҳпагунъалюку.Малихся̄ҳтыт Ята̄ҳқыхкаңат Пасхам Нықынӷаҳқылъыҳқа̄12 Сивулиқ аӷныӷа Закваскалилъҳилңӯм Нықыкшаңлъям Нықынӷаҳқылъҳа ка̄ткақ. Таўани аӷныӷми,
         Иудеит ӣўлың туқутақыхкаңит пынъӣӷаӷа̄т Пасхам Нықынӷаҳқылъҳанун. Малихся̄ҳтыт а̄птыка̄т
         Иисус: «Нани ята̄ҳқулъякын Пасхам Нықынӷаҳқылъыҳқа̄ның?»13 Та̄хкын Иисусым пики ма̄лӷук малихся̄ҳтыгни: «Иерусалимымун агляҳтык, югым мыҳталӷӣм
         налъяҳлъықӣстык, малихнакыси. 14 Мыңтыӷамун ӣтқан та̄м мыңтыӷам юга пинакыси: “Апыҳтуӷистым хўатын писқа̄тын, Нани
         малихся̄ҳтыкулъҳӣни ныӷнақыстыху Пасхам Нықынӷаҳқылъҳа?” 15 Кылгувикылъықӣси қымтамылңуӷмың ныҳлъягмың, сяңўа̄ қамахлъюни апыӷӣӷўа̄ӷлюни аюқуқ.
         Таўани ята̄ҳқунъакыфкут».16 Малихся̄ҳтык аӷуляқлъютык Иерусалимымун, ка̄сялӷӣмык сяңўа̄ қамахлъюни Иисусым апылъҳатун
         аюқыфтуқ. Ынка̄м Пасхам нықыкаҳқа̄ ята̄ҳқыхка̄қ.17 Иӷивгаӷьягу, Иисусым кылъқылъюки қуля ма̄лӷук сӣпнықлъюку малихся̄ҳтыни агляқат таўавык
         мыңтыӷамун. 18 Ныӷӯтңулютың қаюӷвыгми Иисусым пикӣ: «Ипа уңипа̄тамси, налиҳпыси ныӷылгусиӷилӷӣм хўаңамның
         увыҳпагунъақңўа̄ңа».19 Малихся̄ҳтыт сыӷлыӷьюглютың кипулъхуснақ а̄пқуӷа̄қа̄т: «Хўаңаңўа̄?»20 Иисусым кӣмсиқӣ: «Налиҳси лъпыси қуля ма̄лӷук сӣпңалӷӣни, хўаңамнун малигулъюни сягныӷмун
         ныптыкаңа нықыкшаңлъяқ. 21 Иӷныӷа Югым туқуяҳқа̄гуқ Акузитыт Игақыхкат пинақнилъҳистун. Иўырңа сыӷлыӷўа̄ӷунақңӯқ
         та̄на ю̄к увыҳпагутилӷӣ Иӷныӷаның Югым! Итагнаӷнаяҳтуқ алъхыӷумаңисяқуми!»Атанӷым Ныӷыстилъҳа22 Ныӷӯтңулютың Иисусым тугука̄ нықыкшаңлъяқ. Игамсиқаюгвиклъюку Кияӷнық, а̄вгуӷлюку
         тунқуқӣ малихся̄ҳтыни. Пикӣ: «Тугулюку ныӷитыху, уна югусиқақа».23 Та̄хкын тугулюку қаю̄сиқ виномың ималык, игамсиқаюгвиклъюку Кияӷнық, тӯныхка̄ лъңитнун,
         қамахлъютың мыӷвика̄тақа̄т. 24 Иисусым пикӣ: «Уна а̄кўақа, та̄хун Кияӷныӷым акықуся̄ апыӷӣӷьяҳқа̄гуқ. Туқукума а̄кўа
         кӯвылъықуқ угля̄пихлъыӷӣнун югнун. 25 Ипа уңипа̄тамси, виномың алъя мыӷна̄нӷитуңа кынляңа аӷныӷми таўани виноӷраӷақ мыӷыхкумкун
         Атаныҳпагулъҳани Кияӷныӷым».26 Та̄хкын иляга̄н атуӷлюку, а̄нлютың Елеоным найӷаҳанун пикат.Иисусым А̄пқаңа Петырымун Налъюнқылъықнилюни27 Иисусым пикӣ: «Униқаӷа̄лъықаҳпысиңа қаюҳлъяк Акузитни Игақыхкани Кияӷнық пика̄гуқ:“Туқулъықақа пынъӣӷнӣҳта ынка̄м пынъӣӷыт миңиқылъықут”.28 Иўырңа киңуңаның уңуваҳтыстыкаңаңа Галилеямун агляқыстаҳлъықуңа сивухпысини».29 Петырым пика̄: «Унитықыҳна̄нӷитамкын қайўа илянка қамахлъютың қимагӯтыӷңа̄та!»30 Иисусым пика̄ Петр: «Ипа уңипа̄тамкын, унукун петухым қалӷилъыни алӷиҳтыстыхпына̄н
         налъюнқылъықаҳпыңа кытхўылъ пиңаюның».31 Иўырңа Петырым сягиқыпихлъюни пика̄: «Қайўа туқулгусиӷьяӷңа̄мкын, налъюнқынъа̄нӷитамкын!»
         Иляңиталъю қамахлъютың таўатын пика̄т.Иисус Юӷалӷӣ Гефсиманиями32 Ка̄лъютың таўавык атилъқылӷӣмун Гефсиманиямың, Иисусым пикӣ малихся̄ҳтыни: «Ақумитык
         та̄хун, юӷа̄малюңа».33 Петырлъю, Иаковлъю ынка̄м Иоаннылъю кылъқыхкӣ. Та̄хкын Иисус алиңрӯҳлъякыстақақлъю,
         сыӷлылӣҳлъякыстақақлъю. 34 Ынка̄м пикӣ: «Уңувасихка қивӷуҳлъягӯқ рыпалъ туқуяҳқа̄ҳлъюңа. Таўанлъюси кылыңалгусиҳтыңъа».35 Тазиңапиҳқа̄ӷлюни, нунамун сикмӯлъюни юӷақақ пилъыҳқалгукуми икфиқусиҳқани атуқыфқа̄н
         пиналюку. 36 Пикақ: «Авва, Ата̄й, сяңўа̄ қамахлъюку пияҳқақан. Аўӣтигу уна қаю̄сиқ хўаңамның, иўырңа
         хўаңа пиюкылъқа авылӷаӷлюку лъпык пиюкылъҳын пигу».37 Та̄хкын такуяқминики пиңают малихся̄ҳтыни, қава̄фтут. Петр пика̄: «Симон, қава̄зӣн?
         Ата̄сиҳақ афлъю тыҳуматкынъыӷмың аҳтуҳсигӯ?» 38 Та̄хкын пикӣ: «Кылыңатык, юӷаҳтык, нанӷӣқулъыңынӷитысқылъюси. Ипапыста̄қ таӷныӷак
         пияҳқа̄ӷңа̄ӷмык иўырңақун югусиқ кая̄туқ».39 Тазиңавык аглянқихлъюни юӷақақ та̄кут ата̄сит акузиткылъюки. 40 Такунқихсяқминики малихся̄ҳтыни, та̄ўа қава̄тңуфтут, қаюҳлъяк қавам сякниқыстыкаңи.
         Кукшиқыхкатлъю сямың пилъыҳқамың. 41 Пиңайӣткун такулюки пикӣ: «Та̄ўа қава̄ўақыстык, мыӷна̄лӣқыстык? Таўатынңам! Та̄ўа
         афлъю ка̄туқ, Иӷныӷа Югым увыҳпагусяҳқа̄ҳтуқ сыӷлыҳқыстынун. 42 Ныкывитык, иглыҳтылъта. Ысҳақаҳтыхуқун, ука увыҳпақутистыка!»Иисус Тугукаңат43 Иисус паниның акузималюку, Иуда ка̄ткақ, қуля ма̄лӷук сӣпнықлъюку малихся̄ҳтыт иляңат.
         Юлӷутыт малихтыка̄т, иляңи сявихпалиӷлютың, иляңи анагуталиӷлютың. Первосвященнигытлъю,
         апыҳтуӷикаюгытлъю Лӣлиҳтӯсяның, сӣванлъыӷытлъю каяхтыкӣт малихтысқылъюку Иуда. (Та̄на
         Иуда қуля ма̄лӷук сӣпнықлъюку малихся̄ҳтыт илякыхкаңат.) 44 Увыҳпагутистым пикақыхкаңи: «Ю̄к на̄ӷьяҳқақа тугунакыси, ынка̄м аӷуляқунъакыси кылыңакистылиӷлюку».45 Иудам ка̄туткылъюку нагныӷвиклъюку Иисус пика̄: «Апыҳтуӷиста!» Та̄хкын на̄қа̄. 46 Ынка̄м Иисус тугулюку нуқнықа̄т. 47 Иўырңа ата̄сим таўанлыңӯм сявихпани нусюглюку первосвященнигым қыпҳаҳтыля̄ӷа сигутңиӷаҳтыка̄.
         48 Та̄хкын Иисусым пикӣ: «Тугуяҳтуӷыстыңъа̄ сявихпахтӯмаҳпыси, анагутаҳтӯмаҳпыси никимқун
         ўаяӷнӣҳтыстун аюқлъюңа? 49 Аҳутаңа тамаҳа̄н апыҳтуӷӣқуңа Храмыми тугуңигатаҳпысиңа. Иўырңа таўатын пилъыҳпысигун
         Акузитыт Игақыхкат пилъҳит апыӷӣҳтыстаси».50 Та̄хкын қамахлъютың малихся̄ҳтыт унилъюку, қимагӯткат.51 Нукалъпигам малихтыка̄ Иисус қӣпаӷаӷмың сяпутақӣнаӷлюни. Тугукақсяқаңат 52 иўырңа сяпутани унитқаҳлъюку қимакақ амсикаӷми.Иисус Агӷистынун Агля̄скаңат53 Та̄хкын Иисус агля̄тка̄т Первосвященнигым мыңтыӷа̄нун. Первосвященнигытлъю, сӣванлъыӷытлъю,
         апыҳтуӷикаюгытлъю Лӣлиҳтӯсяның қамахлъютың таўантулъҳӣт. 54 Уявақа̄нлъюни Петырым малихся̄қа̄ Иисус дворыңанун Первосвященнигым мыңтыӷа̄н. Таўани
         кылыңакистыт акулңитхун ақумлюни уӷухсиқақ кынӷым мануңани. 55 Первосвященнигытлъю қамахлъютыңлъю агӷистыт туқутысюпихтыкаңат Иисус. Ынка̄м тахсиқлъиӷақлъюки
         югыт а̄пҳысқыхка̄т Иисус сямың анахусиматаңа. Иўырңа на̄лъкусимаңилңӯт туқутусиҳқамың,
         56 қаюҳлъяк угляпихлъыҳӣт тымңи иқлъыңиқуткыхка̄т Иисус, а̄пқӣтлъю алъякулъҳӣт.57 Та̄хкын иляңи югыт ныкывлютың иқлъыңиқуткыхка̄т Иисус, пикат: 58 «Нагаткақаҳпут хўатын пилӷӣ: “Уна Храм югыт улима̄ӷат на̄фқылъықақа. Ынка̄м пиңают
         аӷныӷыт атуӷлюки алъяның ныкыфтилъықуңа югым улима̄қынӷилъкаңаның!”» 59 Талўа та̄кутлъю апылъҳит алъякуткат.60 Первосвященнигым сивуңитхун ныкывлюни а̄птыка̄ Иисус: «Авуткилъҳитнун сямың пияҳқӣсӣн?»61 Иўырңа Иисус қа̄лъка̄маңилңуқ, кӣмсӣмаңилъкаңа. Первосвященнигым а̄плъя̄тақа̄: «Христосыңузӣн,
         Иӷныӷа Манигуӷақыхкымта?»62 Иисусым кӣмсиқа̄: «Та̄наңӯңа. Ысҳаҳлъықаҳси Иӷныӷа Югым ақумгалӷӣ аӷынқигныӷакун Аҳтуӷьяҳқа̄нӷилъылгым.
         Ысҳаҳлъықаҳсилъю тагилӷӣ қилягым қиляўа̄ӷитхун!» 63 Первосвященнигым а̄ткани пӣглюки пикақ: «Лӣсимакыстыңисяӷңа̄мта лъӣҳтукут! 64 Нагатаҳси сыӷлытун акузилӷӣ, Кияӷныӷунилӷӣ. Натын лъпыси агӷиткыстыху?» Агӷилъҳат
         ата̄сӣҳтыкақ, қамахлъютың туқусяҳқа̄ника̄т.65 Та̄хкын иляңита қысиқука̄т Иисус, хина̄ ся̄плъюку тыңлюхпага̄тақа̄т. А̄птыка̄т: «Ӯкналиқистыңукувык,
         уңипа̄тикут китум тыңлюхтатын?» Та̄хкын кылыңакистыт тугулюку қасяҳта̄тақа̄т.Петырым Налъюнқыхкаңа Иисус66 Петр паниның қакма мануӷамылъюку, ата̄сиқ аӷнаӷақ первосвященнигым қыпҳаҳтыңа тагикақ.
         67 Ысҳақа̄ Петр уӷухсилӷӣ. Лӣсюқсямигу пика̄: «Лъпыклъю Иисусымыткаюгӯтын Назаретыӷмӣми».68 Иўырңа мысиӷақақ: «Налъюкақа̄ сямың пӣқсин талўа лӣгикынӷитақа сямың пикатын». Та̄хкын
         Петр агляӷақуқлъю амигмун а̄налюни, петух қалӷиқақ.69 Аӷнаӷа̄м қыпҳаҳтым ысҳаӷьямигу алъямың таўанлыңӯт пикӣ: «Уна ю̄к та̄кут иляка̄т!»
         70 Иўырңа Петр мысиӷаӷля̄тақақ.Мулюнӷитуқ ныкывӷалъҳӣт пика̄т Петр: «Мысиӷаҳпагниңитутын, та̄кут иляка̄тын қаюҳлъяк
         лъпыклъю Галилеяӷмӣңӯтын».71 Та̄хкын Петырым сӣңвалъяӷмың пикӣ: «Иқлъыңиқңукума Кияӷныӷым аӷью̄ӷлиңа! Налъюкақа̄
         ю̄к акузиткыхкыси!» 72 Лыган ныпӣҳтуқ петухым қалӷилъыни алӷиқа̄. Таўани Петырым нықа̄тка̄ Иисусым хўатын
         пилъҳа: «Петухым қалӷилъыни алӷиҳтыстыхпына̄н налъюнқылъықаҳпыңа кытхўылъ пиңаюның».
         Та̄хкын қия̄ӷўаҳлъякақ.

Пилатым А̄пқуӷа̄қаңа Иисус151 Аҳтаӷақӣнаӷьягу первосвященнигытлъю, сӣванлъыӷытлъю, апыҳтуӷикаюгытлъю Лӣлиҳтӯсяның,
         қамахлъютыңлъю агӷистыт қырңуӷуткат агӷинъалютың. Та̄хкын Иисус асиҳқыслъюку агля̄лъюку
         Пилатымун, тӯныхка̄т лъңанун. 2 Пилатым а̄птыка̄: «Иудеит умӣлъката̄н?» Иисусым кӣмсиқа̄: «Лъпык ысҳа умӣлгуникывңа».3 Первосвященнигыт угля̄пихлъыҳӣның алъя̄ҳӣнаӷның анахуника̄т. 4 Пилатым а̄плъя̄тақа̄: «Кӣмсӣткаҳқӣсӣн? Наганъыӷисикӣ угля̄пихлъыҳӣның алъя̄ҳӣнаӷның
         анахунъикаңатын?»5 Иўырңа Иисус сямың пимаңиткақ ынка̄м Пилат сяӷӣӷаюкақ.Пилатым Туқутыснақыхкаңа Иисус6 Тамаҳа̄ни Пасхам Нықынӷаҳқылъҳани, Пилатым а̄ныстақыхкаңа ата̄сиқ анусимиңлъяӷақ югыт
         накмикыхка̄т. 7 Та̄ўаңуқ Варавва анусимиңлъяӷвигмылңуқ, малигулъюни иляңитнун югнун юхтаӷа̄тақақ сыӷлылӣҳқӣҳлъягми.
         8 Юлӷутыт тагилютың Пилатымун а̄ныстысқыхка̄т ата̄сиқ анусимиңлъяӷақ таўатын пӣқылъҳатун.
         9 А̄птыкӣ: «А̄ныстысюгыстыхӯ Иудеит Умӣлгат?» 10 Пилатым лӣсимакңўа̄қаңи первосвященнигыт ақинаклъюку Иисус тагитңукаңат лъңанун.11 Первосвященнигыт а̄ҳқутақыхкӣт юлӷутыт Варавва а̄ныстысқылъюку авылӷаӷлюку Иисус.
         12 Пилатым юлӷутыт а̄плъя̄тақӣ: «Сянақсикунми умӣлъкынъӣқыхкыси Иудеянун?»13 Акилӷӯкат: «Қақӯраҳтыстигу!»14 Пилатым а̄птыкӣ: «Сяңан, сямың сыӷлыӷмың пима̄?» Иўырңа игляхта̄ӷалъютың акилӷӯкат:
         «Қақӯраҳтыстигу!»15 Ынка̄м Пилатым ыфқуҳсюглюки юлӷутыт, а̄ныстыка̄ Варавва. Та̄хкын Иисус кахсягмихтыслъюку
         тӯныхка̄ пилъюўаҳтынун қақӯрӣсқылъюку.Пилъюўаҳтыт Лыгасӣӷўа̄ткыхкаңат Иисус16 Пилъюўаҳтыт итҳутка̄т Иисус умӣлгым мыңтыӷа̄нун (атилъқылӷӣ Претория). Та̄хкын пилъюўаҳтылӷутытың
         қырңуҳтыкӣт. 17 Иисусымун а̄тыстыкахкыт ысныгрукыхтак аткуя̄ӷык. Сикуҳлъюгмың қаҳпаңлъяӷлюку а̄тыстыка̄т
         на̄сқўакун. 18 Та̄хкын лыгасӣӷўа̄ткыхка̄т: «Қӯлваӷамкын лъпык Умӣлгат Иудеит!» 19 Унаҳсӣӷўаӷмың на̄сқўакун анагулыӷлюку, қысиқулюку, мануңакун сыгысқуҳлъютың қуңуҳфикыхка̄т.
         20 Лыгасӣӷўа̄ткынъыӷмың та̄қсямыхтыху ысныгрукыхтак аткуя̄ҳӷык матаҳлъюкык лъңан катам
         а̄ткӣ а̄тыстыкӣт. Та̄хкын а̄нутка̄т қақӯраӷналюку.Иисус Қақӯрақаңат21 Тумыни та̄кўани налъяқа̄т ю̄к, а̄тқылӷӣ Симонымың, Киринеяӷмӣ, атаңат Александрым,
         Руфым. Накын қантаӷаның тагиңуфтуқ Иерусалимымун. Пилъюўаҳтыт қылӷутка̄т Симонымун
         уямигысқылъюку Иисусым қақӯра̄. 22 Иисус агля̄тка̄т Голгофамун. (Голгофа хўатын писӣгуқ: «Югым На̄сқўан Ныңа».) 23 Таўани тӯныхка̄т виномың смирнамың акумыхкамың, иўырңа Иисусым иҳсякыхка̄. 24 Та̄хкын пилъюўаҳтыт қақӯраӷьямыхтыху атыҳтӣра̄ӷулъюки а̄ткӣ тугуляқӣт.25 Қақӯрақақыхкаңат уна̄ңулюку стаманың иңлюлыккылъя̄гми. 26 Қақӯра̄кун ныкыхтыка̄т авуткилъыҳтың игақңалӷӣ хўатын: «УМӢЛГАТ ИУДЕИТ».27 Ма̄лӷуклъю ўаяӷнӣҳтык қақӯрақахкыт, ата̄сиқ Иисусым аӷынқигныӷакун, а̄лъҳа сяӷумигныӷакун.
         28 Акузитыт Игақыхкат хўатын пилъҳат апыӷӣҳтуқ: «Илялъкӣткақыхкаңат сыӷлытун пистынун».29 Югыт наӷуҳлъыҳӣт на̄сқутың уфсюгусимӣта лыгасӣӷўа̄ткыхка̄т Иисус: «Сыӷлыҳалык, лъпык!
         Храм на̄фқылъюку ныкыфсяҳқақңукувгу пиңают аӷныӷыт атуӷлюки, 30 сяңан югулилютын лъпынун қақӯрамың укигнаниҳсин?»31 Первосвященнигытлъю, апыҳтуӷикаюгытлъю Лӣлиҳтӯсяның лыгасӣӷўа̄ткыхка̄т Иисус, илятың
         пикӣт: «Югулӣқӣ иляңит нақам лъңаның катам югулипагниңитуқ! 32 Христос, Умӣлга Израилым, укигли ма̄тын қақӯрамың, ынка̄м ысҳапаглюку ухпықылътыху».
         Қақӯралгутыхкынкалъю сыӷлықӯқа̄к.Туқулъҳа Иисусым33 Та̄хкын қамахлъюни нуна мамлыҳқўа̄кақ аӷныӷым қука̄ның кынляңа пиңаюнункылъя̄гмун.
         34 Таўани пиңаюмикылъя̄гми Иисус акилӷӯҳлъякақ: «Элои, Элои, лама савахфани?» хўатын
         писиқ: «Кияӷнымни, Кияӷнымни, сяңама унисиңа?»35 Иляңита югыт ныкывӷалъҳӣт нагалъюку пикат: «Нагатаҳтыкқун, Илия туқлъюӷаӷа̄!» 36 Ю̄к ата̄сиқ ақфақуқақ мысиқаюгмың. Та̄хкын ныплъюку қуўа̄лӷӣмун виномун унаҳсӣӷўаҳқун
         ныкыхлъюку ныңугутка̄ Иисусымун мылюгрӣсқылъюку. Пикақ: «Ўӣнтаку, ысҳапака̄лътыху
         Илиям ӣксяҳтуӷақся̄ӷа̄ қақӯрамың!»37 Та̄хкын Иисус араҳлъяглюни туқукақ.38 Храмымылңуқ сяфка̄ӷун малӷуҳқыхкақ, пӣкақ пикыхкын канавык. 39 Пилъюўаҳтыт умӣлўа̄ӷита қақӯрам мануңанилңӯм, ысҳапагьямигу Иисус таўатын туқулӷӣ,
         пикақ: «Ипапыста̄қ уна ю̄к Иӷнықума̄гу Кияӷныӷым!»40 Аӷнам иляңи уяваның ысҳапакат. Таўантыфтут Мария, Магдалаӷмӣ, Саломиялъю, Мариялъю
         на̄ңат уюқлъӣм Иаковым, Иосийемлъю. 41 Иисус, Галилеямылъюку та̄кут аӷнат малихся̄қақыхкаңатлъю, каюсӣткақыхкаңатлъю. Иляңилъю
         аӷналӷутыт таўанлыңӯт, малигулъютың лъңанун Иерусалимыткат.Лъивылъҳа Иисусым42-43 Та̄ўаңуқ ю̄к, а̄тқылӷӣ Иосифымың Аримафеяӷмӣ, сӣвакумта̄қ иляңат агӷистыт. Лъңанлъю
         утақаңукаңа пӣнлилъыҳқа̄ Атаныҳпагулъҳа Кияӷныӷым. Хўаникуягу, Ята̄ҳқылъҳым Аӷныӷани,
         сивуңӣҳа̄ни Субботам, тытугнаниӷлюни Пилатымун пилюни туңсиқа̄ Иисусым югусӣ. 44 Пилатым сяӷӣӷаягутка̄ нагақуӷлюку Иисус туқулӷаҳтӯманилюку. Ынка̄м пилъюўаҳтыт умӣлўа̄ӷат
         тахсиӷлюку а̄птыка̄: «Лъя̄ӷа̄н Иисус туқулӷаҳтӯма̄?» 45 Умӣлўа̄ӷмың лӣгиксямигу Иисусым туқулъҳа, Иосифымун тугусқыхка̄ югусӣ. 46 Ынка̄м Иосиф тукфиӷияҳтуқақ қатылӷӣмың қӣпаӷаӷмың лъивыӷьяҳқанун атуқақыхкымыхның.
         Та̄хкын ӣклъюку югусӣ қақӯрамың, ӣмгутка̄ қӣпаӷаҳқун. Та̄ўаңуқ уйӷагрукута̄ҳлъяк сяниминың
         илютмун ля̄кақ лъӣвӷулюни. Таўавык югусиқ канаҳтыка̄. Та̄хкын уйӷагрухлъяк улъҳитаҳтақа̄
         лъӣвӷым па̄йңанун. 47 Мариям Магдалаӷмӣм, Мариямлъю Иосийем на̄ңан ысҳапака̄к нагун Иисус лъиматаңа.

Иисусым Уңувалъҳа Туқулъыӷмың161 Суббота алъпагьян Мария, Магдалаӷмӣ, Мариялъю на̄ңа Иаковым, Саломиялъю, тыпыңлъя̄сиңыхкат
         Иисусым югусӣ аңиҳналюку. 2 Сивулӣм аӷныӷани неделям, уна̄ңупихлъюку сиқинық пӣтыкыста̄люку лъивыҳтыкат. 3 Тумыми та̄кўани а̄пқуӷўа̄ӷуткат: «Китумңам улъҳитаҳта̄нъақилъю уйӷахлъягмың лъӣвӷым
         па̄йңанилңуӷмың?» 4 Та̄хкын сивухсялӷӣмың уйӷахлъяк аўитңўа̄ӷлюни аюқыфтуқ. 5 Лъивыӷмун итыӷлютың ысҳақа̄т нукалъпигақ қатылӷӣмың аткуя̄лык ақумгалӷӣ аӷынқигныӷани.
         Аӷнат ынңа̄талъ сяӷӣӷаюкат.6 Нукалъпигам пикӣ: «Сяӷӣӷаюхпынаси, лӣсимакамси ива̄ңўа̄ҳси Иисус Назаретыӷмӣ, қақӯрақа̄ялӷӣ.
         Хўа̄нъыӷитуқ, уңуваҳтыстыка̄гуқ! Ысҳақаҳтыхуқун, хўагун лъикақсяӷа̄т. 7 Уңипа̄сяҳтуҳтыки малихся̄ҳтыңи, Петырлъю, ага Галилеямун сивулъха̄ӷума̄қ пинақнилъыӷмитун.
         Та̄гани ысҳаҳлъықаҳси».8 А̄нлютың анагнӣқат лъивыӷмың, қаюҳлъяк кукшагьюгумаӷмың алиңрӯӷулӷӣт, рыпалъ уңылыхлъютың.
         Талўа кина алңунак сямың пимаңилъкаңат, қаюҳлъяк алиңрӯӷулӷӣт.Иисусым Алӣӷвикыхкаңа Мария Магдалаӷмӣ9 Сивулӣм аӷныӷани неделям, уна̄ңупихлъюку Иисус уңувақа̄лӷӣ туқулъыӷмың. Алӣӷвиксюхўа̄қа̄
            Мария Магдалаӷмӣ. (Аӷнамың та̄хкын а̄ныстыкақыхкаңи ма̄ӷраӷвинлык туӷныӷа̄т.)10 Уңипа̄сяҳтуқӣ лъңанисялӷӣт қивӷумалюки, қиямалюки.11 Иўырңа уңипа̄систың Иисус уңува̄манилюку туқулъыӷмың, лъңанунлъю ысҳа̄манилюку ухпықумаңилъкаңат.Иисусым Алӣӷвикыхкык Ма̄лӷук Малихся̄ҳтык12 Та̄м киңуңаның Иисусым алъяңулюни алӣӷвикыхкакык ма̄лӷук малихся̄ҳтыгни, навык пималюкык.13 Утыӷниӷлютык уңипикаткақсяқаңит илятың иўырңа ухпықумаңилъкыхкыт.Иисусым Алӣӷвикыхкаңи Қуля Ата̄сиқ Сӣпнықлъюку Малихся̄ҳтыни14 Та̄м киңуңаның Иисусым алӣӷвикыхкӣ қуля ата̄сиқ сӣпнықлъюку малихся̄ҳтыни ныӷӯсималюки.
            Аӷью̄қӣ ухпықинӷитылъҳитныңлъю, айгуӷикылъҳитныңлъю ысҳа̄ткат лъми уңуваҳтыстылъыӷми
            киңуңаның.15 Пикӣ: «Аӷуляқлъюси нунатаҳа̄нун тамаҳа̄нун уңипақитыки Пинилӷӣт Уңипат тамаҳа̄нун
            югнун.16 Кина алңунак ухпықилӷӣлъю, крестилӷӣлъю югулилъыңьяҳқа̄гуқ. Иўырңа кина алңунак ухпықинӷилңуқ
            аӷью̄лъыңьяҳқа̄гуқ сыӷлыҳқылъыӷминун.17 Ухпықат алъя̄ҳлъюхўаҳтилъықут лӣгикысқылъюку аҳтуӷьяҳқа̄нӷилъыҳтың Кияӷныӷмың пиңутаңа.
            Ынка̄м атымкун а̄нысқуҳлъықӣт туӷныӷа̄т югның; акузилъықут алъястун улюстун;18 тугусяӷңа̄ӷмың нымыӷьямың, налиӷмың мыӷьяӷңа̄ӷмың туқуналӷӣмың сяна̄нӷитут; қинуюлӷӣт
            ся̄фныӷмыхтыки на̄лъҳулъықут».Иисусым Маюлъҳа Қилягмун19 Атанӷым Иисусым малихся̄ҳтыни алыҳқуныӷмың та̄қсяки, Кияӷныӷым маюҳтыстыка̄ қилягмун,
            ынка̄м ақумыхкақ Кияӷныӷым аӷынқигныӷакун.20 Та̄хкын малихся̄ҳтыт аӷуляқлъютың тамаңанун уңипақикат Пинилӷӣның Уңипаның. Атанӷым
            қыпҳалгусиқӣ, ипапиҳқыстыка̄лъю уңипақ алъя̄ҳлъюхўаҳтистылъыӷмикун. Аминь.

11-2 Аңылъымни Феофил Углялӷӣм югым игақуқақӣт таўатын пилъҳыт акулымнъи. Игақуқӣт та̄куңӯт
         ата̄сит нагақуқапут ысҳапаканың таўатын пилъҳистун има пӣнлилъҳитның. Лъңиталъю қыпҳа̄ткақа̄т
         Кияӷнық уңипақылъыӷмыхтыхун уңипақ Христосымың аюқылӷӣ. 3 Нагаткақанка апылъҳит, атиҳтуӷўа̄қақанкалъю игақулъҳит пӣнлилъҳитның. Ынка̄м игақуӷьюганка
         лъпынун таўатытңўа̄ӷлюки пилъҳистун. 4 Таўатын лӣсимакылъықатын ипаңутаңи тама̄кут апыҳтӯткат лъпынун.Иоанным Крестителым Алъхылъҳан Апылъҳа5 Ирод умӣлъкыңъулюку Иудеям, тама̄нтыфтуқ священник, а̄тҳа Захария. Қыпҳалгуткыхкаңи
         священнигыт атилъқылӷӣт Авия священнигыт. Нулиҳан а̄тҳа Елизаветаңӯқ, Аароным киңунӷан
         священнигым панига. 6 Кияӷныӷмун ылъқуӷутңалютык кияҳта̄ӷык. Қа̄ткыпихтыкаңик Атанӷым қылӷусӣлъю, Лӣлиҳтӯсӣлъю,
         авутңинъалютык. 7 Та̄ўаңинақ таӷнуҳӣлңӯк, қаюҳлъяк Елизавета қумиңыпагниңилңуқ, таўавыклъю қамахлъютык
         сӣванлъыӷуҳтыкак.8 Ата̄сими аӷныӷми, Захария, қыпҳа̄малӷӣ Храмыми, қаюҳлъяк Авиям священнигыт қыпҳалъыҳқа̄т
         ка̄лъҳӣ. 9 Наңаӷныӷмың пилъҳистун священнигыт атыҳтӣра̄лъыҳқун накмикыхка̄т Захария. Ынка̄м итыӷлюни
         Атанӷым Храмыңанун паныӷрыӷақақ фимиамымың. 10 Таўани афлъюңани фимиамымың паныӷрыӷалъҳым, қакма юлӷутыҳлъягыт юӷа̄тыт. 11 Таўани Атанӷым яқулган алӣӷвикыхка̄ ныкывӷаӷми аӷынқигныӷанилъюни аҳқыфиган фимиамым.
         12 Захария упуқақ ысҳаӷьямигу яқулык, алиңрӯҳлъякақлъю. 13 Иўырңа яқулгым пика̄: «Алиңыхпынаң Захария, юӷаҳтын нагақулъыңума̄т. Нулӣҳпык Елизаветам
         иӷныңунъақңўа̄тын, атиҳлъықан Иоаннымың. 14 Ынка̄м қуяҳлъяхлъықутын, углямлъю қуякылъықа̄т алъхылъҳа, 15 қаюҳлъяк лъңа қыпҳаҳтыкыҳлъяхлъықа̄ Атанӷым. Мыӷьяҳқа̄нӷитуқ виномың, налиӷмың сю̄мналӷӣмың
         ақимлымың, имиӷңаяҳқа̄гуқлъю Аглыӷналӷӣгның Таӷныӷагның талўа алъхылъҳилъюни. 16 Израилыӷмӣлӷутытлъю утыҳтысқуҳлъықӣ Атаныӷмун Кияӷныӷитнун. 17 Лъңа сивуклъюни қыпҳаҳлъықуқ, та̄хкын Атанық қыпҳаҳлъықуқ. Лъңа ата̄сигның таӷныӷалгулъықуқлъю,
         аҳтуӷьяҳқа̄нӷилъылгулъықуқлъю ӯкналиқистытун Илиятун. Атанун сюмыҳтаӷа̄ткысягутыслъықӣ
         авақутӣт, қа̄ткусигалңӯтлъю налъҳусяӷнақңўӣ пыҳқинылъыӷмун Кияӷныӷым ылъқуӷутңалъҳанун.
         Ынка̄м ята̄ҳқылъықӣ югыт Атанӷым тагилъыҳқа̄нун».18 Захариям пика̄ яқулык: «Натын лӣсимакылъықсикун апылъҳын? Нанывгаҳлъягума̄ңа, нулиҳқалъю
         аӷналъқўа̄лӷӣ».19 Яқулгым пика̄: «Гавриилыңӯңа, ныкывӷалӷӣ Кияӷныӷым наю̄тңалъҳани. Лъпынун каяхта̄гуңа,
         уңипа̄сяҳтӯгамкын хўакын пинилӷӣмың уңипа̄мың. 20 Нагатаҳтын, та̄ўа акузинаниӷнақутын кынляңаңын а̄пылъимни лъпынун апыӷӣҳтӯтылъҳитнун,
         қаюҳлъяк ухпықынӷилъкытын акузитынка, апыӷӣӷьяҳқат пилъыҳқӣт ка̄ската».21 Югыт утақӣлӷӣт Захариямың сюмыҳтаӷақат сяңами мулю̄ҳлъягутаңа Храмыми. 22 А̄ньялӷӣми алыҳқуҳпагниңиткӣ, ынка̄м лӣгикыхка̄т ысҳаўа̄ӷуманилюку Храмыми. 23 Ынка̄м қыпҳалъыни апыӷӣӷьямигу ныминун агляқақ.24 Мулюнӷитуқ та̄кут аӷныӷыт киңуңитның нулиҳа Елизавета қумиңыхкақ, ынка̄м талъимат
         танқит а̄наниқақ хўатын пимаӷми: 25 «Қынўатлъю Атанӷым наңлъыгьягута̄ңа, иқита̄ кайңусяӷа̄тылъқа таӷнуҳаңынӷитылъымның».Иисусым Алъхыӷнақылъҳан Апылъҳа26 Аӷвинлӣтаңани танқим Кияӷныӷым каяхтыка̄ яқулык Гавриил Назаретымун, Галилеямылңуӷмун.
         27 Югмун атуқысимаңилңуӷмун аӷнаӷаӷмун, а̄ңӷутнуқамун Иосифымун, киңунӷанун Давидым.
         Югмун атуқысимаңилңӯм аӷнаӷа̄м а̄тҳа Марияңуфтуқ. 28 Яқулгым такулюку пика̄: «Ныкыхмылъық лъпынилъи! Атанӷым накмикума̄тын аӷнат акулңитның».29 Иўырңа Мариям сыӷлылӣӷуткыҳлъяка̄ нагалъюку таўатын пилъҳа, сюмыҳтаӷа̄ткыхка̄лъю сяңами
         таўатын қуякутни. 30 Яқулгым пика̄: «Алиңыхпынаң Мария, қаюҳлъяк ыфқуӷнаҳтутын Кияӷныӷми. 31 Нагатаҳтын, та̄ўа қумиңнақңӯтын, иӷныңылъықутын ынка̄м атиҳлъықан Иисусымың. 32 А̄ңылъықуқ, атиӷьяҳқа̄гуқлъю Иӷныӷа Кияӷныҳлъягым; ынка̄м Атанӷым Кияӷныӷым умӣлгуҳтыслъықа̄
         сивунӷатун Давидытун. 33 Иглыӷутилъықуқ Иаковым киңунӷитның Израилыӷмӣның қӯнпырухлъяк; Атаныҳпагулъҳалъю кынлыңитуқ».34 Мариям пика̄ яқулык: «Натын уна пияҳқа̄ўа югмун атуқысигалңӯңа?»35 Яқулгым пика̄: «Аглыӷналӷӣм Таӷныӷам такулъықа̄тын, ынка̄м Кияӷныӷым аҳтуӷьяҳқа̄нӷилъҳан
         таӷныӷаңулъҳӣстун алъкўа̄ҳлъықа̄тын. Та̄на апалъюқлъюку таӷнуҳақ аглыӷнаҳлъықуқ а̄тқысяҳқақа̄лъю
         Кияӷныӷым Иӷныӷа. 36 Нагатаҳтын, илякўа̄ӷын Елизавета, аӷналъқўа̄ҳлъяглюни қумиңума̄қ, иӷныңнақңӯқ. Уна
         хўа̄ аӷвинлӣтка̄ танқиқ, пӣқсяқаңат аваңинъилюку, 37 қаюҳлъяк Кияӷныӷми сяңўа̄ қамахлъюни пияқнӣтуқ».38 Мариям пика̄: «Та̄ўа хўаңа, Атанӷым қыпҳаҳтыка̄ңа; лыган таўатын пинақнилъыҳпытун
         апыӷӣҳа̄қ». Та̄хкын яқулгым унитка̄.Мария Ля̄лиҳлъыҳӣ Елизаветамун39 Мулюнӷитуқ Мария, ята̄ҳқылъюни та̄юҳқымъың агляқақ ныҳлъягмун, акулңитнилңуӷнун қымилӷутңан
         Иудеям. 40 Мария ка̄лъюни Захариянкунун итыӷлюни қуякыхка̄ Елизавета. 41 Лыган Елизаветам нагақуӷа̄ Мариям қуякилъҳа, таӷнуҳақ қумига қапшагаҳтыкақ, Аглыӷналӷӣмлъю
         Таӷныӷам имиқа̄ Елизавета, 42 игляхтулюни пикақ: «Қуястыка̄гутын акулңитни аӷнат, қуястыка̄гуқлъю таӷнуҳақ иӷнияҳқан!
         43 Қӯлвалъыңыпыста̄ҳтуңа қаюҳлъяк Атаныӷма на̄ңан ля̄лиҳфикыхкаңаңа! 44 Лыган қуякилъҳын нагақуӷақа, таӷнуҳақ қама қуям қапшагаҳтуқ. 45 Қуянаҳалык Атанӷым акузитаңа ухпықыхкын апыӷӣҳлъықнилюку лъпынун!»Мария Иляга̄ткун Усюқилӷӣ46 Мария пикақ:«Уңувасигма усюқа̄ Атанық,47 таӷныӷахкалъю қуяҳлъягӯк Кияӷныӷми, Югулиӷистымни,48 қаюҳлъяк лъңан ысҳаӷлюңа накмика̄ңа,укалиҳпигақ қыпҳаҳтыни.Хўакын кынлыклъюку югым киңулӣӷа̄м қамахлъюни атиӷьяҳқақа̄ңа қуястыка̄люңа,49 қаюҳлъяк Аҳтуӷьяҳқа̄нӷитыҳлъягым Кияӷныӷым апыӷӣӷутыҳлъяга̄ңа. А̄тҳа аглыӷнаҳтуқ.50 Наңлъыкақа̄ ю̄к қамахтыңъўа̄ӷлюку лъңаның талъюқилӷӣ, киңулӣӷаӷның тӯңлиҳӣтнун.51 Икнақыпихлъыӷӣкун аҳтуӷьяҳқа̄нӷилъыӷмикун кая̄лъқақӣ қука̄юхлъыҳӣт сюмыҳтаӷалъыӷмыхтыхун.52 Умӣлыхлъягыт атыҳтақӣ ақумутӣтның, ынка̄м қӯлваӷақӣ укалиҳпига̄т.53 Ияталӷӣт нықнилӷӣмың кыпсюҳтақӣ, ынка̄м аклъюңилңӯт аӷуляқыстақӣ аваңунаки.54 Каюсиӷақӣ қыпҳаҳтыни Израилыӷмӣт, қаюҳлъяк наңлъыхталӷӣ,55 Авраамымунлъю, киңунӷанунлъю қӯнпырухлъяк акықылъыӷмитун сивуныпут».56 Мариям наюқыхка̄ Елизавета пиңают танқит, та̄хкын ныминун агляқақ.Алъхылъҳа Иоанным Крестителым57 Елизаветам иӷнилъыҳқа̄ ка̄лъюни, иӷныңыхкақ. 58 Увилиӷныӷиталъю, налъықлъӣталъю нагақуӷлюку Атанӷым наңлъыкыҳлъялъҳа Елизавета, қуякусяҳтуқа̄т.
         59 Пиңаюның иңлюлык аӷнық атуӷлюку югыт тагиляӷа̄ткат обрезаналюку таӷнуҳақ, атиӷнақсяӷа̄тлъю
         Захариямың, атаңан а̄тҳаның. 60 Иўырңа на̄ңан пикӣ: «Нака̄, а̄тҳа Иоанныңӯқ».61 Югыт пика̄т: «Налиҳӣт налъықлъиҳатын та̄хкын а̄тҳитут». 62 Та̄хкын апақумың атаңа а̄птыка̄т китумың атиӷнақутаңа.63 Захария игаӷьяҳқамың туңсиӷлюни, игақыхка̄: «А̄тҳа Иоанныңӯқ». Таўанлыңӯт қамахлъютың
         алъя̄ҳлъюхўаӷьюкат. 64 Таўаниңинақ Захария акузияқлъыгуҳтыкақ, усюқыхка̄лъю Кияӷнық. 65 Қамахлъютың увилиӷныӷит талъюӷьюкат. Иудеями уңипақ миңитка̄т югнун тама̄ни кияҳлъыҳӣнун
         акулңитни қымит. 66 Қамахлъютың нагақӯткат таўатын пилъыӷның сюмыҳтаӷа̄ткылъюки пикат: «Таӷнуҳақ уна сястыңунақңўа̄туқ
         аңликуми?» Қаюҳлъяк ипа налъюнӣтка̄лӷӣ Атанӷым аҳтуӷьяҳқа̄нӷилъҳа лъңанилңуқ.Захариям Ӯкналиқылъҳа67 Иоанным атаңа Захария, Алыӷналӷӣм Таӷныӷам имиӷлюку ӯкналиқыхкақ:68 «Йықай усюқылътыху Атанық Кияӷныӷа Израилым, қаюҳлъяк итымусяҳтуӷӣ юни.69 Ята̄ҳқутӣлъю Югулиӷистыҳлъягмың, қыпҳаҳтыми Давидым киңунӷаның.70 Таўатын ныӷиӷлюку акықика̄гуқ аглыӷналӷӣтхун ӯкналиқистымикун,71 югулияҳқа̄люта аңуямнъың, тамаҳӣтныңлъю угумикистымнъың.72 Нагныӷуткақа̄ наңлъыхталъыни сивунымнъун, апыӷӣҳлъықнилюкулъю аглыӷналӷӣ акықусяни.73 Акықусяңлъяқа̄гуқ сивунымнъун Авраамымун.74 Акықӣлъю югулилъықнилюта аңуямнъың, ынка̄м қыпҳа̄лъықаҳпут алиңыхпына̄мта аңуямнъың,75 тӯнңўа̄ӷлюта лъңанун, қа̄ткулъюталъю пиюкылъҳанун уңувалъыҳпут қамахтӣлюку.76 Ынка̄м лъпык таӷнуӷамни, атиӷьяҳқа̄гутын ӯкналиқистыңа А̄ңыпихлъыҳӣм Кияӷныҳлъягым.Каяхнақңўа̄тын сивутҳулъюку Атанық ята̄ҳқысқылъюки югыт тугуклъӣсқылъюку тагикан.77 Уңипа̄лъықа̄тын Кияӷныӷым юги югулилъыӷмың сыӷывутилъҳакун сыӷлыҳқылъҳитның,78 қаюҳлъяк Кияӷныҳпут наңлъыхтаҳлъяхтуқ.Каяхлъықа̄ Югуӷлиӷиста, лъңа сиқинӷым пӣтыкысталъҳатун аюқсяҳқа̄гуқ79 қилягмың кукыхналюки тама̄кут кияҳлъыҳӣт таӷныӷаңутылъҳанилңӯт туқулъҳым,маӷьяҳқуӷналюта тӯмңанун ныкыхмылъҳым».80 Таӷнуҳақ аңликақ, икнақуҳтыкақлъю таӷныӷамикун. Килга̄ниткақ кынляңа уңипаӷьяҳтулъыӷминун
         Израилыӷмӣнун.

Алъхылъҳа Иисусым21 Киңуңаның Иоанным алъхылъҳан, тама̄ни пилъыӷни Римым Умӣлыхпига̄н Августым, қылъқа̄
         ю̄к қамахтыңъўа̄ӷлюку, а̄тҳит игақыстысяҳтӣсқылъюки игалӷутмикун. Таўатын пистыкӣ
         кысналюки югыт угляҳталяңит иглыӷуткаминилңӯт нунани. 2 Та̄на сивулиҳпига̄лӷӣ югмың кыстилъық, Квириний правителкыңъулюку Сириям. 3 Қамахтыңъўа̄ӷлютың югыт лъмың катам алъхыӷвигмыхнун агляҳтӯткат атытың игақысқылъюки.4 Назаретымың, Галилеямылңуӷмың, Иосифылъю аӷуляқыхкақ Вифлеемымун, Иудеямылңуӷмун,
         умӣлгым Давидым алъхыӷвиганун. Тама̄вык пика̄лӷӣ қаюҳлъяк киңунқыхкаңа Давидым. 5 Иосифым атыни игақыстысяҳтуқа̄, нулӣҳқани Мария кылъқылъюку, ақсялӣҳлъюни аюқылӷӣ.
         6 Тама̄нсималюкык иӷнияҳқа̄ҳтыкақ. 7 А̄нтыка̄ иӷнықсюхўа̄ни, ынка̄м қӣпаӷаҳқун ю̄ңӣлъюку, аҳсюка̄ ныҳқуситагныкун, қаюҳлъяк
         ныкаҳқӣлңӯк ақылъқалӷутами.Пынъӣӷнӣҳтытлъю, Яқулгытлъю8 Унугми таўани, нунивагми пынъӣӷнӣҳтыт афлъыңакиңулӷӣт пынъӣӷмыхның. 9 Атанӷым яқулган алӣӷвикыхкӣ, ниӷуҳқылъҳанлъю Атанӷым кукыхтыкӣ, ынка̄м алиңрӯӷутыҳлъякат.
         10 Яқулгым пикӣ: «Алиңыхпынаси нагатаҳтык, пинилӷӣмың уңипа̄мың тагитақамси қуянапихлъыҳӣмың
         югнун тамаҳа̄нун. 11 Аӷныӷми хўани лъпысинун алъхыӷақуқ Югулиӷиста, ныҳлъягани Давидым, Христосыңӯқ Атанық.
         12 Хўатын лӣсимакылъықаҳси; ысҳаҳлъықаҳси таӷнуҳақ қӣпаӷаҳқун ю̄ңӣлъюни, аҳсюгңа̄қ ныҳқуситагныкун».13 Нӯскаган илятқаҳта̄ткат яқулыгмун қилягым пилъюўаҳтылӷутыҳлъяги яқулылӷутыт, усюқыхка̄т
         Кияӷнық, пикат:14 «Усюқнаҳалык Кияӷныӷмун,қилягым ӯсқалъыҳпига̄нилңуӷмун,ныкыхмылъылгулитлъю нунамылңӯт ыфқуқыхкӣ!»15 Яқулгыт маюҳтӯсята қилягмун, пынъӣӷнӣҳтыт лъңитның пикат: «Вифлеемымун ысҳаӷьяҳтӯлътыху
         таӷнуҳақ алъхылӷӣ, Атанӷым лӣсимакыстыкаңа хўаңкунъун». 16 Ынка̄м аглярахкӣӷлютың ысҳақӣт Мариялъю, Иосифылъю, таӷнуҳақлъю аҳсюгңалӷӣ ныҳқуситагни.
         17 Пынъӣӷнӣҳтыт ысҳаӷьямыхтыху таӷнуҳақ, тамаңанун а̄пқа̄т тама̄на яқулгым апылъҳа лъмыхнун.
         18 Пынъӣӷнӣҳтыт уңипақылъҳитның нагақӯлъҳӣт қамахлъютың алъя̄ҳлъюхўаӷьюкат. 19 Иўырңа Мариям қа̄лъкаҳпынани илюмикыхкӣ тама̄кут пилъҳыт, аўын сюмыҳтаӷа̄ткақыхкаңи.
         20 Пынъӣӷнӣҳтыт утыӷниқат усюқума̄н, қӯлвама̄н Кияӷнық, қаюҳлъяк нагақуқа̄тлъю ысҳақа̄тлъю
         яқулгым апылъҳатун аюқыхкақ.Иисус Атӣткаңат21 Пиңаюның иңлюлык аӷнық атуӷлюку, таӷнуҳақ обрезаниян атиқа̄т, Иисусымың. Яқулгым тӯныхка̄
         атық Мариямун сялин қумиңылъҳилъюку.Мариям, Иосифым Агля̄скаңак Иисус Храмымун22 Моисейем Лӣлиҳтӯся̄н қылылъҳатун пылюңиҳсялъыҳқа̄к ка̄ткақ. Ынка̄м Иерусалимымун агля̄тка̄к
         таӷнуҳақ Атаныӷмун тӯналюку. 23 Лӣлиҳтӯся̄ни Атанӷым игақңа̄қ: «Тамаҳаӷми аӷнам иӷнықсюхўа̄ӷа а̄фсяҳқа̄гуқ Атаныӷмун».
         24 Атанӷым Лӣлиҳтӯся̄н қылӷутылъҳатун аҳқуткысяҳқа̄лӷӣк: «ма̄лӷук горлицык, налиӷмың
         ма̄лӷук голубыңиӷа̄к».25 Иерусалимымытыфтуқ ю̄к, а̄тҳа Симеон. Қа̄ткутңалӷӣлъю, манигӯткаюклъю Кияӷныӷмун.
         Утақӣңулӷӣ Кияӷныӷмун югулисқылъюки Израилыӷмӣт. Аглыӷналӷӣк Таӷныӷак лъңанилңӯк.
         26 Аглыӷналӷӣм Таӷныӷам акықыхка̄ туқуна̄нӷинъилюку кынляңа ысҳалъыҳқа̄нун Мессия Атанӷым
         акықусяқыхка̄. 27 Таӷныӷам маӷьяҳқулъҳакун итыӷьяҳтуқақ Храмымун. Лӣлиҳтӯсят писқылъҳистун аңаюқахкынка
         таӷнуҳақ Иисус итҳутка̄к Храмымун. 28 Симеоным тугулюку таӷнуҳақ игамсиқаюгвикыхка̄ Кияӷнық, пикақ:29-30 «Атанық, йықай ма̄тын қыпҳаҳтын аӷуляқыстигу ныкыхмылъюку,қаюҳлъяк акықылъыҳпытун,хўаңа катам ийыгымның ысҳаӷақа каяхтыкан Югулиӷистыңулюку.31 Ята̄ҳқыхкақан югнун тамаҳа̄нун ысҳӣсқылъюку.32 Ниӷугӯқ язычнигнун лӣгикыстилӷӣ Кияӷныӷмың,лъңа апалъюқлъюку юхтын Израилыӷмӣт қӯлвалъыңыҳлъяхлъықут».33 Та̄хкын таӷнуҳа̄м атаңанлъю, на̄ңанлъю сяӷӣӷаягутка̄к таўатын акузиткысягу. 34 Симеоным Кияӷныӷмун туңсӣткакык қуястысқылъюкык. Ынка̄м на̄ңа Мария пика̄: «Нагатаҳтиңа,
         уна таӷнуҳақ Кияӷныӷым накмикыхкақа̄. Иляңи Израилыӷмӣлӷутыт нанқихлъықӣ аӷью̄ӷьяҳқа̄люки,
         иляңи югулияҳқа̄люки. Кияӷныӷым каяхтыңъўа̄ лъңанун уңипаҳтыңулюку, иўырңа юлӷутыт
         иҳсякылъықа̄т, 35 ынка̄м таўатын пилъыӷмыхтыхун лӣтыслъықӣт аксяқңалӷӣт сюмыҳтаӷалъытың. Ынка̄м лъпык
         Мария, қивӷум кагимлъықа̄к уңувасихкын, катам таўатын сявихпагым ка̄пылъҳатун».36 Та̄ўалъюңуқ ӯкналиқиста аӷнақ, а̄тҳа Анна, Фануилым панига, Асирым рамкыни пи. Аӷналъқўа̄ӷуфтуқ,
         угилгука̄фтуқ ма̄ӷраӷвинлык аюмиқулъық. 37 Та̄хкын угиңӣтылъыӷминың 84ңуҳтыкаңи аюмиқулъҳыт. Аўын тагӣқылӷӣ Храмымун, аӷныӷуяӷңа̄н,
         унугуяӷңа̄н Кияӷнық манигуӷақыхкаңа, постақлъюнилъю, юӷаӷақлъюнилъю. 38 Таўани ата̄сими афлъюми, Аннам такулюки Кияӷнық игамсиқаюгвикыхка̄. Таӷнуҳақ акузиткыхка̄
         тамаҳӣтнун утақӣлӷӣнун Мессиямың, лъңанун итымутысқылъюку Иерусалим.Утыӷнилъық Назаретымун39 Иосифым, Мариямлъю қамахлъюки апыӷӣӷьямыгныки Атанӷым Лӣлиҳтӯсӣта писқылъҳит, утыӷниқак
         Назаретымун, Галилеямылңуӷмун. 40 Таӷнуҳақ аңликақ, икнақуҳтыкақлъю, имиӷңаӷми пыҳқинылъыӷмың; Кияӷныӷым каюсиқа̄лъю,
         қуястыка̄лъю.Мыкылӷӣқ Иисус Храмыми41 Аюмиқулъық тамаҳа̄н аңаюқакык Иерусалимтақылӷӣт, нықынӷаҳқылъҳанун Пасхам. 42 Иисусым уксюҳтуляңа қуля ма̄лӷугуҳсян, пӣқылъыӷмыгытун нықынӷаҳқылъыӷмун пикак кылъқылъюку
         Иисус. 43 Нықынӷаҳқылъық апыӷӣӷьян утыӷниқак, иўырңа мыкылӷӣқ Иисус уныхтыкақ Иерусалимыми.
         Аңаюқахкынка налъюкыхкаңак. 44 Сюмыӷмыхни иглыӷалгутыгмыгнинъилюку аӷнылъқусиқ иглыҳтыкақ. Та̄хкын ивақа̄т илякўа̄ӷмыгнилъю,
         илякумта̄ӷмыгнилъю. 45 На̄лъкынӷисямыхтыху Иерусалимымун иваӷьяҳтуқа̄к. 46 Пиңают аӷныӷыт атуӷлюки на̄лъкыхка̄т увитаңанилъюку Храмым, ақумлюни апыҳтуӷистыт
         акулңитни, нагатақыфтӣлъю, а̄пқуӷа̄ӷақыфтӣлъю. 47 Қамахлъютың нагатулъҳӣт лъңаның сяӷӣӷаягутка̄т лӣгикиңалъҳаныңлъю, кӣмсиҳтуӷилъҳаныңлъю.
         48 Аңаюқахкынка ысҳаӷлюку сяӷӣӷаягутка̄к. На̄ңан пика̄: «Иӷнымни, ысҳақаҳқуң, сяңан хўатын
         аныҳсикут? Атахпыклъю, хўаңалъю ынңа̄талъ иванӷӣӷутамкын, рыпалъ пыңгӣлъютын».49 Кӣмсиқакык: «Сяңан иваӷыстына? Налъюкыстыхӯ Атама мыңтыӷа̄нисяҳқапыста̄ӷулӷӣңа?» 50 Иўырңа лӣгикумаңилъкаңат сямың таўатын пиңутаңа. 51 Та̄хкын малихлъюкык утыӷниқақ Назаретымун, қа̄ткутңака̄лӷӣлъю ылъкыхкынун. На̄ңан
         тама̄на қамахлъюку умьюгаӷмикыхка̄.52 Иисус аңлиткылъюку пыҳқинӷуҳтыкақ, ыфқуӷнаҳтыңъинақақ Кияӷныӷмилъю, югнилъю.

Уңипақилъҳа Иоанным Крестителым31 Акимига̄ҳтыңъукаңа аюмиқулъық иглыӷутилъҳан Тиверий Кесарым, Понтий Пилат, правителыңулюку
         Иудеямун. Ынка̄м Ирод, иглыӷутистыңулӷӣ Галилеямун, аңлыгутаңалъю Филипп, иглыӷутистыңулӷӣ
         Итуреянкугнун, Трахонитынкугнун. Лисанийлъю иглыӷутистыңулӷӣ Авилинеямун. 2 Анналъю, Каиафаналъю первосвященнигукагук. Тама̄ни пилъыӷми, Кияӷныӷым алыҳқуқа̄ Иоанн
         килга̄нисималюку. Иоанн иӷнықыхкаңа Захариям. 3 Та̄хкын Иоанн иглыҳтыкақ увитаңани Кӣўым Иорданым, уңипақикақ югнун пыхлъюки сыӷлыҳқылъҳит
         крестиӷысқылъюки, ынка̄м сыӷывутылъыңылъықнилюки сыӷлыҳқылъҳитның. 4 Игақңака̄лӷӣт игатхун акузитаңи ӯкналиқистым Исаиям хўатын:«Ма акилӷӯгақуқ килга̄ни хўатын;“Ята̄ҳқитыху тӯмкаҳқа̄ Атанӷым,таклъяҳтыху тӯмкаҳқа̄.5 Қамахлъюни сюқлъюнық имиҳлъықуқ, қамахлъютыңлъю на̄йӷат, қымит асиваҳлъықут, ынка̄м
         агуҳпӣра̄ӷыт тумыт таклъяӷрукхӯлъықут, тӯмлъюгмылңӯтлъю тӯмкхўа̄уҳлъықӣ.6 Қамахлъюни югым ысҳаҳлъықа̄ Кияӷныӷым югулиӷилъҳа югның!”»7 Та̄хкын юлӷутыҳлъягыт тагиляӷа̄ткат лъңанун крестиӷысқылъютың. Иоанным пикӣ: «Лъпыси
         нымыӷьяни! Китум кылыңася̄ҳтиси анагысқылъюси Кияӷныӷым аӷью̄ӷилъыҳқа̄ның ка̄нъақылӷӣмың?
         8 Кияҳта̄лъыҳпыси ипапиҳқылъигу авутыҳқума̄си сыӷлыҳқылъыҳпысиның. Сюмыҳтаӷаҳпынаси
         итагнаӷнилюси Кияӷныӷми қаюҳлъяк Авраамым киңунқыхкаңиси. Уңипа̄тамси, Кияӷныӷым уйӷагыт
         ма̄кут таӷнуҳаңлъяӷнаяӷӣ Авраамымун. 9 Талўа ма̄тын қалъқалима уқлъӣлъюни аюқуқ кыпналюки уқфигыт акўӣтхун. Қамахлъюни уқфик
         пинилӷӣмың пӣтыстинӷилңуқ кыплъюни кынӷыгнун милю̄сяҳқа̄гуқ». 10 Юлӷутыҳлъягыт а̄птыка̄т: «Сянақыстаңам?» 11 Кӣмсиқӣ: «Ма̄лӷугыгның қа̄слъилгукувык, алыҳқык тӯнакыхкын аваңилңуӷмун югмун, ынка̄м
         нықылгукувык таўатынлъю пилӷа̄тын». 12 Иляңилъю налогмың қырңуҳтистыт тагилютың крестиӷыстыкат лъңанун. А̄птыка̄т: «Апыҳтуӷиста,
         хўаңкута сянақыста?» 13 Кӣмсиқӣ: «Туўа̄қитыху на̄мигинаҳақ налогылъық, ўата тугутыхпынаси». 14 Пилъюўаҳтытлъю а̄птыка̄т: «Хўаңкутамӣи, сянақыста?» Кӣмсиқӣ: «Акықсяхтыхпынаки югыт
         лъңитнун манилитысқылъюси налиӷмың тымңи авуткыхпынаки. Итагнақақитыки акилыҳтӯсяҳпыси
         аңталяңит».15 Югыт сиӷималютың лъӣқат, қамахлъютыңлъю сюмыҳтаӷа̄ткыхка̄т Иоанн, Христосыңунаюкан.
         16 Ынка̄м Иоанным пикӣ: «Тагияҳқақ та̄на аҳтуӷьяҳқа̄нӷитыҳлъяхтуқ хўаңамның, ынка̄м хўаңа
         пининӷитңўа̄ҳтуңа итымсяҳқа̄люки сиңӣ. Крестиӷӣқуңа мыҳқун, иўырңа лъңан крестиӷылъықӣси
         Аглыӷналӷӣгның Таӷныӷагның, кыныӷмыңлъю. 17 Тугумӣлгӯқ пыкутамың малъӣӷналюки пшеницат. Та̄хкын пшеницат кахпахлъықӣ, иўырңа малъят
         паныҳлъықӣ қа̄мьяҳқа̄нӷилңӯгныкун кынӷыгныкун». 18 Иоанным уңипа̄симаңинақӣ югыт натын алъяңуҳнақысқылъюки кияҳта̄лъҳит, лъңитнун уңипақиңулюни
         Пинилӷӣның Уңипаның. 19 Иўырңа Иоанным аӷью̄ӷмикақыхкаңа правитель Ирод, қаюҳлъяк тугукақыхкаңа Иродиада,
         аңлыгутми Филиппым нулиҳа. Аӷью̄ӷмика̄лъю Ирод сыӷлытун пилъҳаның апалъюқлъюку. 20 Та̄хкын Ирод ўата сыӷлыӷатаӷатун пикақ анусимиңлъяҳтыстыка̄ Иоанн.Крестиӷылъҳа Иисусым21 Киңуңитның қамахлъютың югыт крестиӷыстылъҳита, Иисусылъю крестиӷыстыкақ. Иисус юӷа̄малюку,
         қиляк қылъпықақ, 22 та̄хкын Аглыӷналӷӣк Таӷныӷак сюңаӷьюкыхталютык укикақ лъңанун. Қилягмың ма пикақ:
         «Иӷнықамкын, пиниқыпихкамкын, ыфқуқыпихтамкын».Иисусым Сивунӷи23 Иисусым пӣнлиӷақңамигу қыпҳақани, ынтақун ю̄к мальӷук қуля сипнықлъюкуңук уксюҳтуляңа.
         Югыт сюмыҳтаӷа̄ткыхка̄т иӷнықнилюку Иосифымун.Иосиф, иӷнықыхкаңа Илим,24 Или, иӷнықыхкаңа Матфатым,Матфат, иӷнықыхкаңа Левийем,Левий, иӷнықыхкаңа Мелхим,Мелхи, иӷнықыхкаңа Ианнайем,Ианнай, иӷнықыхкаңа Иосифым,25 Иосиф, иӷнықыхкаңа Маттафим,Маттафи, иӷнықыхкаңа Амосым,Амос, иӷнықыхкаңа Наумым,Наум, иӷнықыхкаңа Еслим,Если, иӷнықыхкаңа Наггейем,26 Наггей, иӷнықыхкаңа Маафым,Мааф, иӷнықыхкаңа Маттафим,Маттафи, иӷнықыхкаңа Семеим,Семеи, иӷнықыхкаңа Иосифым,Иосиф, иӷнықыхкаңа Иудам,27 Иуда, иӷнықыхкаңа Ионнаным,Ионнан, иӷнықыхкаңа Рисам,Риса, иӷнықыхкаңа Зоровавелым,Зоровавель, иӷнықыхкаңа Салафиилым,Салафииль, иӷнықыхкаңа Нирим,28 Нири, иӷнықыхкаңа Мелхим,Мелхи, иӷнықыхкаңа Аддим,Адди, иӷнықыхкаңа Косамым,Косам, иӷнықыхкаңа Елмодамым,Елмодам, иӷнықыхкаңа Ирым,29 Ир, иӷнықыхкаңа Иосиевым,Иосиев, иӷнықыхкаңа Елиазерым,Елиазер, иӷнықыхкаңа Иоримым,Иорим, иӷнықыхкаңа Матфатым,Матфат, иӷнықыхкаңа Левийем,30 Левий, иӷнықыхкаңа Симеоным,Симеон, иӷнықыхкаңа Иудам,Иуда, иӷнықыхкаңа Иосифым,Иосиф, иӷнықыхкаңа Иоанным,Ионан, иӷнықыхкаңа Елиакимым,31 Елиаким, иӷнықыхкаңа Мелеам,Мелеа, иӷнықыхкаңа Маинаным,Маинан, иӷнықыхкаңа Маттафам,Маттафа, иӷнықыхкаңа, Нафаным,Нафан, иӷнықыхкаңа Давидым,32 Давид, иӷнықыхкаңа Иессейем,Иессей, иӷнықыхкаңа Овидым,Овид, иӷнықыхкаңа Воозым,Вооз, иӷнықыхкаңа Салмоным,Салмон, иӷнықыхкаңа Наассоным,33 Наассон, иӷнықыхкаңа Аминадавым,Аминадав, иӷнықыхкаңа Админым,Админ, иӷнықыхкаңа Арним,Арни, иӷнықыхкаңа Есромым,Есром, иӷнықыхкаңа Фаресым,Фарес, иӷнықыхкаңа Иудам,34 Иуда, иӷнықыхкаңа Иаковым,Иаков, иӷнықыхкаңа Исаакым,Исаак, иӷнықыхкаңа Авраамым,Авраам, иӷнықыхкаңа Фаррам,Фарра, иӷнықыхкаңа Нахорым,35 Нахор, иӷнықыхкаңа Серухым,Серух, иӷнықыхкаңа Рагавым,Рагав, иӷнықыхкаңа Фалекым,Фалек, иӷнықыхкаңа Еверым,Евер, иӷнықыхкаңа Салам,36 Сала, иӷнықыхкаңа Каинаным,Каинан, иӷнықыхкаңа Арфаксадым,Арфаксад, иӷнықыхкаңа Симым,Сим, иӷнықыхкаңа Нойем,Ной иӷнықыхкаңа Ламехым,37 Ламех, иӷнықыхкаңа Мафусалым,Мафусал, иӷнықыхкаңа Енохым,Енох, иӷнықыхкаңа Иаредым,Иаред, иӷнықыхкаңа Малелеилым,Малелеил, иӷнықыхкаңа Каинаным,38 Каинан, иӷнықыхкаңа Еносым,Енос, иӷнықыхкаңа Сифым,Сиф, иӷнықыхкаңа Адамым,Ынка̄м Адам иӷнықыхкаңа Кияӷныӷым.

Туӷныӷа̄м Сыӷлыҳқыснақуткыхкаңа Иисус41 Та̄хкын Иисус, Аглыӷналӷӣгның Таӷныӷагның ыслъықңалӷӣ, утыӷниқақ Кӣўыгның Иорданыгның,
         ынка̄м Таӷныӷам аӷуляқутка̄ килга̄нун. 2 Туӷныӷа̄м сыӷлыҳқыснақуткыхка̄ югык мальӷугык аӷнық. Тама̄ни аӷныӷни Иисус ныӷумаңилңуқ.
         Та̄кут аӷныӷыт киңуңитның игатаҳлъякақ.3 Туӷныӷа̄м пика̄: «Кияӷныӷым Иӷнықңукаңатын, уна уйӷак нықнъуҳтыстигу».4 Иисусым пика̄: «Акузитыт Игақыхкат пика̄гут: “Ю̄к кияҳна̄нӷитуқ нықңинаҳаҳқун”».5 Та̄хкын Туӷныӷа̄м маю̄тка̄ ӯсқапихлъыҳӣмун, натыңӣҳақ кылгувикыхка̄ нунам атаныҳпагулъҳитның.
         6 Пика̄: «Лъпынун тӯнылъықанка қамахлъюки тама̄кут атаныҳпагулъҳыт, аҳтуӷьяҳқа̄нӷилъҳытлъю.
         Қамахлъютың хўаңамнун тагивақа̄гут ынка̄м китумун алңунак тӯнъюкыхкамнун тӯнылъықанка.
         7 Манигуӷьяқувңа қамахлъюки лъпык пина̄яӷатын».8 Иисусым пика̄: «Акузитыт Игақыхкат пика̄гут:“Манигуӷьяҳқақан Атанық Кияӷныӷын,лъңина̄гуқлъю қыпҳа̄сяҳқан”».9 Та̄хкын Туӷныӷа̄м агля̄тка̄ Иерусалимымун, ныкывыстыка̄ Храмым ӯсқалӷакун. Пика̄:
         «Кияӷныӷым Иӷнықңукаңатын, қытхыӷи тысямавык, 10 қаюҳлъяк Акузитыт Игақыхкат пика̄гут:“Кияӷныӷымңуқ яқулыгминун пақнасиҳтысяҳтуҳлъықа̄тын!”11 Пика̄гутлъю:“Ӣхмыхның нуқнықылъықа̄тын,лю̄рақ итыгаҳтын уйгаҳқӯнъаюката”».12 Иисусым пика̄: «Акузитыт Игақыхкат пика̄гут:“Атанық Кияӷныӷын нанӷӣқухпына̄н сясқылъюку лъңан пиюкылъқынӷилъкаңаның”».13 Та̄хкын Туӷныӷа̄м апыӷӣӷьямики сыӷлыҳқыстинақуткылъыни Иисусымун, унитка̄ кынляңа
         алъя пилъыҳқаңылъыҳқаминун.Иисусым Пӣнлиқаңа Уңипақилъыни Галилеями14 Та̄хкын Иисус утыӷниқақ Галилеямун аҳтуӷьяҳқа̄нӷилъылиӷлюни Аглыӷналӷӣгныкун Таӷныӷагныкун.
         Тамаҳа̄ни нунани югыт уңипақыхка̄т. 15 Апыҳтуӷӣқылӷӣлъю синагогаңитни, қамахлъютыңлъю югыт усюқыхка̄т.Назаретыӷмӣт Иҳсякыхкаңат Иисус16 Та̄хкын Иисус аңливигминун Назаретымун пикақ. Субботаңуҳсягу пӣқылъыӷмитун синагогамун
         агляқақ. Ныкывыхкақ атиҳтуӷналюни Акузитның Игақыхканың. 17 Тӯныхка̄т ӯкналиқистым Исаиям ига̄ның. Қылъпыҳтыкӣ хўатын игақңалӷӣмун:18 «Атанӷым Таӷныӷакык хўаңамнитуқ,қаюҳлъяк накмикыхкақа̄ңа Пинилӷӣның Уңипаның уңипақисқылъюңа аклъюмалӷӣнун.Каяхта̄ңа анусимиңлъяӷат итымутысқылъюки,ая̄катлъю ысҳа̄сягутысқылъюки,амьюқыта̄ткысилӷӣтлъю итымутысқылъюки амьюқыта̄ткистыңитның.19 Апыӷьяҳтӣсқа̄лъю аюмиқулъық ка̄нъилюку Атанӷым югулиӷилъыҳқа̄лъю қуястилъыҳқа̄лъю
         югның».20 Атиҳтуныӷмың апыӷӣӷьямики игат тӯныхкӣ афлъыңакистымун та̄хкын ақумыхкақ. Синагогамылңӯт
         қамахлъютың ысҳапахтӯтка̄т сямың пилъыҳқа̄ның. 21 Пикӣ: «Аӷныӷми хўани, нагасимаҳси укут Акузитыт Игақыхкат а̄пқа̄т апыӷӣҳтуқ».22 Акузиныӷмың та̄қсян қамахлъютың нагалъҳӣт ыфқуқыхкӣт акузилъҳи, сяӷӣӷаягуткӣтлъю акузитаңи
         наңлъыхталъылгунилюки. А̄пқуӷа̄ӷуткат: «Уна Иосифым иӷнықынӷитагӯ?»23 Иисусым пикӣ: «Налъюнықнаңуна̄н хўаңамнун апыҳлъықаҳси хўатын пилъық: “Аӷалъыхтақ,
         лъпынун на̄лъҳутын”. Нагақуқақапут Капернаумыми пикаҳтын, ма̄нилъю аңливихпыни тама̄кут
         пӣҳтики, ынка̄м ухпықылъықамкын Мессияңунилютын». 24 Пикӣлъю: «Ипа пӣмси, ӯкналиқиста тугуклъиҳтыңитуқ лъми катам аңливигмини. 25 Иўырңа ипа уңипа̄тамси, Израилыми, Илия кияҳтыңъулюку, угиңиӷаҳтӯқ. Тама̄ни пилъыӷни
         ыслъялъюгуҳныӷитка̄гуқ пиңают аюмиқулъҳыт, аӷвинлык танқит илялъюки, ынка̄м нықаңисяхлъяка̄гуқ
         тамаҳа̄ни нунаңани Израилым. 26 Иўырңа Кияӷныӷым Илиямун каюсиӷьяҳтӣсқылъҳитӣ налиҳӣнӣт угиңиӷат Израилымылңӯт. Йыӷлыги
         каюсӣсяҳтӣсқыхкақа̄ язычник угиңиӷақ, кияҳлъыҳӣ Сарептами, Сидонымылңуӷми. 27 Ынка̄млъю Израилыми прокаженныхтумақ, кияҳтылъҳани ӯкналиқистым Елисейем. Налиҳӣнӣт
         укмаңилъҳитутлъю, на̄лъҳутылъҳитутлъю, иўырңақун язычник Нееман, Сирияӷмӣ».28 Қамахлъютың синагогамылңӯт сякшитыҳлъякат нагасямыхтыху Иисусым таўатын пилъҳа. 29 Та̄хкын ныкывӯлъютың, аягаҳта̄ма̄н ныҳлъягмың а̄нутка̄т. Та̄на ныҳлъягат қымикун ныкыфтыка̄лӷӣ
         ынка̄м аӷуляқутка̄т қымим қагуӷруганун сӣңналюку тысямавык. 30 Иўырңа акулңитхун наӷуҳқуӷлюки аӷуляқыхкақ.Иисусым А̄ныстыкаңа Туӷныӷақ Югмың31 Та̄хкын Иисус тысямавык Капернаумымун пикақ, ныҳлъягмун Галилеямылңуӷмун. Субботами
         апыҳтуӷималюку, 32 сяӷӣӷаягутка̄т апыҳтуӷилъҳа, қаюҳлъяк апыҳтуӷикақ аҳтуӷьяҳқа̄нӷилъылиӷлюни Кияӷныӷмың.
         33 Синагогамытыфтуқ ю̄к илюмикун туӷныӷалык. Игляхтупихлъюни акилӷӯмың пикақ: 34 «Авылӷаҳқут! Иисус Назаретыӷмӣ, сянақсикут? На̄фқысяҳтӯзикӯт? Лӣсимакамкын кинаңутын,
         Аглыӷналӷӣка̄тын Кияӷныӷым».35 Иўырңа Иисусым аӷью̄қа̄: «Қалъыхпынаң лъңаның а̄ни!» Туӷныӷа̄м иқуслъюку мануңитхун,
         ақниҳқыхпына̄н а̄ныхкақ.36 Қамахлъютың югыт сяӷӣӷаюгумаӷмың пикат: «Аҳтуӷьяҳқа̄нӷитаҳалык акузитаңи! Пилъыҳқалиӷлюнилъю
         аҳтуӷьяҳқа̄нӷилъылиӷлюни қылыӷьяқминики туӷныӷа̄т лыган а̄нлыӷа̄тут!» 37 Иисусым таўатын пилъҳа уңипақыхка̄т нани алңунак тама̄ни.Иисусым На̄лъҳускаңи Юлӷутыт38 Иисус ныкывлюни, синагогамың а̄нлюни, Симонынкунун агляӷлюни ӣтқақ. Симоным сякиңа
         аӷнақ пуқлъыӷаҳлъяк, ынка̄м на̄лъҳутаҳтысқыхка̄т лъңанун. 39 Такулюку қаваӷвиганун ныкывӷаӷми қуляңиӷлюку пуқлъыӷаңа ыфлъықуқа̄ ынка̄м пуқлъыӷаңӣткақ.
         Таўаниңинақ макылъюни кыпсӣқукӣ.40 Сиқинық тывӣмалюку, Иисусымун югыт тагиқӯткӣт қинуюгңалӷӣт алъя̄ҳӣнаӷның ақниӷныӷның.
         Қамахлъюки ся̄фтақлъюки на̄лъҳуқуқӣ. 41 Туӷныӷа̄тлъю а̄нлыӷа̄ткат югның акилӷӯмаӷмың: «Лъпык Кияӷныӷым Иӷнықа̄тын!» Иўырңа
         аӷью̄қӣ, акузиснаниқӣлъю қаюҳлъяк лӣсимакыхкаңат лъңа Христосыңулӷӣ.Иисус Уңипақилӷӣ Синагоганъи42 Аҳсягу Иисус килга̄нун пикақ. Югыт иваӷьяҳтуӷлюку, на̄лъкысямыхтыху аӷуляқыснаниқа̄т.
         43 Иўырңа пикӣ: «Уңипақыпыста̄ӷьяҳтуӷнақңўа̄қа Атаныҳпагулъҳа Кияӷныӷым иляңитнунлъю
         ныҳлъягнун, қаюҳлъяк та̄на апалъюқлъюку каяхтыка̄гуңа».44 Ынка̄м уңипақимаңинақақ синагогаңитни Иудеям.

Иисусым Малихся̄ҳтыксюхўа̄ӷи51 Ата̄сими аӷныӷми, На̄йвам Геннисаретым ысныңани, Иисус ныкывӷаңулюку югыт каңлъюқаҳтыка̄т
         наганъалюки Кияӷныӷым Акузитаңи. 2 Ысҳақакык ма̄лӷук аңьяк ысными сяюгңалӷӣк. Нақам югит иқалъынӣҳтыт авӣтыфтут, уӷвуӷьяҳтӯмакаңит
         ныгаҳпатың. 3 Ӯхлъюни Симоным аңья̄кун, аўаваҳқа̄ӷутысқыхкақ ыснымың. Та̄хкын ақумлюни аңьякун югыт
         апыҳтуқӣ. 4 Апыҳтуӷиныӷмың та̄қсями, Симон пика̄: «Ӯсқалъҳанун аўаваӷлютын ныгаҳпахтын атыҳтики
         на̄птысқылъюки».5 Симоным пика̄: «Югунӣқ, унулъқусиқ иқалъинӣҳта̄яҳтукут сякыңылъҳитукут! Иўырңа каяхтыкывңа
         ныгаҳпагыт атыӷнақанка». 6 Лыган атыҳтӣт на̄пқаӷӣҳлъякат рыпалъ пӣгуқыстаӷлютың лъӣқат. 7 Аңьям а̄лъҳанилңӯт илятың апақӣт каюсиӷьяҳтӣсқылъютың. Ка̄систың аңьяк имиқахкыт ыслъықаӷаҳлъюкык
         рыпалъ калыфқаҳтыкат. 8 Иўырңа Симон Петырым ысҳаӷьямигу алъя̄ҳлъюхўаҳтилъық, Иисусым сивуңакун нӣнӷулъюни
         пика̄: «Атанық, хўаңамнитыхпынаң қаюҳлъяк сыӷлыҳқыстыңӯңа!»9 Симонылъю юкулъҳӣт сяӷӣӷаюкат на̄пқаӷӣлъыӷмыхның, 10 қыпҳалгуткыклъю Иаковым, Иоанным, Зеведейем иӷныӷык.Иисусым пика̄ Симон: «Алиңыхпынаң, хўакын кынлыклъюку югмың на̄псягунъақңӯтын».11 Аңьяк қӯтмун сяюглюкык, униткӣт сяңўа̄т қамахлъюки ынка̄м малихтыка̄т Иисус.Иисусым Укмаңиқаңа Ю̄к Прокаженныелык12 Иисус иляңитнисималюку ныҳлъягыт, ю̄к тама̄нтыфтуқ ынңа̄талъ прокаженнылыхлъяк. Ысҳаӷьямигу
         Иисус, сивуңакун нӣнӷуткақ манигӯтыпихлъюни пика̄: «Атанық, пиюкылъқыхкувгу укмаңиӷңа».13 Иисусым ныңуглюни ся̄фсима̄н пика̄: «Пиюкылъқақа; укмаңӣҳтын». Таўаниңинақ проказаңӣткақ.
         14 Иисусым иныҳтыңъўа̄қа̄: «Кина алңунак уңипа̄тыхпына̄н, иўырңа агля̄ священнигымун
         ювӷӣӷысқылъютын. Та̄хкын аҳқыша̄ҳа̄тын Моисейем қылӷутылъҳатун ипапиҳқысқылъюку укмаңӣҳтылъҳын».15 Иўырңа Иисус ўатақа̄ӷақ уңипақыхка̄т тамаҳа̄ни, ынка̄м юлӷутыҳлъягыт такуляӷа̄симаңинақа̄т
         наганъалюку, на̄лъҳутысқылъютыңлъю ақниӷныӷмыхның. 16 Иўырңа килга̄нун аўын аӷуляқақылӷӣ юӷаӷналюни.Иисусым На̄лъҳускаңа Унӣқақ Ю̄к17 Ата̄сими аӷныӷми, Иисус апыҳтуӷималюку, таўани ақумгатңуфтут Фарисеитлъю, апыҳтуӷикайгытлъю
         Лӣлиҳтӯсяның. Та̄кут тагиляӷа̄тка̄фтут тамаҳӣтның Галилеям ныңитның, Иудеям ныңитның,
         Иерусалимымыңлъю. Атанӷым аҳтуӷьяҳқа̄нӷилъҳа на̄лъҳутимун лъңанилңуқ. 18 Иляңита югыт тагитка̄т лъңанун унӣқақ ю̄к алъиӷа̄кун. Мыңтыӷамун итҳутфихкамың иваӷикат,
         Иисусым мануңакун лъиналюку. 19 Иўырңа итҳунъыӷмың аҳтуқа̄т қаюҳлъяк югыт каңлъю̄тңаҳлъягулӷӣт, ынка̄м мыңтыӷам қа̄йңанун
         маю̄тка̄т. Таўани кровлям иляңи иқиқуӷлюки, рыӷиӷулъюку укихтыка̄т алъиӷа̄кун акулңитнун
         югыт мануңанилңӯт Иисусым. 20 Лӣсимакыхкаңи ухпықилъылгулӷӣт ынка̄м ю̄к пика̄: «Сыӷывутанка сыӷлыҳқылъыҳтын».21 Апыҳтуӷикаюгыт Лӣлиҳтӯсяның, Фарисеитлъю умьюгамыхтыхун а̄пқуӷа̄ӷуткат: «Кинаңа̄ўа
         уна ю̄к Кияӷныӷукалъҳӯӷунилӷӣ? Кияӷныҳӣна̄гуқ сыӷывутияҳқақ сыӷлыҳқылъыӷның».22 Иисусым лӣсимакыхкаңи сюмыҳтаӷалъҳит ынка̄м а̄птыкӣ: «Сяңан таўатын сюмыҳтаӷаӷыстык?
         23 Наликык хўатын пилъҳык пияқнӣтак: “Сыӷлыҳқылъыҳтын сыӷывутут”, налиӷмың: “Макылъютын
         пиюги”? 24 Иўырңа лъпысинун лӣсимакысюгақа Иӷныӷа Югым аҳтуӷьяҳқа̄нӷилъылгӯқ нунами сыӷывутияҳқа̄люни
         сыӷлыҳқылъыӷның». Та̄хкын пика̄ унӣқа̄ялӷӣ ю̄к: «Уңипа̄тамкын, макытын, тугулюку алъиӷан,
         лъпысинун агля̄!»25 Юлӷутыт ысҳа̄манӷитни таўаниңинақ ю̄к макылъюни, алъиӷани тугулюку лъмыхнун агляқақ,
         усюқума̄н Кияӷнық. 26 Қамахлъютың юлӷутыт сяӷӣӷаюхлъякат, усюқыхка̄тлъю Кияӷнық, пикат: «Аӷныӷми хўани ынңа̄талъ
         ысҳапахтукут алъя̄ҳлъюхўаӷмың!»Иисус Малихтысқылӷӣ Левийемун27 Таўатын пилъҳыт киңуңитның, Иисус навык пилюни ысҳақа̄ налогмың қырңуҳтиста, а̄тҳа
         Левий. Ақумгафтуқ налогмың қырңуҳтивигмини, пика̄: «Малихтиңа». 28 Ныкывлюни сяңўа̄ қамахлъюку унилъюку малихтыка̄.29 Та̄хкын мулюнӷитуқ Левийям лъмыхни нықынӷаҳқутыҳлъяка̄ Иисус. Таўантыфтут налогмың
         қырңуҳтистылӷутытлъю, иляңитлъю югыт, ақумылгусиқӣт қаюӷвигми. 30 Фарисеитлъю, апыҳтуӷистыңитлъю Лӣлиҳтӯсят қикыҳқукат малихся̄ҳтыңанун: «Сяңан ныӷылгусиӷақыстыкилъю,
         мыӷылгусиӷақыстыкилъю налогмың қырңуҳтистытлъю, сыӷлыҳқыстытлъю?»31 Иисусым пикӣ: «Югунқыхтат аӷалъыхтаҳсюӷнӣтут иўырңақун тама̄кут қинуюлӷӣт. 32 Тагиңунӷитуңа тахсиқлъиӷналюки ылъқуӷутңалӷӣт югыт. Иўырңа тагиңӯңа сыӷлыҳқыстыт авутыҳқылъюки
         сыӷлыҳқынъанӣсқылъюки».Иисусым Апыҳтӯсяқыхкаңа Посталъық33 Иляңита югыт Иисус пика̄т: «Иоанным малихся̄ҳтыңи аўын постақутлъю, юӷаӷақутлъю. Фарисеитлъю
         малихся̄ҳтыңит таўатын пӣқут. Иўырңа лъпык малихся̄ҳтытын ныӷақутлъю, мыӷақутлъю».34 Иисусым а̄птыкӣ: «Ныңуҳнақылӷӣк ақылъқӣк посталъықа̄т нулиҳтуӷнақылӷӣ лъңитнилъюку?
         35 Иўырңа пилъыҳқақ ка̄лъықуқ нулиҳтуӷнақылӷӣ лъңитның иқилъықа̄т, ынңа̄талъ таўани посталъықут».36 Ынка̄млъю Иисусым уңипаӷа̄ткӣ: «Китум алңунак икувикна̄нӷита̄к қа̄слъиӷраӷа̄к, иля̄ӷналюкык
         қа̄слъилюгык. Таўатын пикумикык пӣхлъықа̄к қа̄слъиӷраӷа̄к ынка̄м нутаӷақ иля̄ӷутка̄
         алъяңумиӷулъықуқ. 37 Налиӷмың китум алңунак аўатаҳпалюгыт имиӷна̄нӷитӣ виноӷраӷаӷмың. Имиқумики аўатаҳпалюгыт
         қӯпаҳлъықут ынка̄м виноӷраӷақ сякусӣқылъықуқ. Аўатаҳпалюгытлъю атӯяҳқа̄наниҳлъықут.
         38 Итупилъ виноӷраӷақ кӯвьяҳқа̄гуқ аўатаҳпаграӷаӷмун! 39 Кина алңунак винолюгмың мыӷлюни, мыӷьюгна̄нӷитуқ виноӷраӷаӷмың қаюҳлъяк хўатын пияҳқа̄гуқ:
         “Винолъюк нықниӷатаӷаҳтуқ виноӷраӷаӷмың”».

А̄пқуӷа̄лъық Субботамың61 Субботам аӷныӷани, Иисус иглыҳтыкақ пшеницат пӣтфигитхун. Малихся̄ҳтыңи икутақлъютың
         пшеницам пӣтутаңаның, ӣхмыхның миңўа̄гақлъюки қантӣт икуӷналюки ныӷыхкӣт пӣтутыт.
         2 Иляңита Фарисеит пикӣт: «Таўатын пияҳқа̄нӷитуси. Лӣлиҳтӯсямнъи ӣнӷутңа̄қ Субботами
         сяӷналъыҳқақ».3 Иисусым пикӣ: «Атиҳтӣгастыхӯ Давидым пилъҳа игатаӷақңами, та̄кутлъю лъңанилңӯт? 4 Итыӷлюни Скиниямун тугулюку нықыкшаңлъяқ тӯныхкақ Кияӷныӷмун, икулъюни ныӷыхка̄гуқ,
         ныӷыстыкақӣлъю юни. Лӣлиҳтӯсямта пилъҳани китум алңунак ныӷьяӷақынӷита̄ нықыкшаңлъяқ
         иўырңақун священнигыт».5 Та̄хкын пикӣ: «Иӷныӷа Югым Атанқа̄ Субботам».Ю̄к Ӣхылык Унӣқамың6 Иляңани Субботам, Иисус итыӷлюни синагогамун апыҳтуӷикақ. Таўантыфтуқ ю̄к аӷынқигныӷыт
         ӣхи унӣқа̄т. 7 Иляңита апыҳтуӷикаюгыт Лӣлиҳтӯсяның, Фарисеитлъю рӣрңиңўа̄қа̄т Иисус на̄лъҳутинаюкан
         Субботами анахунилюку пияҳқа̄люку. 8 Иўырңа лӣсимакутминың сюмыҳтаӷалъҳит, ю̄к ӣхылык унӣӷңалӷӣмың пика̄: «Таги хўавык
         ныкывьяҳта̄». Ныкывлюни тазиңавык агляқақ. 9 Та̄хкын Иисусым пикӣ: «А̄птаҳлъямси, Лӣлиҳтӯсямта сясқилъю Субботами? Пинитун писқинкӯт
         налиӷмың сыӷлытун? Югулиӷисқинкӯт уңувалъыӷмың налиӷмың туқутисқилъю?» 10 Қамахлъюки ысҳаҳтыӷлюки, ю̄к пика̄: «Ӣхытын ныңугутики». Ӣхыни ныңугутӣ, ага на̄лъҳуткат.11 Ынка̄м угумиягутыҳлъяглюку Иисус агӷиткыхка̄т сяналюку.Иисусым Накмикыхкаңи Қуля Ма̄лӷук Сӣпнықлъюку Апостолыт12 Таўани пилъыӷми Иисус на̄йӷамун маюқақ юӷаӷналюни. Унулъқусиқ юӷақақ Кияӷныӷмун. 13 Аҳсягу туқлъюӷлюки малихся̄ҳтыни, та̄куның накмӣқақ қуля ма̄лӷук сӣпнықлъюку ынка̄м
         атиқӣ апостолыт. 14 А̄тҳит: Симонңуқ, (Иисусым атиқа̄ Петырымың), Андрейеңуқ аңлыгутаңа, Иаковыңуқ, Иоанныңӯқ,
         Филиппыңуқ, Варфоломейеңуқ, 15 Матфейеңуқ, Фомаңуқ, Иаковыңуқ иӷныӷа Алфейем, Симоныңуқ атылык Зилотымың, 16 Иудаңуқ, иӷныӷа Иаковым, Иуда Искариотлъю, увыҳпагутистыңуҳтыкақ.Иисус Апыҳтуӷилӷӣлъю, На̄лъҳуқулӷӣлъю17 Иисусылъю апостолыкулъҳӣт укиглютың на̄йӷамың, лъӣвнықыхтылъҳакун нунам ныкывӷалгусиқӣ
         малихся̄ҳтылӷутыҳлъяни. Юлӷутыҳлъягыт тагиляӷа̄ткат тама̄ҳа̄ның Иудеям, Иерусалимымыңлъю,
         ысныхкыныңлъю Тирылъю, Сидонылъю. Нагасяҳтӯтка̄т, на̄лъҳутысқылъютыңлъю ақниӷныӷмыхның
         пикат. 18 На̄лъҳуқуқӣлъю тама̄кут туӷныӷа̄т сыӷлылӣҳқыстыкӣт. 19 Қамахлъютың юлӷутыҳлъягыт ся̄фнақуткыхка̄т Иисус, қаюҳлъяк лъңаның аҳтуӷьяҳқа̄нӷилъық
         а̄нңулӷӣ ынка̄м қамахлъютың на̄лъҳуқӯткат.Қуялъҳылъю, Қивӷулъҳылъю20 Та̄хкын Иисусым ысҳаҳтыӷлюки малихся̄ҳтыни пикӣ:«Лъпыси аклъюмалӷӣни қуяслъылгӯси,қаюҳлъяк Атаныҳпагулъҳа Кияӷныӷым лъпыси пикаҳси!21 Лъпыси игаталӷӣни қуяслъылгӯси,қаюҳлъяк кыпсюӷьяҳқа̄гуси.Лъпыси қиялӷӣни қуяслъылгӯси,қаюҳлъяк ныңляӷьяҳқа̄гуси!22 Қуяслъылгӯси югыт угумикынӷиси,иҳсякынӷиси, сыӷлықӯнӷиси, сыӷлыӷуникаңисилъю.Таўатын пӣқӣси қаюҳлъяк малихся̄ҳтыкыхкаңиси Иӷныӷан Югым!23 Таўатын пикаңиси ынңа̄талъ қуялӷа̄си, қытхыӷақлъюси қуям аңталяңаның, қаюҳлъяк қилягми
         акилыҳтӯсялыхлъягӯси. Амынқун сивунӷани, сивунӷита амьюқыта̄ткыхкақыхкаңит ӯкналиқистыт.24 Иўырңа сыӷлыӷўа̄ӷунақңӯси лъпыси аклъюңилңуӷни, қаюҳлъяк хўани уңувалъыӷми кияҳлъя̄тақулъыҳси
         та̄наңина̄гуқ пикаҳқаҳси!25 Сыӷлыӷўа̄ӷунақңӯси лъпыси кыпсюӷңалӷӣни ма̄тын, қаюҳлъяк игатиқылъықуси!Сыӷлыӷўа̄ӷунақңӯси лъпыси ныңлялӷӣни ма̄тын, қаюҳлъяк қия̄ӷўаҳлъяхлъықуси!26 Сыӷлыӷўа̄ӷунақңӯси лъпыси қамахлъютың югыт итагнатун акузиткыхкаңиси,қаюҳлъяк сивунӷита таўатыҳпигақ акузиткыхкақӣт ӯкналиқистысиӷўа̄ӷыт».Пиниқлъюки Угумикистыси27 «Иўырңа хўаңа пӣмси нагалъҳӣни: Пиниқлъюки аңуяси, пинитун пӣқитыки угумикистыси.
         28 Қуястысқақитыки Кияӷныӷмун тама̄кут уйваляӷистыси, юӷа̄ткақлъюкилъю амьюқыта̄ткистыси.
         29 Китум алңунак улъюңахпыгун қасяҳтыкаңатын, иңлюңалъю қасяҳтыснакын. Китум алңунак
         қа̄слъихкын тугукакык, хатыхкынлъю лъңанун писқынъакыхкын. 30 Қамахлъюки туңсиӷнӣлӷӣт тӯнақитыки. Китум тугувикумакаңиси сяӷьяхпысиның, выҳтыхпынаки.
         31 Юлгутыси пӣқитыки таўатын писқысюлъыҳпысистун лъпысинун.32 Пиниқистыңинаси пиниқнақңукуфсики, сиӷимахпынаси қуястылъыӷмың алъхыӷутылъыҳқаҳпысиның.
         33 Пинитун пистыңинаси пинитун пинақңукуфсики, сиӷимахпынаси қуястылъыӷмың алъхыӷутылъыҳқаҳпысиның.
         Талўа сыӷлыҳқыстыт таўатын пӣқут. 34 Навӷиткуфсики тама̄кут сюмыҳпысини выӷутияҳқат, сиӷимахпынаси қуястылъыӷмың алъхыӷутылъыҳқаҳпысиның.
         Талўа сыӷлыҳқыстыт навӷитӣқут сыӷлыҳқыстынун, тама̄кут навӷақат выӷутақӣт навӷатың
         алмысиқлъюки аңталңит. 35 Иўырңа пиниқлъюки аңуяси, пинитун пӣқитык, навӷитӣқитыклъю, сиӷимакыхпынаки выӷутылъыҳқӣт.
         Акилыҳтӯсяҳқалыхлъягӯси, авақутӣстунлъю Кияӷныҳлъягым пилъықуси, қаюҳлъяк наңлъыхтаҳтуқ
         игамсиқаюгигалңуӷнунлъю, сыӷлытунлъю пистынун. 36 Наңлъыхтаҳтык катам таўатын Атахпыси наңлъыхталъҳатун».Нанқихтиснанилъық37 «Нанқихтыхпынаки юлгутыси, ынка̄м Кияӷныӷым нанқихныӷилъықӣси. Анахунъихпынаки килъю
         ынка̄м Кияӷныӷым анахунъинӷилъиси. Сыӷывутӣқитык ынка̄м Кияӷныӷым сыӷывулъықӣси. 38 Тӯнӣқитык юлгутыхпысинун ынка̄м Кияӷныӷым тӯнылъықӣси. Тӯныхкани лъпысинун кыныхтақлъюки,
         уфсюгутақлъюки, ныкыхсяӷўа̄ҳлъықӣ, ўата иля̄ӷатаӷаҳлъықӣ тывуӷаслъюки кыниси. Таўатын
         тӯнилъыҳпысистун Кияӷныӷым тӯнылъықӣси».39 Та̄хкын Иисусым уңипаӷа̄ткӣ: «Ая̄кам югым маӷьяҳқуҳлъықагӯ ая̄кақ ю̄к? Маӷьяҳқуқумигу
         ля̄гўа̄ӷмун калыфкахта̄лъықук. 40 Игаӷьяҳта а̄ңатаӷанӷитуқ апыҳтуӷистыминың. Иўырңа игаӷьяҳта пыҳқиҳтыңъўа̄қуми, апыҳтуӷистымитун
         лъӣҳлъықуқ.41 Сяңан ысҳаҳсигу юлгутыхпык ӣсқуӷутысқуҳа̄, ысҳаҳпына̄н лъпык катам ӣсқуӷутын унаҳсиҳлъяк?
         42 Сяңан юлгутын пизигу: “Ӣсқуӷутңиқаӷлякын” лъпык паниның ӣсқуӷутылиӷлютын унаҳсиҳлъягмың?
         Уюқ пинӣюгнық! Сивуклъюку унаҳсиҳлъяк ийыхпыңның нусюглюку, ынңа̄талъ хўатыҳлъюўа̄қ
         ысҳаӷлюку юлгутыхпык ӣйңа ӣсқуӷутңиӷнакын».Уқфиклъю, Пӣтыстыкӣлъю43 «Уқфик пинилӷӣ пӣтыстиңигатуқ сыӷлыӷмың. Уқфик сыӷлық пӣтыстиңигатуқ пинилӷӣмың. 44 Уқфик натылңӯтаңа лӣгиксяҳқа̄гуқ пӣтыстыка̄кун. Сикуҳлъюгыт пӣтыстиңигатут смоквамың,
         налиӷмың ныӷьяҳқа̄нӷилңӯт нунивахсыӷат пӣтыстиңигатут виноградымың. 45 Пинилӷӣ ю̄к атуқӣқуқ пинилӷӣмың илюмикыхкаминың, иўырңа сыӷлық ю̄к атуқӣқуқ сыӷлыӷмың
         илюмикыхкаминың. Ю̄к акузикаюгӯқ илюмикыхкаминың».Мыңтыӷаңлъяҳтык46 «Сяңан туқлъюӷыстыңъа: “Атанық, Атанық?” нақам писқылъҳынка атуқыхпынаки? 47 Кина алңунак тагилюни хўаңамнун, нагалъюки акузитынка қа̄ткыхкаки, уңипа̄лъықамси
         натытуляңаның. 48 Юхтун мыңтыӷаңлъялӷӣтун аюқуқ. Нуна сямавырухлъяк ля̄глюку уйӷагмун, тунымиӷлюку та̄хун
         ныкыфлъықа̄ мыңтыӷақ. Кӣўык улывыҳлъяглютык таўалъӣма мыңтыӷақ қапшахтылъҳилъкаңа
         қаюҳлъяк уйӷагмың тунымиӷлюни ныкыфтыка̄лӷӣ. 49 Иўырңа китум алңунак нагалъюки акузитынка, қа̄ткынӷилъкумики юхтун аюқуқ тунымаңуна̄н
         мыңтыӷаңлъялӷӣтун. Кӣўык улывыҳлъяглютык ага мыңтыӷақ на̄фқыҳлъяка̄».

Иисусым На̄лъҳускаңа Сотнигым Қыпҳаҳтыңа71 Иисусым алыҳқуныӷмың апыӷӣӷьямики югыт агляқақ Капернаумымун. 2 Та̄ўаңуқ сотник қыпҳаҳтыля̄лык, мыгнукумта̄ӷа, ынрақлъю қинуюхлъякақ рыпалъ туқуяҳтуңыстаӷлюни.
         3 Сотнигым нагақуӷлюку Иисус, кывгақыхкӣ Иудеит сӣванлъыӷит на̄лъҳусяҳтуқӣсқылъюку қыпҳаҳтыля̄ни.
         4 Иисусымун ка̄сямың наңлъыхсипихлъютың пика̄т: «Сотнигым каюткысюпихта̄тын. Ю̄к та̄на
         кывгақӣлӷӣ пиниҳлъяхтуқ каюсиӷьяҳқапигӯқ, 5 қаюҳлъяк пиниқыпихтӣ юпут, синагогаңлъяқақӣлъюлъю».6 Ынка̄м Иисусым малихтыкӣ. Ка̄сяҳтуӷақутлъю мыңтыӷамун сотнигым илякумта̄ӷминун уңипа̄сяҳтӣсқыхка̄
         хўатын: «Атанық, нагныӷнақыхпынаң қаюҳлъяк итагнанӷитуңа лъпынун итыӷвиксяҳқа̄люңа
         мыңтыӷамнун. 7 Тама̄кын апалъюқлъюку хўаңамның такупагниңитамкын. Лыган таўанлъютын на̄лъҳутысқигу
         қыпҳаҳтыка ынка̄м на̄лъҳулъи. 8 Хўаңалъю умӣлылгӯңа қылӷикаюгмың ынка̄м асиңанитуңа умӣлыгма. Пилъюўаҳтынка асимнитут,
         ата̄сиқ қылъқумкун: “Аӷуляқи” ага аӷуляқылъықуқ. Иляңа пикумкун: “Таги” тагилъықуқ.
         Қыпҳаҳтыка қылъқумкун: “Уна пӣҳтигу”, ага пилъықа̄».9 Иисусым нагалъюку таўатын пилъҳа, алъя̄ҳлъюўаӷьягутка̄ ынка̄м юлӷутыҳлъягыт малихтилӷӣт
         лъңаның пикӣ: «Уңипа̄тамси, налъя̄таҳсигатуңа китумың алңунак талўа Израилыми, ӯтун
         юхтун ухпықилъыҳтуткалӷӣмың».10 Кывгат утыӷниӷлютың сотнигымым мыңтыӷа̄нун ысҳақа̄т қыпҳаҳтыля̄ӷа на̄лъҳутңўа̄ӷлюни.Иисусым Уңуваҳтыкаңа Угиңиӷам Иӷныӷа11 Уна̄миңани Иисус агляқақ ныҳлъягмун атилъқылӷӣ Наин, малихся̄ҳтыңиталъю, юлӷутыҳлъягытлъю
         малихтыка̄т. 12 Ка̄тақуқлъю итыӷвиганун ныҳлъягым, югыт а̄нутақыфта̄т туқукақ ю̄к лъивыӷналюку. Угиңиӷам
         кызымаҳа̄фтуқ иӷныӷа, ынка̄м ныҳлъягым юлӷутңан малихлъыӷа̄тақыфта̄т аӷнақ. 13 Атанӷым ысҳаӷлюку аӷнақ наңлъыгьягулъюку пика̄: «Қияхпынаң». 14 Та̄хкын такулюку ся̄фтыкакык кывгусик ынка̄м кывгистыт аӷулӣқат. Та̄хкын туқукақ пика̄:
         «Нукалъпигақ, уңипа̄тамкын, уңува̄!» 15 Туқукақ ақумлюни акузиңина̄маӷми пикақ ынка̄м Иисусым пыхтыка̄ на̄ңанун. 16 Қамахлъютың юлӷутыҳлъягыт талъюӷьюгутыҳлъякат, усюқыхка̄тлъю Кияӷнық, пикат: «Ӯкналиқистыҳлъягым
         ка̄симилъю!» Хўатынлъю пикат: «Кияӷныӷым каюсиӷьяҳтуӷӣ юни!» 17 Та̄на уңипақ миңитка̄т Иудеялъқа̄ӷаӷми, увитаңанилңуӷнунлъю нунанун.Иоанным Крестителым Кывгақыхкык Югык Иисусымун18 Иоанным малихся̄ҳтыңита лъңанун апыҳтықӣт қамахлъюки Иисусым апыӷӣҳтуқӣ. 19 Ынка̄м Иоанным ма̄лӷухӣна̄к малихся̄ҳтыгни тахсиӷлюкык кывгақыхкакык Атаныӷмун, а̄птысқылъюку
         хўатын: «Лъпыңўа̄ тагинақника̄т, налиӷмың сиӷимакылътыхӯ кина алъя тагияҳқақ?»20 Югык ка̄лъютык Иисус пика̄т: «Иоанным Крестителым кывгақӣнкуң а̄птысқылъютын хўатын:
         “Лъпыңўа̄ тагинақника̄т, налиӷмың сиӷимакылътыхӯ кина алъя тагияҳқақ?”»21 Таўани пилъыӷми Иисусым на̄лъҳуқуқӣ юлӷутыт қинуюгитның, ақниӷныӷитның, туӷныӷа̄т
         югыт илюңитның а̄ныстақлъюки, ая̄катлъю ысҳа̄сягутыстақлъюки. 22 Ынка̄м кывгак кӣмсиқакык: «Агляӷлюси Иоаннымун уңипа̄тыху ысҳапакаҳпытыгныңлъю, нагаткаҳпытыгныңлъю.
         Ая̄кат ысҳа̄сягутут, пиюгигасялӷӣт пиюгьягутут, проказалгуялӷӣт укмаңӣҳтӣ, тӯслъяӷьялӷӣт
         нагақӯсягутут, туқука̄ялӷӣт уңуваҳтыстут уңувалъыӷмун, аклъюмалӷӣнунлъю Пинилӷӣ Уңипақ
         уңипақуқ. 23 Қуястыка̄гуқ китум алңунак та̄қынӷилъкумиңа ухпықныӷмың!»24 Иоанным кывгакык аӷуляқсягта, Иисусым акузиткыхка̄ Иоанн юлӷутыҳлъягнун: «Килга̄нун
         пӣқңафси, сяңўа̄ ысҳаӷыстыху? Выга̄қ ануқым уфсюгускаңа̄? 25 Сяңўа̄ ысҳаӷьяҳтуқақыстыху? Ю̄к а̄шаӷңалӷӣ? Таўатын а̄шаӷңалӷӣтлъю, аклъюңитыҳлъягытлъю
         кияҳтақут умӣлгыт ныңитни. 26 Сяңўа̄ ысҳаӷьяҳтуқақыстыху? Ӯкналиқиста̄? А̄а, уңипа̄тамси, ысҳақаҳси ӯкналиқистының
         а̄ңатаӷаҳтуқ. 27 Иоанныңӯқ Акузитыт Игақыхкат а̄пқа̄т:“Кияӷнық пӣқ, Сивухпыни каяхлъықақа уңипаҳтыка ята̄ҳқысқылъюку тӯмкаҳқан”.28 Уңипа̄тамси, югьяхаӷның алъхыӷақылӷӣның Иоанн а̄ңылъыҳпига̄гуқ. Иўырңа кина алңунак
         укалиҳпигақ Атаныҳпагулъҳани Кияӷныӷым Иоаннымың а̄ңатаӷаҳтуқ».29 (Қамахлъютың тама̄кут югыт, талўа налогмың қырңуҳтистыт, нагасямыхтыки Иисусым апыҳтуӷилъҳи
         тугуклъиӷӣт Кияӷныӷым қылӷусӣ ылъқуӷутңанилюки. Таўатын пика̄гут қаюҳлъяк сивунӷани
         тугуклъиқақыхкаңит Иоанным апыҳтуӷилъҳи. Ынка̄м Иоаннымун крестиӷыстыка̄лӷӣт. 30 Иўырңа Фарисеитлъю, апыҳтуӷикаюгытлъю Лӣлиҳтӯсяның тугуклъӣмаңитӣт Иоанным апыҳтуӷилъҳи,
         ынка̄м лъңанун крестиӷысюгумаңитут. Таўатын пилъыӷмыхтыхун иҳсякыхкақа̄т Кияӷныӷым
         успықылъҳа лъмыхнун.) 31 Иисусым пикӣ: «Ма̄тын кияҳлъыҳӣт югыт тугуклъиӷинӷилңӯт апыҳтуӷилъымнун, сямун иңлюнъақсиңи?
         Натытат? 32 Таӷнуҳаӷыстун аюқут ақумӯлъютың акилъпыгаӷвигни, илятың акилӷӯкаңит хўатын:“Қалӷиҳта̄тамси, тукалыганӷитуси! Қийиқутукут, қийиқынӷитуси!”33 Лъпыси ма̄тын кияҳлъыҳӣни та̄кустун таӷнуҳаӷыстун аюқуси. Иоанн Крестителым тагӣқңами
         нықыкшаңлъяҳтӯмаңитуқлъю, мыӷумаңитуқлъю виномың ынка̄м пика̄гуси: “Туӷныӷалгӯқ”.
         34 Иӷныӷа Югым тагилюни, ныӷылгусиӷӣқлъю, мыӷылгусиӷӣқлъю югның ынка̄м пика̄гуси: “Ю̄кқун
         та̄на ысҳақаҳтыху! Ныӷывалъю̄гуқ, мыӷывалъю̄гуқ, илякумта̄қа̄тлъю налогмың қырңуҳтистыт,
         сыӷлыҳқыстытлъю!” 35 Нақамлъю тама̄кут апыҳтӯся̄мның тугуклъиӷилӷӣт кияҳлъықут пинитун. Таўатын пилъҳым
         ипапиҳқылъықа̄ апыҳтӯткыхкақа Кияӷныӷым пыҳқинылъқа̄!»Иисус Симонынкунилңуқ Фарисейеми36 Ата̄сим Фарисейем Иисус ныӷьяҳтӣсқыхка̄ лъмыхнун. Ынка̄м Фарисейенкунун агляӷлюни
         ақумыхкақ ныӷналюни. 37 Тама̄нтыфтуқ ныҳлъягми аӷнақ сыӷлыҳқыста. Нагақуӷьямигу Иисус ныӷақнилюку Фарисейенкуни,
         кылъқыхкакык алавастрык ақимлыӷутак акитупихлъыҳӣмың тыпыңлъя̄симың ималгык. 38 Итыӷлюни ныкывыхкақ тунутаңакун Иисусым итыга̄н. Қияткылъюку қуниминың аӷистыкӣ итыгӣ,
         ынка̄м нуяминың сяңиҳқуқӣ. Та̄хкын на̄ӷақлъюки, аңиҳыхкӣ тыпыңлъя̄симың. 39 Ныӷьяҳтӣсқикам Фарисейем ысҳапаглюку сюмыҳтаӷақақ: «Уна ю̄к ӯкналиқистыңуяқуми, лӣсимакнаяӷа̄
         аӷнақ кинаңутаңа, сястыңутаңалъю ся̄фқуӷа̄лӷӣ лъңаның, қаюҳлъяк сыӷлыҳқыстыңӯқ».40 Иисусым пика̄: «Симон, уңипа̄таҳсюгамкын сямың». Симоным а̄птыка̄: «Апыҳтуӷиста, сямың?»41 Иисусым пика̄: «Ма̄лӷук югык навӷа̄малӷӣк манимың навӷитикаюгмың. А̄лъҳа навӷақақ
         ю̄к ма̄лӷук қуля сӣпнықлъюку динарийемың, иляңа ю̄к ма̄лӷук қуля сӣпнықлъюку динарийемың.
         42 Налиҳӣна̄хкынка лъивикыпагниңитка̄к навӷатын ынка̄м навӷитикам пуйгусқыхкӣ навӷалъҳит.
         Налихкынка югык пиниқатаӷаҳлъықагу?»43 Симоным кӣмсиқа̄: «Ынтақун а̄ңлюку навӷитка̄н». Иисусым пика̄: «Ылъқуӷаҳтан». 44 Та̄хкын қӣвлюку аӷнақ Симон пика̄: «Ысҳаҳсигӯ уна аӷнақ? Ӣтҳақңама хўавык мыӷмың тӯнылъҳитаҳпыңа
         итыганка уӷвӣсқылъюки. Иўырңа ӯм аӷнам итыганка уӷвуӷӣ қуниминың, сяңихтақлъюки нуяминың.
         45 Упуӷасимаңитаҳпыңа на̄ӷмың, иўырңа ӣтҳутминың аӷнам аӷулӣӷунъыӷитӣ на̄ӷминыӷмың итыганка.
         46 На̄сқуқа мысӣӷмың кӯвикылъҳитан, иўырңа лъңан итыганка кӯвикӣ тыпыңлъя̄симың. 47 Уңипа̄тамкын, сыӷывутылъыңут сыӷлыҳқылъылӷутыҳлъяги, тама̄кын апалъюқлъюку пиниқылъылыхлъягӯқ.
         Таўатыҳпигақ кина алңунак сыӷывутылъыңывлыӷақақ пиниқылъывлыӷалъха̄гуқ».48 Та̄хкын Иисусым аӷнақ пика̄: «Сыӷлыҳқылъыҳтын сыӷывутылъыңума̄т».49 Та̄хкын қаюӷвигыгни лъңаның ақумгалгусиӷилӷӣт а̄пқуӷа̄ӷуткат: «Кинаңа̄ўа уна сыӷывутӣқылӷӣ
         сыӷлыҳқылъыӷның?»50 Иисусым аӷнақ пика̄: «Ухпықилъыҳпык югулилъыңыста̄тын, агля̄ ныкыхмылъылиӷлютын».
         
            

         
      

   
      
         8
Аӷнат Малигулъҳӣт Иисусымун81 Мулюхпынани Иисус иглыҳтыкақ ныҳлъягнунлъю, ныңӣҳаӷнунлъю. Уңипақикақ Пинилӷӣның Уңипаның
         Атаныҳпагулъҳаның Кияӷныӷым аюқылӷӣмың. Қуля ма̄лӷук сӣпнықлъюку малиҳся̄ҳтыңита малихтыка̄т,
         2 иляңилъю аӷнат малигуткат. Аӷнаның а̄нысқуқақыхкаңи туӷныӷа̄т, на̄лъҳуқуқақыхкаңилъю
         ақниӷныӷитның. Та̄куңуфтут Мария Магдалаӷмӣ (лъңаның а̄ныстыкақыхкаңи ма̄ӷраӷвинлык
         туӷныӷа̄т), 3 Ионна, Сусанна, иляңилъю аӷнат. Та̄кут аӷнат пикатуталмыхның каюсӣтақыхкаңит Иисусылъю
         малихся̄ҳтыкулъҳӣт. (Ионнам угиңа Хуза, афлъыңакистыңуфтуқ Иродым мыңтыӷа̄ның).Иисусым Уңипаӷа̄ткыхкаңа Пӣтысиӷаҳта4 Ныҳлъягның тамаҳӣтның юлӷутыҳлъягыт тагиляӷа̄ткат Иисусымун. Қырңуӷутыҳлъягьята уңипаӷа̄ткӣ:
         5 «Пӣтысиӷаҳта пӣтысиӷаӷьяҳтуқақ пӣтысиӷаӷвигминун. Милю̄қуӷьяқминики пӣтутыт иляңи
         тыкиткат тумытхун ынка̄м югыт тутма̄сҳақыхкӣт; та̄хкын қаўа̄гыт тагилютың ныӷыхкӣт.
         6 Иляңи пӣтутыт тыкиткат уйӷахтуқакун нагуялӷӣмың палиқат, қаюҳлъяк сюнаңа юкутанъыӷилңуқ.
         7 Иляңи пӣтутыт тыкиткат сикуҳлъюхтуқакун, сикуҳлъюгыт малигулъютың нагуялӷӣмың пӣтфигиқӣт.
         8 Ынка̄м иляңи пӣтутыт тыкиткат сюнакыхтакун, пӣтыстикат пинилӷӣның нунивахсыӷаӷның.
         Тамаҳаӷмың тама̄кут ю̄к талъиматкаҳта̄н пӣтутыңақут». Иисусым акузилъыни та̄қниқӣ:
         «Сигутылгӯси, нагатык!»Уңипаӷа̄тыт Апалъӣт9 Малихся̄ҳтыңита а̄птыка̄т Иисус сямың писӣтаңа та̄на уңипаӷа̄н. 10 Кӣмсиқӣ: «Кияӷныӷым накмикумӣси лӣгикысқылъюки талюӷңалӷӣт ипапилъҳи Атаныҳпагулъыӷми.
         Иўырңа иляңитни югни уңипаӷа̄тңина̄ўақут. Ынка̄м ысҳа̄тыӷңа̄ӷмың ысҳа̄сигатут, нагатыӷңа̄ӷмың
         лӣгикигатут».Иисусым Лӣгикыстыкаңа Уңипаӷа̄тни Пӣтысиӷаҳта11 «Та̄на уңипаӷа̄н хўатын писӣгуқ: Пӣтутыт Кияӷныӷым акузиткӣ. 12 Пӣтутыт тыкиткат тумытхун иңлютңа̄т нагатканун Кияӷныӷым акузитаңаның. Та̄хкын Туӷныӷа̄м
         тагилюни туга̄қӣ акузитыт илюңитның ухпықифқӣталъю, югулилъыңыфқӣталъю писқылъюки.
         13 Пӣтутыт тыкиткат уйӷахтуқакун успутңа̄т нагатканун Кияӷныӷым акузитаңаның. Нагалъюки
         акузитыт қуякусиқлъюки тугуклъиӷақӣт, иўырңа қамавырухлъяк илюмыхнун итыҳтысигатӣт.
         Ухпықӣҳлъютың, иўырңа нанӷӣқулъыңныӷмыхни ухпықинаниӷақут. 14 Пӣтутыт тыкиткат сикуҳлъюхтуқакун успутңа̄т нагатканун Кияӷныӷым акузитаңаның. Иўырңа
         сюмыӷьялилъю, аклъюңилъю, тыӷигна̄нлъю уңувалъҳым пӣтфигиӷақӣ, ынка̄м пӣтыстыкӣт аңтанӣсигатут.
         15 Ынка̄м пӣтутыт тыкиткат сюнакыхтакун успутңа̄т нагатканун Кияӷныӷым акузитаңаның.
         Нықамикақӣтлъю пинилӷӣкун ипапиҳқыңъалӷӣкун илюмыхтыхун. Нагныӷақут қа̄ткылъюки акузитаңи
         ынка̄м пӣтыстыкастун аюқут пӣтысқуҳлъялӷӣт пинилӷӣның».Сягныӷым Асиңани Кынылӷутак16 «Китум алңунак кынылӷутак кумаҳлъюкык сягныӷым асиңанун лъина̄нӷита̄к, налиӷмың қаваӷвигым
         асиңанун. Итупилъ қӯлвақун лъилъықа̄к, итылӷӣнун ниӷук ысҳӣсқылъюку. 17 Қаюҳлъяк сяңўа̄ алңунак ӣӷңалӷӣ Кияӷныӷым алӣҳсяҳқақа̄, сяңўа̄лъю алңунак ся̄пңалӷӣ
         қа̄йңанун лъӣҳтыслъықа̄. 18 Ынка̄м нагатңўа̄ҳтык. Китум алңунак лӣгикыхкумики апыҳтӯсянка лӣгикылъыңатаӷаҳлъықуқ.
         Иўырңа китум алңунак лӣгикынӷилъкумики апыҳтӯсянка талўа лӣгикникӣ иқилъықӣт».Иисусым На̄ңалъю, Аңлыгутаңилъю19 Та̄хкын Иисусым на̄ңанлъю, аңлыгутаңиталъю такука̄т, иўырңа ка̄нъыӷмың аҳтуқа̄т қаюҳлъяк
         юлӷутыҳлъягыт каңлъюқаҳлъюку аюқыхкаңат. 20 Китум уңипа̄тка̄: «На̄нлъю, аңлыгутытынлъю қакма ныкывӷата̄ӷутақут, ысҳаӷьюгақа̄тын».21 Иўырңа пикӣ: «На̄калъю, аңлыгутынкалъю тама̄куңӯт нагалъҳӣт акузитаңаның Кияӷныӷым,
         қа̄ткыхкаңитлъю».Иисусым Амсянаҳтыстыкаңа На̄фтыҳлъяк22 Ата̄сими аӷныӷми Иисусым малихся̄ҳтыни пикӣ: «На̄йвам иңлюңанун аӷвӣлъта». Аңьямун
         ӯҳқӯлъютың аӷуляқыхкат. 23 Тыля̄наңамалюки Иисус қавақақ. На̄йвами ануқлъӣтыҳлъякӣ, аңья̄тлъю мыӷым имиӷа̄тақыхка̄
         ынка̄м якуӷнӣҳлъякат. 24 Малихся̄ҳтыңита такулюку таҳтуҳлъюку пика̄т: «Югунӣқ, Югунӣқ, туқуляӷа̄нъақукут!»Иисусым макылъюни иныҳтыкӣ ануқалъю, имаҳлъюгытлъю ынка̄м на̄ңыхкат, амсянаҳтыңъина̄маӷми
         пикақ. 25 А̄птыкӣ: «Сяңама ухпықынӷитыстыңъа?» Иўырңа алиңыңулӷӣтлъю, алъяҳлъюхўаӷьюгулӷӣтлъю
         ынка̄м лъңитның илятың а̄пқуӷа̄ӷуткӣт: «Кинаңа̄ўа уна ю̄к, талўа иныҳтыкаңи ануқалъю,
         имаҳлъюгытлъю ынка̄м лыган қа̄ткыхкаңат?»Иисусым На̄лъҳускаңа Ю̄к Илюмикун Туӷныӷалык26 Та̄хкын ка̄ткат Герасеиӷмӣт нунаңитнун, на̄йвам иңлюңанилңуқ Галилеямың. 27 Лыган Иисус қӯтмун ӯхтуқ, налъяқа̄ ю̄к илюмикун туӷныӷаҳтуқақ, нымың пиңуфтуқ. Пилюгугигалңуқ
         қавңаҳа̄ның, кияҳсигалңуқлъю мыңтыӷани нақам лъивыӷнитақылӷӣ. 28-29 Иисусым қылъқа̄ туӷныӷақ лъңаның а̄нысқылъюку. Та̄хкын ю̄к араӷа̄таҳлъяглюни сикмӯткақ
         мануңакун, манигӯтыпихлъюни игляхтупихлъюни пика̄: «Иисус, Иӷныӷа Қулиҳпигаҳлъягым
         Кияӷныӷым, сянақсиңа? Манигӯтыпихтуңа икфиқыстыфқа̄ма писқылъюңа». Таўатын пика̄ қаюҳлъяк
         Иисусым қылъқаңа югмың а̄нысқылъюку туӷныӷақ. (Угляӷңа̄н туӷныӷа̄м тугуҳлъягақыхкаңа.
         Югыт кылыңакақсяқаңат, қӣпшаӷутныңлъю асиҳтақсяқаңит ӣхилъю, итыгӣлъю, иўырңа сякықуӷақыхкаңи.
         Ынка̄ңам туӷныӷа̄м килга̄нун аӷуляқыстыка̄.)30 Та̄хкын Иисусым а̄птыка̄: «Кинаңузин?» Кӣмсиқа̄: «А̄тқақа: “Угляҳлъяк!”» қаюҳлъяк
         туӷныӷалӷутыҳлъягыт итыӷукақыхкаңат. 31 Та̄кут туӷныӷа̄т Иисусымун а̄пуқӯсимаңинақат агляҳтыстыфқа̄мың Безднамун писқылъютың.
         32 Та̄ўа қымим миңлыңани куругалӷутыҳлъягыт ныӷӯтақыфтут. Туӷныӷа̄т а̄пуқӯткат Иисусымун
         куругаӷнун итыҳтысқылъютың ынка̄м итыӷа̄тыстыкӣ. 33 Та̄хкын туӷныӷа̄т югмың а̄нлыӷа̄лъютың итыӷа̄ткат куругаӷнун. Куруга̄т пынъанун паңалгулъютың
         на̄йвамун ифкақулъютың туқуляӷа̄ткат.34 Куруга̄т афлъыңакистыңита ысҳапаглюку таўатын пилъық, қимагӯлъютың уңипақыхка̄т ныҳлъягми,
         увитаңанилңуӷнилъю нунани. 35 Та̄хкын югыт ысҳаӷьяҳтӯтка̄т сяңўа̄ сяматаңа. Ка̄лъютың Иисусымун ысҳақа̄т ю̄к туӷныӷӣӷулъюни.
         Ақумгафтуқ Иисусым мануңани пилюгугўа̄ӷлюни, умьюгакыклъю на̄лъҳутңўа̄ӷлютык ынка̄м
         алиңрӯӷутыҳлъякат. 36 Тама̄кут ысҳапакат уңипақыхка̄т ю̄к илюмикун туӷныӷаҳтуҳлъягьялӷӣ натын на̄лъҳутка̄таңа.
         37 Та̄хкын қамахлъютың югыт Герасеиӷмӣт нунаңитнилңӯт аӷуляқыскыхка̄т Иисус, қаюҳлъяк
         алиңрӯӷутыҳлъягулӷӣт. Ынка̄м Иисусылъю аңьямун ӯхлъыӷа̄лъютың аӷуляқыхкат. 38 Ю̄к туӷныӷаҳтуҳлъягьялӷӣ а̄пуқӯтка̄ялӷӣ Иисусымун малигунъалюни, иўырңа Иисусым аӷуляқысқыхка̄.
         Пика̄: 39 «Утыӷниӷлютын ныхпынун, а̄пҳгу натын аңка̄н Кияӷныӷым апыӷӣлъҳа лъпынун». Ынка̄м лъмыхнун
         агляӷлюни тамаҳа̄ни ныҳлъягым а̄пқа̄ Иисусым апыӷӣлъҳа лъңанун.Аӷнаӷа̄млъю Уңуваҳтылъҳа, Аӷна̄млъю На̄лъҳутылъҳа40 Иисус утыӷниӷьян юлӷутыҳлъягыт упуӷатка̄т қаюҳлъяк утақаңукаңат. 41 Та̄хкын ю̄к атылык Иаирымың тагикақ, иглыӷутистыңа синагогам. Иисусым мануңакун нӣнӷулъюни
         манигӯткақ лъмыхнун пӣҳтысқылъюку, 42 қаюҳлъяк кызымаҳақ панига, қуля ма̄лӷук сӣпнықлъюку уксюҳтуткалӷӣ, туқунақңуфтуқ.Агля̄малюку юлӷутыҳлъягыт каңлъюқаҳтыка̄т Иисус. 43 Акулңитнитыфтуқ аӷнақ а̄хтуқа̄та̄фтуқ қуля ма̄лӷук сӣпңа̄н аюмиқулъыӷни. Маниңӣткақ
         лъивикӯсяқныӷмың аӷалъыхтанун, нақамлъю китум алңунак на̄лъҳутыпагниңитка̄. 44 Тунутаңаның Иисус такулюку аткуя̄ӷан кынӣн ысныңакун ся̄фтыка̄, ынка̄м кӣтңина̄маӷми
         пикақ. 45 Иисусым а̄птыкӣ: «Китум ся̄фтаңа?» Қамахлъютың мысиӷаӷьята, Петырым пика̄: «Югунӣқ,
         юлӷутыҳлъягыт каңлъюқаҳлъютын аюқа̄тын». 46 Иўырңа Иисусым пикӣ: «Китум ся̄фта̄ңа, қаюҳлъяк лъпыкақа аҳтуӷьяҳқа̄нӷилъық а̄нылӷӣ
         хўаңамның». 47 Аӷнақ пиялӷӣми аксяқфигитыфтуқ ынка̄м уңылыхсимаӷми тагикақ. Иисусым сивуңакун нӣнӷулъюни,
         юлӷутыт нагасиманӷитни уңипа̄тка̄ сяңан ся̄фтылъыӷминың, таўаниңинақлъю на̄лъҳутылъыӷминың.
         48 Иисусым пика̄: «Панимни, ухпықилъыҳпык на̄лъҳутыста̄тын, агля̄ ныкыхмылъылиӷлютын».49 Сялин Иисус акузималюку, иглыӷутистынкуның ю̄к тагилюни Иаир пика̄: «Панигын туқума̄қ,
         Апыҳтуӷиста қинуюхтыхпына̄нңам».50 Иўырңа Иисусым нагалъюку, пика̄ Иаир: «Алиңыхпынаң. Та̄ўаңинаҳақ ухпыӷи, пинӣҳна̄ӷа̄».51 Иисус мыңтыӷамун ка̄сями китумун алңунак итылгусиҳтысимаңилңуқ. Иўырңақун итыҳтыстыкӣ
         Петырылъю, Иоаннылъю, Иаковылъю, таӷнуҳа̄млъю атаңа, на̄ңалъю. 52 Қамахлъютың югыт қия̄ӷӯатыҳлъягулӷӣт аӷнаӷаҳаӷмун туқулӷӣмун. Иўырңа Иисусым пикӣ:
         «Қияхпынаси қаюҳлъяк туқулъҳитуқ, қаваӷақуқ».53 Ныңляқыхка̄т лӣсимаклъюку туқука̄таңа. 54 Иўырңа тугулюку ӣхакун туқлъю̄ма̄н пика̄: «Таӷнуҳақ, макытын». 55 Аӷнаӷаҳақ уңуваӷлюни, ныкывыхкақ. Иисусым каягутка̄ сямың ныӷыстысқылъюку. 56 Аңаюқакык сяӷӣӷаюкак, иўырңа иныҳтыкакык кина алңунак уңипа̄тыфқа̄н писқылъюку таўатын
         пилъыӷмың.

Иисусым Каяхтыкаңи Қуля Ма̄лӷук Сӣпнықлъюку Малихся̄ҳтыни91 Иисусым туқлъюқӣ қуля ма̄лӷук сӣпнықлъюку малихся̄ҳтыни. Қырңуӷусята аҳтуӷьяҳқа̄нӷилъылиқуқӣлъю,
         пилъыҳқалиқуқӣлъю югның а̄ныстысқылъюки қамахлъюки туӷныӷа̄т, на̄лъҳутысқылъюкилъю
         ақниӷныӷыт. 2 Та̄хкын уңипақияҳтӣсқыхкӣ Атаныҳпагулъҳаның Кияӷныӷым, на̄лъҳуқӣсқылъюкилъю қинуюлӷӣт.
         3 Пикӣ: «Иглыӷалъыҳпысинун сямың алңунак кылъқыхпынаси. Аявӣңунаси, ақыфтаӷа̄ңунаси,
         нықңунаси, маниңунаси, талўа кылъқыфқа̄фси симӣткаҳқамың ха̄тмың. 4 Кинкунун алңунак итыӷлюси упуӷаскаңиси таўанлъыҳа̄си кынляңа аӷуляқылъыҳқаҳпысинун.
         5 Ынка̄м килъю упуӷанъыӷилъкаңиси, аӷуляқныҳпысини нымың та̄хкын, тука̄тақитыки пагуляңи
         итыгаҳпыси. Таўатын пикуфси лӣсимакылъықа̄т кылыңася̄ӷилъыҳси Кияӷныӷым аӷью̄лъыҳқа̄ның».6 Малихся̄ҳтыт аӷуляқлъютың ныңӣҳа̄т такӯкақӣт, уңипақикат Пинилӷӣның Уңипаның, на̄лъҳуқуқатлъю
         тамаҳӣтни.Иродым Кукшагьягускаңа Иисус7 Иродым иглыӷутистыңан Галилеям, нагақуӷлюки Иисусым алъя̄ҳлъюхўаҳтилъҳи тыхылъҳӣқақ,
         қаюҳлъяк иляңита югыт пикаңат Иоанн Креститель уңува̄манилюку туқулъыӷмың. 8 Паниның иляңита пика̄т Илияңунилюку, ынка̄м иляңита пика̄т налиқ аюмиҳтақ ӯкналиқиста
         уңува̄манилюку. 9 Ирод пикақ: «Иоанн на̄сқўиҳтыстыкақақа, иўырңа кинаңа̄ўақа ю̄к нагақуӷақыхкыхка таўатын
         пӣқылӷӣ?» Ынка̄м Иродым ысҳаӷьюка̄ Иисус.Иисусым Ныӷыстилъҳа 5,000ның Сӣпңалӷӣның Югның10 Апостолыт утыӷниӷлютың, Иисус уңипа̄тка̄т апыӷӣӷутылъыӷмыхның. Аӷуляқуткӣ ныҳлъягмун
         Вифсаидамун лъңина̄налютың. 11 Юлӷутыт на̄нтуляңа лӣгиксямыхтыху малихтыка̄т. Ка̄сята қуяклъюки лъңитнун акузиткыхка̄
         Атаныҳпагулъҳа Кияӷныӷым, на̄лъҳутысюлӷӣтлъю на̄лъҳуқуқӣ.12 Хўаникуягу, қуля ма̄лӷук сӣпнықлъюку малихся̄ҳтыңита такулюку пика̄т: «Ма̄на па̄ҳқитуқ
         ынка̄м юлӷутыт агляҳтӯтысқики қантаӷанлыңуӷнун ныңӣҳаӷнунлъю, пӣтысиӷаҳтынунлъю. Тама̄ни
         тукуҳқаңнаяҳтутлъю, ныӷьяҳқаңнаяҳтутлъю».13 Иўырңа Иисусым пикӣ: «Лъпыси сямың ныӷьяҳқалитыки».Пика̄т: «Лыган та̄ўа талъимат нықыкшагыт, иқалъюгыклъю на̄мапагниңитут хўатын угляҳқакалӷӣнун
         югнун. Ўыткуқун навык нықыңьяҳтуҳтысюкуфкут та̄ўа ныҳқынъаяӷапут қамахлъюки». 14 Таўанлыңӯт ынтақун 5,000ңӯт югыт, кысюткыхпынаки аӷнатлъю, таӷнуҳа̄тлъю. Малихся̄ҳтыни
         пикӣ: «Ақумӯтысқитыки қырңақаҳтӣта, югык маӷук қуля сипнықлъюкуңўа̄қлъюки». 15 Малихся̄ҳтыт писқылъыӷмыгыстун қамахлъюки ақумӯтыстыкӣт. 16 Та̄хкын Иисусым тугулюки талъимат нықыкшагыт, иқалъюгыклъю қилягмун сивухлъюни, игамсиқаюгвикыхка̄
         Кияӷнық. Та̄хкын ӣхминың а̄вӷуӷлюки тӯныхкӣ малихся̄ҳтыминун уйыхтысқылъюки югнун.
         17 Қамахлъютың ныӷӯткат кыпсю̄лъютың. Малихся̄ҳтыт тугуляӷлюки сӣпныӷит имиҳтуқӣт қуля
         ма̄лӷук сӣпнықлъюку корзинат.Петырым Иисус Христосыңуникаңа18 Ата̄сими аӷныӷми Иисус лъңинаӷми юӷалӷӣ. Малихся̄ҳтыңи қантаӷанлыңӯт ынка̄м а̄птыкӣ:
         «Югыт кинаңунилюңа пӣқатңа?» 19 Кӣмсиқа̄т: «Иоанныңунӣқа̄тын Крестителым, иўырңа иляңита Илияңунӣқа̄тын. Ынка̄м иляңита
         пӣқа̄тын налӣт аюмиҳтақ ӯкналиқиста уңувақақ».20 А̄птыкӣ: «Лъпысими кинаңунӣқыстыңъа?» Петырым кӣмсиқа̄: «Христосыка̄тын Кияӷныӷым».Иисусым Акузиткыхкаңа Икфиқылъыҳқанилъю, Туқулъыҳқанилъю21 Иўырңа Иисусым иныҳтыңъўа̄қӣ уңипа̄тыфқа̄н кина алңунак писқылъюку. 22 Пикӣ: «Иӷныӷа Югым углялӷӣмың икфиқыпыста̄ӷьяҳқа̄гуқ, иҳсяксяҳқақа̄тлъю сӣванлъыӷыт,
         первосвященнигыт, апыҳтуӷикаюгытлъю Лӣлиҳтӯсяның. Та̄хкын туқулъықа̄т, иўырңа пиңайӣтаңани
         аӷныӷым уңуваҳлъықуқ».23 Та̄хкын қамахлъюки пикӣ: «Китум алңунак малихсюкумиңа, лъми катам пиюкылъыни пыхлъюки,
         аҳутаңа тамаҳа̄н тугулюку қақӯрани, малихлъиңа. 24 Ынка̄м китум алңунак пыхныӷилъкумигу уңувалъыни, ифлъяяҳқақа̄. Иўырңа китум алңунак
         пыхтыкумигу уңувалъыни хўаңа апалъюқлъюңа, югулилъықа̄. 25 Сяңўа̄ югым алъхыҳлъықагу ӣңуна̄н нуна пилӣлъюку ифлъякумигу налиӷмың на̄фқыхкумигу
         уңувалъыни? 26 Китум алңунак кайңукыхкаңаңа, акузитынкалъю, Иӷныӷан Югым кайңукылъықа̄ тагикуми ниӷуҳқылъыӷмикун,
         ниӷуҳқыңъалъҳитхунлъю Атам, аглыӷналӷӣтлъю яқулгыт. 27 Иўырңа ипа уңипа̄тамси, иляси ныкывӷалъҳӣт хўани туқуяҳқа̄нӷитут кынляңа ысҳалъыӷмыхнун
         Атаныҳпагулъҳа Кияӷныӷым».Иисусым Алъяңуӷныӷа28 Таўатын Иисус акузилюни, пиңаюның иңлюлык аӷныӷыт атуӷлюки, кылъқыхкӣ Петырылъю, Иоаннылъю,
         Иаковылъю. Маюқат на̄йӷамун юӷаӷналюни. 29 Юӷа̄малюку, хина̄ алъяңуҳтыкақ, а̄ткӣлъю қатыракхӯақат ниӷугракыхтун. 30-31 Та̄хкын алӣӷаҳтыкак ма̄лӷук югык ниӷугулъютык қилягым ниӷуҳқылъҳакун, Моисейенкуңуфтуқ,
         Илияңуфтуқ. Алыҳқуӷақыфта̄т Иисус туқулъыҳқа̄ның Иерусалимыми; таўатын туқукуми апыӷӣҳлъықа̄
         Кияӷныӷым успықылъҳа. 32 Петырым қаванӷа̄тыҳлъякат, иўырңа таҳтуӷлютың ысҳақа̄т Иисусым ниӷуҳқылъҳа, югыклъю
         ныкывӷалгуткык. 33 Югык унитақа̄клъю Иисус, Петырым пика̄: «Югунӣқ, итагнапихтуқ хўа̄нлыңӯкут! Пиңают
         азигутат ныкыфнақапут: лъпынунлъю, Моисейемунлъю, Илиямунлъю». (Петр акузикақ налъюклъюку
         сямың пӣқутни.)34 Сялин акузималюку қилягўа̄қ алӣӷлюни ся̄пыхкӣ. Малихся̄ҳтыт алиңыхкат қилягўа̄ӷым
         ся̄псистың. 35 Қилягўа̄ӷмың мым пикӣ: «Уна Иӷнықақа, накмикыхкақа̄! Нагатақитыху!» 36 Ма ныпӣӷьялӷӣми Иисус лъңина̄фтуқ. Малихся̄ҳтыт сямың пимаңилңӯт, ысҳақаҳтыңлъю а̄пҳумаңилъкаңат
         китумун алңунак.Иисусым На̄лъҳускаңа Мыкылӷӣқ Илюмикун Туӷныӷалык37 Уна̄миңани на̄йӷамың укигьялӷӣмың юлӷутыҳлъягыт Иисус утақа̄қыфта̄т. 38 Юлӷутыҳлъягыт акулңитның ю̄к акилӷӯкақ: «Апыҳтуӷиста, манигӯтуңа лъпынун иӷнықа ысҳақӣсқылъюку
         қаюҳлъяк кызымаҳа̄лӷӣ авақутақа. 39 Илюмикун туӷныӷалӷӯқ, тугупихныӷминигу араӷа̄таҳқақа̄, сяюхпахтаҳтысима̄н кынляңа
         қа̄нӷа пӯхлъӣҳқылъҳанун. Ақниҳқыҳлъягақа̄, унитылъқуңигата̄лъю. 40 Малихся̄ҳтыхпынун а̄ныстаҳтысқумаяӷақа иўырңа пипагниңита̄т».41 Иисусым пикӣ: «Кӣ, лъпыси югни ухпылъҳитусилъю, сыӷлыӷўа̄ӷӯсилъю! Натын тахка̄н лъпысининъақсиңа
         ухпықысқылъюңа?» Та̄хкын ю̄к пика̄: «Иӷныӷын тагитигу хўавык».42 Тагималюку туӷныӷа̄м улъыҳлъюку сяюхпахтаҳтыстыка̄. Иўырңа Иисусым қылъқа̄ туӷныӷақ
         а̄нысқылъюку, ынка̄м на̄лъҳулъюку мыкылӷӣқ атаңанун тӯныхка̄. 43 Қамахлъютың югыт сяӷӣӷаягутка̄т аҳтуӷьяҳқа̄нӷитылъыҳлъяга Кияӷныӷым.Иисусым Акузиткылъя̄тақаңа ТуқулъыҳқаниПаниның югыт сяӷӣӷаюгумалюки тамаҳа̄ның Иисусым апыӷӣлъҳаның, малихся̄ҳтыни пикӣ:
         44 «Нагатңўа̄ҳтык, пуйгухпына̄н уна: Иӷныӷа Югым увыҳпагутылъыңнақңӯқ та̄хкын югыт тугулъықа̄т».
         45 Иўырңа лӣгикумаңилъкаңат таўатын пилъҳа қаюҳлъяк умьюгӣт лӣгиксяҳқа̄наниҳқыхка̄лӷӣт.
         Тытука̄т а̄пныӷмың сяңами таўатын акузилъҳаның.Кина Аңылъыҳпига̄ўа?46 Та̄м киңуңаның малихся̄ҳтыт а̄ҳтӣра̄ӷуткат налиҳтың аңылъыҳпига̄яҳқа̄таңа. 47 Иўырңа Иисусым лӣсимакыхкӣ сюмыҳтаӷалъҳит. Ынка̄м тугулюку таӷнуҳақ ся̄ӷўмикун ныкывыстыка̄.
         48 Пикӣ: «Китум алңунак атымкун тугуклъиқумигу уна таӷнуҳақ, тугуклъиҳлъықа̄ңа. Ынка̄м
         китум алңунак тугуклъиқумиңа, тугуклъиҳлъықа̄ каяхтистыка. Кина алңунак укалиҳпигақ
         акулыхпысинилңуқ, аңылъыҳпига̄гуқ».Лъпысинун Кипулъхина̄нӷилңуқ Лъпысинун Аюқуқ49 Иоанным пика̄: «Югунӣқ, ысҳа̄ма̄ҳпут ю̄к атыҳпыгун а̄нысқулӷӣ туӷныӷаӷның. Ынка̄м
         иныҳсима̄ҳпут қаюҳлъяк хўаңкунъун илятңанӷилңуқ».50 Иисусым пика̄: «Иныҳтыхпына̄н қаюҳлъяк кина алңунак лъпысинун кипулъхига̄лңуқ лъпысинун
         аюқуқ».Самарияӷмӣт Тугуклъиӷьюнӷилъкаңат Иисус51 Туӷа̄ӷьян Иисусым қилягмун маюлъыҳқани, қакиқниқыпихтыкақ Иерусалимынъалюни. 52 Каяхтыкӣ иляңи уңипаҳтыт иглыҳтыкыстӣсқылъюки сивумини. Самариямун пикат ныкаҳқаңусяҳтуӷналюку.
         53 Иўырңа Самарияӷмӣт упуӷанъыӷитка̄т қаюҳлъяк Иерусалимымун манигӯсяҳтӯлӷӣ. 54 Малихся̄ҳтыхкынка Иаковым, Иоанным ысҳапаглюки югыт иҳсякыхкаңат Иисус, а̄птыка̄т:
         «Атанық, Кияӷныӷмун туңсӣтылътыкӣ қилягмың укихтысқылъюку кынық паныҳтысқылъюки?»55 Иисусым қӣвлюни аӷью̄қӣ. 56 Та̄хкын иляңанун ным агляқат.Иисусымун Малихся̄ҳтыңуҳсюлӷӣт57 Тумытхун иглыҳсималюки югым Иисус пика̄: «Малихлъықамкын навык алңунак пикувык».58 Иисусым пика̄: «Кавӣӷыт рӣхтылгӯт, қаўа̄гыт уңлютылгӯт, иўырңа Иӷныӷа Югым ныкаҳқӣтуқ».
         59 Та̄хкын иляңа ю̄к Иисусым пика̄: «Малихтиңа».Иўырңа югым пика̄: «Атанық, малихлъықамкын иўырңа сивуклъюку атака̄ қуңуӷьяҳтуӷнақақа».60 Иисусым пика̄: «Тама̄кут туқукат қуңуӷлитки туқумастӣӷыт. Иўырңа лъпык, аӷуляқлъютын
         уңипақсяҳтуҳу Атаныҳпагулъҳа Кияӷныӷым».61 Иляңан югым пика̄: «Атанық, малихлъықамкын иўырңа сивуклъюки нымӣнка уңипа̄сяҳтуқаӷнақанка».62 Иисусым пика̄: «Кина алңунак пӣтысиӷаӷвигмини пыксиҳқималюни нунамың қӣва̄тақуми утыӷмун
         итагнаӷна̄нӷитуқ Атаныҳпагулъҳанун Кияӷныӷым».

Иисусым Каяхтыкаңи Ю̄к Пиңаю Қуля Ма̄лӷук Сӣпнықлъюкуӷьягыт Малихся̄ҳтыт101 Та̄м киңуңаның, Атанӷым малихся̄ҳтыминың накмикыхкӣ ю̄к пиңаю қуля ма̄лӷук сӣпнықлъюкуӷьягыт
         югыт. Такӯӷаӷьяҳқаминун каяхтыкӣ малӷукаҳтӣта иглыҳтыкыстӣсқылъюки. 2 Пикӣ: «Углялӷӣм югым ухпықсюгақӣт Пинилӷӣт Уңипат. Тама̄куңӯт успутңалӷӣт нунивахсыӷанун
         унатаӷьяқлъыхӣна̄ҳтыкат. Та̄ўаңинақ паляпихтут қыпҳаҳтыт. Ынка̄ңам юӷаҳтык Атанӷанун
         унатаӷьяҳқат каяхтисқылъюку қыпҳаҳтыкаҳқамың унатаӷьяҳқа̄нун. 3 Аӷуляқитык! Та̄ўа каяхтамси пынъӣӷаӷа̄стун аюқлъюси қуңаңитнун ама̄т. 4 Кылъқыхпынаси манимың, ақыфтаӷа̄ӷмың, симӣткаҳқамың камыгмың. Тумыни аӷулӣӷлюси кима̄ўисиҳтуҳпынаси
         алыҳқуӷьяҳқа̄люки югыт. 5 Итыныҳпысини мыңтыӷа̄нун, сивуклъюси хўатын пӣқитыки: “Кияӷныӷым ныкыхмылъылисилъи!”
         6 Мыңтыӷам юган упуӷаскаңиси ныкыхмылъылиӷлюни та̄ўа Кияӷныӷым ныкыхмылъылилъықӣ. Иўырңа
         упуӷанъыӷилъкаңиси, Кияӷныӷым ныкыхмылъылгусна̄нӷитӣ. 7 Таўантақитык ата̄сими мыңтыӷами, ныӷақлъюки сяңўа̄т упуӷатусӣт. Таўатын пӣқитык қаюҳлъяк
         қыпҳаҳта акилыҳтӯсяңақуқ қыпҳалъыӷминун. Тукуҳпысиның а̄нақлъюси кинкунун нӯхта̄таҳпынаси.
         8 Ка̄нъыҳпысини нынун, тугуклъиқаңиси упуӷатусӣт нықыт ныӷақитыки. 9 На̄лъҳуқуҳтыки қинуюхтӣӷит, хўатынлъю пӣқлъюки: “Атаныҳпагулъҳа Кияӷныӷым хўа̄ ма̄нтуқ”.
         10 Иўырңа ка̄нъыҳпысини нынун, тугуклъинӷилъкаңиси, тӯмңитнун агляӷлюси юхтуқами хўатын
         пилӷа̄си: 11 “Талўа нунаҳпыси пагуляңа итыгамтыхун нывыхкақ па̄лъхаҳпут. Таўатын пӣқут кылгувикналюки
         анахулъҳит иҳсякылъыҳпысигун Кияӷныӷым уңипа̄. Иўырңа нықамикитыху Атаныҳпагулъҳа
         Кияӷныӷым хўа̄ ма̄нтуқ!” 12 Уңипа̄тамси, Нанқихтилъҳым Аӷныӷани Содомыӷмӣт аӷью̄лъыҳқыста̄ӷа̄яҳқа̄гут та̄м ным
         юганың».Иисусым Кылыңася̄қаңи Ухпықа̄нӷилңӯт13 «Сыӷлыӷўа̄ӷунақңӯси, Хоразиныӷмӣни! Сыӷлыӷўа̄ӷунақңӯси, Вифсаидаӷмӣни! Лъпысини алъя̄ҳлъюўаҳтилъыҳлъягыт
         апыӷӣқат пика̄яқата Тирымилъю, Сидонымилъю, югит авутыҳқыхка̄наяҳтут сыӷлыҳқынъаниӷнаяҳтут.
         Тама̄кын апалъюқлъюку а̄лъютың сювиналӷӣмың қӣпаӷаҳқамың ақумнаяҳтут панытылъыҳтыхун.
         14 Нанқихтилъҳым Аӷныӷани Тирыӷмӣтлъю, Сидоныӷмӣтлъю аӷью̄лъыҳқыста̄ӷа̄яҳқа̄гут лъпысиның.
         15 Ынка̄м лъпыси, Капернаумыӷмӣни! Қайўа аңлистыҳлъягьяӷңа̄ҳпыси лъпысиның катам, рыпалъ
         сюмыҳпысини усюқылъыңылъықнилюси қилягми, йыӷлыги укихлъықӣси геенамун!»16 Малихся̄ҳтыни Иисусым пикӣ: «Китум алңунак нагаскумиси, нагалъықа̄тңа хўаңа. Китум
         алңунак иҳсякыхкумиси, иҳсякылъықа̄тңа хўаңа, ынка̄м китум алңунак иҳсякыхкумиңа,
         иҳсякылъықа̄т каяхтистыка».Утыӷнилъҳат Ю̄к Пиңаю Қуля Ма̄лӷук Сӣпнықлъюкуӷьягыт Малихся̄ҳтыт17 Тахталми та̄кўани ю̄к пиңаю қуля ма̄лӷук сӣпнықлъюкуӷьягыт малихся̄ҳтыт утыӷниқат
         қуяҳлъягумаӷмың. Иисус пика̄т: «Атанық, талўа туӷныӷа̄т қа̄ткақӣлъю атыҳпыгун қылынымтыки!»18 Иисусым пикӣ: «А̄а, ысҳа̄ма̄қа Туӷныӷақ, қилягмың ифкалӷӣ ниӷухпахтастун. 19 Нагатык! Аҳтуӷьяҳқа̄нӷилъылисима̄мси тӯтысқылъюки нымыӷьят, скорпионыт, кая̄лъқысқылъюкилъю
         қамахлъюки аҳтуӷьяҳқа̄нӷилъҳи аңуягым. Ынка̄м ся̄м алңунак ақниҳна̄нӷитӣси. 20 Итагналӷӣңӯқ қуялӷӣси қаюҳлъяк туӷныӷа̄т қа̄ткыхкаңиси, иўырңа қуя̄ӷатаӷаҳтык қаюҳлъяк
         атыси игақылӷӣт қилягми».Иисус Қуяҳлъялӷӣ21 Таўани пилъыӷми Аглыӷналӷӣм Таӷныӷам Иисус қуястыка̄. Пикақ: «Ата̄й, Атанӷа қилягымлъю
         нунамлъю, игамсиқаюгвикамкын! Лъпык тама̄кут талюҳтатын пыҳқинылӷӣныңлъю, лӣтканыңлъю,
         нақам лӣтыстатын таӷнуҳаӷыстун аюқылӷӣнун. А̄а, Ата̄й, та̄наңӯқ пиюкылъҳын».22 Та̄хкын Иисусым пикӣ югыт: «Атама тӯнума̄ңа сямың тамаҳа̄ның. Китум алңунак налъюка̄
         Иӷнық кинаңутаңа, иўырңақун Атам. Китум алңунак налъюка̄ Ата кинаңутаңа, иўырңақун
         Иӷныӷым. Иӷныӷымлъю лӣтыслъықа̄ Ата китумун алңунак накмикыхкаминун». 23 Та̄хкын қӣвлюки малихся̄ҳтыни, лъңинӣт пикӣ: «Қуястыка̄гуси ысҳа̄лъҳӣси сямың ысҳақаҳпысиның!
         24 Уңипа̄тамси, ӯкналиқистылӷутытлъю, умӣлгытлъю ысҳаӷьюкӣт ысҳаӷаси, ысҳа̄маңилъкаңит.
         Нагақуӷьюкӣт нагақуӷаси, нагақӯмаңилъкаңит».Уңипаӷа̄н Наңлъыхталӷӣ Самарияӷмӣ25 Апыҳтуӷикаюгым Лӣлиҳтӯсяның такулюку анагвигиӷналюку а̄птыка̄: «Апыҳтуӷиста, натын
         сялюңа алъхыҳнаяҳсикун кынлыңилңуқ уңувалъық?»26 Иисусым кӣмсиқа̄: «Сяңўа̄ Лӣлиҳтӯсяни игақңа̄? Натын лӣгикақсики атиҳтуныҳпыки?»27 Югым кӣмсиқа̄: « “Пиниқсяҳқақан Атанық Кияӷныӷын, қамахлъюку илюхпыгун, қамахлъюку
         уңувасиҳпыгун, қамахлъюку икнақылъыҳпыгун, қамахлъюку умьюгаҳпыгун”. Ынка̄м: “Пиниқсяҳқақан
         юлгутын лъпынун катам пиниқылъыҳпытун”».28 Иисусым пика̄: «Ылъқуӷаҳтан. Таўатын пи ынка̄м кынлыңилңуӷмың уңувалъыңылъықутын».29 Иўырңа апыҳтуӷикаюк Лӣлиҳтӯсяның лӣгикысюкақ Иисусымун қа̄ткутңўа̄ӷлюни аюқнилюни
         Лӣлиҳтӯсянун, ынка̄м а̄птыка̄: «Кинаңа̄ўа юлгутка?»30 Иисусым кӣмсиқа̄: «Та̄ўаңуқ ю̄к Иерусалимымың укикақ Иерихонымун. Ўаяӷнӣҳтыт сюӷуглюку,
         қысюгуӷлюки а̄ткӣ, анагулыӷлюку. Та̄хкын туқутывзиӷлюку унитка̄т. 31 Ынрақлъю священник та̄кўагун тумытхун иглыҳтыкақ. Иўырңа ысҳаӷьямигу ю̄к наӷуҳтыка̄
         тумыт иңлюңитхун. 32 Мулюхпынани Левит ка̄лъюни, ысҳаӷлюку, лъңанлъю наӷуҳтыка̄ тумыт иңлюңитхун. 33 Иўырңа Самарияӷмӣ, та̄кўагун тумытхун иглыӷаңулӷӣ. Ка̄лъюку ысҳаӷьямигу наңлыгьягутка̄.
         34 Такулюку кӣңи мысӣӷмыңлъю, виномыңлъю уӷвуҳтыӷлюки, қантаҳтуқӣ. Та̄хкын осёлыминун
         қа̄клъюку агля̄тка̄ ақылъқалӷутамун, таўани афлъыңакыхка̄. 35 Уна̄миңани тугулюкык ма̄лӷук динарийек, тӯнуткылъюкык ақылъқалӷутам афлъыңакистыңанун
         пика̄: “Афлъыңакаҳтигу. Каюсӣтаӷа̄макувгу утыӷниқума лъивикылъықамкын”».36 Та̄хкын Иисусым а̄птыка̄: «Сюмыҳпыни та̄куның пиңаюның налӣт юлгутыпӣгуфта югмун ўаяӷнӣҳтыт
         амью̄ткыхкӣтнун?»37 Апыҳтуӷикаюгым Лӣлиҳтӯсяның кӣмсиқа̄: «Та̄наңӯқ наңлъыкикақ югмун». Иисусым пика̄:
         «Аӷуляқлъютын, лъпыклъю таўатын пи».Иисусым Ля̄лиҳфикыхкык Марфанкук, Мариянкук38 Иисусылъю малихся̄ҳтыкулъҳӣт иглыӷуткылъюку ка̄ткат ныңӣҳаӷмун. Тама̄нтыфтуқ аӷнақ,
         а̄тҳа Марфа, Иисусылъю малихся̄ҳтыкулъҳӣт упуӷаткӣ лъмыхнитысқылъюки. 39 Аңлыгутаңан а̄тҳа Марияңуфтуқ; ақумлюни Иисусым итыга̄н мануңакун нагатка̄ апыҳтуӷилӷӣ.
         40 Иўырңа Марфам ята̄ҳқутыҳлъягукаңи ақылъқани ныӷьяҳқамың, ынка̄м Иисус такулюку пика̄:
         «Атанық, ўа̄кынӷисигӯ аңлыгутма лъңинаӷма қыпҳаҳтыстыкаңаңа? Каюсӣтысқаҳтиңа!»41 Атанӷым пика̄: «Марфа, Марфа, углялӷӣмың сюмыӷьялӣқутынлъю, сыӷлылӣӷақутынлъю 42 иўырңа ата̄сиҳа̄гуқ аклъюналӷӣ. Мариям накмикума̄ та̄на пинилъҳа, лъңаның иқисяҳқа̄нӷитуқ».

Иисус Апыҳтуӷилӷӣ Юӷалъыӷмың111 Ата̄сими пилъыӷми нани Иисус юӷа̄малӷӣ, та̄қақуқлъю юӷаныӷмың, ата̄сим малихся̄ҳтыңан
         пика̄: «Атанық, апыҳтуқаҳқут юӷалъыӷмың, катам Иоанным апыҳтулъҳатун юӷалъыӷмың малихся̄ҳтыни».2 Иисусым пикӣ: «Хўатын юӷаӷақитык:“Ата̄й, аглыӷналӷӣ а̄тҳын қӯлвалъыңли,юӷаҳтукут Атаныҳпагулъҳын тагисқылъюку.3 Аҳутаңа тамаҳа̄н ныӷьяҳқалитықаҳтикут.4 Сыӷывутаҳтики сыӷлыҳқылъыпут қаюҳлъяк сыӷывутақапут қамахлъюки сыӷлытун пистыпут.Нанӷӣқулъыңыстыхпына̄мталъю”».5 Та̄хкын Иисусым пикӣ: «Илякумта̄лгуяқувык унугым қука̄ни мыңтыӷа̄нун пилютын, туңсиӷьяқувык:
         “Илякумта̄мни, пиңаюның нықыкшаңлъяҳӣсӣн? 6 Илякумта̄қа иглыӷалӷӣ ка̄туқ, лъңанун ныӷьяҳқақшахӣтуңа”. 7 Қамакын илякумта̄ҳпык кӣмсиӷьяқумитын: “Қинуюхтыхпынаңа. Амик маҳқатңа̄қ, таӷнуӷақулъҳӣни
         иңаҳқӯсима̄кут. Макытыпагниңитуңа тӯньяҳқа̄лютын сямың алңунак”. 8 Уңипа̄тамси, қайўа илякумта̄қыӷңа̄ӷмитын макынъа̄нӷитуқ тӯньяҳқа̄лютын сямың. Иўырңа
         макылъықуқ тӯналютын аклъюкыхкаҳпының қаюҳлъяк сягиқыҳлъягулӷӣтын. 9 Ынка̄м хўаңа уңипа̄тамси, а̄птык, алъхыӷулъықуси; иваӷитык, на̄лъкулъықуси; тыңлюхтуҳтык
         амихкун, қылъпыӷулъықӣси. 10 Қаюҳлъяк кина алңунак а̄плъыҳӣ, алъхыӷусяҳқа̄гуқ; кина алңунак иваӷилӷӣ, на̄лъкусяҳқа̄гуқ,
         кина алңунак тыңлюхтулӷӣ амихкун, қылъпыӷулъықа̄. 11 Налиҳпыси атани, иӷныҳпык иқалъюгнӣӷвиксяқаңатын, йыӷлыги тӯнаяҳсигӯ нымыӷьямың? 12 Налиӷмың иӷныҳпык манигнӣӷвиксяқаңатын, тӯнаяҳсигӯ скорпионымың? 13 Сыӷлыҳқыстыңуӷңа̄ҳпыси, лӣсимакаси пинилӷӣмың тӯнилъыӷмың авақутаҳпысинун. Ата қилягмылңуқ
         тӯнӣӷатаӷаӷьюглюни аюқуқ Аглыӷналӷӣгның Таӷныӷның тама̄кунун а̄плъыҳӣнун!»Иисусынкук, Веельзевулынкук14 Ата̄сими аӷныӷми Иисусым а̄ныстыка̄ туӷныӷақ югмың. Туӷныӷа̄м ю̄к акузисигалъкаңа.
         Туӷныӷақ а̄ньян, ю̄к акузиягуткақ ынка̄м қамахлъютың югыт таўанлыңӯт сяӷӣӷаягутка̄т.
         15 Иўырңа иляңита югыт пика̄т: «А̄ныстӣқуқ туӷныӷаӷның аҳтуӷьяҳқа̄нӷилъҳакун Веельзевулым,
         туӷныӷа̄т иглыӷутистыңитхун».16 Иляңита югыт анагнӣлъқавигиӷналюку Иисус, алъя̄ҳлъюхўаҳтисқыхка̄т кылгувикысқылъютың
         Кияӷныӷмун каяхтыкақутаңа. 17 Иўырңа Иисусым лӣсимакыхкаңи сюмыҳтаӷалъҳит ынка̄м пикӣ: «Алңунак атаныҳпагулъық а̄фқӯлъюни
         пилъюгускуми, на̄вылъықуқ. Ныңлъюгутыт а̄фқӯлъютың пилъюгускумың, қырңаӷмынъа̄нӷитут.
         18 Ынка̄м Туӷныӷа̄м атаныҳпагулъҳанилңӯт а̄фқӯлъютың пилъюгускумың, Туӷныӷа̄м атаныҳпагулъҳа
         кынлытҳӯлъықуқ. Лъпыси а̄нысқуӷнӣқаҳпысиңа туӷныӷаӷның аҳтуӷьяҳқа̄нӷилъҳакун Веельзевулым,
         иўырңа анахутуси. 19 А̄нысқӯңукума туӷныӷаӷның Веельзевулкун, натынми иляхпыси а̄нысқуӷақатки туӷныӷа̄т?
         Ынка̄м иляхпыси нанқихлъықӣси анахунъилюси. 20 Иўырңа Кияӷныӷым аҳтуӷьяҳқа̄нӷилъҳакун а̄нысқӯңукума туӷныӷаӷның, та̄ўа та̄м ипапиҳқа̄
         Атаныҳпагулъҳа Кияӷныӷым ка̄сима̄қ лъпысинун.21 Икнақылӷӣм югым гӯтутытуқам кылыңакыхкумигу мыңтыӷани, қамахлъютың сяӷьяңи пақнӣсяҳқа̄гут.
         22 Иўырңа икнақатаӷалӷӣм югым сюӷукумигу кая̄лъқылъықа̄. Ынка̄м тугуляҳлъықӣ ныӷьюкумта̄ӷи
         гӯтутаңи, уйыхлъықӣлъю сяӷьяңи.23 Кина алңунак хўаңамнинъыӷилңуқ кипулъхина̄ҳтыкақа; китум алңунак қырңуҳтилгусинӷилъкумиңа
         миңитистыңӯқ».Утыӷнилъҳа Туӷныӷа̄м24 «Туӷныӷақ югмың а̄ныхкуми, иглыҳлъықуқ мықшахӣлңуӷми нунами, иваӷилъықуқ мыӷна̄ливихкамың.
         На̄лъкунъыӷисями пикақ: “Кияҳфиксяқымнун утыҳнақуңа”. 25 Ка̄сялӷӣми, а̄лъхўа̄ӷлюни, миңлъыхтыңъўа̄ӷлюни аюқыфтуқ. 26 Та̄хкын а̄нлюни тагиткӣ ма̄ӷраӷвинлык туӷныӷа̄т лъңаның сыӷлыӷатаӷалӷӣт. Итыӷа̄лъютың
         югмун таўантыкат. Ынка̄м та̄на ю̄к сивунӷаның ўатақа̄ӷақ сыӷлыӷўа̄ӷуҳтыкақ».Қуялъыпӣк27 Таўатын Иисус пиян, юлӷутыҳлъягыт акулңитның аӷнам игляхтупихлъюни пика̄: «Қуястыка̄гуқ
         аӷнақ иӷнилютын мамаҳтикақ лъпынун!»28 Иўырңа Иисусым пика̄: «Итупилъ, қуястаӷақа̄гут тама̄кут Кияӷныӷым акузитаңи нагалъюки
         қа̄ткыхкаңит!»Югыт Ысҳа̄сюлӷӣт Алъя̄ҳлъюхўаҳтилъыӷмың29 Юлӷутыт нуляңинаӷьята Иисусым пикӣ: «Аӷныӷым ӯм юги сыӷлыҳқумаңӯт. Нақам алъя̄ҳлъюхўаҳтитысқут
         хўаңамнун. Йыӷлыгилъю! Та̄наңинаҳақ алъя̄ҳлъюхўаҳтилъық ысҳаҳлъықаҳси Кияӷныӷым алъя̄ҳлъюхўа̄ҳтилъҳа
         Ионамун. 30 Катам таўатын Кияӷныӷым атуқылъҳатун алъя̄ҳлъюхўаҳтилъық Ионамун кылыңася̄ӷналюки
         Ниневияӷмӣт, таўатын Кияӷныӷым атуқсяҳқақа̄ алъя̄ҳлъюхўаҳтилъық Иӷныӷанун Югым кылыңася̄ӷналюки
         аӷныӷым ма̄тын юги. 31 Нанқихтилъҳым Аӷныӷани Кияӷныӷым нанқихтыкаңиси лъпыси кияҳлъыҳӣни аӷныӷми хўани,
         акивақым царицаңан ныкывлюни анахутңанилъықӣси аӷью̄ӷьяҳқапыста̄ӷунилюси. Тагика̄гуқ
         уяваҳпанлыңуӷмың ныминың наганъалюку Соломоным пыҳқинылъҳа. Иўырңа кина а̄ңатаӷалӷӣ
         Соломонымың хўа̄нтуқ, таўалъӣма иҳсякақаҳси. 32 Нанқихтилъҳым Аӷныӷани, Кияӷныӷым нанқихтыкаңиси лъпыси кияҳлъыҳӣни аӷныӷми хўани,
         Ниневияӷмӣт ныкывлютың анахунъилъықӣси аӷью̄ӷьяҳқапыста̄ӷунилюси. Ӯкналиқиста Иона
         уңипаӷьян, Ниневияӷмӣт авутыҳқылъютың сыӷлыҳқынъаниқа̄гут. Иўырңа лъпыси авутыҳқылъюси
         сыӷлыҳқынъанӣмаңитуси, қайўа нагаткақыӷңа̄ҳпысигу кина а̄ңатаӷалӷӣ Ионамың!»Ниӷуга Югусим33 «Китум алңунак кынылӷутак кумаҳлъюкык ӣӷна̄нӷита̄к налиӷмың сягныӷмун асиңӣнъа̄нӷита̄к.
         Итупилъ лъилъықа̄к қӯлвақун итылӷӣнун ысҳӣсқылъюку ниӷук. 34 Ийыхкын кынылӷутастун аюқук югусиҳпынун. Ӣскыхтыкувык ӣңунаӷми югусин ниӷухлъягулъықуқ,
         иўырңа ийылъюгмыскувык ӣңунаӷми югусин мамлыхлъягулъықуқ. 35 Тама̄кын апалъюқлъюку кылыңакигу ниӷук илюхпынилңуқ мамлыгуҳтыстыхпына̄н. 36 Ӣңунаӷми югусин ыслъықңакуми ниӷугмың налиӷныҳа̄ мамлыңуна̄н, та̄ўа кӯкхулъықутын
         ниӷугракытун катам кынылӷутак кӯкхутылъҳыхкытун лъпынун».Иисусым Анахуникаңи Фарисеитлъю, Апыҳтуӷикаюгытлъю Лӣлиҳтӯсяның37 Иисус акузиныӷмың та̄қсян, Фарисейем лъмыхнун ныӷьяҳтӣсқыхка̄. Ынка̄м итыӷлюни ақумыхкақ
         қаюӷвигыгни. 38 Фарисейем ысҳаӷлюку сяӷӣӷаягутка̄ ӯҳтунӷилңуқ ныӷылъыҳқами сивуңани. 39 Ынка̄м Атанӷым пика̄: «Лъпыси Фарисеини, сяңихтақаси қа̄йңи қаю̄сиҳпысилъю, сягныҳпысилъю,
         иўырңа илюхпысигун нукыхнаҳтуси, ыслъықңа̄си пакигныӷмыңлъю, сыӷлыӷмыңлъю. 40 Лӣгикигатңўа̄ҳтуси! Кияӷныӷым улима̄қынӷитагӯ югусим қа̄йңалъю, илюңалъю? 41 Итупилъ тӯнитык аклъюмалӷӣнун илюхпысиның ынка̄м қайысилъю, илюсилъю иқаңӣтңўа̄ҳлъықӣ.42 Сыӷлыӷўа̄ӷунақңӯси лъпыси Фарисеини! Тӯнақаси қуляҳқылъыси Кияӷныӷмун, талўа мятаси,
         рутаси, алңунаклъю нықым нықниҳся̄таңи. Иўырңа авылӷасиңўа̄ӷақаҳси пинитун пилъық
         юлгутыхпысинун, пиниқиңалъықлъю Кияӷныӷмун. Та̄кук пияҳқапыста̄қахси малигулъюкык
         тӯнилъыҳпысистун қуляҳқылъыҳпысиның.43 Сыӷлыӷўа̄ӷунақңӯси лъпыси Фарисеини! Синагоганъи ақумьюныҳтӯси а̄ңўа̄ӷыт ақумутӣтхун.
         Акилъпыгаӷвигнилъю қуякысюгақуси а̄ңўа̄ӷулюси. 44 Сыӷлыӷўа̄ӷунақңӯси лъпыси! Лыганқун налъюнӣӷумаңилңуӷыстун лъӣвӷыстун аюқуси югыт
         ысҳӣгалъкаңит. Қа̄йңитхун пиюныӷмыхтыки укмаңӣнъаниӷақут».45 Ата̄сим апыҳтуӷикаюгым Лӣлиҳтӯсяның пика̄: «Апыҳтуӷиста, таўатын пилъыҳпык кайңуся̄кӣлъю!»46 Иисусым пика̄: «Сыӷлыӷўа̄ӷунақңӯси лъпысилъю апыҳтуӷикаюгни Лӣлиҳтӯсяның! Апыҳтуӷилъыси
         пияқнапихтут югнун қа̄ткысяҳқа̄лютың. Уқихтуқастун акмагыстун аюқут югнун акмахтыстақыхкыси,
         нақамлъю талўа ата̄сиқ иӷныӷўа̄ҳси атуқигатаҳси каюсӣнъалюки акмагитның. 47 Сыӷлыӷўа̄ӷунақңӯси лъпыси! Пиниӷнаҳсяӷақаси лъӣвӷит қӯлваӷналюки ӯкналиқистыт сивуныҳпыси
         туқуқуқӣт. 48 Таўатын пилъыҳпысигун кылгутңўа̄ҳси итагнақилъыҳси сивуныҳпыси пилъҳитнун. Лъңита
         туқуқуқӣт ӯкналиқистыт, лъпыси пиниӷнаҳсяӷақаси лъӣвӷит. 49 Тама̄кын апалъюқлъюку пыҳқинылъыӷмикун Кияӷнық пика̄гуқ: “Каяхфикылъықанка ӯкналиқистыныңлъю,
         апостолыңаныңлъю, туқулъықӣт иляңи, амьюқыта̄ткылъықӣт иляңи”. 50 Ынка̄ңам аӷныӷни ма̄тын кияҳлъыҳӣт аӷью̄ӷьяҳқа̄гут апалъюқлъюки сивунӷита туқуқуқақыхкаңит
         қамахлъюки ӯкналиқистыт нунам улимаюхўа̄лъҳаның, 51 та̄хкын има Авелым туқутылъҳаның Захариям туқутылъҳанун. Захария туқуткақыхкаңат акулыхкыни
         аҳқыфигымлъю, Аглыӷналӷӣмлъю Ныңан. А̄а, уңипа̄тамси, кияҳлъыӷӣт аӷныӷни ма̄тын аӷью̄лъыңьяҳқа̄гут
         таўатын пилъыӷнун.52 Сыӷлыӷўа̄ӷунақңӯси лъпыси лӣсималъылыхлъягни Лӣлиҳтӯсяның! Аӷуляқусима̄ҳси қипытақ
         қылъпыӷусиҳқақ амиганун лӣсималъҳым Кияӷныӷмың аюқылӷӣ; лъпыси итыӷьюгигатуси ынка̄м
         тама̄кут итыӷнақылӷӣт аӷулӣҳтақаси».53 Иисус иқисян апыҳтуӷикаюгытлъю Лӣлиҳтӯсяның, Фарисеитлъю угумиягутыҳлъяка̄т. Та̄хкын
         кынляңа сыӷлықӯҳлъягьягутка̄тлъю, а̄пқуӷўа̄ҳта̄ка̄тлъю пияқналӷӣның, 54 сямың писқылъюку анагңалӷӣмың анагвигиӷналюку.

Кылыңася̄лъық Пинӣюхтылъыӷмың121 Таўатын пималюки тысячанылӷутыт югыт қырңуӷуткат, рыпалъ илятың тӯтқаҳтақлъюки пикӣт.
         Иисусым сивуклъюки малихся̄ҳтыни пикӣ: «Кылыңалюси Фарисеит закваскаңитның. Пинӣюхтылъҳат
         пӣқақа. 2 Сяңўа̄ ся̄пыхкақ ся̄путӣӷьяҳқа̄гуқ. Қамахлъюни аксяқыхкақ қайвиҳқысяҳқа̄гуқ. 3 Сямың пилъыси аксяқлъюку нагақуӷьяҳқақӣт қагани. Сяңўа̄тлъю сигутқӯткыхкаси ӯмгулъюси
         ными уңипақсяҳқа̄гут тамаңани».Аликсяҳқақаҳси Кияӷнық4 «Уңипа̄тамси илякумта̄мни, аликыхпынаки тама̄кут туқутикаюгыт югусимың, иўырңа та̄м
         киңуңаның алъя сяна̄нӷитӣси. 5 Иўырңа кылыңася̄ӷнақамси китумың аликсяҳқамың. Аликитыху Кияӷнық, туқускумиси аҳтуӷьяҳқа̄нӷилъылгӯқ
         милю̄сяҳқа̄люси геенамун. А̄а, уңипа̄тамси аликитыху!6 Талъимат қатыӷьӣӷаҳа̄т акикыхкаюгунӷита̄т ма̄лӷугыгнун монетагнун? Таўалъӣма налиҳӣнӣт
         Кияӷныӷым пуйгуна̄нӷитӣ. 7 Талўа нуяҳпыси угляҳталяңи Кияӷныӷым лӣсимакӣ. Алиңыхпынаси, Кияӷныӷым мыгнукатаӷаӷӣси
         қатыӷьӣӷалӷутның пакихулъюси».Тугуклъиӷилъық Налиӷмың Иҳсякилъық Христосымың8 «Ынка̄м уңипа̄тамси, китум алңунак уңипа̄скаки сивуңитни югыт хўаңамнун пикнилютың,
         Иӷныӷанлъю Югым пикнилъықӣ сивуңитни Кияӷныӷым яқулылӷутаңан. 9 Иўырңа китум алңунак уңипа̄скаки сивуңитни югыт хўаңамнун пикынӷинъилютың, Иӷныӷан
         Югым пикынӷинъилъықӣ сивуңитни Кияӷныӷым яқулылӷутаңан.10 Китум алңунак сыӷлытун акузиткыхкумигу Иӷныӷа Югым, Кияӷныӷым сыӷывусяҳқақа̄. Иўырңа
         китум алңунак сыӷлытун акузиткыхкумикык Аглыӷналӷӣк Таӷныӷак, Кияӷныӷым сыӷывунъа̄нӷита̄.11 Агля̄скаңиси синагоганъун, сивуңитнун правителыт, налиӷмың иглыӷутистыт тыхылъҳӣҳпынаси
         натын кӣмсилъыҳқаҳпысиның, налиӷмың сямың пилъыҳқаҳпысиның. 12 Таўани пилъыӷми Аглыӷналӷӣм Таӷныӷам акузиткаҳқалилъықӣси сямың пилъыҳқамың».Иисусым Уңипаӷа̄ткыхкаңа Налъю̄қақ Аклъюңилңуқ Ю̄к13 Юлӷутыҳлъягыт акулңитның югым Иисус пика̄: «Апыҳтуӷиста, аңлыгутка уңипа̄таҳтигу,
         атамтаңуқ унитка̄ның сяӷьямың ныңитаҳлъиңа».14 Иўырңа Иисусым а̄птыка̄: «Югми хўани, китум нанқихтистыңлъяҳтаңа, налиӷмың ныңиҳқистыңлъяҳтаңа
         лъпытыгнун?» 15 Та̄хкын қамахлъюки пикӣ: «Кылыңалюси алъя̄ҳӣнаӷмың пакигнӣҳтылъыӷмың, қаюҳлъяк югым
         уңувалъыҳпига̄ сяӷьӣҳтылъыҳқун аюқынӷитуқ».16 Та̄хкын Иисусым уңипаӷа̄ткӣ: «Ю̄к аклъюңилңуқ нуналгуфтуқ пӣтыстиҳлъякаюгмың. 17 Сюмыҳтаӷақақ: “Натын сянақсиңа? Пӣтыстыҳлъякамнун кахпагвигитуңа”. 18 Лъминың кӣмсиқақ, Хўатын пинақуңа. Кахпагвигынка ифкаҳқуӷлюки, а̄ңатаӷалӷӣның кахпагвихканың
         ныкыфқуӷнақуңа. Ынка̄м қамахлъюки зернонка, сяӷьянкалъю кахпахлъықанка. 19 Та̄хкын пилъықуңа уңувасимнун: “Уңувасимни, кахпагиҳлъяхтуңа аюмиқулъылӷутнун! Та̄ўа
         сянаниӷнақуңа, ныӷақлъюңа, мыӷақлъюңа, пиниӷью̄хнақуңа!” 20 Иўырңа Кияӷныӷым пика̄: “Уюқ налъю̄қақ! Унукун уңувасин туқунақңӯқ. Кахпахлъякаҳтын
         тама̄кут китум пикнақаки?”» 21 Иисусым та̄қниқӣ: «Та̄тун юхтун аюқут тама̄кут сямың тамаҳа̄ның кахпагилӷӣт лъмыхнун
         катам, иўырңа Кияӷныӷми аклъюмалӷӣңӯт».Ныӷьюкилъық Кияӷныҳқун22 Та̄хкын Иисусым малихся̄ҳтыни пикӣ: «Тама̄кын апалъюқлъюку уңипа̄тамси, нулъқавӣӷуткыхпына̄н
         уңувалъыҳси, сямың ныӷылъыҳқаҳси, налиӷмың сямың а̄тылъыҳқаҳси. 23 Уңувалъық мыгнунаӷатаӷаҳтуқ нықның, югусиқлъю мыгнунаӷатаӷаҳтуқ а̄тканың. 24 Ысҳақаҳтыкиқун мытыҳлъюгыт, пӣтысиӷӣгатут, налиӷмың унатӣгатут, налиӷмың кахпагиңигатут,
         нақамлъю Кияӷныӷым ныҳқақӣ. Лъпыси мыгнунаӷатаӷаҳтуси қаўа̄гның! 25 Ынка̄м налиҳпыси нулъқавӣӷуткылъюку уңувалъыни та̄куҳтырыгаҳлъықагӯ? 26 Нулъқавӣӷым уйгувлыӷаӷна̄нӷитутаңаның уңувалъық, сяңанңам сяңўа̄т алңунак нулъқавӣӷуткақыстыки?
         27 Ысҳақаҳтыкиқун пӣтысиӷа̄т нагулӷӣт, қыпҳӣгатут налиӷмың а̄ткаңлъӣгатут лъңитның. Иўырңа
         уңипа̄тамси, талўа Соломон, аклъюңитыҳлъягмини а̄симаңитуқ пӣтысиӷаӷыстун пиниҳтуткалӷӣмың.
         28 Кияӷныӷым а̄сиҳтуӷақӣ выга̄ӷыт пӣтфигмыхнилңӯт аӷныӷми таўани, иўырңа уна̄миңани қӣтақӣт.
         Кияӷныӷым а̄сиҳтӯңукаки выга̄ӷыт, лъпыси а̄сиҳтуӷатаӷаӷна̄нӷитисӣ? Ухпықилъыҳқыста̄пигӯси!
         29 Сюмыҳтаӷа̄маңинаҳпынаси сямың ныӷылъыҳқаҳпысиныңлъю мыӷылъыҳқаҳпысиныңлъю. Нулъқавӣӷуткыхпынаки
         тама̄кут, 30 қаюҳлъяк ухпықиңигалңӯт Кияӷныӷмың нулъқавӣӷуткақӣт тама̄кут. Атахпыси лӣсимакӣ аклъюкыхкаси.
         31 Тама̄кын апалъюқлъюку кияҳтылъыҳпысини мыгнуналъыҳпига̄ҳтыстыкык Кияӷныӷым Атаныҳпагулъҳалъю,
         пиюкылъҳалъю. Таўатын пикуфси Кияӷныӷым тӯнылъықӣ қамахлъюки аклъюкыхкаси».Қилягмылңӯт Аклъюңит32 «Алиңыхпынаси пынъӣҳамни, қаюҳлъяк Атахпыси қуякусиқлъюку тӯньюгақа̄ лъпысинун Атаныҳпагулъық.
         33 Сяӷьяси акиклъюки манилитыки аклъюмалӷӣт. Ынка̄м лъпыси кахпагилъықуси аклъюңихпысиның
         қилягми. Таўатын пикуфси қилягми ақыфтаӷа̄лгулъықуси на̄вьяҳқа̄нӷилңуӷмың. Таўани
         аклъюңиси на̄ңьяҳқа̄нӷилңӯт, тыглыгнӣҳтытлъю тугуна̄нӷитӣт, молытлъю на̄фқынъа̄нӷитӣт.
         34 Аклъюңиси на̄нтыката сюмыҳтаӷалъысилъю таўанлъықут».Иисусым Апыӷӣҳсӣсқыхкаңи Тагилъыҳқаминун35 «Сямун тамаҳа̄нун ятаҳқыңъўа̄ӷлюси, а̄ткаси а̄сяқлъыхӣна̄ӷлюки, кынылӷутаси кумаҳтыңъўа̄ӷлюки.
         36 Таўатын пикуфси қыпҳаҳтыстун аюқылъықуси утақӣлӷӣт умӣлыгмыхның утыӷнилъыҳқа̄ның ныңуӷутылъҳым
         нықынӷаҳқылъҳаның. Ынка̄м ка̄лъюни тыңлюхтуқан қылъпыӷутқаҳлъықа̄т. 37 Қуянапихтут қыпҳаҳтыт тыҳумаӷмың апыӷӣӷўа̄ӷлютың аюқылӷӣт умӣлгита ка̄скумики! Ипа
         уңипа̄тамси, умӣлгым қыпҳаҳтыни ақумӯтыслъюки қаюӷвикыгныкун, та̄хкын кынигни тафсӣлъюкык
         кыпсӣқулъықӣ нықмың. 38 Тагӣқлъилъю унугым қукаҳтыстыхпына̄н налиӷмың унугым қука̄н киңуңаның. Иўырңа қакун
         алңунак тагикуми тама̄кут қыпҳаҳтыт апыӷӣӷўа̄қат қуястылъылгуяҳқа̄гут. 39 Иўырңа лӣсимаклъюку уна, мыңтыӷалгым лӣсимаксяқумигу қакун тыглыгнӣҳтым тагилъыҳқа̄,
         унинъа̄нӷита̄ мыңтыӷани тыглыӷнӣҳта на̄фқулъюни итыӷнаюкан. 40 Лъпысилъю апыӷӣҳсяӷўа̄ӷлюси пикатык қаюҳлъяк Иӷныӷа Югым тагияҳқа̄гуқ ўа̄кынӷилъҳаӷулъюни».Ата̄сӣӷмылңуқлъю, Ата̄сӣӷмынъыӷилңуқлъю Қыпҳаҳта41 Петырым а̄птыка̄: «Атанық, уңипаӷа̄н а̄пқан, хўаңкунъун пиңўа̄, налиӷмың тамаҳа̄нун?»42 Атанӷым кӣмсиқа̄ хўатын: «Кинаңа̄ўа ата̄сӣӷмылңуқ, пыҳқинылӷӣ қыпҳаҳта? Та̄наңуяҳқа̄гуқ
         умӣлган иглыӷутистыңлъяқа̄ қыпҳаҳтыминун, нықылита̄тӣсқылъюкилъю аҳутаңа тамаҳа̄н.
         43 Та̄на қыпҳаҳта қуястылъыңьяҳқа̄гуқ, умӣлгым ка̄лъюни ысҳақумигу қылылъыӷмитун пилӷӣ.
         44 Ипа уңипа̄тамси, та̄на қыпҳаҳта умӣлган иглыӷутистыңлъяӷьяҳқақа̄ сяминун тамаҳа̄нун.
         45 Иўырңа та̄на қыпҳаҳта сюмыҳтаӷа̄макуми хўатын: “Умӣлъка мулю̄қ тагихпынани”, ынка̄м
         қывутқуӷьягулъықӣ қыпҳаҳтыт югытлъю, аӷнатлъю. Ныӷақлъюни, мыӷақлъюни, сю̄мақлъюнилъю
         пилъықуқ. 46 Та̄хкын умӣлга ка̄лъықуқ налъютҳа̄ӷулъюни, сиӷимакынӷилъкаңани аӷныӷым. Ынка̄м умӣлгым
         аӷью̄ӷмихта̄ҳлъяхлъықа̄, илятыслъықа̄лъю ата̄сӣӷныӷилңуӷнун. 47 Қыпҳаҳта апыӷӣҳсялъҳилңуқ налиӷмың умӣлыгми пиюкылъҳатун пиюнӷилңуқ анагулылъыңыҳлъяхлъықуқ.
         48 Иўырңа қыпҳаҳтым налъюкыхкумигу сясқысюлъҳа умӣлыгми, анахутка̄яӷңа̄ӷми аҳся̄н аюқлъюку
         анагулылъыңылъықуқ. Ю̄к тӯнылъыңыҳлъякақ сямың, сяяҳқаҳтулъықуқ; ю̄к ўата тӯнылъыңыҳлъякақ
         сямың, ўатақа̄ӷақ сяяҳқаҳтуҳлъяхлъықуқ».Иисус А̄фқымыра̄ӷутыстилӷӣ49 «Тагика̄гуңа кыныӷмың милюӷналюку нуна, хўа̄туқ ма̄тын кумалӷӣ! 50 Иўырңа та̄м сивуңани крестиӷьяҳқа̄гуңа икфиқылъыҳқунлъю, туқулъыҳқунлъю. Ынка̄м сыӷлылӣҳлъягӯңа
         кынляңа крестилъыӷма апыӷӣлъҳанун. 51 Сюмыҳпысини тагинъилюңа ныкыхмылъыӷмың пистыңъа̄ нунамун? Йыӷлыгилъю, уңипа̄тамси,
         а̄фқӯтыстияҳтӯгуңа. 52 Хўакын кынлыклъюку ныңлъюгуткулъҳӣт талъимат а̄фқӯлъықут апалъюқлъюңа хўаңа. Пиңают
         кипулъхина̄ҳлъықахкыт ма̄лӷук, ынка̄м ма̄лӷук кипулъхина̄ҳлъықӣк пиңают. 53 Лъңит а̄фқымыра̄ӷулъықут; атам кипулъхина̄ҳлъықа̄ иӷныни, ынка̄м иӷныӷым кипулъхина̄ҳлъықа̄
         атани. На̄м кипулъхина̄ҳлъықа̄ панини, ынка̄м паниган кипулъхина̄ҳлъықа̄ на̄ни. Аӷнам
         кипулъхина̄ҳлъықа̄ ука̄ни, ынка̄м ука̄ӷан кипулъхина̄ҳлъықа̄ аӷнақ сякини».Иисусым Кылыңася̄қаңи Нагатыстыни54 Та̄хкын Иисусым юлӷутыҳлъягыт пикӣ: «Ысҳақуфсигу қилягўа̄қ маюлӷӣ пакфалъямылъюку,
         таўаниңинақ пилъықуси: “Ыслъялъюгуҳнақа̄” пинақнилъыҳпысистун пилъықуқ. 55 Ануқа икыва̄ҳтыкан, пилъықуси: “Пуқлъяҳқўа̄нақа̄” пинақнилъыҳпысистун пилъықуқ. 56 Лӣсимакисиӷўа̄лӷӣни лъпыси! Нунамлъю, қилягамлъю ныкыгныӷа ысҳаныҳпысигу, ыслъям натытуляңа
         лӣсимакақаҳси. Сяңанңам лӣсимаксюнӷистыки ма̄тын сяңўа̄т сялъҳыт сямың писӣтаңи?»Иисусым Апыҳтӯсяқыхкаңа Қаниқутылъҳым Налъҳусялъҳа57 «Сяңан лӣгикигастыху лъпысиның катам сяңўа̄ пинитун пилъҳутаңа? 58 Авуткистыхпык нанқихтивигмун агля̄сималютын, тумыми та̄кўани ка̄тфагилгафтык налъҳусяӷнакын
         қаниқутылъыҳтык. Пинӷилъкувык иҳсяхпыгун агля̄лъықа̄тын нанқихтистымун. Ынка̄м нанқихтистым
         тӯнылъықа̄тын умӣлўа̄ӷмун анусимиңлъӣсқылъютын. 59 Уңипа̄тамкын, а̄на̄нӷитутын кынляңа киңулиҳпигақ манин лъивикӯсяқылъыҳпынун».

Авутыҳқылъюси Сыӷлыҳқынъаниҳтык131 Тама̄ни пилъыӷни иляңи югыт тама̄нтыфтут, уңипа̄тка̄т Иисус Пилатымун туқутысиманилюки
         иляңи Галилеяӷмӣт аҳқыша̄ӷумалюки Кияӷныӷмун. А̄ўитлъю акумутысиманилюки а̄ўитнун
         тыӷикусят. 2 Иисусым а̄птыкӣ: «Сюмыҳпысинӣ та̄кут Галилеяӷмӣт сыӷлыҳқыңъа̄ӷатаӷаҳпыта̄т иляңитның
         Галилеяӷмӣның қаюҳлъяк таўатын туқутка̄лӷӣт? 3 Уңипа̄тамси, нака̄! Авутыҳқылъюси сыӷлыҳқынъанӣмакуфси та̄ўа қамахлъюси лъпысилъю
         туқулъықуси лъңистун. 4 Нықамикынӷистыкӣ Силоамыми қуля пиңаюның иңлюлык югыт башням улъыӷвиклъюки туқуқуқӣ?
         Сюмыҳпысинӣ та̄кут сыӷлыҳқыңъа̄ӷатаӷаҳта̄т Иерусалимыми кияҳлъыҳӣның? 5 Уңипа̄тамси, нака̄! Авутыҳқылъюси сыӷлыҳқынъанӣмакуфси та̄ўа қамахлъюси лъпысилъю
         туқулъықуси лъңистун».Иисусым Уңипаӷа̄ткыхкаңа Смоквам Уқфига Пӣтыстинӷилңуқ6 Та̄хкын Иисусым уңипаӷа̄ткӣ: «Югым пӣтысиӷаҳтыстыка̄ смоквам уқфига виноградымун пӣтысиӷаӷвигмини.
         Ысҳаӷьяҳтуӷақыхкаңа пӣтыстиманаюкан, иўырңа аваңитақылӷӣ. 7 Ынка̄м пӣтысиӷаҳтыни пика̄: “Ӣи, пиңаюни аюмиқулъыӷни ысҳаӷьяҳтуӷақсяӷақа уқфик пӣтыстиманаюкан
         иўырңа аваңитақуқ. Кыпигу! Пӣтфигилъҳа̄кун”. 8 Иўырңа пӣтысиӷаҳтым пика̄: “Югунӣқ, ўӣн хўани аюмиқулъыӷми авылӷаҳу. Увитаңа ля̄гнақақа,
         ынка̄м катагуӷвикылъықақа пӣнъа̄симың. 9 Аюмиқун пӣткӯмакуми пиниҳлъықуқ, ынан пӣтыстинӷилъкан, кыпыснакын”».Субботами Иисусым На̄лъҳускаңа Аӷнақ10 Та̄хкын ата̄сими Субботам аӷныӷани, синагогами Иисус апыҳтуӷикақ. 11 Таўантыфтуӷңуқ аӷнақ қуля пиңаюның иңлюлык аюмиқулъыӷни туӷныӷа̄м кая̄лыҳқыхка̄. Пакыгңастыка̄
         ынка̄м таклъяӷрукыхлъюни ныкывигалңуқ. 12 Иисусым ысҳаӷьямигу тахсиӷлюку пика̄: «Аӷнақ, итымутамкын кая̄лыҳқыңъылъыҳпының».
         13 Та̄хкын ся̄фтыка̄, ынка̄м таклъяӷрукхӯтңина̄маӷми пикақ, усюқикақлъю Кияӷныӷмың.14 Синагогам иглыӷутистыңан угумиягутка̄ Иисус қаюҳлъяк на̄лъҳутилӷӣ Субботами. Ынка̄м
         пикӣ югыт: «Аӷвинлыгӯт аӷныӷыт қыпҳаӷвихкапут, ынка̄м тагӣқитык та̄куни аӷныӷни на̄лъҳутысқылъюси,
         нака̄н Субботами!»15 Атанӷым пика̄: «Уюқ пинӣюгнық! Субботами, тамаҳаҳпыси вола налиӷмың осёлыси итымулъюки
         мыӷысяҳтуӷақаси. 16 Уна аӷнақ киңунқа̄ Авраамым, Туӷныӷа̄м асиҳқыхкақа̄ қуля пиңаюның иңлюлыгни аюмиқулъыӷни.
         Ипапыста̄қ анахутылъҳунӷитуқ итымутылъыҳқа̄ Субботами!» 17 Иисусым таўатын пийистың, қамахлъютың аңуяги кайңуюгуткат. Ынка̄м қамахлъютың югыт
         қуятыҳлъякат пиниӷракыхтаның апыӷӣқа̄ның.Иисусым Уңипаӷа̄ткыхкаңа Горчицам Пӣтутаңа18 Та̄хкын Иисусым а̄птыкӣ: «Натыта Кияӷныӷым Атаныҳпагулъҳа? Сямун иңлюнъақсикун? 19 Горчицам пӣтутаңатун аюқуқ, югым тугулюку пӣтысиӷақаңа пӣтысиӷаӷвигмикун. Нагуялӷӣми
         уқфигуҳтыкақ, ынка̄м авая̄кун қаўа̄гыт уңлюсикат».Иисусым Уңипаӷа̄ткыхкаңа Закваска20 Алъямың Иисусым а̄птыкӣ: «Сямун иңлюнъақсикун Атаныҳпагулъҳа Кияӷныӷым? 21 Закваскатун аюқуқ аӷнам акӯтутақыхкаңа авляўаҳлъягмун, ынка̄м акӯтаҳлъяк ҳӯҳтыстыҳлъяка̄».Кахпыста̄ҳақ Амик22 Иисус агля̄ткылъюку Иерусалимымун, апыҳтуӷимаӷми пикақ нынилъю, ныңӣҳаӷнилъю. 23 Китум а̄птыка̄: «Атанық, палясқуҳа̄ўа̄т югыт югулияҳқат?»Иисусым кӣмсиқӣ: 24 «Сягиқлъюси итыӷнақитык кахпыста̄ҳаҳқун амихкун. Уңипа̄тамси, угля̄пихлъыӷӣт югыт
         итыӷнақуткулъықут, та̄ўаңинақ итыҳпагниңитут. 25 Мыңтыӷам юган макылъюни амик умыгьяҳтуҳлъықа̄. Ынка̄м тысқакмани ныкывӷалъықуси, тыңлюхтуҳлъықусилъю
         хўатын пимаҳпыси: “Атанық, қылъпыӷутаҳтикут!” Кӣмсиҳлъықӣси: “Налъюкамси, налъюкақалъю
         накын пиңустык”. 26 Та̄хкын пилъықаҳси: “Ныӷылгусиӷақамкынлъю, мыӷылгусиӷақамкынлъю, апыҳтуӷика̄гутынлъю
         тумымнъи”. 27 Иўырңа пиля̄таҳлъықӣси: “Уңипа̄тамси, налъюкамси, налъюкақалъю накын пиңустык. Иқилъяӷа̄тык
         хўаңамның лъпыси сыӷлытун пистыни!” 28 Та̄хкын қия̄ӷўаҳлъяхлъықуси, хутысилъю тышқита̄хта̄мӣта. Таўатын пилъықуси ысҳақуфсики
         Авраамылъю, Исаакалъю, Иаковылъю, қамахлъюкилъю ӯкналиқистыт. Лъңит Атаныҳпагулъҳанилъықут
         Кияӷныӷым, иўырңа лъпыси ыслъятмун милю̄лъықӣси! 29 Ынка̄м югыт тагилъықут асиваӷмың, пакфалъямың, айўа̄ның, икываӷмың. Та̄хкын ақумылъықут
         қаюӷвигыгни Атаныҳпагулъҳани Кияӷныӷым. 30 Нагатаҳтыкқун, тама̄кут укалӣт мыгнунаҳсяҳқа̄гут, ынка̄м мыгнуналӷӣт укалӣҳсяҳқа̄гут».Иисусым Пиниқылъҳа Иерусалимымун31 Таўани пилъыӷми иляңита Фарисеит такулюку Иисус пика̄т: «Ма̄кын иқилъютын натмун аӷуляқи
         қаюҳлъяк Иродым туқутыстысюгақа̄тын».32 Иисусым пикӣ: «Уңипа̄сяҳтуҳтыху та̄на кавӣқ: “Нагатын, аӷныӷми а̄нысқӯгуңа туӷныӷаӷның,
         на̄лъҳуқӯгуңалъю қинуюлӷӣның. Уна̄милъю таўатыҳпигақ пилъықуңа. Та̄хкын пиңая̄ни аӷныӷым
         қыпҳақақа апыӷӣҳлъықақа”. 33 Нақамлъю иглыҳсяҳқапыста̄ӷӯңа аӷныӷми, уна̄ми, аўакаӷа̄нилъю, қаюҳлъяк итагнанӷитуқ
         ӯкналиқиста туқусяҳқа̄люни нани алңунак иўырңақун Иерусалимыми.34 Ка̄й Иерусалим, Иерусалим! Туқуқуқақатын ӯкналиқистыт, милюҳпага̄таӷлюкилъю туқуқуқақатын
         Кияӷныӷым каяхтыкӣ лъпынун. Угля̄пихлъюку қырңуҳсюгақсяӷанка юхтын хўаңамнун, катам
         таўатын қаўа̄гым яқугми асиңанун қырңуҳтылъҳатун ама̄ӷани. Иўырңа таўатын пистысимаңитаҳпыңа!
         35 Нагатын, мыңтыӷа̄н па̄ҳқӣлъықа̄ қаюҳлъяк Кияӷныӷым унинъақа̄тынлъю, пақнӣҳсяӷнаниӷнақа̄тынлъю.
         Уңипа̄тамкын, ысҳаӷна̄нӷитаҳпыңа кынляңа хўатын пилъыҳқаҳпынун: “Кияӷныӷым қуяслъигу
         тагилӷӣ а̄тҳакун Атанӷым!”»

Иисусым На̄лъҳускаңа Қинуюлӷӣ Ю̄к141 Ата̄сими Субботами, Иисус ныӷьяҳтуӷьян ата̄симун иглыӷутистыңитнун Фарисеит, таўанлыңӯт
         югыт рӣрңиңўа̄қа̄т. 2 Иисусым мануңанитыфтуқ ю̄к, иӷукыклъю, талъикыклъю пӯвңалӷӣк. 3 Иисусым алыҳқуқӣ апыҳтуӷикаюгыт Лӣлиҳтӯсяның, Фарисеитлъю, а̄птыкӣ: «Лӣлиҳтӯсямта̄
         на̄лъҳутисқинкӯт Субботами, налиӷмың писнаниҳтинкӯт?» 4 Иўырңа ныпӣӷўа̄ӷуткат. Та̄хкын ся̄флъюку ю̄к на̄лъҳулъюку, агляҳтыстыка̄. 5 Та̄хкын а̄птыкӣ: «Налиҳси иӷнылгукуми, налиӷмың волылгукуми, Субботами мыҳтаӷвигмун
         ифкақан, таўаниңинақ сяюгнаяҳтагӯ Субботаңуӷңа̄н?» 6 Та̄ўа кӣмсиҳпагниңитка̄т.Иисусым Апыҳтӯсяқыхкаңа Қусывыгңалъық7 Иисусым ысҳақӣ иляңи ақылъқат ақумӯлъҳӣт а̄ңўа̄ӷыт ақумутӣтхун. Ынка̄м уңипаӷа̄ткӣ:
         8 «Тахсиқлъилъыңыхкувык ныңуҳнақылӷӣк нықынӷаҳқылъҳыхкынун, ақумыфқа̄вык пилӷа̄тын а̄ңўа̄ӷыт
         ақумутӣтхун, кина тахсиқлъиқа̄наюкан а̄ңўа̄ӷатаӷалӷӣ лъпынун. 9 Тахсиқлъиӷикам лъпык тагилюни хўатын пилъықа̄тын: “Ақумыстигу та̄на ақумвихпыгун”.
         Ынңа̄талъ таўани кайңуюхлъықутын нӯхтыкувык укаванлыңӯм ақумутахкынун. 10 Иўырңа тахсиқлъиқаңатын, ақумьяҳтуҳа̄тын ақумутам укавантылъҳанун. Тахсиқлъиҳтыхпык
         тагилюни пилъықа̄тын: “Илякумта̄мни, ақумьяҳта̄ а̄ңўа̄ӷуҳтыкат ақумутӣтнун”. Ынңа̄талъ
         қӯлвалъыңылъықутын ақылъқалӷутыт ысҳа̄манӷитни. 11 Тамаҳаӷмың лъңитның а̄ңўа̄ӷуҳтыкат қусывыхтылъыңьяҳқа̄гут, иўырңа тамаҳаӷмың лъңитның
         қусывыхлъыҳӣт, та̄ўа а̄ңўа̄ӷуҳтылъыңьяҳқа̄гут».12 Та̄хкын Иисусым тахсиқлъиҳтыни пика̄: «Ныӷьяҳтӣсқикувык тахсиқлъифқӣта илякумта̄ҳтын,
         аңлыгутытын, илякўа̄ҳтын, налиӷмың аклъюңилңӯт увилиӷныҳтын, қаюҳлъяк утыӷмун лъңиталъю
         лъмыхнун ныӷьяҳтӣсқынъаюкаңатын. Таўатын пикуфки акиткалъҳӯҳлъықа̄тын. 13 Иўырңа нықынӷаҳқыстинақңукувык, тахсиқлъиӷнакытын аклъюмалӷӣт, югусӣт налиӷныҳлъюгмылңӯт,
         иӷулъюгмылңӯт, ая̄катлъю. 14 Ынка̄м қуястылъыңылъықутын қаюҳлъяк тама̄кут акитыпагниңита̄тын. Кияӷныӷым акилыҳтуҳлъықа̄тын
         уңуваҳтыкумики қа̄ткутңалӷӣт югыт».Иисусым Уңипаӷа̄ткыхкаңа Нықынӷаҳқылъыҳлъяк15 Қаюӷвигыгни ата̄сим ақумгалӷӣм нагалъюку Иисус пика̄: «Қуястыка̄гут ныӷьяҳтуӷьяҳқат
         нықынӷаҳқылъҳанун Атаныҳпагулъҳан Кияӷныӷым!»16 Иўырңа Иисусым пика̄: «Ю̄к нықынӷаҳқинақумалӷӣ, угляқлъю тахсиқлъиқа̄. 17 Нықыт апыӷӣӷьята, қыпҳаҳтыни каяхтыка̄ хўатын пияҳтӣсқылъюки тахсиқлъиқани: “Тагиляӷа̄тык,
         ныӷьяқлъыхӣна̄ҳтукут!” 18 Иўырңа қамахлъютың тахсиқлъиқӣ апҳусӣӷуткат. Сивулӣм қыпҳаҳта пика̄: “Пӣтысиӷаӷвиңума̄ңа,
         ысҳаӷьяҳтупыста̄ӷнақңўа̄қа. Умӣлгын уңипа̄нъакын, қивӷукақаңуқ ныӷьяҳтуҳпагниңилңӯңа!”
         19 Тӯңлиҳа̄н пика̄: “Талъимат иңлюкулъҳӣт волыт тукфӣма̄нка, нанӷӣқуяҳтуӷнақақанка қыпҳалъыхтулңит.
         Умӣлгын уңипа̄таҳнакын, қивӷукақаңуқ ныӷьяҳтуҳпагниңилңӯңа”. 20 Ынка̄м иляңан пика̄: “Нулиҳтунҳа̄гуңа, ынка̄м ныӷьяҳтуҳпагниңитуңа”. 21 Қыпҳаҳтым тагилюни умӣлыгминун а̄пқӣ сямың пилъҳит. Та̄хкын умӣлгым сякшитыҳлъягумаӷми
         қыпҳаҳтыни пика̄: “А̄нқаҳлъютын ныҳлъягым тӯмңитның тагиқӯтики аклъюмалӷӣт, югусӣт
         налиӷныҳлъюгмылңӯт, ая̄кат, иӷулъюгмылңӯт”. 22 Мулюхпынани қыпҳаҳтым пика̄: “Югунӣқ, қылылъыҳпытун апыӷӣҳтуқ, иўырңа паниның ныкаҳқаҳлъягӯқ”.
         23 Умӣлгым пика̄: “А̄нлютың ныҳлъягмың тумынилңӯт югыт тагиляӷа̄тысқики ынка̄м мыңтыӷақа
         ыслъықаӷаҳлъи. 24 Уңипа̄тамси, тама̄кут тахсиқлъиқақсяқынка ныӷна̄нӷитут нықынӷаҳқусимның”».Малихся̄ҳтыңулъық25 Юлӷутыҳлъягыт малихлъыӷа̄тка̄т Иисус. Қӣвлюки пикӣ: 26 «Кина алңунак тагилӷӣ хўаңамнун малихся̄ҳтыкна̄нӷитақа ўыткуқун пиниқатаӷақумиңа пакихулъюңа
         атаминың, на̄миның, нулӣӷминың, авақутаминың, аңлыгутминың, наягминың, лъңаның лъю
         катам. 27 Китум алңунак лъми катам қақӯрани уяминӷилъкумигулъю, малихтыкумиңалъю, малихся̄ҳтыкыпагниңитақа».
         28 Та̄хкын Иисусым пикӣ: «Налиҳси башняңлъяӷьюгукуми, сивуклъюни ақумлюни акитуляңа нарақылъықа̄
         на̄маяҳқа̄наюкан манини. 29 Нарақынӷилъкумигу манини, тунымаңлъяӷлюку башня пыхлъықа̄. Ынка̄м югыт ысҳаӷлюку ныңляӷьюхся̄ткылъықа̄т.
         30 Пилъықут: “Ӯм югым пӣнлиӷлюку ныкыфтыкани та̄қыпагниңита̄”». 31 Та̄хкын Иисусым а̄птыкӣ: «Сянаяҳтатуқ умӣлык иляңан умӣлгым сюӷугнақңукаңатни? Сивуклъюни
         ақумаҳлъюни акузимҳуткынъаяӷа̄ иляминун кая̄лъқӣяҳқа̄наюками 10,000мың пилъюўаҳтылиӷлюни,
         пилъюўаӷьяӷьяқумигу умӣлык 20,000мың пилъюўаҳтылык. 32 Иўырңа кая̄лъқӣпагниңилъкуми, та̄хкын умӣлык сялин уявантыҳлъяглюку каяхлъықӣ акузистыкаҳқани
         лъңанун. Хўатын пияҳтӣсқылъықа̄: “Сясқысюхсикут ныкыхмытунъалюта?”» 33 Иисусым нагныӷуткӣ: «Ынка̄м уна сюмыхтаӷа̄ткитыху, китум алңунак пыхсюнӷилъкумики
         қамахлъюки лъми пини, малихся̄ҳтыкыпагниңитақа».Сясӣнӷилңуқ Таӷьюқ34 Иисусым та̄қниқӣ: «Таӷьюқ пиниҳтуқ, иўырңа таӷьюӷниңӣскуми алъямыңлъю таӷьюӷниӷунъа̄нӷитуқ.
         35 Та̄ўа пиниӷна̄нӷитуқ сюнамун, налиӷмың пӣнъа̄сӣлюни пӣтысиӷаӷвигмун, ынка̄м югыт ыхлъықа̄т.
         Нагатык, сигутылгӯси!»

Иисусым Уңипаӷа̄ткыхкаңа Ифлъякақ Пынъӣқ151 Ата̄сими аӷныӷми, налогмың қырңуҳтистылӷутытлъю, иляңилъю сыӷлыҳқыстылӷутыт нагася̄ткат
         Иисусымун. 2 Фарисеитлъю, апыҳтуӷикаюгытлъю Лӣлиҳтӯсяның қикыҳқукат: «Ӯм югым тугуклъиӷақӣ сыӷлыҳқыстыт,
         ныӷылгусиӷақӣлъю».3 Ынка̄м Иисусым уңипаӷа̄ткӣ: 4 «Налиҳси ю̄к талъиматмың пынъӣлгуяқуми, ата̄сиқ ифлъяяқумигу, сянаяҳта? Унилъюки ю̄к
         стамат стаманың иңлюлык сӣпнықлъюки пынъӣни ныӷумалюки выга̄ҳтуқами, иваӷьяҳтуӷнаяӷа̄
         ифлъякақ пынъӣни кынляңа на̄лъкылъыӷминун. 5 На̄лъкысямигу, қуяпихлъюни уямика̄. 6 Лъмыхнун ка̄лъюни тахсиқлъиқӣ илякумта̄ни, увиқлъинилъю пикӣ: “Қуялгусиқаҳтыңъа, қаюҳлъяк
         на̄лъкақа пынъӣқа ифлъяка̄ялӷӣ!” 7 Уңипа̄тамси, таўатыҳпигақ қилягми қуякатаӷаҳлъықа̄т ата̄сиқ сыӷлыҳқыста авутыҳқылъюни
         сыӷлыҳқынъанилӷӣ, пакихулъюку та̄куның ю̄к стамат стаманың иңлюлыӷьягның пинилӷӣның
         югның авутыҳқысяҳқа̄нӷилңуӷның».Иисусым Уңипаӷа̄ткыхкаңа Ифлъякақ Монета8 Та̄хкын Иисусым иляңаның уңипаӷа̄ткӣ: «Аӷнақ қуляӷьяк серебромың монеталгуяқуми, ата̄сиқ
         ифлъяяқумигу, сянаяҳта? Кынылӷутак кумаҳлъюкык мыңтыӷани алъыгнаяӷа̄ иваӷиңўа̄ӷумаӷми
         кынляңа на̄лъкылъыӷминун. 9 На̄лъкысямигу тахсиқлъиқӣ илякумта̄ни, увиқлъинилъю пикӣ: “Қуялгусиқаҳтыңъа, қаюҳлъяк
         на̄лъкақа монетака ифлъякақсяқыхка!” 10 Уңипа̄тамси, таўатыҳпигақ Кияӷныӷым яқулги қуя̄қут ата̄сиқ сыӷлыҳқыста авутыҳқылъюни
         сыӷлыҳқынъанилӷӣ».Иисусым Уңипаӷа̄ткыхкаңа Иӷныӷым Сякусӣқилъҳа Уңувалъыӷминың11 Та̄хкын Иисусым иляңаның уңипаӷа̄ткӣ: «Та̄ўаңуқ ю̄к ма̄лӷугыгның иӷнылык. 12 Уюқлъӣм иӷныӷан пика̄ атани: “Ата̄й, сяӷьяхпының тӯниңа ныңиҳқамның”. Ынка̄м атаңан
         тӯныхкакык иӷныӷыгни ныңиҳқахкының. 13 Мулюнӷитуқ, уюқлъӣм иӷныӷан акикуӷлюки ныңини аӷуляқыхкақ уяванлыңуӷмун нунамун. Тама̄ни
         манини сякусӣқлъюку, 14 сяқшахӣӷуткақ. Ынрақлъю тама̄на нуна нықаңисяхлъягуҳтыкақ ынка̄м нӯҳтыҳлъягуҳтыкақ.
         15 Ынка̄м қыпҳаӷьяқақ югмун тама̄нлыңуӷмун; та̄хкын югым қыпҳақалитка̄ ныҳқистыңулюку
         куругаӷның. 16 Игатам аңталяңаның куруга̄т ныҳқуткӣтның ныӷьяӷңа̄ӷми лъӣқақ, китумлъю алңунак ныӷьяҳқалисигалъкаңа.
         17 Қынўатлъю лӣся̄ӷақақ: “Паныӷниқумалюңа ма̄ни, қамахлъютың атама акилыҳтуӷлютың қыпҳаҳтыңи
         ныӷақут кыпсю̄лъютың, масисю сӣптӣгақут! 18 Агляӷнақуңа атамнун хўатын пиналюку, Ата̄й, сыӷлыҳқума̄ңа Кияӷныӷмунлъю, лъпынунлъю.
         19 Иӷныӷулюңаңам пияҳқа̄наниӷңа. Акилыҳтуқаюгыстун қыпҳаҳтыхпытун лъӣҳтыстиңа”. 20 Ынка̄м ныкывлюни атаминун агляқақ. Иўырңа сялин уяванлъюку атаңан ысҳақа̄. Наңлъыгьягутыҳлъяглюку
         ақфа̄снақ пайыӷлюку қытқаҳлъюку на̄қа̄. 21 Иӷныӷан пика̄: “Ата̄й, сыӷлыҳқума̄ңа Кияӷныӷмунлъю, лъпынунлъю. Иӷныӷулюңаңам пияҳқа̄наниӷңа”.
         22 Иўырңа атаңан пикӣ қыпҳаҳтыни: “Ӯкук, пинилъыҳпига̄к аткуя̄ӷык тагилъюкык а̄тыстыкык,
         аляңқуӷӣтиҳтыхулъю, камыхтыхулъю. 23 Ынка̄м қуўинталъҳаның каум туқутӣӷутыху. Нықынӷаҳқыҳлъягнақукут қуяҳлъягым аңталяңаның,
         24 қаюҳлъяк иӷнықа уна туқука̄ялӷӣ, уңува̄ма̄қ; ифлъяка̄ялӷӣ на̄лъкума̄қ”. Ынка̄м нықынӷаҳқыҳлъякат.25 Таўани пилъыӷми, нуйыклъиқ иӷныӷа пӣтысиӷаӷвигмылңуқ. Мыңтыӷамун ка̄сяҳтуӷлюни нагақуқӣ
         айңанаңалӷӣтлъю, тукалыгалӷӣтлъю. 26 Ата̄сиқ қыпҳагата туқлъюӷлюку а̄птыка̄ ся̄қутаңи. 27 Қыпҳаҳтым пика̄: “Уюӷа̄н ка̄сима̄қ. Атахпык туқутӣӷутысима̄ қуўинталъҳаның каум қаюҳлъяк
         ка̄лъҳӣ яйўа̄сың пиниӷлюни”. 28 Аныңа̄ сякшиткақ, итыӷьюгумаңиткақлъю. Атаңан а̄нвиклъюку ӣтҳысқуӷа̄қа̄. 29 Иўырңа атани пика̄: “Аюмиқулъылӷутни қыпҳа̄тыҳлъягамкын, қа̄ткынӷисигатанка қылӷуткаҳтын.
         Таўалъӣма козлёнока̄ӷаӷмың туқутӣӷусигатаҳпыңа илякумта̄қулъҳӣни нықынӷаҳқысқылъюта.
         30 Иўырңа ӯм иӷныҳпык сякусӣқыхкақа̄ манин аӷнанун югусимыхның акикикаюгның. Ынка̄м утыӷниӷьян
         хўа̄ лъпык туқутӣӷутыстан қуўинталъҳаның каум!” 31 Атаңан пика̄: “Иӷнымни, қӯнпың лъпык хўаңкунъитақутын. Қамахлъюки сяӷьянка лъпык пикатын.
         32 Иўырңа қуялюта нықынӷаҳқыңъӯкут, қаюҳлъяк уна уюӷа̄н туқука̄ялӷӣ, уңува̄ма̄қ; ифлъяка̄ялӷӣ
         на̄лъкума̄қ”».

Иисусым Уңипаӷа̄ткыхкаңа Ата̄сӣӷныӷилңуқ Умӣлгутилӷӣ161 Та̄хкын Иисусым уңипаӷа̄ткӣ малихся̄ҳтыни: «Та̄ўаңуқ аклъюңилңуқ ю̄к қыпҳаҳтылгуфтуқ,
         умӣлгутистыңлъяқа̄ сяӷьяминун. Ата̄сими аӷныӷми китум уңипа̄симакаңа аклъюңилңуқ ю̄к
         умӣлгутистыңлъяқа̄нун сякусӣқнилюки сяӷьяңи. 2 Ынка̄м тахсиӷлюку пика̄: “Сяманилютын нагақуӷақсикын? Умӣлгутинаниӷнақутын сяӷьямнун.
         Ынка̄ңам хўаңамнун тагитики игаҳтын; ювӷӣӷнақанка”. 3 Та̄на ю̄к сюмыҳтаӷақақ: “Умӣлыгма та̄қыста̄ңа қыпҳақамның. Сянақсиңаңам? Кая̄тыпихтуңа
         ля̄гмун, кайңуюгақуңалъю туңсиӷнӣлъыҳқамның. 4 Қыпҳақӣӷускума паниның югнун тугуклъиҳтысюхтуңа лъңитнун”. Ынка̄м таўатын пикақ. 5 Тахсиқлъиқӣ ата̄сикаҳтӣта асыңылгыт умӣлыгминун. Сивулиқ а̄птыка̄: “Натын аңка̄н асиңылгузин
         умилымнун?” 6 Кӣмсиқа̄: “ю̄к талъиматңӯт ақимлыӷутаҳлъягыт маслиным мысӣӷаның ималгыт”. Та̄хкын
         пика̄: “Тугулюку асыңыхпык ига̄, ақумқаҳлъютын игақигу ю̄к ма̄лӷук қуля сӣпнықлъюку”.
         7 Та̄хкын иляңа а̄птыка̄: “Лъпык натын аңка̄н асиңылгузин?” Кӣмсиқа̄: “ю̄к талъимат
         мераңӯт пшеницат” Та̄м югым пика̄: “Тугулюку асыңыхпык ига̄, игақигу ю̄к стамат”.
         8 Умӣлган усюқыхка̄ ата̄сӣӷныӷилңуқ қыпҳаҳтыни пыҳқиниқылъҳаның. Ипаңӯқ ӯм нунам юги
         илямыхның акилъпыганыӷмыхни, тукфиҳтуныӷмыхни, пыҳқиниқатаӷаӷақут ниӷугмылңуӷның югның.
         9 Уңипа̄тамси, нунамылңуқ аклъюңиси каюсӣтусиқитыху югнун илякумта̄ңлъя̄сӣлюку лъпысинун.
         Та̄хкын туқукуфси аклъюңиси унилъықаси, ынка̄м упуӷатылъыңылъықуси кынлыңилңуӷнун
         ныкаҳқанун. 10 Кина алңунак ата̄сӣӷмыскуми сяяҳқасқуҳаӷминун, ата̄сӣӷмылъықуқлъю сяяҳқалӷутминун.
         Кина алңунак ипапиҳқигалъкуми сяяҳқасқуҳаӷминун, ипапиҳқынъа̄нӷитуқлъю сяяҳқалӷутминун.
         11 Ата̄сӣӷмысимаңилъкуфси атуқақңафсики аклъюңит нунамылңӯт, китумңам ныӷьюкулъықаки
         лъпысинун аклъюңипӣгыт? 12 Ынка̄м ата̄сӣӷмысимаңилъкуфси килъю пиңитнун, китумңам тӯнылъықӣси лъпыси пихпысиның?
         13 Қыпҳаҳтым қыпҳа̄нъа̄нӷита̄к ма̄лӷук умӣлгык. Ма̄лӷугыгның умӣлылгукуми угумикылъықа̄
         а̄лъҳа, пиниқылъықа̄ иляңа, налиӷмың қа̄ткылъықа̄ а̄лъҳа, сӣвакна̄нӷита̄ иляңа. Пиниқна̄нӷитахси
         қырңа̄хкынка Кияӷныӷылъю, манимлъю».Иисус Апыҳтуӷилӷӣ Иляңаныңлъю Сялъыӷның14 Фарисеит маниюныҳпалъю̄т нагасямыхтыху тама̄на қамахлъюку, лыгасӣӷўа̄ткыхка̄т Иисус.
         15 Иўырңа Иисусым пикӣ: «Лъпыси пиниҳсюгниңлъяӷақуси югыт ысҳа̄манӷитни, иўырңа Кияӷныӷым
         лӣсимакӣси ипа натытулыси илюхпысигун. Сяңўа̄т югыт мыгнукыхкӣт сятңунӷитут Кияӷныӷым
         ысҳа̄манӷани.16 Кияӷныӷым югнун тӯныхкақӣ Лӣлиҳтӯсятлъю, ӯкналиқистытлъю игақыхкӣт атуқысқылъюки кынляңа
         Иоанным Крестителым тагилъҳанун. Та̄м киңуңаның Пинилӷӣт Уңипат Атаныҳпагулъҳаның
         Кияӷныӷым аюқылӷӣт уңипақиңӯт. Ынка̄м қамахлъютың югыт қывӯтыпихлъютың итыӷнақуткыҳлъяка̄т.
         17 Иўырңа пияқнаӷатаӷаҳтуқ иқитылъыҳқа̄ ата̄сиқ тагнықшаҳақ Лӣлиҳтӯсяның, қилягылъю,
         нунамлъю авӣӷутылъыҳқахкының.18 Китум алңунак пыхлъюку нулӣни, алъяның нулиҳтуқуми гылӷаӷнӣҳлъықуқ. Китумлъю алңунак
         тугукумигу пыхтыкақ аӷнақ гылӷаӷнӣҳлъықуқ». Аклъюңилңуқлъю, Ю̄к Лазарылъю19 Та̄хкын Иисусым пикӣ: «Та̄ўаңуқ аклъюңилңуқ ю̄к пилюгугңалӷӣ акитупихлъыҳӣның а̄тканың.
         Аҳутаңа тамаҳа̄н нықым акитулъҳина̄ның ныӷақылӷӣ сӣптӣҳлъягақлъюни. 20-21 Та̄ўалъюңуқ аклъюмалӷӣ ю̄к а̄тҳа Лазарь. Аҳутаңа тамаҳа̄н тагитақыхкаңат аклъюңилңӯм
         мыңтыӷа̄нун лъӣқлъюку ыслъяклъиӷныӷакун амихлъяган. Китумун ныӷыстысюпихтақсялӷӣ ифкаҳқылъыӷмың
         асиңанилңуӷмың қаюӷвикган аклъюңилңӯм. Увиңа алъқўа̄ӷңалӷӣ укиқылъыӷмың ынка̄м қикмит
         тагилютың алюңрақақыхкаңит. 22 Тахталми аклъюмалӷӣ ю̄к туқукақ, ынка̄м яқулгыт агля̄тка̄т Авраамым ная̄нун. Аклъюңилңуқлъю
         ю̄к туқуян лъӣфқа̄т. 23 Адыми аклъюңилңуқ ю̄к икфиқыҳлъягуфтуқ. Қӯлмун ысҳаӷьялӷӣми, уяваҳпанлъюкык ысҳақакык
         Авраамылъю, Лазарылъю ся̄қўлиқулъютык. 24 Ынка̄м аклъюңилңуқ ю̄к акилӷӯкақ: “Ата̄й, Авраам, наңлъыгьягутықыҳтиңа! Каяхтигу Лазарь,
         иӷныӷўа̄ни ныплъюку мыӷмун улюка ныңлыкыхсяҳтуқаӷлигу, қаюҳлъяк кынӷым икфиқыстыҳлъягўа̄ңа!”
         25 Иўырңа Авраамым пика̄: “Иӷнымни, нықамикан нунами кияхта̄ҳулютын пинилӷӣмың пилгука̄лӷӣтын,
         Лазарь пилгумалюку сыӷлыӷмың. Иўырңа ма̄тын итагнаӷилъыңума̄қ, лъпык икфиқыҳлъягумалютын.
         26 Та̄м ся̄ӷўакун, акулымнъитуқ а̄ңыпихлъыҳӣ аӷвиӷьяҳлъяк. Ынка̄м укыхкын кина аӷвиҳпагниңитуқ
         лъпысинун, та̄хкын кина аӷвиҳпагниңитуқ хўаңкунъун”. 27 Аклъюңилңӯм югым пика̄: “Нақам Ата̄й, туңсиӷвикаҳлъякын, Лазарь каяхтаҳтигу атама
         мыңтыӷа̄нун, 28 қаюҳлъяк талъиматның аңлыгутылгӯңа. Кылыңася̄ӷьяҳтуӷлики лю̄рақ тагинаюката хўавык
         икфиқфихлъягмун!” 29 Иўырңа Авраамым пика̄: “Игақуқӣт Моисейемлъю, ӯкналиқистытлъю лъңитнитут, лӣтивикнакаңит”.
         30 Аклъюңилңӯм югым пика̄: “Нака̄н, ата̄й Авраам! Итупилъ китум туқумаслъӣӷның такуяқумики,
         авутыҳқылъютың сыӷлыҳқынъаниӷнаяҳтут”. 31 Иўырңа Авраамым пика̄: “Лӣтфикумаңилъкумыхтыки игақуқӣт Моисейемлъю, ӯкналиқистытлъю,
         талўа ухпыҳтысна̄нӷитӣ туқумаслъӣӷым уңуваӷлюни уңипа̄скумики”».
         
            

         
      

   
      
         17
Сыӷлыҳқылъықлъю, Сыӷывутилъықлъю171 Иисусым малихся̄ҳтыни пикӣ: «Сыӷлыҳқыстинақуткылъҳыт қӯнпың пияҳқа̄гут. Иўырңа сыӷлыӷўа̄ӷунақңӯқ
         та̄на сыӷлыҳқыстинақуткылӷӣ югның. 2 Та̄м югым сыӷлыҳқыстыкагу налӣт мыкыста̄ҳа̄т ухпықиңалӷӣт хўаңамның, итагнаӷнаяҳтуқ
         югыт қа̄мқаҳфиклъюку уйӷахлъягмың уяқҳўакун милю̄сяқумыхтыху кылъӣмун. 3 Ынка̄м кылыңалюси! Сыӷлыҳқыснақуткыхпынаки югыт.Ухпықа̄лгутын сыӷлыҳқыхкан, аӷью̄ӷнакын. Ынка̄м авутыҳқылъюни сыӷлыҳқынъаниқан, сыӷывунъакын.
         4 Ата̄сими аӷныӷми ма̄ӷраӷвинлыгның сыӷлытун пикаңатын, тагӣӷа̄тақанлъю лъпынун ма̄ӷраӷвинлыгның
         хўатын пимаӷми: “Қивӷукыпихтамкын сыӷлытун пӣӷа̄талъымның”, сыӷывутыпыста̄ӷьяҳқақан».Ухпықилъық5 Апостолыт Атанық пика̄т: «Ухпықилъыҳтуҳтаӷақаҳқут!» 6 Атанӷым пикӣ: «Ухпықилъылгуяқуфси горчицам пӣтутаңатун аңкалӷӣмың, уна смоковница
         уқфик хўатын пикуфсигу: “Акуҳтӯмаҳпык ӣклъютын, пӣсяҳта̄ кылъӣкун”, қа̄ткынъаяӷӣси».Қыпҳаҳтым Қыпҳаӷьяҳқа̄7 «Налиҳси қыпҳаҳтылгуяқуми пӣтысиӷаӷвигми нунамун ля̄гўа̄ҳтымың, налиӷмың пынъӣӷмың
         афлъыңакикаюгмың, утыӷниқан қыпҳаӷвигминың пинаяҳсигӯ: “Ыснываӷаҳлъютын, ныӷи”? 8 Нака̄! Итупилъ хўатын пилъықан: “Ята̄ҳқигу ныӷьяҳқақа. Симиҳтуӷлютын кыпсӣқуңа ныӷьяҳқамның,
         мыӷьяҳқамның. Ныныӷмың та̄қыхкума, ныӷумаҳпык, мыӷумаҳпык пилӷа̄тын”. 9 Умӣлгым игамсиқаюгвикна̄нӷита̄ қыпҳаҳтыни қаюҳлъяк та̄ўара̄ӷинақ қылылъҳатун пӣқылӷӣ.
         10 Лъпысилъю таўатытуси. Апыӷӣӷумакуфсики қамахлъюки Кияӷныӷым қылӷуткӣ, хўатын пилъықуси:
         “Қыпҳаҳтыңина̄гукут; та̄ўара̄ӷинақ қылӷуткаҳӣна̄т пӣқапут”».Иисусым На̄лъҳускаңи Қуляӷьягыт Проказалгыт11 Иисус Иерусалимымун пикаткылъюку, иглыҳтыкақ акулыхкынкун Самариямлъю, Галилеямлъю.
         12 Ныңӣҳаӷмун ка̄тақуқлъю, қуляӷьягыт югыт проказалгыт налъяка̄т. Уявақа̄нлъютың 13 акилӷӯкат: «Иисус! Югунӣқ! Наңлъыгьягутаҳтикут!» 14 Ысҳаӷьямики пикӣ: «Агляҳтык священнигынун ювӷӣӷысқылъюси». Иглыҳсималютың на̄лъҳуткат,
         укмаңӣткат проказамыхның. 15 Та̄хкын ата̄сим ысҳаӷлюку на̄лъҳутылъыни, Иисусымун утыҳлъюни, игляхтулюни усюқыхка̄
         Кияӷнық. 16 Иисусым итыга̄н сивуңакун сыкылъюни нунамун игамсиқаюгвикыхка̄. Ю̄к та̄на Самарияӷмӣңуфтуқ.
         17 Та̄хкын Иисус пикақ: «Қуляңуяҳтут на̄лъҳутканка. На̄ки стаманың иңлюлгыт югыт? 18 Уна накумӣ, лъңина̄ўа̄ утыҳлъюни усюқияҳтулӷӣ Кияӷныӷмун?» 19 Та̄хкын Иисусым пика̄: «Ныкывлютын иӷлыҳтын, ухпықилъыҳпык на̄лъҳутыста̄тын».Кияӷныӷым Атаныҳпагулъҳан Тагилъҳа20 Иляңита Фарисеит а̄птыка̄т Иисус қакун Атаныҳпагулъҳа Кияӷныӷым тагияҳқа̄таңа. Кӣмсиқӣ:
         «Атаныҳпагулъҳа Кияӷныӷым тагиңӯқ иўырңа югыт ысҳаӷьяҳқақынӷита̄т қаюҳлъяк налъюнӣӷусӣлңуқ.
         21 Ынка̄м кина алңунак хўатын пина̄нӷитуқ: “Ӣи, хўа̄нтуқ!” налиӷмың: “Ысҳа тазигна!”
         қаюҳлъяк Атаныҳпагулъҳа Кияӷныӷым илюхпысинитуқ».22 Та̄хкын малихся̄ҳтыни пикӣ: «Укыхкуни аӷныӷни тагилӷӣни хўаңамнисюхлъяхлъықуси, Иӷныӷани
         Югым, ўаран ата̄симун аӷныӷмун, иўырңа та̄на аӷнық ысҳаӷна̄нӷитаҳси. 23 Югыт уңипа̄лъықӣси: “Ӣи, ысҳа тазигна Иӷныӷа Югым!” налиӷмың: “Ӣи, хўа̄нтуқ!” Иўырңа
         такухпынаки, малихтыхпынаки. 24 Катам ниӷухпагӯтылъҳым ниӷухтылъҳатун қиляга иңлюңаның агавык иңлюңанун, таўатысяҳқа̄гуқ
         Иӷныӷа Югым утыӷниқуми нунамун. 25 Иўырңа сивуклъюни, Иӷныӷа Югым углялӷӣмың икфиқыпыста̄ӷьяҳқа̄гуқ, иҳсяксяҳқақа̄тлъю
         ма̄тын кияҳлъыҳӣт югыт. 26 Сивуңани утыӷнилъыҳқа̄н Иӷныӷан Югым, югыт кияҳта̄лъҳит таўатысяҳқа̄гут югыт кияҳтылъҳистун
         та̄гани аӷныӷни Ной кияҳтыңъулюку. 27 Югыт ныӷақлъютың, мыӷақлъютың, ныңуӷутақлъютың, а̄ңггутӣқлъютың пика̄гут кынляңа Нойем
         ковчегымун итылъҳанун. Та̄хкын улывыҳлъягым туқуқуқақӣ қамахтыңъўа̄ӷлюки. 28 Югыт кияҳта̄лъҳит таўатысяҳқа̄гут югыт кияҳтылъҳистун та̄гани аӷныӷни Лот кияҳтыңъулюку.
         Югыт ныӷақлъютың, мыӷақлъютың, тукфиӷӣқлъютың, акикӣқлъютың, пӣтысиӷаӷақлъютың, ныкыфтӣқлъютың
         пика̄гут. 29 Иўырңа таўани аӷныӷми Лот аӷуляқсян Содомымың, қилягмың ыслъялъюгуҳтыка̄гуқ кыныӷмыңлъю,
         серамыңлъю, ынка̄м туқуқуқақӣ қамахтыңъўа̄ӷлюки.30 Таўани аӷныӷми Иӷныӷа Югым алӣҳтыкан, югыт кияҳта̄лъҳат алмысиқсяҳқақа̄ югыт кияҳта̄лҳистун
         сивунӷани. 31 Та̄м аӷныӷани, ю̄к мыңтыӷам қа̄йңанилңуқ укифқа̄ми пилӷа̄қ мыңтыӷами илюңанун сяӷьяқуналюни.
         Таўатыҳпигақ пӣтысиӷаӷвигмылңуқ мыңтыӷаминун пифқа̄ми пилӷа̄қ. 32 Нықамикитыху сяка̄таңа Лотым нулиҳа! 33 Ынка̄м китум алңунак пыхныӷилъкумигу уңувалъыни Атаныӷмун, ифлъяяҳқақа̄. Иўырңа китум
         алңунак пыхтыкумигу уңувалъыни Атаныӷмун, уңувалъыңыпӣхлъықуқ. 34 Уңипа̄тамси, Иӷныӷа Югым тагикан, таўани унугми, ма̄лӷук қава̄лъықук ата̄сими қаваӷвигми.
         А̄лъҳа тугулъықа̄, иляңа уныхлъықа̄. 35 Ма̄лӷук аӷнак қырңа̄гмык кагимтилъықук зерномың. А̄лъҳа тугулъықа̄, иляңа уныхлъықа̄.
         36 Ма̄лӷук югык пӣтысиӷаӷвигмылъықук. А̄лъҳа тугулъықа̄, иляңа уныхлъықа̄».37 Малихся̄ҳтыт а̄птыка̄т: «Атанық, нани тама̄кут пияҳқа̄гўат?»Иисусым кӣмсиқӣ: «Нани алңунак кымыхкўа̄лгукан қаўа̄хпагыт қырңуҳфикылъықа̄т».

Иисусым Уңипаӷа̄ткыхкаңа Угиңиӷақлъю, Нанқихтисталъю181 Та̄хкын Иисусым уңипаӷа̄ткӣ малихся̄ҳтыни апыҳтуӷналюки қӯнпың юӷӣсқылъюки ӣлъқаюфқӣта.
         2 Пикӣ: «Та̄ўаңуқ ныҳлъягми нанқихтиста алиңигалңуқ Кияӷныӷмың, асиста̄ӷақыхкаңилъю
         югыт. 3 Тама̄нтыфтуқлъюңуқ ныҳлъягми угиңиӷақ. Нанқихтиста аўын такқўа̄қыхкаңа хўатын пӣқлъюку:
         “Налъҳуся̄таҳтиңа аңуйиқылӷӣмың хўаңамнун!” 4 Нанқихтистым каюсӣсюнӷитыӷңа̄ӷмигу иўырңа тахталми сюмыҳтаӷақақ: “Қайўа аликигатыӷңа̄мкун
         Кияӷнық, асиста̄ӷақыӷңа̄мкилъю югыт, 5 каюсӣнъақақа угиңиӷақ қаюҳлъяк қинуюхсимаңинаӷнақа̄ңа. Каюсӣнъыӷилъкумкун қинӯҳнақа̄ңа”».6 Та̄хкын Атанӷым нагныӷуткӣ: «Лӣтивикитыху сыӷлыӷым нанқихтистым пилъҳа. 7 Кияӷныӷым налъҳуся̄сяҳқақӣ накмикыхкани юӷалӷӣт аӷныҳтӯма̄н, унухтӯма̄н. Кияӷнық сюкаңисигатуқ
         кӣмсиӷилъыӷминун. 8 Уңипа̄тамси, Кияӷныӷым налъҳуся̄тқаҳсяҳқақӣ. Қайўа̄ Иӷныӷа Югым утыӷниқуми, нунами
         на̄лъкулъықа̄ ухпықилъылыгмың?»Иисусым Уңипаӷа̄ткыхкык Фарисейемлъю, Налогмыңлъю Қырңуҳтистылъю9 Иисусым уналъю уңипаӷа̄ткыхка̄ югнун сюмыӷмыхни пиниӷнилютың пилӷӣнун, асиста̄ӷӣқлъютыңлъю
         пилӷӣнун тамаңанун. 10 Пикӣ: «Ма̄лӷук югык Храмымун юӷаӷьяҳтӯмалӷӣк, ата̄сиқ Фарисей, иляңа налогмың қырңуҳтиста.
         11 Фарисей ныкывлюни лъңаның юӷа̄ткыхкақ: “Кияӷнық, игамсиқаюгвикамкын иляңистун югыт
         аюқынӷитуңа, ўаяӷнӣҳтыңунӷитуңа, Лӣлиҳтӯсяның на̄фқӣстыңунӷитуңа, гылгаӷнӣҳтыңунӷитуңа,
         талўа ӯтун налогмың қырңуҳтистытун аюқынӷитуңа. 12 Неделями ма̄лӷугыгның постақуңа, алъхыӷныӷмалъю қуляҳқылъҳа тӯнақақа”. 13 Иўырңа налогмың қырңуҳтиста, уяванлъюни ныкывӷаӷми талўа сивухтыхпынани қилягмун,
         нақам сякимани тыңлюгмигумӣта пикақ: “Кияӷнық, сыӷлыҳқыстыңӯңа. Наңлъыгьягутықаҳтиңа!”»
         14 Та̄хкын Иисусым пикӣ: «Уңипа̄тамси, налогмың қырңуҳтиста ныминун агляқа̄гуқ налъҳусялъыңлюни
         Кияӷныӷым ылъқуӷутңалъҳанун, нака̄н Фарисей. Қаюҳлъяк кина алңунак лъминың аңлислъыҳӣ
         укаваҳсяҳқа̄гуқ, ынка̄м кина алңунак лъминың укаваҳлъыҳӣ аңлистылъыңьяҳқа̄гуқ».Иисусым Қуястыкаңи Таӷнуҳа̄т15 Та̄хкын иляңита югыт талўа таӷнуҳаҳатың тагиткӣт Иисусымун ся̄флъюки қуястысқылъюки.
         Та̄ўаңинақ малихся̄ҳтыт ысҳаӷьямыхтыки иныҳтыкӣт аңаюқӣт тагитыфқӣта писқылъюки. 16 Иўырңа Иисусым тахсиӷлюки таӷнуҳа̄т, малихся̄ҳтыни пикӣ: «Йықай таӷнуҳа̄т тагилит
         хўаңамнун, аӷулӣҳтыфқӣта, қаюҳлъяк Атаныҳпагулъҳа Кияӷныӷым таӷнуҳаӷыстун аюқылӷӣт
         пика̄т. 17 Ипа уңипа̄тамси, китум алңунак тугуклъинӷилъкумигу Атаныҳпагулъҳа Кияӷныӷым таӷнуҳаҳтун,
         итыӷна̄нӷитуқ».Аклъюңилңӯм Югым А̄пқуӷа̄лъҳа18 Иляңани пилъыӷми иглыӷутистым Иисус а̄птыка̄: «Пинилӷӣ Апыҳтуӷиста, натын сякума алъхыҳнаяҳсикун
         кынлыңилңуқ уңувалъық?»19 Иисусым кӣмсиқа̄: «Сяңама пинилӷӣңунизиңа? Кияӷныҳӣна̄гуқ пинилӷӣ, кина алңунак пининӷитуқ.
         20 Лӣсимакатын Лӣлиҳтӯсят: “Гылгаӷнӣҳпынаң, Юхтаҳпынаң, Тыглыхпынаң, Иқлъыңиқуткихпынаң,
         Қӯлваӷлюкык атанлъю, на̄нлъю”».21 Югым пика̄: «Аңлинҳа̄тымның има қа̄ткыңъўа̄нка та̄кут қамахлъюки Лӣлиҳтӯсят».22 Иисусым нагасямигу пика̄: «Ата̄сиқ паниның пияҳқақан. Қамахлъюки сяӷьятын акикуӷлюки,
         акиңи уйыхнакытын аклъюмалӷӣнун, ынка̄м қилягми аклъюңилгулъықутын. Та̄хкын тагилютың
         малихтиңа». 23 Иўырңа югым нагалъюку ӣлъқыҳлъякақ, қаюҳлъяк аклъюңитыпихлъыҳӣ.24 Иисусым ысҳапаглюку илъқылӷӣ пикақ: «Пияқнапихтуқ аклъюңилңуӷнун итылъыҳқа̄т Атаныҳпагулъҳа
         Кияӷныӷым! 25 Ипа пияқнӣсяҳқа̄гуқ верблюдым сюфлъюӷутылъыҳқа̄ сикӯм ӣйңакун, аклъюңилңӯм югым итылъыҳқа̄ның
         Атаныҳпагулъҳа Кияӷныӷым».26 Тама̄кут нагалъҳӣт а̄птыка̄т: «Кинаңам югулилъыңылъықа?»27 Иисусым кӣмсиқӣ: «Югыт пияҳқақынӷилъкаңит, Кияӷныӷым пияҳқақӣ».28 Та̄хкын Петырым пика̄: «Ӣи! Унилъюки ныпут, малихтамкын».29 Иисусым пикӣ: «Ипа уңипа̄тамси, китум алңунак унискумигу ныни, нулӣни, аңлыгутыни,
         аңаюқагни, авақутани апалъюқлъюку Атаныҳпагулъҳа Кияӷныӷым, 30 хўани кияҳта̄лъыӷми алъхыӷутыҳлъягьяҳқа̄гуқ. Ынка̄млъю қилягми кынлыңилңуӷмың уңувалъыңылъықуқ».Иисусым Пиңайӣткун Акузиткылъя̄тақаңа Туқулъыҳқани31 Та̄хкын Иисусым аўӣтутаҳлъюки қуля ма̄лӷук сӣпнықлъюку малихся̄ҳтыни пикӣ: «Нагатаҳтык!
         Иерусалимымун пинақукут. Ӯкналиқистыт игақулъҳит Иӷныӷаның Югым аюқылӷӣт қамахлъютың
         апыӷӣӷнақңӯт. 32 Иерусалимыми Иудеит иглыӷутистыңита тугулюку тӯнылъықа̄т язычнигнун. Ынка̄м лыгасӣӷўа̄ткылъықа̄т,
         кайңуся̄кылъықа̄т, қысиқулъықа̄т, 33 кахсягмихлъықа̄тлъю. Та̄хкын туқулъықа̄т, иўырңа пиңайӣтаңани аӷныӷым уңуваҳлъықуқ
         уңувалъыӷмун». 34 Иўырңа малихся̄ҳтыңита лӣгикыпагниңитка̄т қаюҳлъяк сямың пилъҳа хўатыҳлъюўа̄ӷунӷилңуқ
         лъңитни. Налъюкыхка̄т сяңўа̄ акузиткақутаңа.Иисусым Ысҳа̄сягутыстыкаңа Ая̄кақ Туңсиӷраҳта35 Иисус ка̄сяҳтуӷақуқлъю Иерихонымун, ая̄кақ ю̄к ақумгафтуқ тумыт ся̄ӷўитни, туңсиӷралӷӣ.
         36 Юлӷутыҳлъягыт наӷуҳқа̄лъҳӣт нагасямики, а̄пқуӷа̄қақ сяңўа̄ ся̄қутаңа. 37 Уңипа̄тка̄т: «Иисус Назаретыӷмӣ наӷуҳтақуқ».38 Ая̄кақ ю̄к акилӷӯкақ: «Иисус, Иӷныӷа Давидым! Наңлъыгьягутаҳтиңа!» 39 Тама̄кут сивулъха̄лӷӣт иныҳтыка̄т ныпӣӷысқылъюку. Иўырңа игляҳта̄ӷалъюни акилӷӯкақ:
         «Иӷныӷа Давидым, наңлъыгьягутаҳтиңа!»40 Иисусым аӷулӣӷлюни тагитыстыка̄, туӷа̄ӷьятни а̄птыка̄: 41 «Сямың сясқылъютын пӣқсин?»Кӣмсиқа̄: «Атанық, ысҳа̄сягусюхтуңа».42 Иисусым пика̄: «Ысҳа̄сягутын! Ухпықилъыҳпык на̄лъҳута̄тын».43 Таўаниңинақ ысҳа̄сягулъюни малихтыка̄, усюқума̄н Кияӷнық. Қамахлъютың юлӷутыҳлъягыт
         ысҳаӷьямыхтыху лъңиталъю усюқыхка̄т Кияӷнық.

Иисусынкук, Закхейенкук191 Иисус ка̄лъюни Иерихонымун акулңакун иглыҳтыка̄. 2 Та̄ўаңуқ умӣлгат налогмың қырңуҳтиста, а̄тҳа Закхей, аклъюңилңуқ. 3 Ысҳаӷьюка̄ налӣтаңа Иисус, иўырңа амсякаҳтаҳа̄тминың ысҳа̄маңилъкаңа қаюҳлъяк юхтупихлъыҳӣ.
         4 Ынка̄м ақфа̄ткақ сивутҳулъюки юлӷутыт, та̄хкын маюқа̄ смоковница уқфик ысҳаӷналюку
         Иисус қаюҳлъяк та̄кўагун наӷуҳнақылӷӣ. 5 Иисус ка̄лъюни уқфигмун, сивухфиклъюку пика̄: «Закхей, ыгмӣнақ укиги қаюҳлъяк аӷныӷми
         хўани лъпысинитыпыста̄ӷнақңӯңа».6 Укигаҳлъюни, лъмыхнун Иисус агля̄лъюку қуякыпихлъюку упуӷатка̄. 7 Юлӷутыт ысҳапаглюку қамахлъютың акузимлыӷа̄ткыхка̄т: «Сыӷлыҳқыстымун ага ақылъқа̄яҳтуҳтуқ!»8 Иўырңа Закхейем ныкывлюни Атанық пика̄: «Атанық, авыхлъюку аклъюңика тӯнақақа аклъюмалӷӣнун.
         Ынка̄м пӯҳсимакумкун кина ыстамаҳқылъюку выӷулъықақа».9 Иисусым пика̄: «Аӷныӷми хўани, ӯм югым ухпықыхкақутминың Кияӷнық, лъңа киңунқа̄ҳтыпӣга̄
         Авраамым. Ынка̄м Кияӷныӷым югулӣ мыңтыӷами хўани кияҳлъыҳӣт. 10 Иӷныӷа Югым тагика̄гуқ иваӷиналюни ифлъяканың югулиналюки».Иисусым Уңипаӷа̄ткыхкаңи Золотат Монетат11 Югыт нагатңукаңат Иисус. Сюмыӷмыхни ка̄скуми Иерусалимымун Атаныҳпагулъҳа Кияӷныӷым
         пӣнлиӷаҳнақнилюку пика̄т. Ынка̄м лӣгикысқылъюки Иисусым уңипаӷа̄ткӣ. 12 Пикӣ: «А̄ңўа̄қ ю̄к аӷуляқумалӷӣ уяванун нунамун умӣлгуҳналюни, апыӷӣқуми утыӷниӷьяҳқа̄люни.
         13 Аӷуляқфагилгами тахсиҳтыӷлюки қуля қыпҳаҳтыни тунқуқӣ золотамың монетамың. Пикӣ: “Кынляңа
         утыӷнилъымнун тукфиӷисиқитыкилъю, акилъпыга̄сиқитыкилъю нулястысқылъюку маника”. 14 Иўырңа нуналгутаңита угумикыхкаңат, ынка̄м аӷуляқсян каяхтыкӣт югыт умӣлыхпигаӷмун
         хўатын писқылъюку: “Та̄на ю̄к умӣлъкысюнӷитаҳпут”.15 Иўырңа Умӣлыхпига̄м а̄ңўа̄қ ю̄к умӣлгуҳтыстыка̄. Утыӷниӷлюни нунаминун тахсиқлъиқӣ
         қыпҳаҳтыт манилиткани лӣгикналюки натын аңка̄н алъхыӷусиматаңи.16 Сивулӣм тагилюни пика̄: “Атанық, та̄хкын тагивақаҳпының алъхыҳсима̄нка қуляӷьягыт
         золотат монетат”. 17 Умӣлгым пика̄: “Сыӷлыҳалык, пинилӷӣңӯтын қыпҳаҳта! Ата̄сӣӷмытутыхпының сясқуҳаӷмун,
         иглыӷутистыңлъяӷнақамкын қуляӷьягнун ныҳлъягнун”. 18 Тӯңлиҳа̄н қыпҳаҳтым тагилюни пика̄: “Атанық, та̄хкын тагивақаҳпының алъхыҳсима̄нка
         талъиматгьягыт золотат монетат”. 19 Умӣлгым пика̄: “Лъпык иглыӷунъақатын талъимат ныҳлъягыт”. 20 Та̄хкын пиңая̄т қыпҳаҳтыт тагилюни пика̄: “Атанық, аң, золото монетан, какыхлъюгӣтакун
         ӣмгулъюку ӣқақақа. 21 Аликамкын а̄ҳсяҳқа̄нӷитутыхпының. Тугуткаюгӯтын лъпык пикынӷилъкыхпының, сяӷнакаюгӯтынлъю
         пӣтысиӷақақынӷилъкыхпының”. 22 Умӣлгым пика̄: “Уюқ, сыӷлық қыпҳаҳта. Акузитытын лъпынун нанқихтусиқнақанка. Лӣсимакаҳпыңа
         а̄ҳсяҳқа̄нӷилңӯгуңа. Тугуткаюгӯңа хўаңа пикынӷилъкымның, унатақаюгӯңалъю пӣтистыкақынӷилъкымның.
         23 Сяңанңам маника канаҳнаниҳсигу снамун? Утыӷнилъымни выҳнаяӷақа алъхыӷнылиӷлюку”. 24 Та̄хкын ныкывӷалъҳӣт таўани, пикӣ: “Тугулюку лъңаның золото монета тӯнитыхӯ қыпҳаҳтымун
         қуляӷьяк монеталыгмун”. 25 Пика̄т: “Атанық, сӣңынлъю қуляӷьяк монеталгӯқ!” 26 Умӣлгым пикӣ: “Уңипа̄тамси, тамаҳаӷми сямың алъхыӷуткақ тӯныхкамның тӯнатаӷаӷьяҳқа̄гуқ.
         Иўырңа та̄на алъхыӷутылъҳилңуқ, талўа сялгуӷңа̄н лъңаның иқилъықӣт. 27 Та̄хкын умӣлык пикақ, На̄ки тама̄кут аңуягынка умӣлгутысюнӷилңӯт хўаңамнун? Тагилъюки
         хўавык туқуқуҳтыки манумни!”»Умӣлгулюни Иисус Тагилӷӣ Иерусалимымун28 Уңипаӷаныӷмың апыӷӣӷьями Иисусым сивулъха̄қӣ Иерусалимымун. 29 Туӷа̄ӷақа̄лъю Виффагияңук, Вифаниянңкук, Елеоным найӷаҳанилңӯк, ма̄лӷук малихся̄ҳтыгни
         каяхтыкакык сивулъха̄қыстӣсқылъюкык. 30 Пикакык: «Тазиңавык нымун агляҳтык, ӣтҳуткылъюку ысҳаҳлъықаҳтык осёлаӷақ пытугңалӷӣ;
         китум алңунак иглыӷусиқигалъкаңа. Итымулъюку тагинъакыси. 31 Китум а̄птыкаңистык: “Сяңан итымутыстыху?” Хўатын кӣмсиӷна̄кыхси: “Атанӷым атуқсюга̄”».32 Та̄хкын аӷуляқлъютык ысҳа̄ткат Иисусым апылъҳатун аюқлъюку. 33 Итымусималюку осёлаӷақ югита а̄птыкахкыт: «Сяңан осёлаӷақ итымутыстыху?» 34 Кӣмсиқа̄т: «Атанӷым атуқсюга̄». 35 Ынка̄м Иисусымун тагилъюку, қа̄слъимыхның тыфқуӷвиклъюку осёлаӷақ, та̄хкын Иисус ақумыстыка̄т
         қа̄йңакун. 36 Иглыҳсян, югыт қа̄слъитың ся̄ҳқуқӣт тӯмкаҳқа̄кун. 37 Иерусалимымун ка̄сяҳтуӷлюни, ка̄тақа̄лъю укигьяӷақ тумынилңуқ Елеоным найӷаханың,
         ӣңунаӷмың малихся̄ҳтылӷутыҳлъяги қуятыҳлъягуҳтыкат. Игляхтупихлъютыңлъю усюқыхка̄т
         Кияӷнық Иисусым алъя̄ҳлъюхўаҳтилъыҳлъяганың ысҳапакамыхның. 38 Пикат:«Кияӷныӷым қуяслъигу Умӣлык тагилӷӣ а̄тҳакун Атанӷым!Ныкыхмылъық қилягми, усюқнаҳалыклъю Кияӷнық ӯсқалъыҳпигаӷмылңуқ!»39 Та̄хкын иляңи Фарисеит юлӷутнилңӯт пика̄т: «Апыҳтуӷиста, малихся̄ҳтытын ныпӣӷысқики».40 Иисусым пикӣ: «Уңипа̄тамси, ныпӣӷңаяқата, уйӷагыт акилӷӯҳлъягнаяҳтут».Иисусым Қиякыхкаңа Иерусалим41 Иисус ка̄сяҳтуӷлюни Иерусалимымун, ысҳаӷьямигу қиякыхка̄. 42 Пика̄: «Хўа̄ ма̄тын лӣсимакыхкынтуқ сяңутаңа аклъюкыхкан кияҳтысқылъютын ныкыхмылъыӷми!
         Иўырңа ма̄тын лӣгикыпагниңитан. 43 Аӷныӷыт ка̄нъақңӯт аңуяхпык амигӣритаӷвиңлъяҳлъықа̄тын узимун. Аӷулӣҳнақңўа̄т иглыӷалъық
         итыӷмунлъю, а̄нмунлъю, каңлъюлъықа̄тынлъю узимун. 44 На̄фқылъықа̄тын, туқуқуҳлъықӣтлъю юхтын миңлъютыхпык илюңанилңӯт, талўа ата̄сиқ уйӷак
         нымининъанӷитуқ. Тама̄кут қамахлъютың пияҳқа̄гут қаюҳлъяк лӣгикынӷилъкын Кияӷныӷым
         югулияҳтуқақсяқаңатын!»Иисус Храмымун Пилӷӣ45 Та̄хкын Иисус ӣтҳақңами Храмымун, югыт тукфиҳтулӷӣтлъю, акилъпыгалӷӣтлъю сякшитутыпихлъюки
         ыслъятмун а̄нысқуқӣ. 46 Уңипа̄ткӣ: «Игақңа̄қ Акузитни Игақыхкани Кияӷнық пика̄гуқ: “Мыңтыӷақа юӷаӷвигӯқ югнун”,
         иўырңа лъпыси ӣӷаӷвиңлъяӷаҳси тыглыгнӣҳтынун!»47 Аҳутаңа тамаҳа̄н, Иисус апыҳтуӷикақ Храмыми. Первосвященнигытлъю, апыҳтуӷикаюгытлъю
         Лӣлиҳтӯсяның, иглыӷутистыңиталъю югыт агӷиткыңъукаңат натын туқутылъыҳқамың. 48 Иўырңа туқутыпагниңитка̄т қаюҳлъяк юлӷутыҳлъягыт каңлъюлюку нагатңўа̄ӷутңукаңит апыҳтӯсӣ.

Иглыӷутистыт А̄пқуӷа̄қаңат Иисус201 Ата̄сими аӷныӷми, Храмыми, Иисус апыҳтуӷималюку югнун, уңипақималюкулъю Пинилӷӣның
         Уңипаның, первосвященнигытлъю, апыҳтуӷикаюгытлъю Лӣлиҳтӯсяның, сӣванлъықулъютың такука̄т.
         2 Пика̄т: «Уңипа̄тикут китум қылыҳтатын таўатын писқылъютын, налиӷмың китум қылылъҳакун
         таўатын пиңузин?»3 Кӣмсиқӣ: «Хўаңалъю а̄птаҳлъямси. Уңипа̄таҳтыңъа, 4 Иоанным крестиӷаӷилъҳа Кияӷныӷмың пиңўа̄, налиӷмың югның?»5 Лъмыхның акузимӷуткылъюку, пикат: «Сямың пинақыста? Кӣмсиқумтыху Кияӷныӷмың пиңунилюку,
         хўатын пилъықӣлъю: “Сяңанми ухпықынӷитыстыху Иоанн?” 6 Иўырңа: “Югның пиңуникумтыху”, қамахлъютың югыт милюҳпага̄таҳлъықӣлъю, қаюҳлъяк ухпықңукаңат
         Иоанн ӯкналиқистыңунилюку». 7 Ынка̄м кӣмсиқа̄т налъюкнилюку накын пиңутаңа.8 Иисусым пикӣ: «Хўаңалъю уңипа̄нъа̄нӷитамси китумың қылылъыңыхка̄тка тама̄вык пикамнун».Иисусым Уңипаӷа̄ткыхкаңи Сыӷлыӷыт Афлъыңакистыңи Пӣтысиӷаӷвигым9 Та̄хкын Иисусым югыт уңипаӷа̄ткӣ: «Ю̄к пӣтысиӷаӷвигмини виноградымың пӣтысиӷа̄малӷӣ.
         Навӷилъюку афлъыңакистынун та̄хкын иляңанун нунам аӷуляқлъюни мулю̄ҳлъякақ. 10 Виноградыт сяӷнаяҳқа̄ҳсята, қыпҳаҳта кывгақыхка̄ афлъыңакистынун ныңини ақфасқылъюки.
         Иўырңа афлъыңакистыт қывӯтӣӷлюку аӷуляқыстыка̄т аваңуна̄н. 11 Иляңа қыпҳаҳта кывгақыхка̄, лъңалъю қывутӣӷлюку, кайңуся̄клъюку аӷуляқыстыка̄т аваңуна̄н.
         12 Ынка̄м пиңайӣтаңат қыпҳаҳта кывгақыхка̄, та̄на кӣтиқулюку ыслъятмун милю̄тка̄т. 13 Та̄хкын виноградым пӣтысиӷаӷвиган юга пикақ: “Сянақсиңа? Кывӷақнақақа хўаңа катам
         пиниқыхкақа иӷнықа, лю̄рақ сӣвакнаюкатху”. 14 Иўырңа афлъыңакистыт ысҳаӷьямыхтыху пикат: “Уна пагитияҳқа̄гуқ хўакын пӣтысиӷаӷвигмың,
         туқутылътыху ынка̄м пӣтысиӷаӷвик хўаңкута пилӣлъықаҳпут”. 15 А̄ныслъюку пӣтысиӷаӷвигмың туқутка̄т». Та̄хкын Иисусым а̄птыкӣ: «Пӣтысиӷаӷвилгым сялъықакиңам
         та̄кут афлъыңакистыт? 16 Тагилюни туқуқуҳлъықӣ, ынка̄м пӣтысиӷаӷвини тӯнылъықа̄ иляңитнун». Нагасямыхтыху таўатын
         пилӷӣ, пика̄т: «Кияӷныӷым таўатылъюку апыӷӣҳтысныӷилъигу!» 17 Иўырңа ысҳа̄макңўа̄ӷлюки а̄птыкӣ: «Уна Акузин Игақыхкақ сямың писӣўа?“Уйӷак мыңтыӷаңлъяҳтыт иҳсякыхка̄т,мыгнуналъыҳпига̄ҳтыка̄гуқ уйӷак”. 18 Тамаҳаӷми иқулӷӣ та̄хун уйӷахкун кагимьяҳқа̄гуқ. Иўырңа уйӷагым улъыӷвикыхкумигу кина
         кагимқылъықа̄ пагуляңулюку».А̄пқуӷа̄лъық Налогмың19 Апыҳтуӷикаюгытлъю Лӣлиҳтӯсяның, первосвященнигытлъю лӣгикыхка̄т Иисусымун лъмың акузиткыңъунилютың
         уңипаӷа̄тмикун. Ынка̄м таўаниңинақ тугуюка̄т иўырңа аликыхкӣт югыт сыӷлылӣҳқӣнаюката.
         20 Ынка̄м ӣскуҳтыңъўа̄қа̄т Иисус қаюҳлъяк тӯньюкаңат Римым правителыңанун, лъңанун нанқихтысқылъюку.
         Тама̄кын апалъюқлъюку каяхтыкӣт рӣрңистыт нагатысқылъюку Иисус. Ипапиҳқысиӷўа̄ӷлюки
         анахутыснақуткысқылъюку Иисус акузилъҳакун. 21 Та̄кут рӣрңистыт пика̄т: «Апыҳтуӷиста, хўаңкута лӣсимакамкын акузилъыҳтынлъю, апыҳтуӷилъыҳтынлъю
         ипаңӯт. Атуныңўа̄қ пикаюгӯтын югнун, апыҳтуӷақатынлъю ипалъыӷмың Кияӷныӷым пиюкылъҳаның
         аюқылӷӣмың. 22 Уңипа̄таҳтикут, Кияӷныӷым Лӣлиҳтӯся̄ни ылъқуӷутңа̄ лъивикилъыҳқаҳпут налогмың Кесарымун?
         Лъивикилъта̄а налиӷмың пинӷитылъта?»23 Иўырңа Иисусым лӣсимакыхкаңи пыҳқиниқылъҳит ынка̄м пикӣ: 24 «Кылгувикитыңъа монетамың. Китум хина̄лъю, а̄тҳалъю монетамыта?»Кӣмсиқа̄т: «Кесарым».25 Пикӣ: «Тӯнитыки Кесарымун тама̄кут Кесарым пиңи, ынка̄м тӯнитыки Кияӷныӷмун тама̄кут
         Кияӷныӷым пиңи».26 Ынка̄м рӣрңистыт Иисус акузилъҳакун анахутыстыпагниңитка̄т югыт сивуңитни. Сяӷӣӷаягулъюки
         кӣмсӣтаңи, қалъыгнаниқат.А̄пқуӷа̄лъық Туқукат Уңуваҳтылъҳитның27 Та̄хкын иляңи Саддукеит тагикат Иисусымун. Лъңита ухпықңукаңит туқукат уңуваӷьяҳқа̄нӷинъилюки.
         28 Пика̄т: «Апыҳтуӷиста, Лӣлиҳтӯсямнъи Моисейем игақыхкақа̄ хўатын, югым аңлыгутаңа нулиҳтуӷлюни
         туқумакан авақутихпынани, аңлыгутаңан тугуяҳқақа̄ нулиҳқысяқаңа авақутинъалюку аңлыгутни
         туқукақ. 29 Та̄ўаңуқ ма̄ӷраӷвинлык югыт аңлыгуткулъҳӣт. Нуйыклъиқ нулиҳтуӷлюни туқукақ авақутихпынани.
         30 Тӯңлиҳа̄н тугулюку угиңиӷақ, лъңалъю туқукақ. 31 Пиңайӣтаңиталъю тугулюку, лъңалъю туқукақ. Қынўат қамахлъютың ма̄ӷраӷвинлыгьягыт аңлыгуткулъҳӣт
         туқуляӷа̄ткат авақутихпынатың. 32 Киңулӣлюни аӷнақ туқукақ. 33 Қамахлъютыңқун ма̄ӷраӷвинлыгьягыт нулиҳулюку тугукақыхкаңат. Ынка̄ңам китум нулиҳқылъықагу
         аӷнақ туқукат уңуваҳтӯската?»34 Иисусым пикӣ: «Кияҳта̄лъыӷми ма̄тын югыт нулиҳтуӷақут, аӷнат а̄ңггутақӣт. 35 Иўырңа тама̄кут Кияӷныӷым итагнақыхкӣ туқулъыӷмың уңуваҳтӯсяҳқа̄гут, кияҳлъықутлъю
         нутаӷами нунами, тугутунъа̄нӷитут. 36 Таўани уңувалъыӷми яқулгыстун аюқсяҳқа̄гут туқуна̄нӷитут. Авақутақӣ Кияӷныӷым, қаюҳлъяк
         туқулъыӷмың уңуваҳтыка̄гут. 37 Хўатыҳлъюўа̄қ Моисейем ипапиҳқыхкақӣ туқукат уңуваҳсяҳқа̄нилюки. Игатхун игақақңамигу
         уқфилъыгақ кумаӷуӷңалӷӣ хўатын пика̄гуқ, Атанық “Кияӷнықа̄ Авраамым, Кияӷнықа̄ Исаакым,
         Кияӷнықа̄ Иаковым”. 38 Лъңа Кияӷнықа̄т уңувалӷӣт, қаюҳлъяк лъңани қамахлъютың паниның уңувалӷӣңӯт. Лъңа Кияӷнықынӷита̄т
         туқукат».39 Иляңита апыҳтуӷикаюгыт Лӣлиҳтӯсяның пика̄т: «Апыҳтуӷиста, кӣмсиӷля̄тақўа̄тын». 40 Та̄хкын тытугьягутка̄т а̄пқуӷа̄ныӷмың.А̄пқуӷа̄лъық Христосымың41 Та̄хкын Иисусым а̄птыкӣ: «Сяңанми югыт Христос иӷнықнӣқатху Давидымун? 42 Ига̄ни Псалмым Давид пика̄лӷӣ:“Атанӷым Кияӷныӷым пикақа̄ Атанқа,Ақуми аӷынқигнымкун,43 кынляңа аңуяхтын асиңӣтылъымнун итыгаҳпык”.44 Давидым туқлъюқа̄ “Атаныӷмың” ынка̄м натынми иӷнықылъықагу?»Иисусым Кылыңася̄ӷускаңи Апыҳтуӷикаюгыт Лӣлиҳтӯсяның45 Югыт лъңанун нагатусималюки, Иисусым малихся̄ҳтыни пикӣ: 46 «Кылыңалюси апыҳтуӷикаюгның Лӣлиҳтӯсяның. Иглыҳсюныҳтӯт а̄лъютың акуҳтуқамың аткуя̄ӷмың,
         акилъпыгаӷвигнилъю қуякысюгақут а̄ңўа̄ӷуҳтыка̄лютың. Синагоганилъю нықынӷаҳқылӷӣнилъю
         ақумьюныҳтӯт а̄ңўа̄ӷуҳтыкат ақумутӣтхун. 47 Ысҳаӷля̄тақулюки угиңиӷат мыңтыӷӣӷақӣт. Та̄хкын пиниӷнилютың писқылъютың та̄клъюку
         юӷаӷақут. Тама̄кын апалъюқлъюку аӷью̄лъыңыҳлъягьяҳқа̄гут!»

Угиңиӷам Тунуся̄211 Иисус Храмымысималюни, ысҳапакӣ аклъюңилңӯт тунусямыхның манилӷутагнун канаҳтилӷӣт.
         2 Та̄хкын ысҳапака̄ аклъюмалӷӣ угиңиӷақ манилӷутагнун канаҳтилӷӣ ма̄лӷугыгның монетаңӣҳа̄гның.
         3 Иисусым пикӣ: «Ипа уңипа̄тамси, уна аклъюмалӷӣ угиңиӷақ канаҳтиңӯқ угляӷатаӷаӷлюку
         тама̄куның аклъюңилңуӷның. 4 Тама̄кут тунқӯгут аклъюңиҳлъягмыхның, иўырңа угиңиӷам аклъюмаҳлъягмини қамахлъюку
         тӯна̄ кияӷусиҳқақсяқыни».На̄фқылъыҳқа̄ Храмым5 Иляңита малихся̄ҳтыңан акузиткыхка̄т Храм. Пиниӷьягуткӣт пиниӷнаҳлъягыт уйӷагыт, тунусятлъю
         тӯныхка̄т Кияӷныӷмун пиниӷнаҳся̄сиқыхкӣт Храмымун. Иўырңа Иисусым пикӣ: 6 «Тама̄кут ысҳаҳтыӷаси, пилъыҳқақ ка̄сяҳқа̄гуқ талўа ата̄сиқ уйӷак таўанлыңуқ нымининъанӷитуқ,
         қамахлъютың улъыҳқуӷьяҳқа̄гут».Сыӷлылӣлъҳытлъю, Амьюқыта̄ткылъҳытлъю7 Иляңита малихся̄ҳтыңан а̄птыка̄т: «Апыҳтуӷиста, қакун тама̄кут пияҳқа̄ўат? Сяңулъықа
         лӣсимакусиҳқаҳпут тама̄кут пияҳқа̄ҳтыката?»8 Кӣмсиқӣ: «Кылыңатык, пӯҳтыстыхпынаси, қаюҳлъяк угляқ тагинақңӯқ а̄тқа атуқлъюку хўатын
         пимаӷмың: “Хўаңа Христосыңӯңа!” пӣқылъықутлъю: “Пилъыҳқақ ка̄туқ!” Иўырңа малихсяқунаки.
         9 Какавыхпынаси нагақуқуфсики нунат пилъюгутңунилюки, нуналгуткулъҳӣтлъю пилъюгутңунилюки.
         Сивуклъюни тама̄на пияҳқапыста̄ӷуқ, иўырңа таўаниңинақ иқухтылъық пина̄нӷитуқ».10 Та̄хкын пикӣ: «Нунат пилъюгулъықут, атаныҳпагулъҳытлъю пилъюгутулъықут. 11 Нани алңунак нунат увылыхтаҳлъяхлъықут, нықаңисяхлъяхлъықут, алъыгвикикаюгытлъю ақниӷныӷыт
         пилъықут. Югыт ысҳаҳлъықӣт сяңўа̄т қилягами, какава̄таӷналӷӣт, алъя̄ҳлъюхўаӷьюгналӷӣтлъю.
         12 Иўырңа қамахлъюки тама̄кут пистыхпынаки, тугулюси амьюқыта̄ткылъықӣси. Синагоганун
         агля̄лъюси нанқихлъықӣси ынка̄м анусимиңлъяҳлъықӣси. Агля̄лъықӣси умӣлыгнунлъю правителынунлъю
         нанқихтысқылъюси хўаңа апалъюқлъюңа. 13 Та̄на пилъыҳқақаҳси уңипақысқылъюңа хўаңа. 14 Ынка̄ңам сюмыҳтаӷа̄ткыкыстаҳпына̄н сямың пилъыҳқаҳси. 15 Хўаңа акузиткаҳқалилъықамси, пыҳқинылъылилъықамсилъю рыпалъ аңуяхпыси кипулъхина̄ҳпагниңитӣт
         акузилъыси налиӷмың тымңиңунина̄нӷитӣт. 16 Талўа аңаюқаҳпыси, аңлыгутыхпыси, илякўа̄ҳпыси, илякумта̄ҳпыси увыҳпагулъықӣси иглыӷутистынун,
         ынка̄м иляси туқулъықӣт. 17 Хўаңа апалъюқлъюңа тамаҳаӷми югым угумикыра̄ҳлъықӣси. 18 Иўырңа на̄сқуҳпысиның ата̄сиқ нуяқ ифлъяна̄нӷитуқ. 19 Ухпықилъыси айыпсюгитыстыкуфсики алъхыҳлъықаҳси уңувалъыҳси».Иисусым Акузиткыхкаңа Иерусалимым На̄фқылъыҳқа̄20 «Таўани ысҳақуфсигу Иерусалим каңлъюкаңат пилъюўаҳтыт, та̄ўа лӣсимакылъықаҳси қантаӷақун
         на̄фқылъыҳқа̄. 21 Та̄хкын Иудеямылңӯт анагнӣҳа̄т на̄йӷанун, Иерусалимымылңӯтлъю аӷуляқылӷа̄т, ыслъята̄нилңӯтлъю
         итыфқа̄мың пилӷа̄т. 22 Қаюҳлъяк тама̄куни аӷныӷни Кияӷныӷым аӷью̄ҳлъықӣ Иудеит. Ынка̄м ӯкналиқистыт игақуқӣт
         та̄куның аӷныӷның қамахлъютың апыӷӣҳлъықут. 23 Сыӷлыӷўа̄ӷунақңӯт қумилгытлъю, мамаҳталгытлъю анагнӣӷнақуткылъыҳқӣт. Сыӷлылӣҳлъягым
         ка̄нъақңўа̄ Израилым нунаңа қаюҳлъяк Кияӷныӷым аӷью̄ӷнақңўӣ юги. 24 Иляңи туқулъықӣт сявихпахкун, иляңи тугулюки аӷуляқулъықӣт тамаңанун нунанун. Ынка̄м
         язычнигыт кая̄лъқылъықа̄тлъю, иглыӷулъықа̄тлъю Иерусалим, кынляңа пилъыҳқа̄т кынлытҳӯтылъҳанун».Тагилъыҳқа̄ Иӷныӷан Югым25 «Та̄кўаниңани сяңўа̄т алиңрӯӷналӷӣт пилъықут сиқиныҳқун, танқикун, иӷалықыта̄ҳтыхун.
         Нунами, нунатаҳа̄ни тамаҳа̄ни югыт алиңрӯҳлъяхлъықутлъю, кукшагьюхлъықутлъю сяңами
         кылъӣ қалъяҳтылъыҳлъяганыңлъю қагиңуҳтылъыҳлъяганыңлъю. 26 Югыт ысҳақумыхтыки аҳтуӷьяҳқа̄нӷилъҳыт қилягами қапшаҳқыслъыҳӣт иглыӷныӷмыхның, тыгылъҳӣӷуткыҳлъяхлъықа̄т
         ся̄қутаңа нуна. Ынка̄м алиңрӯӷым туқура̄хлъықут. 27 Та̄хкын ысҳаҳлъықа̄т Иӷныӷа Югым тагилӷӣ қилягўа̄ҳқун аҳтуӷьяҳқа̄нӷилъылиӷлюнилъю,
         ниӷуҳқылъылиҳлъяглюнилъю. 28 Тама̄на таўатын пикыстақан, ныкывлюси сивухлъыҳа̄си, қаюҳлъяк югулилъыңьяҳтуңыстаҳтуси».Уқфига Смоквам Лӣтусиҳқақ29 Та̄хкын Иисусым уңипаӷа̄ткӣ: «Ысҳақаҳтыху смоквам уқфига, қамахлъюкилъю уқфилӷутыт.
         30 Ысҳаныҳпысики қуқуңаңыкыстанӷата, лӣсимакақаҳси кӣгьяҳтулӷӣ. 31 Таўатыҳпигақ қамахтыңъўа̄ӷлюки а̄пқанка ысҳақуфсики, лӣсимакылъықаҳси Атаныҳпагулъҳа
         Кияӷныӷым ка̄сяҳтуңысталӷӣ. 32 Ипа уңипа̄тамси, ма̄тын уңувалӷӣт туқуляӷа̄тыстыхпынаки қамахлъютың тама̄кут пияҳқа̄гут.
         33 Қилягылъю, нунамлъю авӣӷусяҳқа̄гук, иўырңа хўаңа акузитынка авӣӷунъа̄нӷитут».Кылыңалъыҳқақ34 «Кылыңалюси, аҳсяҳпа̄хтыхпынаси нықынӷаҳқымъың, мыӷӯтылъыӷмың, налиӷмың сюмыӷьялихпынаси
         нунам пиңаның. Таўатын пикуфси та̄м аӷныӷым ка̄тқаӷнаюкаңиси на̄плъыҳӣстун. 35 Та̄на Аӷнық ка̄сяҳқа̄гуқ ӣңунаҳа̄нун югнун нунамылңуӷнун. 36 Ынка̄м кылыңатык қӯнпың! Юӷаҳтык анагьяқлъыгысқылъюки тама̄кут қамахлъюки пиката,
         ныкывьяқлъыгысқылъюси сивуңакун Иӷныӷан Югым».37 Аҳутаңа тамаҳа̄н Иисус апыҳтуӷӣқылӷӣ Храмыми, иўырңа а̄ныӷмини унугми Елеоным найӷаҳанитақылӷи.
         38 Уна̄ңулюку югыт қамахлъютың агляҳтӯтақылӷӣт Храмымун наганъалюку.

Туқусюкаңат Иисус221 Ка̄сяҳтӯңулӷӣ «Нықынӷаҳқылъиҳа Закваскалӣмаңилңӯм Нықыкшаңлъям», атилъқылӷӣ Пасхамың.
         2 Первосвященнигытлъю, апыҳтуӷикаюгытлъю Лӣлиҳтӯсяның агӷиткыңъукаңат натын туқутылъыҳқамың
         Иисус. Иўырңа агӷиткылъытың лӣсимакысюнӷилъкаңит югнун қаюҳлъяк алиңылӷӣт сыӷлылӣҳқӣҳлъягнаюката.Иудам Аңыҳқумакыхкаңа Иисус Увыҳпагунъалюку3 Та̄хкын Туӷныӷа̄м ӣтқа̄ Иуда Искариот, илятңалӷӣ қуля ма̄лӷук сӣпнықлъюку малиҳся̄ҳтынун.
         4 Ынка̄м алыҳқуӷьяҳтуқӣ первосвященнигытлъю, умӣлўа̄ӷитлъю Храмым кылыңакистыңита натын
         увыҳпагунъалюку Иисус лъңитнун. 5 Таўатын пинақылъҳаның қуякат ынка̄м акықыхка̄т манилилъықнилюку. 6 Иудам итагнақлъюки увыҳпагутилъыҳқаңнақуткыхкақ Иисусымың, иўырңа юхтуқами пиюгумаңилъкаңа.Иисусым Малиҳся̄ҳтыкык Ята̄ҳқылӷӣк Пасхамун7 Аӷнық ка̄ткақ Нықынӷаҳқылъыҳқа̄нун Закваскалӣмаңилңӯм Нықыкшаңлъям. Таўани аӷныӷми
         тамаҳаӷмың ныңлъюгутыт туқутӣӷақылӷӣт пынъӣӷаӷаӷмың Пасхамун. 8 Ынка̄м Иисусым пики Петырылъю, Иоаннылъю: «Ята̄ҳқысяҳтуҳтыху Пасхам нықыкаҳқа̄ ныӷӯнъалюта».9 А̄птыка̄к: «Нани ята̄ҳқыстысюхсигу?»10 Кӣмсиқакык: «Нагатаҳтык! Ӣтқуфтык ныҳлъягмун, югым налъяҳлъықӣси тугумӣлгӯқ мылӷутагның.
         Малигнакыси мыңтыӷамун ӣтқан, 11 ынка̄м мыңтыӷам юга пинакыси: “Апыҳтуӷистым а̄пта̄тын, малиҳся̄ҳтыкулъҳӣни натуңа̄ўа
         ныӷвихкаҳпут Пасхамун?” 12 Та̄хкын маю̄лъықӣси қымтамун нунатуқамың нылык, ныӷӯтылъыҳқамун атуҳқуақ. Таўани ята̄ҳқилӷа̄тык».13 Агляӷлютык пиялӷӣмык сяңўа̄ қамахлъюни Иисусым апылъҳатун аюқыхкақ, ынка̄м ята̄ҳқыхка̄т
         Пасхам нықыкаҳқа̄.Атанӷым Ныӷыстилъҳа14 Ныӷвихкақ ка̄сян Иисусылъю, апостолынилъю ихасиҳқӯткат ныӷналютың. 15 Пикӣ: «Ныӷылгуткысюпихтамси Пасхам нықңаның сивутҳулъюку икфиқылъыҳқақа! 16 Уңипа̄тамси, алъя ныӷьяҳқақынӷитақа та̄на кынляңа Атаныҳпагулъыӷмини Кияӷныӷым апыӷӣқагу
         успықылъыни Пасхамун».17 Та̄хкын тугулюку қаю̄сиқ, игамсиқаюгвиклъюку Кияӷнық, пикақ: «Тугулюку қаю̄сиқ мыӷвика̄таҳтыху.
         18 Уңипа̄тамси, хўакын кынлыклъюку мыӷна̄нӷитақа вино кынляңа Атаныҳпагулъҳа Кияӷныӷым
         ка̄тылъҳанун».19 Та̄хкын тугулюку нықыкшаңлъяқ, игамсиқаюгвиклъюку Кияӷнық, а̄вгуӷлюку тунқуқӣ, хўатын
         пимӣта: «Уна югусиқақа тӯныхкыхка лъпыси апалъюқлъюси. Ныӷақитыху нықамикусӣлюку хўаңамнун».
         20 Ныныӷмың та̄қсямың таўатыҳпигақ тӯныхкӣ қаю̄симылңуӷмың виномың, хўатын пимӣта: «Уна
         қаю̄сиқ Кияӷныӷым нутаӷа̄гуқ акықуся̄ а̄мкун, кӯвылӷӣ лъпыси апалъюқлъюси.21 Иўырңа нагатык! Увыҳпагутистыка хўа̄нтуқ, ныӷылгусиӷақа̄ңа! 22 Кияӷныӷым таўатын успықылъқа̄ Иӷныӷан Югым туқулъыҳқа̄. Иўырңа сыӷлыӷўа̄ӷунақңӯқ та̄на
         ю̄к увыҳпагутияҳқақ лъңаның!»23 Та̄хкын малиҳся̄ҳтыт а̄пқуӷа̄ӷуткат лъңитның налик таўатын пияҳқа̄таңа.А̄ҳтӣра̄ӷутылъық Аңылъыҳпига̄лъыӷмың24 Та̄хкын малиҳся̄ҳтыт а̄ҳтӣра̄ӷуткат налиҳтың аңылъыҳпига̄яҳқа̄таңа. 25 Иисусым пикӣ: «Язычнигыт умӣлгита атанӷутақӣт ютың, иглыӷутистыңитлъю атиҳтысюгақут
         “Каютңит Югыт” таўатынъыӷитыӷңа̄ӷмың. 26 Иўырңа лъпыси таўатысяҳқа̄нӷитуси. Итупилъ акулыхпысини аңылъыҳпига̄т уюқлъиҳпига̄стун
         лъӣӷлит, ынка̄м иглыӷутиста қыпҳаҳтыстун лъӣӷли. 27 Наликык а̄ңатаӷаҳта, ақумгалӷӣ қаюӷвигыгни, налиӷмың кыпсӣқулӷӣ? Ақумгалӷӣ а̄ңатаӷаҳтуқ.
         Иўырңа акулыхпысини хўаңаңӯқ кыпсӣқулӷӣ лъпысинун.28 Лъпысиңӯт хўаңамниткат нанӷӣҳсяӷалъымни. 29 Тама̄кын апалъюқлъюку атаныҳпагулъылитамси катам Атама тагивалъҳатун хўаңамнун. 30 Ынка̄м Атаныҳпагулъымни ныӷылъықусилъю мыӷылъықусилъю қаюӷвигымни. Ақумылъықусилъю
         умӣлгусим ақумутӣтхун нанқихсяҳқа̄люки қуля ма̄лӷук сӣпнықлъюку Израилым рамкыңи».Иисусым А̄пқаңа Петырым Налъюнқылъыҳқа̄31 Иисусым пика̄ Петр: «Симон, Симон! Нагатын! Туӷныӷақ пилъыҳқаңума̄қ Кияӷныӷмың нанӷӣқуналюки
         ухпықилъыси. А̄фтысюгӣси хўаңамның катам пӣтысиӷаҳтым авулъҳатун малъят пшеницаның.
         32 Иўырңа юӷа̄ткума̄мкын Симон, ухпықилъҳын пыхтыфқа̄н писқылъюку. Ынка̄м ухпықынқихтыкувңа,
         икнақуҳсяӷьяҳқақатын малихся̄ҳтылгутыхпык ухпықилъҳитнын».33 Петырым пика̄: «Атанық, малихсяқлъыхӣна̄ҳсима̄мкын анусимиңлъяӷвигмун, туқулгусиӷналютынлъю!»34 Иисусым пика̄: «Петр, уңипа̄тамкын, унукун пиңаюның налъюнқылъықаҳпыңа сивуңани петухым
         қалӷилъыҳқа̄н».Иисусым Кылыңася̄қаңи Малихся̄ҳтыни35 Та̄хкын Иисусым а̄птыкӣ: «Каяхтақңамси манилӷутаңунаси, ақыфтаӷа̄ңунаси, налиӷмың
         ка̄мңунаси сямың аклъюмастык?» Кӣмсиқа̄т: «Аклъюмаңитукут».36 Пикӣ: «Иўырңа ма̄тын, кина алңунак манилӷуталгукуми, налиӷмың ақыфтаӷа̄лгукуми кылъқылъи.
         Кина алңунак сявихпагискуми қа̄слъигни акиклъюкык пикыңли. 37 Уңипа̄тамси, игақңа̄қ Акузитни Игақыхкани: “Илялъкӣсима̄т Лӣлиҳтӯсят на̄фқӣстыңитнун”.
         Та̄на Акузин Игақыхкақ хўаңамның аюқуқ, ынка̄м апыӷӣӷьяҳқа̄ҳтуқ».38 Малихся̄ҳтыт пика̄т: «Ӣи Атанық! Хўа̄ ма̄лӷук сявихпагык». Иисусым пикӣ: «Таўатыңинаӷңам!»Иисус Юӷалӷӣ Елеоным Найӷаҳани39 Иисусылъю малихся̄ҳтыкулъҳӣт а̄нлютың Иерусалимымың, пӣқылъыӷмыгыстун агляқат Елеоным
         найӷаҳанун. 40 Ка̄сямың такукамыхнун пикӣ: «Юӷаҳтык а̄ҳқутақынӷитысқылъюси нанӷӣқулъыӷмун».41 Уйӷагым милю̄тылъҳан уя̄тулңатун тазиңавык агляқақ унилъюки малихся̄ҳтыни. Ынка̄м
         сыгысқуҳлъюни юӷақақ: 42 «Атамни, пиюкылъқыхкувгу аўӣтигу уна қаю̄сиқ хўаңамның. Иўырңа хўаңа пиюкылъқа авылӷаӷлюку
         лъпык пиюкылъҳын апыӷӣӷли». 43 Қилягмың яқулгым такулюку икнақуҳсяқа̄.44 Икфиқыҳлъягым аңталяңаның та̄куңинаҳа̄гның юӷақақ, қысиҳтылъҳалъю а̄ўыстун уқлъюҳқақақ
            нунамун.45 Юӷаныӷмың та̄қсями ныкывлюни малихся̄ҳтыминун пиялӷӣми қава̄тңуфтут, қаюҳлъяк қивӷулъҳым
         паӷьюҳқыхкаңи. 46 Пикӣ: «Сяңафси қаваӷақыстык? Макылъюси юӷаҳтык а̄ҳқутақынӷитысқылъюси нанӷӣқулъыӷмун».Тугукаңат Иисус47 Иисус акузималюку, Иудам маӷьяҳқуқӣ юлӷутыт лъңанун. (Иуда илятңалӷӣ қуля ма̄лӷук
         сӣпнықлъюку малихся̄ҳтынун.) Такука̄ Иисус на̄ӷналюку. 48 Та̄хкын Иисусым а̄птыка̄: «Иуда, на̄ҳсигӯ Иӷныӷа Югым увыҳпагунъалюку аңуяганун?»49 Малихся̄ҳтыт Иисусымылңӯт лӣгиклъюку сяңўа̄ сянақутаңа, а̄птыка̄т: «Атанық, пилъюўа̄лътыкӣ
         сявихпамтыхун?» 50 Ага налӣта сявихпагминың илыфкаӷаҳтыка̄ аӷынқигныӷан сигутңа қыпҳаҳтыля̄ӷан первосвященнигым.51 Иўырңа Иисусым пикӣ: «Га̄маңам, таўатынңам пикатык!» Ынка̄м ся̄флъюку қыпҳаҳтыля̄ӷым
         сигутңа ма̄мыстыка̄.52 Та̄хкын Иисусым а̄птыкӣ первосвященнигыт, умӣлўа̄ӷи Храмым кылыңакистыңита, сӣванлъыӷытлъю
         ақфа̄ӷилӷӣт лъңаның: «Тугуяҳтӯңустыңъа̄ сявихпахтӯмаҳпыси, анагутаҳтӯмаҳпыси никимқун
         ўаяӷнӣҳтыңуңа? 53 Аҳутаңа тамаҳа̄н лъпысинитақңама Храмыми, тугунақуткумаңитаҳпысиңа. Иўырңа уна афлъюкаҳси,
         қаюҳлъяк аҳтуӷьяҳқа̄нӷилъҳа мамлыгым иглыӷутиңӯқ».Петырым Налъюнқыхкаңа Иисус54 Та̄хкын Иисус тугулюку аӷуляқутка̄т, агля̄тка̄т первосвященнигым мыңтыӷа̄нун. Уявақа̄нлъюни
         Петырым малихтыка̄. 55 Дворым қука̄ни, кума̄қиямың қырңаӷмың ақумӯткат. Петырлъю акулңитхун ақумыхкақ. 56 Та̄хкын аӷнаӷа̄м қыпҳаҳтым ысҳаӷьямигу ақумгалӷӣ кынӷыгни, ысҳапахтуӷлюку пикақ: «Уналъю
         ю̄к лъңаниткаюгӯқ!»57 Иўырңа Петр мысиӷақақ: «Аӷнами хўани, налъюкақа̄ кинаңутаңа!»58 Мулюхпынани югым ысҳаӷлюку пика̄: «Лъпыклъю налиқа̄тын малихся̄ҳтыңан!» Иўырңа Петырым
         пика̄: «Югми хўани, малихся̄ҳтыкынӷита̄ңа!»59 Та̄хкын ынтақун ата̄сиқ афлъю наӷуҳтақуқлъю иляңан югым сягиқутка̄: «Ипапыста̄қ уна
         ю̄к лъңанитка̄гуқ, қаюҳлъяк Галилеяӷмӣңӯқ!»60 Иўырңа Петырым пика̄: «Югми хўани, сямың пӣқсин налъюкақа̄!» Таўаниңинақ таўатын акузималюку,
         петух қалӷиқақ. 61 Атанӷым қӣвлюку ысҳақа̄ Петр ийыхкынкун. Та̄хкын Петырым нықаңуқӣ Атанӷым акузитаңи,
         пикақыхкаңа: «Унукун петух қалӷиҳтыстыхпына̄н пиңаюның налъюнқылъықаҳпыңа». 62 Ынка̄м Петр а̄нлюни қия̄ӷўаҳлъякақ.Иисус Лыгасӣӷўа̄ткыхка̄тлъю, Қывӯтка̄тлъю63 Югыт кылыңакилӷӣт Иисусымың лыгасӣӷўа̄ткыхка̄тлъю, қывӯтка̄тлъю. 64 Қӣпаӷаӷмың ӣскык ся̄плъюкык тыңлюўа̄та̄тка̄т. Та̄хкын пика̄т: «Ӯкналиқистыңӯтын. Уңипа̄тикут
         китум тыңлюхтатын?» 65 Сыӷлықӯҳта̄ка̄тлъю.Иисус Агӷистынун Агля̄скаңат66 Аҳсягу, Иудеит сӣванлъыӷит, первосвященнигыт, апыҳтуӷикаюгытлъю Лӣлиҳтӯсяның қырңуӷулъютың,
         Иисус тагитыстыка̄т. 67 Пика̄т: «Христосыңукувык уңипа̄тикут». Иўырңа пикӣ: «Уңипа̄скумси, ухпықна̄нӷитаҳпысиңа.
         68 А̄птыкумсилъю кӣмсиӷна̄нӷитаҳпысиңа. 69 Иўырңа қантаӷақун Иӷныӷа Югым ақумылъықуқ аӷынқигныӷакун Аҳтуӷьяҳқа̄нӷитыҳлъягым Кияӷныӷым».70 Қамахлъютың а̄птыка̄т: «Аўӣ, Кияӷныӷым Иӷнықа̄тын?» Кӣмсиқӣ: «Лъпыси та̄наңунӣҳпысиңа».71 Та̄хкын пикат: «Та̄ўа лӣсимакистысюӷнӣӷутӣлъю! Лъңаның катам нагақуӷаҳпут Кияӷныӷмун
         Иӷнықнилюни пӣқ».

Иисус Сивуңани Пилатым231 Та̄хкын қамахлъютың та̄кут агӷистыт ныкывӯлъютың Иисус агля̄тка̄т Пилатым сивуңанун.
         2 Пилат пика̄т: «Лӣтаҳпут ӯм югым сыӷлытун иглыӷутақыфтӣ юпут. Налогмың лъивикиснаниӷақыфтӣ
         Кесарымун, лъңаның лъю пӣқуқ Христосыңунилюни, умӣлык».3 Пилатым а̄птыка̄: «Умӣлъката̄н Иудеит?»Иисусым кӣмсиқа̄: «Лъпык та̄наңунӣҳпыңа».4 Та̄хкын Пилатым пикӣ первосвященнигытлъю, юлӷутыҳлъягытлъю: «Уна ю̄к анахутылъҳитуқ».5 Иўырңа ўата сягиқутка̄т: «Тамаҳа̄ни Иудеями апыҳтуӷилъыӷмикун сыӷлылӣӷутыстыҳлъягақӣ
         югыт. Пӣнлиӷлюни Галилеями, хўа̄ ма̄вык ка̄туқ».Иисус Сивуңани Иродым6 Пилатым нагалъюки а̄птыкӣ: «Уна ю̄к Галилеяӷмӣңўа̄?» 7 Лӣсямигу Иисус, Иродым иглыӷутка̄ның пиңутаңа, агля̄тыстыка̄ Иродымун. Лъңалъю Иерусалимымымылңуқ
         тама̄ни пилъыӷни. 8 Иродым ысҳаӷьямигу Иисус, қуяҳлъякақ. Ысҳаӷьюпихтақыхкаңа қаюҳлъяк нагақуӷақыхкаңа,
         сиӷимакыхка̄лъю алъя̄ҳлъюхўаҳтисқылъюку. 9 Ынка̄м а̄пқуӷа̄ҳта̄ка̄, иўырңа Иисусым кӣмсӣмаңилъкаңа. 10 Первосвященнигытлъю, апыҳтуӷикаюгытлъю Лӣлиҳтӯсяның ыснываӷлютың угумиюпихлъютың Иисус
         анахутыҳлъягуманилюку пика̄т. 11 Иродылъю пилъюўаҳтыкулъҳӣт асиста̄қа̄т лыгасӣӷўа̄ткума̄н. Та̄хкын а̄тыслъюкык акитупихлъыҳӣк
         аткуя̄ӷык, ӯтҳутыстыка̄т Пилатымун. 12 Таўани аӷныӷми Иродылъю, Пилатылъю илялӣӷуткак; сивунӷани аңуякусялӷӣк.Пилатым Туқусяҳқа̄ҳтыстыкаңа Иисус13 Та̄хкын Пилатым қырңуҳтыстыкӣ первосвященнигыт, иглыӷутистыт, югытлъю. 14 Пикӣ: «Хўаңамнун тагитаҳси уна ю̄к қаюҳлъяк сыӷлытун иглыӷутиңуникыси югнун. Сивухпысини
         а̄пқуӷа̄ӷьяқыхка анахунъилъыҳпысиның, та̄ўа лӣгикақа анахутылъҳитыфтуқ. 15 Талўа Иродым анахунъилъҳита̄ ынка̄м ӯтҳутыста̄ хўаңкунъун. Та̄ўа уна ю̄к аваңитуқ
         туқусяҳқа̄люни. 16 Ынка̄ңам аӷью̄ӷмихта̄слъюку итымутыслъықақа».17 Аюмиқулъық тамаҳа̄н Пасхами, пӣқылъыӷмыгыстун Пилатым итымутысяҳқақыхкаңа ата̄сиқ
            анусимиңлъяӷақ югның.18 Иўырңа қамахлъютың юлӷутыҳлъягыт акилӷӯткат: «Туқутыстигу! Варавва итымутыстигу хўаңкунъун!»
         19 (Варавва анусимиңлъяқақыхкаңат қаюҳлъяк илятңака̄лӷӣ сыӷлылӣҳқӣҳлъяк пӣқңан Иерусалимыми,
         юхталъыӷмунлъю.)20 Алъямың Пилатым пикӣ итымутысюгнилюку Иисус. 21 Иўырңа югыт акилӷӯкат: «Қақӯраҳтыстигу, қақӯраҳтыстигу!»22 Пиңайӣткун Пилатым пикӣ: «Сяңан, сямың анахутка̄ўа? А̄пқуӷа̄ӷлюку лӣгиксяқыхка анахутылъҳитыфтуқ
         туқусяҳқа̄люни. Ынка̄ңам аӷью̄ӷмихта̄слъюку итымутыснақақа».23 Иўырңа араӷа̄талъҳат игляхтуҳтыңъинақақ Иисус қақӯрӣсқылъюку. Қынўат араӷа̄талъҳат
         а̄ҳтикақ. 24 Ынка̄м Пилатым итагнақыхка̄ югыт пиюкылъҳат. 25 Та̄хкын Пилатым а̄ныстыка̄ Варавва югыт пиюкылъҳистун. (Анусимиңлъяқақыхкаңат сыӷлылӣҳқӣлъыӷмунлъю,
         юхталъыӷмунлъю.) Ынка̄м Иисус пыхтыка̄ югнун пиюкылъҳистун писқылъюку.Иисус Қақӯрақаңат26 Та̄хкын Римым пилъюўаҳтыңита Иисус а̄нутка̄т. Иглыҳсималютың налъяқа̄т ю̄к, а̄тҳа
         Симон, Киринеяӷмӣ, тагиңулӷӣ Иерусалимымун та̄гыхкын нунамың. Пилъюўаҳтыт акуқаӷлюку,
         Иисусым қақӯра̄ ӣсқаӷмихтыслъюку малихтыстыка̄т киңуңаның.27 Юлӷутыҳлъягыт малихтыка̄т Иисус, иляңита аӷнат ӯптыҳлъягумаӷмың қиякыхка̄т. 28 Иўырңа Иисусым қӣвлюки пикӣ: «Аӷнӣтни Иерусалимым! Қиякыхпынаңа, иўырңа қиякитык лъпысиның,
         авақутаҳпысинунлъю. 29 Қаюҳлъяк аӷныӷыт ука тагиңӯт югыт пилъықут: “Қуястыка̄гут аӷнат қумиңигалңӯт, таӷнуҳаңигалңӯт,
         мамаҳтиңигалңӯт!” 30 Та̄хкын на̄йӷат пилъықӣт:“Улъыӷвикикут!” қымитлъю пилъықӣт: “Ся̄пикут!”31 Югыт таўатын пикумың уқфик сюңаӷьюгулюку, сяңўа̄ сялъықа кӣнқан?»32 Тама̄нтыфтуқ ма̄лӷук югык лӣлиҳтӯсямың на̄фқӣкак. Иляңита пилъюўаҳтыт а̄нуткахкыт
         туқунъалюкык малигулъюкык Иисусымун. 33 Ка̄сямың таўавык атилъқылӷӣмун: «Югым На̄сқўа», таўани қақӯрақа̄т. Та̄куклъю югык
         лӣлиҳтӯсямың на̄фқӣкак қақӯрақахкыт, ата̄сиқ аӷынқигныӷакун, иляңа сяӷумигныӷакун.
         34 Иисус пикақ: «Ата̄й, сыӷывутики, қаюҳлъяк на̄лъюкут ся̄қутсың».Пилъюўаҳтыт атыҳтӣра̄ӷуткылъюки а̄ткӣ ныңӣткӣт. 35 Ныкывгаӷмың югыт ысҳапакат. Таўани иглыӷутистыт лыгасӣӷўа̄ткыхка̄т Иисус хўатын: «Югулӣқӣ
         иляңи; йықай лъминың югулили Христосыңукуми, Кияӷныӷым Накмикыхка̄!»36 Пилъюўаҳтытлъю лыгасӣӷўа̄ткыхка̄т. Тагитка̄т қуўа̄лӷӣмың виномың, 37 пика̄т: «Умӣлъкыңъукаңатын Иудеит, лъпының катам югули!» 38 На̄сқўан қӯлңакун ныкыхтыка̄т хўатын игақңалӷӣ: «УНА УМӢЛЪКА̄Т ИУДЕИТ».39 Лӣлиҳтӯсямың на̄фқӣстым а̄лъҳан қақӯралгутаңан лыгасӣӷўа̄ткыхка̄, пика̄: «Христосыңузӣн?
         Лъпының югули, хўаңкутуңлъю!»40 Иўырңа иляңан аӷью̄ӷмика̄: «Аликынӷисигӯ Кияӷнық? Қырңа̄мта пиңаюни та̄хкын ата̄симың
         аӷью̄лъыңукут. 41 Нақамынрақ хўаңкутуң ылъқуӷулъютуң аӷью̄лъыңукуң, иўырңа уна ю̄к сямың анахусимаңитуқ».
         42 Та̄хкын Иисус пика̄: «Иисус, нықамикнакывңа Умӣлгулютын тагикувык!»43 Иисусым пика̄: «Ипа уңипа̄тамкын, аӷныӷми хўани хўаңамнилъықутын Райеми».Иисусым Туқулъҳа44-45 Аӷныӷым қукаӷақа̄лъю сиқинық кӯкхунаниқақ ынка̄м нуна қамахлъюни мамлыҳқўа̄ҳлъякақ
         кынляңанун пиңаюмункылъя̄гмун. Сяфка̄ӷунлъю Храмымылңуқ пӣкақ малӷуҳқылъюни. 46 Та̄хкын Иисус игляхтупихлъюни пикақ: «Ата̄й, таӷныӷахка афлъыңакылъыҳқаҳпынун пыхтахка!»
         Таўатын пилюни туқукақ.47 Пилъюўаҳтыт умӣлўа̄ӷита ысҳапаглюку таўатын пилъық, Кияӷнық усюқыхка̄: «Ипапыста̄қ
         уна ю̄к пинилӷӣңӯқ!»48 Юлӷутыҳлъягыт қырңуӷуткат ысҳапагналютың, ысҳапаглюки таўатын пилъҳыт нымыхнун агляҳтӯткат
         сякиматың тыңлюгмигумӣта. 49 Қамахлъютың лӣсимакистыңита Иисусым, аӷнатлъю лъңанун малигуткат Галилеямың, уявақа̄нлъютың
         ныкывӷаӷмың ысҳапакӣт таўатын пилъҳыт.Иисус Лъӣфқаңат50-51 Тама̄нтыфтуқ ю̄к а̄тҳа Иосиф Аримафеямың пиңуфтуқ Иудеямылңуӷмың. Ю̄к пинилӷӣ, малиҳқутақңалӷӣ
         Лӣлиҳтӯсянун, утақӣңулӷӣлъю Атаныҳпагулъҳанун Кияӷныӷым. Қайўа илятңаӷңа̄ӷми Агӷистынун,
         итагнақумаңилъкаңи агӷилъҳит, апыӷӣқӣтлъю Иисусымун. 52 Та̄м югым Пилатымун туңсиӷьяҳтуқа̄ Иисусым югусӣ. 53 Та̄хкын югусӣ қақӯрамың ӣклъюку укихтыка̄. Ӣмгулъюку қӣпаӷаҳқун лёныкун, лъӣфқа̄ ля̄ўа̄қакун
         уйӷагрухлъяхкун. Та̄на лъивық атуқумаңилңуқ. 54-56 Аӷнат Иисусымун малигуткат Галилеямың, лъивыӷмун малихтыка̄т Иосиф. Таўани ысҳапака̄т
         натын югусӣ лъика̄таңа. Та̄хкын утыӷниӷлютың ята̄ҳқыхкӣт нықниҳся̄ситлъю, тыпыңлъя̄ситлъю
         аңиҳунъалюки Иисусым югусӣнун. Аӷнықыхкаңа ята̄ҳқутилъыҳқам Субботамун, хўа̄ Суббота
         пӣнлиӷнақылӷӣ. Ынка̄м аӷнат мыӷна̄ликат Лӣлиҳтӯсят қылылъҳистун.
         
            

         
      

   
      
         24
Иисусым Уңуваҳтыслъыӷа Туқулъыӷмың241 Сивулиӷми аӷныӷани неделям, уна̄ңупихлъюку, та̄кут аӷнат лъивыҳтыкат кылъқылъюки ята̄ҳқыхкатың
         нықниҳся̄сит. 2 Лъивыӷмун ка̄сялӷӣмың уйӷахлъяк па̄йңаның улъҳитаӷңафтуқ. 3 Итыӷа̄сялӷӣмың авӣтыфтуқ югусӣ Атанӷым Иисусым. 4 Кукшиқуткумалюку сяматаңа, югык алӣӷаҳтыкак ся̄ӷўитхун, а̄ткӣк ниӷухлъягык. 5 Аӷнат алиңрӯӷуткат рыпалъ хинатың сыкытыстыкӣт нунамун, югык а̄птыкӣт: «Сяңан иваӷистык
         уңувалӷӣмың акулңитни туқукат? 6 Хўа̄нъыӷитуқ; уңуваҳсима̄қ туқулъыӷмың. Амынқун сялин Галилеямылъюни уңипа̄ткақыхкаңиси:
         7 “Иӷныӷа Югым тӯныпыста̄ӷьяҳқақа̄т сыӷлыҳқыстынун қақӯрӣсқылъюку, та̄хкын пиңая̄ни
         аӷныӷым уңуваҳлъықуқ туқулъыӷмың”». 8 Та̄хкын аӷнат нықаңуқӣт Иисусым акузитаңи. 9 Лъивыӷмың утыӷниӷлютың тама̄на қамахлъюку а̄пқа̄т қуля ата̄сиқ сӣпнықлъюку апостолытун,
         иляңитнунлъю малихся̄ҳтыңитнун. 10 Та̄кут лъивыҳтыкат Мария Магдалаӷмилъю, Ионналъю, Мариялъю на̄ңа Иаковым, иляңилъю
         аӷнат. Уңипа̄ткӣт апостолыт тама̄кын пилъыӷның, 11 иўырңа апостолыт сюмыӷмыхни тымңи пинилюки пикӣт ынка̄м ухпықумаңилъкаңит. 12 Нақамынрақ Петр ныкывлюни лъивыӷмун кытанқукақ. Ка̄сями лъивыӷмун қиныҳтыкақ, ысҳақӣ
         қӣпаӷара̄ӷина̄т лёныт лъилютың. Та̄хкын агляқақ сюмыҳтаӷа̄ткума̄н Иисус сяматаңа.Тумыт Эммаусымун Аюқылӷӣт13 Таўани ата̄сими аӷныӷми, ма̄лӷук малихся̄ҳтыкык аӷуляқыхкақ ныңӣҳаӷмун а̄тҳа Эммаус,
         Иерусалимымың ынтақун қуля атамиқ сӣпнықлъюку километрыңулъӷи. 14 Акузиткыхка̄к қамахлъюку тама̄на таўатын пилъық. 15 Акузиткумалюку тама̄на пилъық, Иисусым ка̄лъюкык иглыӷалӷусиқакык. 16 Иўырңа налъюкыхка̄к кинаңутаңа қаюҳлъяк Кияӷныӷым лӣсюқысныӷилъкаңа. 17 Иисусым а̄птыкӣ: «Иглыӷуткылъюку сяңўа̄ акузиткақыстыху?» Аӷулӣқак, ысҳақа̄лютык қивӷуңаҳлъягык.
         18 Та̄хкын а̄лъҳан, Клеопамың атылгим а̄птыка̄: «Лъңина̄зӣн ля̄лиҳтақ Иерусалимымун налъюкилӷӣ
         тама̄кын апыӷӣқаның акугўа̄қ?»19 А̄птыкакык: «Сяңўа̄ ся̄?» Кӣмсиқа̄к: «Иисус Назаретыӷмӣ акузикуткақаҳпут. Ӯкналиқистыңуяҳтуқ,
         қыпҳалъҳилъю, апыҳтуӷилъҳилъю аҳтуӷьяҳқа̄нӷисяҳтут Кияӷныӷмилъю, югнилъю. 20 Первосвященнигымталъю, иглыӷутистымталъю тӯныхкақа̄т Римым правителыңанун туқутысқылъюку,
         ынка̄м қақӯраҳтыстыкақа̄. 21 Сиӷимакңуяӷаҳпут лъңанун итымунъақнилюку Израиль. Та̄м ся̄ӷўакун, уна аӷнық пиңайӣтка̄
         та̄хкын таўатын пилъыӷмың. 22 Иляңита аӷнамта сяӷӣӷаюхсимилъю. Аҳтаӷаӷақа̄лъю лъивыҳлъютың 23 авӣлңа̄макаңат Иисусым югусӣ. Тагилютың а̄пҳа̄т яқулгыгның ысҳаӷўа̄лъыҳтың, яқулгык
         уңипа̄симакаңит аӷнат уңува̄манилюку. 24 Та̄хкын иляпут лъивыҳлъютың а̄пҳа̄т таўатыңўа̄қ аӷнат апылъҳистун, иўырңа ысҳалъҳита̄т
         Иисус».25 Та̄хкын Иисусым пики: «Налъюҳагуси югыгни! Пияқнаҳалык ухпықинақылъыҳтык ӯкналиқистыт
         акузиткыхкӣтның. 26 Пика̄гут Христос икфиқыпыста̄ӷлюни туқулъықнилюку итыӷвагилгами ниӷуҳқылъыӷминун».
         27 Ынка̄м Иисусым пӣнлӣсиқлъюки игақуқӣт Моисейемлъю, қамахлъютыңлъю ӯкналиқистыт, лӣгикыстыкакык
         Акузитның Игақыхканың лъңанун аюқылӷӣның.28 Ка̄сяҳтуқат Эммаусымун, Иисус нагныҳсюгниҳқыхкақ. 29 Иўырңа иӷлыклъюку пика̄т: «Хўаңкутыгнитын, хўаникунақа̄ мамлыхнақыхкаңа». Ынка̄м ылъкыгниткақ.
         30 Қаюӷвигыгни ақумылгусиӷлюкык, нықыкшаңлъяқ тугулюку игамсиқаюгвиклъюку Кияӷнық, икутақлъюкык
         тӯныхкакык. 31 Та̄хкын Кияӷныӷым лӣсюқыстыка̄к Иисусыңутаңа, ысҳа̄манӷыхкыныңлъю авӣтқаҳтыкақ. 32 Лъмытыгның пикак: «Қа̄мхунқун қуяҳлъяхтукуң алыҳқуӷақңамикуң тумыми, лӣгикыстақңамикуң
         Акузитның Игақыхканың!»33 Таўаниңинақ югык ныкывлютык утыӷниқак Иерусалимымун. Таўани қырңуӷутңафтут қуля ата̄сиқ
         сӣпнықлъюку малихся̄ҳтыт, тама̄кутлъю лъңитнилңӯт. 34 Ка̄сягмык та̄кут уңипа̄ткӣт малихся̄ҳтыт: «Атанық уңувапыста̄ӷума̄қ туқулъыӷмың! Алӣӷвикума̄лъю
         Симон!»35 Та̄хкын югык а̄пқа̄т тумымылъютык сяңўа̄ сяка̄таңа, натынлъю лӣсюқылъыҳтың Атанық
         нықыкшаңлъяқ а̄вгуӷақңагу.Иисусым Алӣӷвикыхкаңи Малихся̄ҳтыни36 Югык уңипамсюкумалюку таўатын пилъық, Иисус лъңа катам ныкывӷафтуқ акулңитни, пикӣ:
         «Ныкыхмылъық лъпысинилъи!»37 Упуӷлютың алиңрӯқат, сюмыӷмыхни ысҳа̄нъилютың таӷныӷамың пикат. 38 Иўырңа Иисусым а̄птыкӣ: «Сяңафси алиңрӯӷыстык? Сяңан айгуӷистык? 39 Ысҳақаҳтыкиқун ӣхынкалъю, итыганкалъю - хўаңаңӯңа. Ся̄флъюңа лӣсимакылъықаҳпысиңа,
         қаюҳлъяк таӷныӷак кымыкшагитуклъю, ныҳқўа̄ӷитуклъю, ысҳаӷаҳпысиңа хўаңа пилгӯңа».40 Таўатын пилюки Иисусым кылгувикыхкӣ ӣхыминыңлъю, итыгаминыңлъю. 41 Иўырңа ухпықңўа̄ӷумаңилъкаңат қаюҳлъяк қуяҳлъягулӷӣтлъю, сяӷӣӷаюхлъягулӷӣтлъю. Ынка̄м
         а̄птыкӣ: «Хўани сямың ныӷьяҳқистык?» 42 Тӯныхка̄т га̄қамың иқалъюгмың, 43 тугулюку ныӷыхка̄ ысҳа̄манӷитни.44 Та̄хкын Иисусым пикӣ: «Лъпысинитңулюңа хўатын уңипа̄ткақамси: Сяңўа̄т қамахлъютың
         хўаңамның аюқылӷӣт игақыхкат апыӷӣӷьяҳқа̄гут, Моисейем Лӣлиҳтӯся̄нилңӯт, ӯкналиқистыт
         игақыхкӣтңилңӯт, псалмынилңӯтлъю».45 Та̄хкын умьюгӣт лӣгикыстыкӣ Акузитның Игақыхканың. 46 Пикӣ: «Хўатын игақыхка̄гуқ: “Христос икфиқыпыста̄ӷьяҳқа̄гуқ, та̄хкын пиңая̄ни аӷныӷым
         уңувапыста̄ӷьяҳқа̄гуқ туқулъыӷмың”. 47 Хўатынлъю игақыхка̄лӷӣ: “Малихся̄ҳтыңи уңипақилъықут А̄тҳакун, пӣнлиӷлютың Иерусалимымың
         та̄хкын тамаҳа̄нун рамкынун. Уңипа̄сяҳқақӣт авутыҳқылъюки сыӷлыҳқынъанӣсқылъюки Кияӷныӷмун
         сыӷывутысқылъюки”. 48 Лъпыси лӣсимакистыңӯси икфиқылъымнун, туқулъымнун, уңуваҳтыстылъымнун. 49 Ынка̄м та̄ўа каяхлъықахка Атама акықусякык лъпысинун. Иўырңа утақӣлӷа̄си ма̄ни Иерусалимыми,
         кынляңа а̄тысфикылъыҳпысинун аҳтуӷьяҳқа̄нӷилъыӷмың қилягмың памакын».Иисусым Қилягмун Маюлъҳа50 Та̄хкын аӷуляқуткӣ уявантуляңатун Вифаниям, таўани ӣхыни ныңугулъюки қуястыкӣ. 51 Қуясималюки униткӣ, Кияӷныӷым қилягмун маю̄тыстыка̄. 52 Таўани манигуӷлюку утыӷниқат Иерусалимымун қуялъылиҳлъяглютың, 53 ынка̄м ӣўлың Храмымытақылӷӣт Кияӷнық усюқақыхкаңат.

Акузин11 Пӣнлиӷьюхўа̄лъыӷмың Акузин таўантыкақ, Акузин Кияӷныӷмыткақ, Акузин Кияӷныӷулӷӣ. 2 Лъңа Кияӷныӷмыткақ пӣнлиӷьюха̄лъыӷмың има. 3 Кияӷныӷым лъңакун сяңўа̄ қамахтыңъўа̄ӷлюку улимака̄, талўа сяңўа̄ ата̄сиҳақ улимамаңита̄
         Акузитңунани. 4 Акузитмытуқ уңувалъық, та̄на уңувалъық ниӷугӯқ югнун. 5 Та̄на ниӷук кӯкхутңӯқ мамлыгми, мамлыгым кая̄лъқумаңита̄.6 Та̄ўаңуқ ю̄к Кияӷныӷым каяхтыка̄, а̄тҳа Иоанн. 7 Иоанным апыӷьяҳтуқа̄ ниӷук қамахлъюки югыт ухпыӷысқылъюки уңипақилъыӷмикун. 8 Лъңа ниӷугунӷитуқ, иўырңа апыӷьяҳтӯўа̄ ниӷук. 9 Та̄на ниӷупӣгӯқ тагикақ нунамун, ниӷугулъҳӣ тамаҳа̄нун югнун.10 Та̄на Акузин нунамыткақ. Қайўа нуна улимака̄яӷңа̄н лъңакун, таўалъӣма нунам югита
         налъюкыхка̄т. 11 Тагика̄ялӷӣ лъми катам югминун, иўырңа тугуклъӣмаңилъкаңат. 12 Иўырңа қамахлъюки тугуклъиӷилӷӣтлъю, ухпылӷӣтлъю лъминың, авақуталӣсяҳқа̄ҳтыстыкақӣ
         Кияӷныӷмун. 13 Авақуталӣсимаңитӣ юхкун алъхыӷақылӷӣстун, талўа югым пиюкылъҳакун налиӷмың накмикылъҳакун.
         Кияӷныӷым лъминың катам авақуталӣткақӣ.14 Акузин кымгуҳлъюни акулымнъиткақ. Лъңакун Кияӷнық лӣтыстыңъўа̄қа̄гуқ, лӣтыстыңъўа̄қақа̄лъю
         пиниқылъыни хўаңкунъун. Ысҳақақаҳпут та̄ўа сыӷлыҳлъягуфтуқ. Сыӷлыҳлъягуфтуқ қаюҳлъяк
         та̄наңинаҳа̄лӷӣ Иӷныӷа Атам.15 Иоанным Крестителым а̄пқақа̄, акилӷӯткыхкақа̄ хўатын: «Та̄наңӯқ а̄пқақа лъпысинун
         хўатын пӣқңама: “Киңумның тагияҳқақ а̄ңыҳлъяхтуқ хўаңамның, қаюҳлъяк кияҳтыңъулӷӣ
         талўа алъхылъҳилъюңа”».16 Пиниқиңаҳлъягутминың қуястақӣлъю утыҳпахтӣнақ. 17 Кияӷныӷым тӯныхкақӣ Лӣлиҳтӯсят Моисейкун, иўырңа пиниқылъықлъю, ипалъықлъю лӣтыстыкақа̄к
         Иисус Христосыкун. 18 Китум алңунак ысҳӣгата̄ Кияӷнық. Та̄наңинаҳа̄м Иӷныӷым қантаӷантылъыҳпига̄м Атамун,
         лӣтыстыка̄ югнун.Иоанным Крестителым Уңипа̄19 Иерусалимымың Иудеит иглыӷутистыңит каяхтикат свящеңигныңлъю, Левитыныңлъю а̄птысқылъюку
         Иоанн хўатын: «Кинаңузин?» 20 А̄псятни кӣмсиӷаҳтыкӣ хўатыҳлъюўа̄қ: «Хўаңа Христосыңунӷитуңа».21 Ынка̄м а̄птыка̄т: «Кинаңузинми? Илияңузӣн?» Иоанным кӣмсиқӣ: «Нака̄». А̄плъя̄тақа̄т:
         «Ӯкналиқистыңузӣн?» Кӣмсиқӣ: «Нака̄». 22 Пика̄т: «Уңипа̄тикут кинаңузин, қаюҳлъяк уңипа̄сяҳтупыста̄ӷнақапут каяхтикат хўаңкунъың.
         А̄пҳӣ кинаңузин». 23 Иоанным пикӣ: «Ӯкналиқиста Исаия пика̄гуқ:“Ма акилӷӯгақуқ килга̄ни хўатын:Таклъяҳтыху тӯмкаҳқа̄ Атанӷым”.Та̄на ю̄к акилӷӯлӷӣ хўаңаңӯқ».24 Фарисеит та̄кут каяхтыкақыхкаңит Иоаннымун. 25 А̄птыка̄т: «Христосыңунӷилъкувык, Илияңунӷилъкувык, ӯкналиқистыңунӷилъкувык, сяңавык
         крестиӷаӷӣқсин?» 26 Иоанным кӣмсиқӣ: «Крестиӷӣқуңа мыҳқун. Акулыхпысинитуқ кина налъюкыхкаҳси. 27 Та̄наңӯқ тагияҳқақ киңумның, сыӷлыҳлъягӯқ рыпалъ хўаңа пининӷитуңа итымсяҳқа̄люки
         сиңӣ». 28 Қамахлъютың тама̄кут пика̄гут Вифаниями иңлюңанилңуӷми Кӣўыгни Иорданыгни. Та̄кўани
         Иоанн крестиӷиңулӷӣ югның.Пынъӣӷаӷа̄ Кияӷныӷым29 Уна̄миңани Иоанным ысҳаӷлюку Иисус тагилӷӣ лъминун югыт пикӣ: «Ӣи, та̄ната Пынъӣӷаӷа̄
         Кияӷныӷым иқитияҳқақ сыӷлыҳқылъҳаның нунам юган. 30 Та̄наңӯқ а̄пқақа хўатын: “Ю̄к тагинақңӯқ киңумның, иўырңа а̄ңўа̄ӷӯқ хўаңамның, қаюҳлъяк
         кияҳтыңъӯқ талўа алъхылъҳилъюңа”. 31 Хўаңалъю налъюксяӷақа кинаңутаңа, иўырңа крестиӷияҳтӯгуңа мыҳқун лӣтысқылъюку кинаңутаңа
         Израилыӷмӣнун».32-33 Та̄хкын Иоанным уңипақыхкақа̄: «Кияӷныӷым каяхтыкақа̄ңа крестиӷисқылъюңа мыҳқун. Паниның
         налъюкңулюку кинаңутаңа, Кияӷныӷым уңипа̄ткақа̄ңа: “Ысҳаҳлъықахкын Таӷныӷак укилӷӣк
         югмун. Та̄на ю̄к крестиӷияҳқа̄гуқ Аглыӷналӷӣгныкун Таӷныӷагныкун”. Ынка̄м ысҳаӷахка
         қилягмың Таӷныӷак укилӷӣк сюңаӷьюкыхталютык Иисусымун, лъңаниткаклъю» 34 Та̄хкын Иоанным пикӣ: «Таўатылъюку ысҳақақақа, уңипа̄тамси, та̄на Иӷнықа̄ Кияӷныӷым».Малихся̄ҳтыксюхўа̄ӷи Иисусым35 Уна̄миңани Иоанн таўанлъя̄тақақ, ма̄лӷуклъю малихся̄ҳтыкык. 36 Иоанным ысҳаӷлюку Иисус наӷуҳлъыҳӣ пикақ: «Ысҳа та̄ната Пынъӣӷаӷа̄ Кияӷныӷым!» 37 Та̄кук малихся̄ҳтык нагалъюку Иоанн, малихтыка̄к Иисус. 38 Иисусым қӣвлюни ысҳаӷлюкык малигулъҳӣк лъңанун а̄птыкакык: «Сяңўа̄ пӣқыстыху?» Кӣмсиқа̄к:
         «Равви, на̄нтақсин?» («Равви» хўатын писӣгуқ: «Апыҳтуӷиста».) 39 Пики: «Малихлъюңа ысҳаӷьяҳтуҳтыху». Ынка̄м малихтыка̄к кияҳфиганун, таўантыкак стаматкылъя̄гмың
         кынляңа унулъыӷмун.40 Югым а̄лъҳа нагаткақ Иоаннымың акузилӷӣмың, малихтикақ Иисусымың Андрейеңуфтуқ, Симон
         Петырым аңлыгутаңа. 41 Таўаниңинақ Андрей аңлыгутминун Симонымун агляӷлюни пика̄: «На̄лъкума̄ҳпут Мессия».
         («Мессия» хўатын писӣгуқ: «Христос».) 42 Та̄хкын Симон агля̄тка̄ Иисусымун. Иисусым ысҳаӷлюку пика̄: «Лъпык Симоныңӯтын иӷныӷа
         Иоанным. А̄тҳын Кифаңулъықуқ, хўатын писиқ, Петр».Иисусым Накмикыхкык Филиппылъю, Нафанаилылъю Малихся̄ҳтыңулюкык43 Уна̄миңани Иисус Галилеянъақумалӷӣ. Налъяӷлюку ю̄к а̄тҳа Филипп, пика̄: «Малихтиңа».
         44 (Филипп Вифсаидаӷмӣңулӷӣ, Андрейенкугытун, Петырытун.) 45 Та̄хкын Филиппым иваӷьяҳтуӷлюку Нафанаил уңипа̄тка̄: «Налъя̄ма̄ҳпут ю̄к Моисейем игақыхка̄
         игӣтхун Лӣлиҳтӯсят, ӯкналиқистытлъю игақыхкақа̄т игамыхтыхун. Иисусыңӯқ Назаретыӷмӣ,
         иӷныӷа Иосифым». 46 Нафанаилым а̄птыка̄: «Сяңўа̄ңам пинилӷӣ Назаретымың алъхыҳлъықыфта?» Филиппым кӣмсиқа̄:
         «Ысҳаӷьяҳтуқаҳуқун».47 Иисусым ысҳаӷьямигу Нафанаил тагилӷӣ лъңанун пика̄: «Та̄ната Израилыӷмӣпик, тымңитхўаңилңуқ».
         48 Нафанаилым а̄птыка̄: «Натын лӣсимаксиңа?» Иисусым кӣмсиқа̄: «Ысҳақақамкын асиңанилъютын
         смоквам уқфиган, талўа сялин Филиппым апылъҳилъюңа лъпынун». 49 Нафанаилым пика̄: «Апыҳтуӷиста, лъпык Иӷнықа̄тын Кияӷныӷым! Лъпык Умӣлъка̄тын Израилым!»
         50 Иисусым пика̄: «Ухпыҳсӣн қаюҳлъяк уңипа̄скымкын ысҳа̄манилютын асиңани смоквам уқфиган?
         Сяңўа̄т а̄ңатаӷалӷӣт тама̄куның ысҳаҳлъықатын». 51 Та̄хкын пикӣ: «Ипа уңипа̄тамси, ысҳаҳлъықаҳси қиляк қылъпылӷӣ, Кияӷныӷымлъю яқулги
         маюлӷӣт, укилӷӣт Иӷныӷакун Югым».

Ныңуӷутылъық Канами21 Пиңайӣтаңани аӷныӷыт та̄ўаңуқ ныңуҳнақылӷӣк Канами, Галилеямылңуӷми. Иисусым на̄ңа
         таўанлыңуқ, 2 Иисусылъю малихся̄ҳтыкулъҳӣт тахсиқлъиқа̄лӷӣт ныңуҳнақылӷӣгнун. 3 Вино қамахсятху, на̄ңан Иисус пика̄: «Виноңӣтут».4 Иисусым пика̄: «Аӷнами хўани, сясқыхпынаңа, сялин пилъыҳқақа ка̄сигатуқ».5 Та̄хкын Иисусым на̄ңан пикӣ қыпҳаҳтыт: «Сясқыхкаңиси лыган пилӷа̄си».6 Та̄ўаңуқ аӷвинлыгуфтут уйӷагмың улима̄ӷыт мылӷутат. Иляңи ма̄лӷук мераңулъӷик, иляңи
         пиңают мераңулъӷит. (Иудеит атуқақыхкаңит укмаңиҳсямун Моисейем Лӣлиҳтӯся̄н писқылъҳатун.)7 Иисусым пикӣ қыпҳаҳтыт: «Имиҳтыки та̄кут мылӷутат мыӷмың». Имиқӣт ыслъымкаӷаҳтаӷлюки.8 Та̄хкын пикӣ: «Мыӷмың имӣлъюси агля̄тыху нықынӷаҳқым умӣлга».Ынка̄м имӣлъютың агля̄тка̄т. 9 Умӣлгым на̄сӣқа̄ мық виноңуҳтыкақ. Налъюкыхкаңа накын та̄на вино пиңутаңа. (Та̄кут
         қыпҳаҳтыт лӣсимакыхкаңат қаюҳлъяк имӣлъютың мыӷмың пика̄лӷӣт.) Ынка̄м умӣлгым туқлъюӷлюку
         нулиҳтуӷнақылӷӣ 10 пика̄: «Тамаҳаӷми кияң пинилӷӣмың виномың атуқақуқ сивуклъюни ынка̄м ақылъқат кыпсю̄нъыӷата
         тама̄на аҳся̄н аюқылӷӣ вино киңулӣлюку атуӷақа̄т. Иўырңа пинилъҳа вином атуқумаңисимазигу
         сивуклъюку».11 Канами, Галилеямылңуӷми Иисусым апыӷӣқа̄ алъя̄ҳлъюхўаҳтилъықсюхўа̄ни. Та̄хун алъя̄ҳлъюхўаҳтилъыӷмикун
         югнун ысҳаҳтыстыка̄ а̄ңылъыҳлъяни. Ынка̄м малихся̄ҳтыңита ухпықыхка̄т ипа Мессияңунилюку.12 Та̄м киңуңаның Иисус, на̄ңа, аңлыгутаңи, малихся̄ҳтыңилъю агляқат Капернаумымун, тама̄нтыкат
         қафсинат аӷныӷыт.Иисус Храмымун Пилӷӣ13 Иудеит нықынӷаҳқысяҳтуңысталӷӣт Пасхамун ынка̄м Иисус агляқақ Иерусалимымун. 14 Храмыми ысҳақӣ югыт акикулӷӣт волының, пынъӣӷның, голубының. Ысҳақӣлъю манимың навыҳқуҳтыт
         ақумлютың қаюӷвикымыхни. 15 Иисусым кахсягутаңлъяӷлюни тапҳаӷмың, Храмымың а̄нысқуқӣ малигулъюки пынъӣӷнунлъю,
         волынунлъю. Манилӷутӣт катагӯтақлъюки миңиляткӣ, улъыҳқуқӣлъю қаюӷвигит. 16 Та̄хкын югыт акилъпыгалӷӣт голубының қылъқӣ хўатын: «А̄нутыки хўакын! Атама Мыңтыӷа̄
         акилъпыгаӷвигуҳтыхпына̄н». 17 Малихся̄ҳтыңита нықа̄тка̄т Акузитыт Игақыхкат пилъҳат: «Мыгнукиңалъқа Мыңтыӷаҳпынун
         на̄фқуткынъақңўа̄қа». 18 Та̄хкын Иудеит иглыӷутистыңита а̄птыка̄т Иисус: «Китум қылыҳтатын таўатын писқылъютын?
         Кияӷныӷым писқумакаңатын, алъя̄ҳлъюхўаҳти ипапиҳқусиҳқамың». 19 Иисусым кӣмсиқӣ: «На̄фқитыху уна храм, пиңаюни аӷныӷни ныкыфлъықақа». 20 А̄птыка̄т: «Лъпык ныкыфлъықсигӯ пиңаюни аӷныӷни? Ю̄к ма̄лӷук аӷвинлык сипнықлюкиңӯт
         аюмиқулъҳыт ныкыфтусиқыхка̄т ӯмун Храмымун». 21 Иўырңа Иисусым акузиткыңъукаңа лъми югусини храмыңулюку. 22 Уңуваҳтақңан туқулъыӷмың малихся̄ҳтыңита нықа̄тка̄т хўатын пилъҳа: «Уна храм, пиңаюни
         аӷныӷни ныкыфлъықақа». Ынка̄м ухпықыхкӣт Акузитыт Игақыхкат, Иисусымлъю акузилъҳи.Иисусым Лӣсимакыхкаңи Қамахлъюки Югыт Натытуляңи23 Иисус Иерусалимымылъюку Пасхам нықынӷаҳқылъҳани, угляпихлъыҳӣт ысҳапаглюки алъя̄ҳлъюхўаҳтилъҳи
         ухпықыхкақыхкаңат, 24 иўырңа Иисусым ухпықумаңилъкаңи. 25 Кинкунун алңунак уңипа̄нъыӷисяӷңа̄тни аюқылӷӣ югның қаюҳлъяк лӣсимакыхкаңи натытуляңи.

Иисусынкук, Никодимынкук31 Та̄ўаңуқ ю̄к а̄тҳга Никодим, Фарисей Иудеит иглыӷутистыңат. 2 Унугьягу Иисусымун агляӷлюни пика̄: «Равви, хўаңкута лӣсимакамкын апыҳтуӷистыңӯтын
         каяхтыка̄ Кияӷныӷым. Кина алңунак алъя̄ҳлъюхўаҳтина̄нӷитуқ лъпытун таўатын ўыткуқун
         Кияӷнық лъңанискан». 3 Иисусым пика̄: «Ипа уңипа̄тамкын, китум алңунак ысҳаӷна̄нӷита̄ Атаныҳпагулъҳа Кияӷныӷым
         ўыткуқун алъхынқихтыкуми». 4 Никодимым а̄птыка̄: «Натынңам аңликақ ю̄к алъхынқихлъықа? Ипапыста̄қ итыӷна̄нӷитуқ
         на̄ми қантахкынун алъхынқихналюни». 5 Иисусым кӣмсиқа̄: «Ипа пӣмкын, кина алңунак итыӷна̄нӷитуқ Атаныҳпагулъҳанун Кияӷныӷым
         ўыткуқун алъхынқихтыкуми мыҳқунлъю, Таӷныӷагныкунлъю. 6 Тама̄на кымыхкун алъхықақ кымгӯқ, иўырңа тама̄на таӷныӷагныкун алъхықақ таӷныӷа̄қуқ.
         7 Сяӷӣӷаюхпынаң қаюҳлъяк уңипа̄скымкын: “Лъпыси алъхынқихсяҳқапыста̄ӷӯси”. 8 Ануқа накын алңунак пӣқуқ, нагатақан сюлюхталъҳа, иўырңа налъюкңўа̄ӷан накын пӣқутаңалъю
         навыклъю пӣқутаңа. Таўатыҳпигақ аюқуқ тамаҳаӷми алъхылӷӣ Таӷныӷагныкун». 9 Никодимым а̄птыка̄: «Натынңам та̄на пияҳқа̄ўа?» 10 Иисусым кӣмсиқа̄: «Лъпык апыҳтуӷистылгаҳлъютын Израилыӷмӣнун, паниның налъюксигӯ та̄на?
         11 Ипа пӣмкын, акузиткақаҳпут лӣсимакыхкаҳпут, а̄пҳақаҳпут ысҳақаҳпут, паниның налиҳӣнаҳпыси
         ухпықигата̄ уңипаҳпут. 12 А̄пҳақанка лъпысинун нунам пиңи иўырңа ухпықигатаҳпысиңа, натынңам ухпықылъықыстыки
         а̄пқумки қилягым пиңи? 13 Кина алңунак майӣгатуқ қилягмун иўырңақун Иӷныӷа Югым укикақ қилягмың».14 Килга̄ни катам Моисейем напаҳтылъҳатун напақакун медь нымыӷьяқ, таўатыҳпигақ Иӷныӷа
         Югым напаҳсяҳқа̄лӷӣ. 15 Ынка̄м кина алңунак ухпықилӷӣ лъңаның кынлыңилңуӷмың уңувалъылгулъықуқ. 16 Кияӷныӷым пиниқыпихтутминың нунам юга тӯныхка̄ кызымаҳақ Иӷныни. Иӷныӷа китум алңунак
         ухпықыхкумигу туқуна̄нӷитуқ, иўырңа алъхыҳлъықа̄ кынлыңилңуқ уңувалъық. 17 Кияӷныӷым каяхсимаңита̄ Иӷныни нунамун аӷью̄ӷисқылъюку нунам юганың, каяхтыкақа̄ югулиӷистыңулюку
         югнун.18 Кина алңунак ухпықилӷӣ Иӷныӷмың аӷью̄лъыңна̄нӷитуқ. Кина алңунак ухпықинӷилңуқ нанқихтыңъўа̄қа̄гуқ
         аӷью̄ӷьяҳқа̄люни, қаюҳлъяк ухпықынӷилъкаңа кызымаҳақ Иӷныӷа Кияӷныӷым. 19 Ысҳа уна апалъя̄ Кияӷныӷым аӷью̄ӷисиҳқа̄ югнун: ниӷук тагика̄яӷңа̄н нунамун, югыт
         пиниқатаӷақа̄т мамлык ниӷугмың қаюҳлъяк сыӷлытун пӣқылӷӣт. 20 Китум алңунак сыӷлытун пикаюгым угумика̄ ниӷук, ынка̄м тагина̄нӷитуқ ниӷугмун сыӷлытун
         пилъыни ысҳаӷнаюкатки. 21 Иўырңа кина алңунак ипапиҳқылъюни пикаюк тагияҳқа̄гуқ ниӷугмун, ысҳӣсқылъюку қыпҳақани
         Кияӷныӷым пиюкылъҳакун аюқылӷӣ.Иисусынкук Крестиӷысталъю Иоанн22 Киңуңаның та̄м Иисусылъю малихся̄ҳтыкулъҳӣт агляқат Иудеямун. Малихся̄ҳтыминун малигулъюни
         тама̄нтуткылъюку крестиӷыкӣ югыт. 23 Иоаннылъю крестиӷиңулӷӣ Еноными, Салимымың қантаӷанлыңуӷми, қаюҳлъяк мыҳлъягулӷӣ тама̄на.
         Югыт тагиляӷа̄тңулӷӣт лъңанун крестиӷысқылъютың. 24 (Иоанн сялин анусимиңлъяӷвигмун канаҳтылъҳилңуқ.)25 Иляңита Иоанным малихся̄ҳтыңита а̄ҳтӣра̄қа̄т ата̄сиқ Иудей укмаңиҳсялъыӷмың Моисейем
         Лӣлиҳтӯся̄нилңуӷмың. 26 Ынка̄м агляӷлютың Иоаннымун уңипа̄тка̄т: «Апыҳтуӷиста, нықамикынӷисигӯ ю̄к лъпыниткақ
         иңлюңани Иорданым, акузиткыхкан? Хўа̄ ма̄тын крестиӷӣқуқ, ынка̄м қамахлъютың югыт
         агляҳтӯтңӯт лъңанун». 27 Иоанным кӣмсиқӣ: «Кина алңунак алъхыӷунъа̄нӷитуқ сямың ўыткуқун Кияӷныӷым тӯныхкумигу.
         28 Лъпыси лӣсимакистыкамси хўатын пӣқңама: “Хўаңа Христосыңунӷитуңа иўырңа каяхтыка̄гуңа
         сивуңани”. 29 Угӣӷнақылӷӣ угикаҳқа̄н лъңан пика̄. Нулиҳтуӷнақылӷӣм илякумта̄ӷа, каютаңа утақӣгақуқ
         нагасюгнимаӷми мыңаның. Илякумта̄ӷан нагақуныӷминигу мыңа қуяҳлъягақуқ. Таўатыҳпигақ
         хўаңалъю қуялъқа ӣӷўиҳтуқ. 30 Лъңа мыгнунаӷатаӷаӷнақңӯқ, хўаңа укаваӷнақңӯңа».Укикақ Қилягмың31 Лъңа та̄на памакаҳтақ а̄ңыҳлъяхтуқ тамаҳаҳлъяганың. Лъңа та̄на нунамың пи, нунам пика̄
         ынка̄м акузикаюгӯқ нунам пиңаның. Лъңа та̄на қилягмың пи, қулӣгуқ тамаӷаҳлъяганың.
         32 А̄пҳақа̄ ысҳақанилъю нагақуқанилъю иўырңа китум алңунак ухпықигатӣ акузитаңи. 33 Китум алңунак ухпықыхкумики акузитаңи, таўатын пилъыӷмикун ипапиҳқақа̄ Кияӷнық ипаңутаңа.
         34 Та̄м Кияӷныӷым каяхтыка̄н атуқақӣ Кияӷныӷым акузитаңи, қаюҳлъяк Кияӷныӷым Таӷныӷагни
         тӯнңукык лъңанун ӣңуналъкиҳлъюкык. 35 Атам пиниқыпихта̄ Иӷныни, ынка̄м аҳтуӷьяҳқа̄нӷилъылиткақа̄ сямун тамаҳа̄нун. 36 Кина алңунак ухпылӷӣ Иӷныӷакун, кынлыңилңуӷмың уңувалъылгӯқ. Китум алңунак қа̄ткынӷилъкумигу
         Иӷныӷа уңувалъыңықыҳна̄нӷитуқ, та̄ўаңинақ Кияӷныӷым аӷью̄лъҳанисяҳқа̄гуқ қӯнпың.

Иисусылъю, Аӷнақлъю Самарияӷмӣ41 Фарисеит нагақӯмакаңат паляҳа̄ҳнилюки югыт тагиляӷа̄лъҳӣт Иоаннымун, нақам нулянилюки
         тагиляӷа̄лъҳӣт Иисусымун малихся̄ҳтыңуналютыңлъю, крестиӷысқылъютыңлъю. 2 (Иўырңа Иисусым лъңан катам крестиӷалянӷилъкаңи, малиҳся̄ҳтыңита крестиӷаляқаңит.)
         3 Атанӷым лӣгиксямики Фарисеинун та̄на нагақӯманилюку, аӷуляқлъюни Иудеямың Галилеянъықихтыкақ.
         4 Тӯмкаҳқа̄нилңуқ Самария.5 Ка̄ткақ Сихарымун, Самариямылңуӷмун уявантыпахлъягунӷилңуқ пӣтысӣӷаӷвигмың Иаковым
         тӯныхка̄ның иӷныӷминун Иосифымун. 6 Иаковымлъю мыҳтаӷвига таўанлыңуқ. Иисус иглыҳтыҳлъягым мыӷнулӷӣ ынка̄м ақумыхкақ ся̄ӷўакун
         мыҳтаӷвигым, аӷныӷым қука̄ни.7-8 Малихся̄ҳтыңи Сихарымун нықыңьяҳтуқа̄лӷӣт. Та̄хкын Самарияӷмӣ аӷнақ, Сихарымың мыҳтақақ.
         Иисусым пика̄: «Мыҳсӣҳтиңа». 9 Аӷнам пика̄: «Иудейеңӯтын, хўаңа Самарияӷмӣңӯңа, сяңавык хўаңамнун мыҳсисқысин?» (Таўатын
         пикақыхкаңа қаюҳлъяк Иудеит талўа алыҳқуӷьяҳқақынӷилъкаңит Самарияӷмӣт.) 10 Иисусым кӣмсиқа̄: «Гӯк, лӣсимаксяқувгу Кияӷныӷым тӯньяҳқа̄, лӣсимаксяқувгулъю кинаңутаңа
         мыҳсиңлъялӷӣ лъпынун, мыҳсиңлъяӷвикнаяӷан уңувалъыңыстикаюгмың мыӷмың». 11 Аӷнам пика̄: «Югунӣқ, мыҳтаӷвик ӯсқапихтуқ, талўа қалътӣтутын. Накынңам уңувалъыңыстикаюгмың
         мыңылъықсин? 12 Сивунымта Иаковым тӯныхкақа̄ уна мыҳтаӷвик хўаңкунъун. Лъңалъю, иӷныӷилъю, тыӷикусӣлъю
         қамахлъютың мыӷыхка̄гут та̄хкын. А̄ңўа̄ӷунилютын Иаковымың пиңузӣн?» 13 Иисусым кӣмсиқа̄: «Кина алңунак мыӷылӷӣ хўакын мыӷмың алъя мықсюгьяҳқа̄гуқ. 14 Мық хўаңа тӯньяҳқақа китум алңунак мыӷыхкумигу алъямыңлъю мықсюгна̄нӷитуқ. Мық тӯньяҳқақа
         лъңанун таўатын лъӣӷьяҳқа̄гуқ сыңъулӷӣстун, тывуӷалӷӣ лъңан илюңаның. Та̄на мық кынлыңилңуӷмың
         уңувалъыңусиҳқақа̄». 15 Аӷнам пика̄: «Югунӣқ, та̄хкын мыӷмың мыҳсиңа ынка̄м алъя мықсюнӷилъяңа, талўа хўавык
         мыҳтаӷнаниӷляңа».16 Иисусым пика̄: «Угин ақфагу ынка̄м тагилӷа̄тын». 17 Аӷнам пика̄: «Угиңитуңа». Иисусым пика̄: «Ипа угиңинъӣтын. 18 Угикыхкақатын талъимат югыт. Ма̄тын та̄на ю̄к кияҳфигын угикынӷитан. Уңипа̄таҳпыңа
         ипапигмың».19 Аӷнам пика̄: «Югунӣқ, та̄ўа лӣгикамкын ӯкналиқистыңуфтутын. 20 Сивуныӷма манигуқақа̄т Кияӷнық хўани на̄йӷами, иўырңа лъпыси Иудеяни Иерусалимыңунӣқаҳси
         манӣгӯтфихкақ Кияӷныӷмун». 21 Иисусым пика̄: «Аӷнами хўани, ухпықиңа, та̄кўаниңани югыт манигуӷнаниҳлъықа̄т Ата
         хўани на̄йӷами талўа Иерусалимыми. 22 Лъпыси Самарияӷмӣни талўа налъюкаҳси кинаңутаңа манигуқаҳси. Хўаңкута Иудеяни лӣсимакаҳпут
         кинаңутаңа манигуқаҳпут, қаюҳлъяк Иудеитхун Кияӷныӷым акықусяқыхкақа̄ югулилъық. 23 Иўырңа пилъыҳқақ ука тагиңӯқ, а̄қун ка̄лъюни аюқуқ манигӯтыпикаюгыт манигуҳлъықа̄т
         Ата Таӷныӷагныкунлъю, ипалъыҳқунлъю. Таўатылңӯт манигӯткаюгыт Атам манигӯтысюгақӣ
         лъңанун. 24 Кияӷнық Таӷныӷа̄гуқ, тама̄кут манигӯлъҳӣт лъңанун манигуӷьяҳқақа̄т Таӷныӷагныкунлъю,
         ипалъыҳқунлъю».25 Аӷнам пика̄: «Лӣсимакақа Мессия тагилъықуқ, атилъқылӷӣ Христосымың. Тагикуми уңипа̄лъықӣлъю
         сямың тамаҳа̄ның».26 Иисусым пика̄: «Хўаңа та̄наңӯңа алыҳқуқын».27 Хўа̄лъю Иисусым малихся̄ҳтыңи утыӷниқат. Ысҳаӷлюкык Иисусылъю, аӷна̄млъю алыҳқӯлъҳӣк
         ынңа̄талъ сяӷӣӷаягуткахкыт. Иўырңа налиҳӣнӣта̄ пимаңилъкаңат аӷнақ: «Сямың пизин?»
         Налиӷмың Иисус а̄псимаңилъкаңат: «Сяңан аӷнақ алыҳқуҳсигу?»28 Та̄хкын аӷнам мылӷутагни унилъюкык, Сихарымун агляӷлюни югыт пикӣ: 29 «Ысҳаӷьяҳтуқаҳтыхуқун мыҳтаӷвигмылңуқ ю̄к. Сялъымның тамаҳа̄ның уңипа̄та̄ңа. Қа̄ Христосыңӯқ?»
         30 Ынка̄м югыт та̄хкын нымың ысҳаӷьяҳтӯтка̄т Иисус.31 Сялин ка̄тылъҳилъюки малихся̄ҳтыңита Иисус пӣӷа̄тақа̄т: «Апыҳтуӷиста, сяңӣҳаӷмың нықа̄».
         32 Иўырңа пикӣ: «Хўаңа нықылгӯңа ныӷьяҳқамың лъпыси налъюкңўа̄қаҳпысиның». 33 Малихся̄ҳтыт лъңитның а̄пқуӷа̄ӷуткат: «Қа̄ китум нықмың тагисима̄?»34 Иисусым пикӣ: «Нықыка қа̄ткутылъҳӯқ каяхтикамың хўаңамның, апыӷӣӷысқылъюкулъю қыпҳақақ
         тагивақани хўаңамнун. 35 Нагатақаси югыт пилӷӣт: “Та̄хкын пӣтысиӷалъыӷмың стамат танқит атуӷлюки, унаталъыҳқақ
         ка̄тақуқ”. Уңипа̄таҳлъямси, ювӷӣӷўа̄қаҳтыкиқун пӣтысӣӷаӷвигыт, тама̄кут пӣткат унатаӷьяҳқа̄ҳтут.
         36 Ю̄к унаталӷӣ пшеницамың акилыҳтӯсяңьяҳқа̄гуқ қыпҳақаминун, ынка̄м қуяяҳқа̄гуқ малигулъюни
         пӣтысиӷақамун. Таўатыҳпигақ югым уңипалъыӷмикун кынлыңилңуӷмың уңувалъыңыстыкумики
         акилыҳтӯсяңьяҳқа̄гуқ. Та̄налъю қуяяҳқа̄гуқ малигулъюни уңипақиюхўа̄қанун хўаңамның.
         37 Та̄на акузилъық ипаңӯқ: “Ата̄сиқ ю̄к пӣтысӣӷаӷақуқ, иляңа ю̄к унатаӷақуқ”. 38 Каяхтыкақамси унатӣсқылъюси пӣтысиӷаӷвигми пӣтысиӷа̄маңилъкыхпысиның. Иляңит пӣтысӣӷақа̄гут,
         иўырңа лъпыси унатақаюгӯси пӣтыстыкӣтның, ынка̄м лъпысилъю акилыҳтӯсяңылъықуси қыпҳақӣтның».39 Сихарыми, Самарияӷмӣлӷутыт ухпықыхка̄т Иисус қаюҳлъяк аӷнам уңипа̄ткақыхкаңи: «Та̄м
         югым уңипа̄та̄ңа сялъымның тамаҳа̄ның». 40 Самарияӷмӣт ка̄лъюку Иисус лъмыхнитысқыхка̄т. Иисус тама̄нтыкақ ма̄лӷук аӷныӷык, 41 ынка̄м ўата ухпыҳтӯткат акузитаңи нагалъюки. 42 Та̄на аӷнақ пика̄т: «Нагасюхўа̄ӷақңамкын ухпықыхкақапут акузитытын. Иўырңа ма̄тын
         хўаңкунъың катам нагалъюку лӣтаҳпут та̄на ю̄к ипа югулиӷистыкыфта̄ нунам юган».Иисусым На̄лъҳускаңа Умӣлўа̄ӷым Иӷныӷа43 Ма̄лӷук аӷныӷык атуӷлюкык, Иисус Сихарымың аӷуляқыхкақ Галилеямун. 44 (Иисус лъңаның катам пика̄лӷӣ: «Ӯкналиқиста нуналгутаңан тугуклъӣгата̄т ӯкналиқистыңулюку».)
         45 Ка̄сян Галилеямун, югыт тугуклъиқа̄т қаюҳлъяк ысҳапакақыхкаңат сялъҳа қамахлъюку Иерусалимыми,
         Пасхамун нықынӷаҳқыңъулютың.46 Ынка̄м Иисус аглянқихтыкақ Канамун, Галилеямылңуӷмун, мық виноңуҳтыстыфигминун. Та̄ўаңуқ
         кавымым умӣлўа̄ӷа, Капернаумыми иӷныӷа қинуюхлъяк. 47 Нагақуӷьямигу Иисус тагиманилюку Иудеямың, Галилеямун такулюку манӣгӯткат на̄лъҳусяҳтуқӣсқылъюку
         иӷныни туқуяҳтуңысталӷӣ. 48 Иисусым пика̄: «Ухпықина̄нӷитуси ўыткуқун ысҳапакуфсики а̄ңылӷӣт алъя̄ҳлъюхўаҳтилъҳыт».
         49 Умӣлўа̄ӷым пика̄: «Югунӣқ, малихтиңа таӷнуҳақа туқувагилган». 50 Иисусым пика̄: «Агля̄, иӷныӷын уңувалъықуқ». Югым ухпықыхкӣ Иисусым акузитаңи ынка̄м
         агляқақ. 51 Тумаңани та̄кўани қыпҳаҳтыңита налъяӷлюку уңипа̄тка̄т: «Иӷныӷын пинӣҳсима̄қ». 52 А̄птыкӣ наникылъя̄гми пинӣҳсиматаңа. Пика̄т: «Иӷивгақ атасимикылъя̄гми пуқлъыӷаңӣтка̄гуқ».
         53 Атаңан лӣсимакыхкаңа таўани афлъюми Иисусым пикақыхкаңа: «Иӷныӷын уңувалъықуқ». Ынка̄ңам
         ныңлъюгуткулъҳӣт ухпыҳтӯткат.54 Та̄на тӯңлиқыхкаңа Иисусым алъя̄ҳлъюхўаҳтилъҳан тагилюни Иудеямың Галилеямун.

На̄лъҳутилъық На̄йваӷа̄ӷми51 Та̄м киңуңаның Иисус, Иерусалимыткақ Иудеит нықынӷаҳқылъҳитнун. 2 Та̄ўаңуқ Иерусалимыми, Овечьи Воротам туңаңани на̄йваӷа̄қ талъиматның колоннадалык,
         Еврейистун атилъҳа Вифезда. 3 Угляпихлъыҳӣ қинуюк иңаӷмытулъҳӣ колоннадани, ая̄кат, пиюгигалңӯт, унӣқат. (Пагуӷругуҳныҳсиӷақыхкаңат
         мық атыӷьюхўа̄ӷналютың. 4 Иляңани аӷныӷым, яқулга Атанӷым атыныӷмини на̄йваӷа̄ӷмун пагуӷругуҳтыстақыхкаңа мық.
         Ынка̄м кина атыӷьюхўа̄лӷӣ мыӷмун на̄лъҳутақылӷӣ сямың алңунак ақниӷныӷминың.)5 Та̄ўаңуқ ю̄к қинуюгңалӷӣ ю̄к ата̄сиқ қуля сипнықлъю ку пиңаюның иңлюлык аюмиқулъыӷни.
         6 Иисусым ысҳақа̄. Лӣсимакыхка̄ қавңарухлъяк има қинуюкақ ынка̄м а̄птыка̄: «На̄лъҳусюхсӣн?»
         7 Қинуюлӷӣм кӣмсиқа̄: «Югунӣқ, мық пагуӷругуҳныӷани каюткаҳқӣтақуңа. Атыӷнақуткақсяҳтуңа
         има китум иңьяӷаҳтақа̄ңа». 8 Иисусым пика̄: «Ныкыви, алъиӷан тугулюку пиюги». 9 Таўаниңинақ ю̄к на̄лъҳулъюни, алъиӷани тугулюку пиюкақ. Субботаңулӷӣ таўани аӷныӷми.10 Тама̄кын апалъюқлъюку Иудеит иглыӷутистыңита пика̄т на̄лъҳуткақ ю̄к: «Аӷныӷми Субботаңӯқ,
         Лӣлиҳтӯсямнъи алъиӷан иглыӷусяҳқақынӷисяӷан Субботами». 11 Пикӣ: «Югым на̄лъҳутистыма пӣңа: “Алъиӷан тугулюку пиюги”». 12 А̄птыка̄т: «Китум на̄лъҳулъютын алъиӷан тугулюку пиюгысқатын?» 13 Иўырңа югым налъюкыхка̄ на̄лъҳутистыни кинаңутаңа, қаюҳлъяк угля̄пихлъыӷӣ ю̄к таўанлыңуқ,
         Иисусылъю ысҳаҳтыңъунани иқитка̄лӷӣ.14 Аӷныӷми та̄кўани Храмыми, Иисусым налъяқа̄ та̄на ю̄к на̄лъҳуткани, пика̄: «Уюқ, на̄лъҳусима̄тын.
         Сыӷлыҳқынъанӣ лю̄рақ сяңўа̄ сыӷлыӷатаӷалӷӣ икфиқуткынъаюкавгу сыӷлыҳқумаңинақувык».
         15 Та̄хкын югым уңипа̄сяҳтуқӣ Иудеит иглыӷутистыңит Иисусыңунилюку на̄лъҳутистыни. 16 Та̄хкын кынляңа Иудеит иглыӷутистыңита сыӷлытун пиягутка̄т Иисус, Субботами на̄лъҳутилъҳаның
         апалъюқлъюку. 17 Иўырңа Иисусым пикӣ: «Атака̄ қӯнпың қыпҳа̄гуқ, хўаңалъю қыпҳаӷьяҳқа̄гуңа». 18 Ынка̄м Иудеит иглыӷутистыңита ўатақа̄ӷақ туқусюка̄т. Пикат: «Иисусым Субботам Лӣлиҳтӯся̄
         на̄фқинаҳпына̄н пика̄гуқлъю Кияӷнық Атакнилюку. Таўатын акузилъыӷмикун Кияӷныҳтуңўа̄қ
         аюқнилюни пӣқуқ».Иисусым Аҳтуӷьяҳқа̄нӷилъҳа19 Иўырңа Иисусым пикӣ: «Ипа пӣмси, Иӷнық лъңинаӷми сяяҳқа̄нӷитуқ, Атаминың ысҳапакаҳӣнани
         пӣқа̄. Атами пилъҳатун пӣқуқ. 20 Атам пиниқа̄ Иӷныни, ынка̄м кылгувикақа̄ сямың тамаҳа̄ның сялъыӷминың. Иўырңа та̄куның
         а̄ңатаӷалӷӣның кылгувиксяҳқақа̄ сяӷӣӷаюгысқылъюси. 21 Атам уңуваҳтыслъюки туқукат уңувалъылитақӣ, ынка̄м таўатыҳпигақ Иӷнық уңувалъылитикаюгӯқ
         пиюкыхкаминун. 22 Ата нанқихтиңигатуқ китумың алңунак. Иўырңа аҳтуӷьяҳқа̄нӷилъылиткақа̄ Иӷныни қамахлъюку
         нанқихтилъық лъңанун писқылъюку. 23 Кияӷныӷым таўатын пикақа̄ Иӷныни тамаҳа̄нун қӯлвӣсқылъюку катам таўатын қӯлвалъҳистун
         Ата. Китум та̄м қӯлвӣгалъкумигу Иӷнық қӯлвӣгата̄ Ата каяхтикақ Иӷныӷмың.24 Ипа пӣмси, китум нагаскумики акузитынка, ухпықыхкумигулъю каяхтистыка, кынлыңилңуӷмың
         уңувалъылгӯқ. Нанқихтылъыңна̄нӷитуқ аӷью̄ӷьяҳқа̄люни қаюҳлъяк туқумың уңувалъыӷмун
         лъӣқа̄гуқ. 25 Ипа пӣмси, пилъыҳқақ ука тагиңӯқ, хўа̄ ка̄сима̄қ, туқукат нагақуҳлъықа̄т мыңа Иӷныӷан
         Кияӷныӷым. Тама̄кут нагақӯлъҳӣт уңувалъықут, 26 қаюҳлъяк Ата уңувалъҳӯқ, ынка̄м уңувалъық лъңаның пиңӯқ. Таўатыҳпигақ Иӷныӷа уңувалъҳӯқ,
         қаюҳлъяк Атам таўатытыстыкаңа. 27 Аҳтуӷьяҳқа̄нӷилъылиткақа̄лъю Иӷныни нанқихтилъыӷмун қаюҳлъяк Иӷнықыхкаңа Югым.28 Сяӷӣӷаягутыхпына̄н уна: пилъыҳқақ тагиңӯқ қамахлъютың туқукат лъивыӷмылңӯт нагақуӷлюку
         мыңа, 29 а̄нлыӷа̄сяҳқа̄гут лъивыӷмыхның. Тама̄кут пинитун пикат уңуваҳтысяҳқа̄гут уңувалъыӷмун.
         Иўырңа тама̄кут сыӷлытун пикат уңуваҳтысяҳқа̄гут нанқихтылъыӷмун аӷью̄ӷьяҳқа̄лютың».А̄пҳистыңи Иисусым30 «Нанқихсигатақа кина алңунак сивуклъюку а̄птылъңуна̄н Ата. Ынка̄м нанқихтӣқуңа лъңан
         писқылъҳинаҳа̄тун. Нанқихтилъқа ылъқуӷутңа̄қ, қаюҳлъяк нанқихтӣқуңа Атам каяхтикам
         хўаңамның пиюкылъҳатун. Хўаңа пиюкылъымтун пиңигатуңа.31 А̄пқума хўаңамның, югыт ухпықна̄нӷитӣт акузитынка, ўыткуқун китум алъя а̄пқаңаңа.
         32 Иўырңа китум а̄пҳақа̄ңа таўатын, лӣсимаканка а̄пқӣ ипаңӯт қаюҳлъяк а̄пҳистыка Атакақа.
         33 Лъпыси югыт каяхтыкақаси Иоаннымун, апылъҳи хўаңамның ипаңӯт. 34 Югыт апынӷисяӷңа̄ӷмыхтыңъа, иўырңа таўатын пӣңа лъпыси югулилъыңысқылъюси. 35 Иоанн кынылӷутастун кумаңаяҳтуқлъю, кӯкхутңаяҳтуқлъю. Акузитаңи ниӷугыстун аюқсяҳтут
         ынка̄м лъпыси натыңӣҳақ акузитаңакун қуястысюка̄гуси. 36 Иоанным акузитаңан лӣтыстыкақа̄ңа югнун. Иўырңа ўатақа̄ӷақ Иоанным акузитаңаның қыпҳалъыӷма
         лӣтыстаӷаӷа̄ңа югнун. Қыпҳаӷанка Атама писқыхкӣ ынка̄м қыпҳалъыӷма лӣтыста̄ югнун
         Атамнун каяхтыкақнилюңа. 37 Каяхтикам хўаңамның, Атам лъминың катам а̄пҳўа̄ ипапиҳқылъық хўаңамның аюқылӷӣ. Нагақӣгатңўа̄ӷаҳси
         мыңа, ысҳӣгатңўа̄ӷаҳси натытуляңа, 38 тугуклъӣгатасилъю акузитаңи, қаюҳлъяк ухпықигатаҳси Атам каяхтыка̄. 39 Иваӷивикақаси Акузитыт Игақыхкат, қаюҳлъяк сюмыҳпысини кынлыңилңуӷмың уңувалъыңвикналюки
         пӣқаси. Та̄куста ата̄сит Акузитыт Игақыхкат а̄пҳилӷӣт хўаңамның. 40 Нақам хўаңамнун тагиюгигатуси уңувалъылитысқылъюси.41 Югнун усюқысюнӷитуңа. 42 Лӣсимакамси лъпыси, пиниқылъҳитуси илюхпысини Кияӷныӷмун. 43 Атама каяхтыкақа̄ңа акузистыңулюңа лъңанун, иўырңа лъпыси тугуклъӣгатаҳпысиңа. Нақам
         кина тагилюни лъңанун катам акузилӷӣ тугуклъиӷақлъюку. 44 Натынңам ухпықылъықыстыху тагитка̄қа Кияӷныӷмың усюқысюгукуфси иляхпысинун, нақам
         та̄наңинаҳа̄м Кияӷныӷым усюқылъыҳқа̄ авылӷаӷлюку? 45 Сюмыҳтаӷаҳпынаси апыҳлъықнилюку анахутылъыҳси Атамун. Моисейеңӯқ а̄пҳияҳқақ анахутылъыҳпысиның
         қайўа сиӷимаксяӷңа̄ҳпысигу югулисқылъюси. 46 Моисей ипа ухпықумакуфсигу ухпықнаяӷаҳпысиңа қаюҳлъяк игақыхкақа̄ңа игатхун. 47 Ынка̄м Моисейем игақыхкӣ ухпықигалъкуфсики, натынңам ухпықылъықыстыки акузитынка?»
         
            

         
      

   
      
         6
Иисусым Ныӷыстилъҳа 5,000ның Сӣпңалӷӣның Югның61 Киңуңаның та̄м, Иисусым аӷвиқа̄ На̄йвақ Галилея, а̄тқылӷӣлъю Тивериадамың. 2 Угляпихлъыҳӣм малихлъыӷа̄тка̄т қаюҳлъяк На̄лъҳуқӯлӷӣ қинуюгның алъя̄ҳлъюхўаҳтилъыҳқун.
         3 Ка̄лъютың Иисусылъю малихся̄ҳтыкулъҳӣт маюӷлютың на̄йӷамун ақумӯткат. 4 Иудеит Пасхамун Нықынӷаҳқылъҳат ка̄сяҳтулӷӣ. 5 Иисусым сивухлъюни ысҳақӣ юлӷутыҳлъягыт тагиляӷа̄лъҳӣт лъминун. А̄птыка̄ Филипп: «Накын
         тукфиӷинаяӷыста нықмың юлӷутыҳлъягнун ныӷьяҳқамың?» 6 Таўатын а̄птыка̄ Филипп натын пилъыҳқа̄ ысҳаӷналюку, лӣсимакыӷңа̄ӷмигу лъми сялъыҳқани.
         7 Филиппым кӣмсиқа̄: «200 динарийелгуӷңа̄мта на̄маяҳқамың нықыңна̄нӷитукут, талўа сясқуҳаӷмың
         тунқуӷңа̄мтыки».8 Иляңалъю малихся̄ҳта таўанлыңуқ, Симон Петырым аңлыгутаңа Андрей. Андрейем пика̄ Иисус:
         9 «Ысҳа уна мыкылӷӣҳақ талъиматның нықыкшаңлъялъхақ, ма̄лӷуклъю иқалъюгык, иўырңа на̄мана̄нӷитут».
         10 Иисусым малихся̄ҳтыни пикӣ: «Югыт ақумӯтысқитыки». (Тама̄на выга̄ҳлъягулӷӣ.) Ынка̄м
         ынтақун 5,000ңӯт югыт ақумӯткат, кысюткыхпынаки аӷнатлъю, таӷнуҳа̄тлъю. 11 Та̄хкын Иисусым тугулюки нықыкшагыт, игамсиқаюглюни Кияӷныӷмун, тунқуҳтыстыкӣ ақумӯткаҳлъягнун
         тама̄вык. Таўатыҳпигақ иқалъюгык пики, қамахлъютың ныӷӯткат кыпсюлъыӷмыхнун. 12 Қамахлъютың кыпсю̄сята Иисусым малихся̄ҳтыни пикӣ: «Қырңуҳтыху тама̄на ныӷумаңилъкаңат,
         сякусӣқыхпынаки». 13 Ынка̄м қырңуҳлъюки имиқӣт қуля ма̄лӷук сӣпнықлъюку корзинат сӣпныӷитның талъимат нықыкшагыт.14 Та̄на алъя̄ҳлъюхўаҳтилъық югыт ысҳапаглюку пикат: «Ипапыста̄қ уна ӯкналиқистыңӯқ тагияҳқа̄ника̄т
         нунамун». 15 Иисусым лӣсимакыхкаңа югыт ақфалюку умӣлыңлъяӷнақуткынъақңукаңат, ынка̄м на̄йӷамун
         агляқақ лъңинаҳа̄налюни.Иисус Пиюлӷӣ Мыҳқун16 Таўани иӷивгаӷми, Иисусым малихся̄ҳтыңи укикат На̄йвамун Галилеямун. 17 Мамлыхтыкаңа, Иисусылъю паниның авӣлңуқ, ынка̄м малихся̄ҳтыңи аңьямун ӯҳқӯлъютың агляқат
         Капернаумымун иңлюңанилңуӷмун на̄йвам. 18 Та̄хкын на̄йвақ имаҳлъюгуҳтыкақ қаюҳлъяк ануқлъиҳлъякаңа. 19 Ӣўынлъю аңўа̄ӷмың на̄йвам қука̄нун лъӣӷақут, ысҳақа̄т Иисус мыҳқун пиюгмың тагилӷӣ
         аңьямун ынка̄м алиңрӯӷуткат. 20 Иўырңа Иисусым пикӣ: «Алиңыхпынаси, Хўаңаңӯңа». 21 Ынка̄м ӯхтысюка̄т аңьямун. Та̄хкын таўаниңинақ қӯтмун ка̄ткат такукамыхнун.Югыт Ивақаңат Иисус22 Юлӷутыҳлъягыт уныхтыкат иңлюңани на̄йвам, уна̄миңани пиялӷӣмың Иисус авӣтуқ. Лӣсимакыхкаңат
         ата̄сӣна̄лӷӣ аңьяқ ыснами. Иисус малигусимаңилңуқ малихся̄ҳтыминун аңьякун, лъңинаӷмың
         пика̄лӷӣт унилъюку. 23 Та̄хкын иляңи аңьят ка̄тқӯткат Тивериадамың. Тамлякат туңаңакун юлӷутыҳлъягыт ныӷӯтфигитхун
         иӷивгақ. Ныӷыхка̄лӷӣт нықыкшаңлъямың, киңуңаның Иисусым игамсиқаюлъҳан. 24 Юлӷутыҳлъягыт пиялӷӣмың Иисусылъю малихся̄ҳтыкулъҳӣт авӣтут, ынка̄м аңьянун ӯхлъыӷа̄лъютың
         Капернаумымун иваӷьяҳтуқа̄т Иисус.Иисус Нықыкшаңлъя̄гуқ Уңувалъылитикаюк25 На̄лъкысямыхтыху Иисус а̄птыка̄т: «Апыҳтуӷиста, қавңақ ма̄вык ка̄син?» 26 Иисусым кӣмсиқӣ: «Ипа уңипа̄тамси, иваӷаҳпысиңа қаюҳлъяк ныӷылӷӣси нықыкшаңлъямың
         кыпсюӷа̄ӷлюси. Иванӷитаҳпысиңа алъя̄ҳлъюхўаҳтилъҳынка апалъюқлъюки. 27 Қыпҳа̄тыхпына̄н нықа мулюңигалңуқ. Йыӷлыги қыпҳа̄тақитыху нықа на̄вьяҳқа̄нӷилңуқ,
         кынлыңуна̄н уңувалъыңыстикаюк. Таўатылңуқ нықа Иӷныӷан Югым тӯньяҳқақа лъпысинун,
         қаюҳлъяк Кияӷныӷым Атам итагнақыхкақа̄ лъңа».28 Югыт а̄птыка̄т Иисус: «Сяңа̄ўат қыпҳақат Кияӷныӷым писқысюкӣ хўаңкунъун?» 29 Иисусым кӣмсиқӣ: «Лъпысинун қыпҳақақ Кияӷныӷым писқысюка̄ ысҳа уна: ухпықысқылъюку
         та̄на ата̄сиқ Кияӷныӷым каяхтыка̄». 30 Ынка̄м югыт а̄птыка̄т: «Сяңўа̄ алъя̄ҳлъюхўаҳтилъық пинаяҳсигу? Ысҳапагьяқумтыху ынңа̄талъ
         ухпықнаяӷамкын. Сянаяҳсин? 31 Сивуныпут ныӷыхка̄гут маннамың килга̄ни. Акузитни Игақыхкани игақыхка̄гуқ хўатын:
         “Қилягмың памакын тӯныхкақӣ нықыкшаңлъямың ныӷысқылъюки”». 32 Иисусым пикӣ: «Ипа уңипа̄тамси, қилягмың памакын Моисейеңунӷитуқ тӯникақ нықыкшаңлъямың.
         Қилягмың памакын Атакақа тӯникаюк нықыкшаңлъяпигмың лъпысинун. 33 Кияӷныӷым нықыкшаңлъя̄ ысҳа та̄на ата̄сиқ укикақ қилягмың, тӯнилӷӣ уңувалъыӷмың нунам
         юганун». 34 Югыт пика̄т: «Югунӣқ, ӣўлың тӯникут таўатылңуӷмың нықыкшаңлъямың».35 Иисусым пикӣ: «Хўаңаңӯқ нықыкшаңлъяқ уңувалъылитикаюк. Кина та̄на тагилӷӣ хўаңамнун
         алъямыңлъю игатаӷна̄нӷитуқ. Китум та̄м ухпықыхкумиңа алъямыңлъю мықсюгна̄нӷитуқ. 36 Иўырңа сивунӷани уңипа̄тылъымтун пӣмси, ысҳақақаҳпысиңа иўырңа сялин ухпықигатаҳпысиңа.
         37 Кина алңунак Атам тагивақа̄ тагияҳқа̄гуқ хўаңамнун. Иҳсяксяҳқақынӷитақа кина алңунак
         тагилӷӣ хўаңамнун, 38 қаюҳлъяк укика̄гуңа қилягмың атуқналюку пиюкылъҳа Каяхтистыма. Хўаңа пиюкылъқа пияҳтӯнӷитақа.
         39 Каяхтистыма ифлъӣсюнӷита̄ңа та̄куның тагивақаминың, талўа ата̄сиҳақ. Итупилъ хўаңамнун
         уңуваҳтысқысюўӣ киңулиӷми аӷныӷми. 40 Уна Атама Пиюкылъқақа: китум алңунак ысҳаӷлюку Иӷнықа ухпықыхкумигу кынлыңилңуӷмың
         уңувалъыңылъықуқ. Ынка̄м уңуваҳлъықақа киңулиӷми аӷныӷми».41 Иудеит уңьюпҳутка̄т Иисусым хўатын пилъҳа: «Хўаңа нықыкшаңлъя̄гуңа укикақ қилягмың».
         42 Пикат: «Иисусыңӯқ, Иосифым иӷнықа̄, лӣсимакаҳпут атаңалъю, на̄ңалъю. Сяңами хўатын
         пӣ: “Укика̄гуңа қилягмың?”» 43 Иўырңа Иисусым пикӣ: «Уңьюпыҳтыхпынаси. 44 Атаңӯқ каяхтикақ хўаңамның. Кина алңунак тагина̄нӷитуқ хўаңамнун ўыткуқун Атам тагистыкумигу
         хўаңамнун. Ынка̄м уңуваҳлъықақа киңулиӷми аӷныӷми. 45 Ӯкналиқистыт игақыхкақа̄т уна: “Кияӷныӷым апыҳтуӷьяҳқақӣ қамахлъюки югыт”. Тамаҳаӷми
         нагалъҳӣ, лӣлъҳӣ Атамың тагикаюгӯқ хўаңамнун. 46 Сюмыҳтаӷаҳпынаси китумун алңунак ысҳа̄манилюку Ата. Кияӷныӷмың тагикам лъңинаҳаӷми
         ысҳақақа̄ Ата.47 Ипа уңипа̄тамси, лъңа та̄на ухпықилӷӣ кынлыңилңуӷмың уңувалъылгӯқ. 48 Хўаңа нықыкшаңлъя̄гуңа тӯникаюк кынлыңилңуӷмың уңувалъыӷмың. 49 Сивуныси ныӷыхка̄гут маннамың килга̄ни, иўырңа паниның туқуляӷа̄тка̄гут. 50 Иўырңа уна нықыкшаңлъяқ укикақ қилягмың, китум алңунак ныӷыхкумигу туқуна̄нӷитңўа̄ҳтуқ.
         51 Хўаңа уңувалъылитикаюгӯңа, нықыкшаңлъяқ укикақ қилягмың. Китум алңунак ныӷыхкумигу
         та̄на нықыкшаңлъяқ, кияҳсяҳқа̄гуқ қӯнпырухлъяк. Та̄на нықыкшаңлъяқ кымыкшакақа, тӯнақыхкыхка
         нунам юги уңувалъыңысқылъюки».52 Та̄хкын Иудеит а̄ҳтӣра̄ӷусягуткат лъмыхның. Пикат: «Натын ӯм югым кымыкшани тӯнақагу
         ныӷысқылъюку?» 53 Иисусым пикӣ: «Ипа уңипа̄тамси, Иӷныӷан Югым кымыкшага ныӷьяҳқақаҳси, а̄ўалъю мыӷьяҳқақаҳси.
         Таўатын пинӷилъкуфси, уңувалъыпигитуси илюхпысини. 54 Китум алңунак ныӷыхкумигу кымыкшака, мыӷыхкумигу а̄кўа, кынлыңилңуӷмың уңувалъылгӯқ,
         уңуваҳлъықақалъю киңулиӷми аӷныӷми. 55 Кымыкшака нықыҳпига̄гуқ, а̄кўалъю мыӷьяҳқапӣгӯқ. 56 Китум алңунак ныӷыхкумигу кымыкшака, мыӷыхкумигу а̄кўа, кияҳтыңъӯқ хўаңамни, хўаңа
         Кияҳтыңӯт лъңан илюңани. 57 Атам уңувастикаюгым каяхтыкақа̄ңа, хўаңалъю уңувастақа̄ңа. Ынка̄м китум алңунак ныӷыхкумиңа
         уңувалъықуқ хўаңа апалъюқлъюңа. 58 Сивунымта ныӷыхкӣстун нықыкшаңлъястун аюқынӷитуңа. Ныӷыхка̄гут нықыкшаңлъямың иўырңа
         паниның туқуляӷа̄тка̄гут. Нықыкшаңлъя̄гуңа укикақ қилягмың. Кина алңунак ныӷыхкуми
         та̄хкын нықыкшаңлъямың кияҳсяҳқа̄гуқ қӯнпырухлъяк». 59 Иисусым тама̄на қамахлъюку а̄пқа̄ апыҳтуӷиңулюни синагогаңани Капернаумыми.Апыҳтӯся̄ Кынлыңилңӯм Уңувалъҳым60 Иисусым малихся̄ҳтыңита нагалъюку алъюлъютың пикат: «Уна апыҳтӯсяқ пияқнапихтуқ, китумңам
         тугуклъиҳлъықагу?» 61 Уңипа̄тыстыңъунани Иисусым лӣсимакыхкаңи малихся̄ҳтыни уңьюпҳулъҳӣт таўатын, ынка̄м
         пикӣ: «Та̄м апыҳтулъҳым ӣлъқаюхтыстисӣ? 62 Сямыңʼңам пинаяӷыстык ысҳаӷьяқуфсигу Иӷныӷа Югым маюлӷӣ ныксяқыминун сивунӷани? 63 Таӷныӷак уңувалъылитикаюгӯк, иўырңа ю̄к уңувалъылитина̄нӷитуқ. Акузитынка лъпысинун
         таӷныӷа̄гутлъю уңувалъҳӯтлъю. 64 Иўырңа иляхпыси ухпықигатӣт акузитынка». (Иисусым лӣсимакыхкаңи килъю ухпықинӷилңӯт.
         Лӣсимакыхкаңи има пӣнлиӷьюхўа̄лъыӷмың. Талўа лӣсимакыхкаңа кинаңутаңа увыҳпагутияҳқақ
         лъминың.) 65 Иисусым пикӣ: «Иляхпыси ухпықинӷитылъҳа апалъюқлъюку хўатын пика̄гуңа: “Атам тагисныӷилъкумигу
         ю̄к хўаңамнун, тагина̄нӷитңўа̄ҳтуқ”».66 Киңуңаның Иисусым таўатын пилъҳан угляпихлъыҳӣм малихся̄ҳтыңан унитка̄ малихся̄ӷнаниқа̄т.
         67 Иисусым а̄птыкӣ қуля ма̄лӷук сӣпнықлъюку малихся̄ҳтыт: «Лъпысилъю аӷуляқсюгыстык?»
         68 Симон Петырым кӣмсиқа̄: «Атанық, китумунңам пилъықыста? Лъпык акузитыхпык а̄пҳақа̄
         натын алъхыӷутылъыҳқақ кынлыңилңуӷмың уңувалъыӷмың. 69 Хўаңкута ухпықамкын, лӣткақамкын лъпык Аглыӷналӷӣка̄тын Кияӷныӷым».70 Та̄хкын Иисусым пикӣ: «Накмикыхкақақа қуля ма̄лӷук сӣпнықлъюку малихся̄ҳтыкаҳқақ,
         лъпысиңӯт. Иўырңа налиҳси ата̄сиқ туӷныӷа̄гуқ». 71 Иисусым акузиткыңъукаңа Иуда, иӷныӷа Симон Искариотым қаюҳлъяк та̄кўаниңани увыҳпагусяҳқақыхкаңа.
         Иуда илякыхкаңат та̄кут қуля ма̄лӷук сӣпңалӷӣт малихся̄ҳтыт.

Иисусым Аңлыгутаңита Ухпықынӷилъкаңат71 Киңуңаның та̄м Иисус иглыӷакақ Галилеями. Иглыӷаюгумаңилңуқ Иудеями, қаюҳлъяк Иудеит
         иглыӷутистыңит тама̄нлыңӯт туқусюгукаңат. 2 Иудеит нықынӷаҳқылъыҳқа̄т а̄тқылӷӣ шалашымың ка̄сяҳтуңысталӷӣ. 3 Иисусым аңлыгутаңита пика̄т: «Аӷуляқи ма̄кын, агля̄ Иудеямун малихся̄ҳтытын ысҳапагысқылъюки
         алъя̄ҳлъюхўаҳтилъыҳпының. 4 Китум алңунак апыҳсыӷӯюлӷӣм аксяқигата̄ сялъыни. Ынка̄м таўатын пинақңукувык тамаҳаӷми
         югым ысҳапаглитын!» 5 (Талўа аңлыгутаңита Иисус ухпықынӷилъкаңат.)6 Иисусым аңлыгутни пикӣ: «Иудеитылъыҳқақа сялин ка̄сигатуқ, иўырңа лъпыси алңунак аӷныӷни
         пияҳқа̄гуси. 7 Нунам юган угумикна̄нӷитӣси, хўаңа угумика̄тңа қаюҳлъяк а̄пҳақыхкыхка сыӷлық атуқақыхкаңат.
         8 Ынка̄м лъпыси нықынӷаҳқылӷӣнун пикатык; хўаңа пинақынӷитуңа қаюҳлъяк аӷнықа сялин
         ка̄сигатуқ». 9 Иисусым таўатын пилюки лъңа Галилеямыткақ.Иисус Нықынӷаҳқымъун Пилӷӣ10 Иисусым аңлыгутаңи нықынӷаҳқымъун пикат. Та̄хкын киңуңитның югнун ысҳаҳтысюкаҳпынани
         лъңалъю пикақ. 11 Нықынӷаҳқымъи Иудеит иглыӷутистыңита ивақа̄т Иисус, пимаӷмың: «На̄гу та̄на ю̄к?» 12 Угляпихлъыҳӣт югыт таўанлыңӯт сигутқӯткыхка̄т Иисус. Иляңита пика̄т: «Иисус пинӣпихтуқ
         ю̄к». Иляңита пика̄т: «Нака̄, пӯҳтақӣ югыт». 13 Иўырңа китум алңунак қа̄йңакун акузиткумаңилъкаңа Иисус, алиңлюни Иудеит иглыӷутистыңитның.Иисус Апыҳтуӷилӷӣ Нықынӷаҳқылӷӣни14 Нықынӷаҳқылъҳа неделям қукаӷитақуқлъю, Иисус Храмымун агляӷлюни апыҳтуӷикақ. 15 Иудеит иглыӷутистыңита сяӷӣӷаягулъюку пикат: «Натын уна ю̄к лӣтыҳлъяхта игаӷья̄маңилңуқ?»
         16 Иисусым кӣмсиқӣ: «Апыҳтӯсянка хўаңамның пиңунӷитут, Каяхтистымның пиңӯт. 17 Китум алңунак Кияӷныӷым пиюкылъҳа атуқсюгукумигу лӣсимаксяҳқақа̄, апыҳтуӷилъқа Кияӷныӷмың
         пиңутаңа, налиӷмың хўаңамның катам пиңутаңа. 18 Кина алңунак апыҳтуӷилӷӣ лъми катам сюмыҳтаӷалъыӷминың қӯлвалъыңнақуткыңъӯқ. Иўырңа
         кина алңунак қӯлвалъыңыстинақуткылӷӣ каяхтикамун, акузиңӯқ ипапигмың, иқлъыңиқигатуқ.
         19 Қамахлъюси лӣсимакаҳси Моисейем Лӣлиҳтӯсялиткақӣси, иўырңа налиҳӣнаҳпыси қа̄ткигатаси.
         Сяңамаңам туқунъақуткыстыңъа?» 20 Югыт кӣмсиқа̄т: «Туӷныӷа̄м ӣтҳума̄тын. Китум туқунъақуткатын?» 21 Иисусым пикӣ: «Ата̄симың алъя̄ҳлъюхўаҳтияма Субботами қамахлъюси сяӷӣӷаюхтуси. 22 Моисейем қылъқақӣси обрезаниясқылъюки иӷныси (қайўа сивуныси обрезанияка̄ӷңа̄та Моисейем
         обрезаниясқылъҳан сивуңани). Нақам лъпыси обрезанияҳқа̄нӷата иӷныси Субботами пӣқаси.
         23 На̄фқыңъунӷилъкуфсигу Моисейем Лӣлиҳтӯся̄ обрезанияӷилъыҳпысигун Субботами, сяңама
         угумиягутыстыңъа ю̄к на̄лъҳутңўа̄лъымның Субботами? 24 Нанқихтихпынаси югыт ся̄қутаңи лӣгикңўа̄ҳпынаки, нанқихтӣқитык ылъқуӷулъюси».Иисус, Христосыңўа̄, Кияӷныӷым Каяхтыка̄?25 Та̄хкын иляңи Иерусалимыӷмӣт пикат: «Та̄ната ю̄к туқусюкаңат. 26 Нақам ысҳа апыҳтуӷилӷӣ югнун, нақамлъю иглыӷутистымта сянақигата̄т. Қа̄ хўа̄ лӣгика̄т
         Христосыңутаңа, Кияӷныӷым каяхтыка̄? 27 Иўырңа хўаңкута лӣсимакаҳпут та̄на ю̄к накын пиңутаңа. Христосыпик тагикан, китум
         алңунак налъюксяҳқақа̄ накын пиңутаңа».28 Иисус паниның апыҳтуӷиңулюни Храмыми, игляхтулюни пикақ: «Қайўа лӣсимакңўа̄ӷыстыхӯ
         кинаңутка, накынлъю пиңутка? Хўаңамның тагимаңитуңа. Каяхтистыка ипапигӯқ, иўырңа
         лъпыси налъюкаҳси. 29 Хўаңа лӣсимакақа қаюҳлъяк лъңаның тагика̄гуңа, лъңан каяхтыкақа̄ңа». 30 Иисус таўатын пиян иляңита югыт тугунақуткыхка̄т. Иўырңа китум алңунак ахтуқа̄маңилъкаңа
         қаюҳлъяк аӷныӷа сялин ка̄сигалңуқ. 31 Иўырңа угляпихлъыҳӣт югыт ухпықыхкаңат Иисус. Ынка̄м пикат: «Лӣсимакаҳпут уна ю̄к
         Христосыңӯқ, қаюҳлъяк угля̄пихлъюку алъя̄ҳлъюхўаҳтӣқ Христосым пияҳқа̄ның».Иудеит Лӣгикынӷилъкаңит Иисусым Акузитаңи32 Иляңита Фарисеит нагақуқӣт югыт таўатын акузимлыӷа̄лъҳӣт Иисусымың, ынка̄м лъңиталъю,
         первосвященнигытлъю каяхтыкӣт кылыңакистыт тугусқылъюку. 33 Та̄хкын Иисус пикақ: «Натыңӣҳақ лъпысинилъюңа агляҳлъықуңа Каяхтистымнун. 34 Иваҳлъықаҳпысиңа иўырңа на̄лъкынъа̄нӷитаҳпысиңа. Такукамнун агляҳпагниңитуси». 35 Иудеит иглыӷутистыңита илятың пикӣт: «Навык уна ю̄к пинақа на̄лъкысяҳқа̄фқа̄ми? Грегыт
         акуляңитнилңӯт юпут такуляӷнақакӣ? Қа̄ апыҳтуӷилъықуқ Грегынун? 36 Сямыңтуқ Иисус пӣ хўатын пӣқңами: “Иваҳлъықаҳпысиңа иўырңа на̄лъкынъа̄нӷитаҳпысиңа;
         такукамнун агляӷна̄нӷитуси”?»Иисусым Акузитки Аглыӷналӷӣк Таӷныӷак37 Киңулиқ аӷныӷа нықынӷаҳқылъҳым мыгнуналъыҳпига̄лӷӣ. Таўани аӷныӷми, Иисус ныкывлюни
         игляхтулюни пикӣ: «Кина алңунак мықсюкуми тагилюни хўаңамнун мыӷли. 38 Китум алңунак ухпықыхкумиңа, илюңаның қамакын кӣўыт ма̄қсяҳқа̄гут уңувалъыңыстикаюгыт
         мыӷыт». Акузитыт Игақыхкат таўатын пика̄гут. 39 Иисусым акузиткыңъукык Аглыӷналӷӣк Таӷныӷак. Кияӷныӷым Таӷныӷагни сялин тӯнигата̄к
         қаюҳлъяк сялин кывгигалъкаңа Иисус қӯлвалъылитыҳлъягналюку. Иўырңа та̄кўаниңани тама̄кут
         ухпықилӷӣт Иисусымың, алъхыӷусяҳқа̄гут Таӷныӷагның.А̄ҳтӣра̄ӷуткыхкаңат Иисус40 Нагасямыхтыху Иисус таўатын акузилӷӣ иляңи югыт пикат: «Уна ю̄к ипапыста̄қ ӯкналиқистыңӯқ
         ныӷьюкыхкаҳпут». 41 Иляңита пика̄т: «Христосыңӯқ». Иўырңа иляңита пика̄т: «Христос тагияҳқа̄ўа̄ Галилеямың?
         42 Акузитыт Игақыхкат пика̄гут Христос тагилъықнилюку Давидым ныңлъюгутаңаның, алъхыҳлъықнилюкулъю
         Вифлеемыми, Давидым кияҳфиганың». 43 Иляңита югыт ипапиҳқуткумаңилъкаңат Иисус, 44 ынка̄м тугуюка̄т иўырңа китум алңунак ахтуқа̄маңилъкаңа.Иудеит Иглыӷутистыңит Ухпықинӷилңӯт45 Кылыңакистыт каяхтыка̄ялӷӣт тугусқылъюку Иисус, ка̄сята первосвященнигытлъю, Фарисеитлъю
         а̄птыкӣт: «Сяңан тагинъаниӷыстыху Иисус?» 46 Кӣмсиқӣт: «Кина алңунак та̄тун юхтун акузиңигатуқ». 47 Фарисеит а̄птыкӣт: «Лъпысилъю Иисусым пӯҳтисӣ? 48 Хўаңкута иглыӷутистынилъю, Фарисеинилъю лӣсимакапут Моисейем Лӣлиҳтӯсӣ. Налимта̄а
         ухпықатху Иисус? Нака̄! 49 Тама̄кут юлӷутыт налъюкӣт Моисейем Лӣлиҳтӯсӣ, ынка̄м Кияӷныӷым на̄фқылъықӣ». 50 (Ата̄сиқ Иудеит иглыӷутистыңат Никодимыңуфтуқ, сивунӷани Иисусымун пикақ.) Никодимым
         пикӣ: 51 «Лӣлиҳтӯсямнъи нанқихсяҳқақынӷитаҳпут ю̄к, ўытқукун нагалъюку лӣгикыхкумтыху сяматаңа».
         52 Пика̄т: «Лъпыклъю Галилеямың пиңузин? Лӣнъақики Акузитыт Игақыхкат. Лӣлъықан ӯкналиқистыңитуқ
         тагикамың Галилеямың». 53 Қамахлъюни тама̄на аӷуляқӯткақ, нымыхнун агляҳтӯткақ.

Гылгаӷнӣқақ Аӷнақ81 Иисус агляқақ Елеоным найӷаҳанун. 2 Уна̄ңулюку аглянқихтыкақ Храмымун. Юлӷун тагиляӷа̄сян Иисусым ақумлюни апыҳтуқӣ. 3 Лӣлиҳтӯсяның апыҳтуӷикаюгытлъю, Фарисеитлъю тагитка̄т аӷнақ аңуксякақ гылгаӷнӣӷумалюку.
         Ныкывыслъюку сивуңитхун югыт, 4 Иисус пика̄т: «Апыҳтуӷиста, уна аӷнақ аңуксяка̄гуқ гылгаӷнӣӷумалюку. 5 Лӣлиҳтӯся̄н Моисейем қылӷусяқа̄, аӷнат таўатын пиката туқутысқылъюки милюҳпага̄таҳӣнақ.
         Лъпык сямың пинаяҳсигу?» 6 Иисус а̄птыка̄т таўатын Лӣлиҳтӯсят кипулъыгмун сямың писқылъюки, қаюҳлъяк анахутысюгукаңат.
         Иисус пыӷлыҳлъюни иӷныӷўа̄ӷминың игақақ нунакун. 7 А̄пта̄таӷьятни Иисусым ныкывлюни пикӣ: «Налиҳпыси сыӷлыҳқылъықшахӣлңӯм милюӷьюхўа̄ӷлигу
         уйӷагмың». 8 Алъя пыӷлыҳлъюни иӷныӷўа̄ӷминың игақақ нунакун. 9 Нагасямыхтыху Иисус, аӷуляқӯтыкыстақат. Нуйыклъӣт сивуклъютың, та̄хкын тама̄кут иляңит
         аӷуляқӯткат. Иисус лъңинаҳа̄ҳтыкақ, иўырңақун та̄на аӷнақ паниның ныкывӷалӷӣ сивуңани.
         10 Иисусым ныкывынқихлъюни а̄птыка̄: «Аӷнами, на̄ки анахунъистытын? Налиҳӣнӣта̄ аӷью̄ӷьяҳқа̄нилютын
         пинӷитатын?» 11 Кӣмсиқа̄: «Югунӣқ, налиҳӣнӣта̄ пинӷита̄тңа». Ынка̄м Иисусым пика̄: «Хўаңалъю аӷью̄ӷьяҳқа̄нилютын
         пинақынӷитамкын. Аӷуляқи, алъя сыӷлыҳқыхпынаң».Иисус Ниӷугӯқ Нунам Юганун12 Та̄кўаниңани Иисусым алыҳқуӷля̄тақӣ югыт. Пикӣ: «Хўаңа ниӷугӯңа нунам юганун. Китум
         малихтыкумиңа мамлыгми кияҳна̄нӷитуқ, кынылгулъықуқ уңувалъылитикаюгмың». 13 Фарисеит пика̄т Иисус: «Та̄ўа апыӷля̄таҳтутын лъпынун, иўырңа акузитытын ипапиҳқусиҳқӣтут».
         14 Иисусым пикӣ: «Акузиткыӷңа̄ӷма хўаңамның катам, акузитынка ипаңӯт қаюҳлъяк лӣсимакақа
         накын тагитка̄нка, лӣсимакақалъю такуяҳқақа. Лъпыси налъюкаҳси накын пиматка, талўа
         налъюкаҳси такуяҳқақа. 15 Нанқихтӣқуси нунам югатун, хўаңа нанқихсигатақа кина алңунак. 16 Нанқихтинақсяқума нанқихтилъқа ылъқуӷутңанаяҳтуқ қаюҳлъяк лъңина̄нӷитуңа: Ата Каяхтистыка
         хўаңамнитуқ. 17 Лӣлиҳтӯсяҳпысини игақңа̄қ ма̄лӷук югык сяңўа̄ а̄пқумыхтыху таўатыңўа̄қ, акузилъҳик
         ухпықылъықӣт ипаңунилюки. 18 Ынка̄м хўаңамның а̄пҳақуңа, Атамлъю Каяхтистыма а̄пҳақа̄ңа». 19 А̄птыка̄т: «На̄гу Атан?» Иисусым кӣмсиқӣ: «Налъюкаҳпысикут Атакулъҳӣгни. Иўырңа хўаңа
         лӣсимаксяқуфсиңа, Атакалъю лӣсимакнаяӷаҳси». 20 Иисус апыҳтуӷиңулӷӣ таўатын Храмыми манимың афлъыңакивиган туңаңани. Иўырңа китум
         алңунак тугумаңитка̄, қаюҳлъяк пилъыҳқа̄ сялин ка̄сигалңуқ.Иудеялӷутыт Ухпықыхкаңат Иисус21 Алъямың Иисусым пикӣ югыт: «Унилъықамси, иваҳлъықаҳпысиңа, иўырңа туқулъықуси сыӷлыҳқылъыҳтӯмаҳпыси.
         Такукамнун агляӷна̄нӷитуси». 22 Та̄хкын Иудеит иглыӷутистыңит пикат: «Иисус хўатын пӣқ: “Такукамнун агляӷна̄нӷитуси”.
         Қа̄ лъминың туқунъақуқ?» 23 Иўырңа Иисусым пикӣ: «Лъпыси ма̄кын нунамың пиңӯси, хўаңа памакын пиңӯңа. Лъпыси нунам
         пикӣси, хўаңа нунам пикынӷита̄ңа. 24 Ынка̄м уңипа̄тамси туқулъықнилюси сыӷлыҳқылъыҳтӯмаҳпыси. А̄а туқулъықуси сыӷлыҳқылъыҳтӯмаҳпыси
         ухпықынӷилъкуфсиңа хўаңа хўаңаңутка». 25 А̄птыка̄т: «Кинаңузинми?» Иисусым кӣмсиқӣ: «Хўаңаңӯңа а̄пҳақылъымтун пӣнлиӷьюхўа̄лъыӷмың
         има. 26 Акузиткысяҳқаҳлъягӯңа лъпысиның, нанқихтусиҳқаҳтӯңалъю лъпысинун. Иўырңа Каяхтикақ
         хўаңамның ипаңӯқ, ынка̄м нунам юганун а̄пҳақанка нагатканка лъңаның».27 Югыт лӣгикумаңилъкаңат Иисусымун акузиткыңъутаңа Ата. 28 Ынка̄м Иисусым пикӣ: «Кыфкуфсигу Иӷныӷа Югым лӣлъықаҳси хўаңа хўаңаңутка. Лӣлъықаҳси
         сяңўа̄ ма̄на пӣқыхкыхка хўаңамның пиңигатулъка. Лӣлъықаҳси акузиткыхкаюгутка Атам
         апыҳтӯсяқыхкаҳӣна̄ хўаңамнун. 29 Каяхтикақ хўаңамның хўаңамнитуқ. Ӣўлың атуқыхкаюўа̄қа ыфқуҳтиналӷӣ лъңанун ынка̄м
         унисигата̄ңа». 30 Иисус таўатын акузималюку, угляпихлъыҳӣм ухпықыхка̄.Итымутылъық Сыӷлыҳқылъыӷмың31 Иисусым пикӣ Иудеит ухпықилӷӣт лъңаның: «Нагнықуфси қа̄ткулъюси апыҳтулъымнун, ипапыста̄қ
         малихся̄ҳтыкамси. 32 Ипапиҳқылъық лӣлъықаҳси ынка̄м ипапиҳқылъҳым итымулъықӣси». 33 Пика̄т: «Авраамым киңунқӣлъю, қыпҳаҳтыля̄ӷунӷитукут. Сяңамта пизикут итымусяҳқа̄нилюта?»
         34 Иисусым кӣмсиқӣ: «Ипа уңипа̄тамси, кина алңунак сыӷлыҳқыңъалӷӣ, сыӷлыҳқылъыӷмун қыпҳаҳтыля̄ӷыстун
         аюқуқ. 35 Қыпҳаҳтыля̄қ ныңлъюгутынисяҳқа̄нӷитуқ қӯнпырухлъяк. Иўырңа ныңлъюгутыт иӷныӷат лъңитнисяҳқа̄гуқ
         қӯнпырухлъяк. 36 Ынка̄м Иӷныӷым итымыстыкаңиси, ипапыста̄қ итымьяҳқа̄гуси. 37 Лӣсимакамси Авраамым киңунқӣси. Иўырңа туқусюўақаҳпысиңа қаюҳлъяк тугуклъӣгалъкыси
         апыҳтӯсянка. 38 Уңипа̄тамси Атама кылгутка̄ның хўаңамнун, иўырңа лъпыси атахпыси қылӷутка̄ пӣқаҳси».39 Кӣмсиқа̄т: «Хўаңкута атакаҳпут Авраам». Иисусым пикӣ: «Ипа Авраамым авақутақсяқаңиси,
         атуқақнаяӷаҳси Авраамым пика̄. 40 Иўырңа хўа̄ лъпыси туқунъақуткақаҳпысиңа, хўаңа ипапигмың уңипа̄тикаюк нагақуқамның
         Кияӷныӷмың. Авраам таўатын пинаянӷитуқ. 41 Атуқңўа̄ҳси атахпыси пика̄». Иудеит пика̄т: «Кияӷныҳӣна̄гуқ Атавут, ынка̄м хўаңкута
         лъңан иӷныпикӣлъю». 42 Иисусым пикӣ: «Кияӷнық ипа Атаксяқуфсигу пиниқнаяӷаҳпысиңа, қаюҳлъяк тагика̄гуңа Кияӷныӷмың,
         ынка̄м хўа̄ хўа̄нтуңа. Хўаңамның тагимаңитуңа, Кияӷныӷым каяхтыкақа̄ңа. 43 Лӣгикигатаҳси сямың пилъқа қаюҳлъяк тугуклъиӷьяҳқақынӷилъкыси апыҳтуӷилъҳынка. 44 Авақутақӣси атахпыси туӷныӷа̄м, ынка̄м атуқсюўақаҳси атахпыси пиюкылъҳа. Пӣнлиӷьюхўа̄лъыӷмың
         има юхтаҳтыңӯқ. Ипапиҳқылъық атуқаҳсигата̄ қаюҳлъяк ипапиҳқылъҳилңуқ. Иқлъыңиқныӷмини
         та̄ўаңинаҳақ айӷӣткани пӣқыхкаңа қаюҳлъяк иқлъыңиқыстыңулӷӣ, атакыхкаңа иқлъыңам.
         45 Иўырңа хўаңа акузӣқуңа ипапигмың, ынка̄м тама̄кын апалъюқлъюку ухпықигатаҳпысиңа.
         46 Налиҳпыси ипапиҳқуткынъаяҳтаңа сыӷлыҳқыстыңутка? Қайўа акузиӷңа̄ӷма ипапигмың, сяңамаңам
         ухпықигастыңъа? 47 Китум алңунак Кияӷныӷым пиңан тугуклъиӷақӣ Кияӷныӷым акузитаңи. Иўырңа лъпыси тугуклъӣгатаси
         Кияӷныӷым акузитаңи, қаюҳлъяк Кияӷныӷым пикынӷилъкаңиси».Иисус А̄ңатаӷаҳтуқ Авраамымың48 Иудеит пика̄т: «Пӣмкын, Самарияӷмӣңӯтын, туӷныӷа̄млъю ӣтҳума̄тын. Ипа пизика̄н?» 49 Иисусым кӣмсиқӣ: «Туӷныӷа̄м итылъҳита̄ңа. Қӯлваӷақақа Атака̄ иўырңа лъпыси қӯлвӣгатаҳпысиңа.
         50 Қӯлвалъыңнақуткыңъунӷитуңа хўаңамның. Иўырңа Ата̄сӣгуқ қӯлваӷиюлӷӣ хўаңамның, лъңаңӯқ
         нанқихтияҳқақ ылъқуӷулъюни. 51 Ипа уңипа̄тамси, китум алңунак қа̄ткыхкумики апыҳтуӷилъҳынка, туқуна̄нӷитңўа̄ҳтуқ».
         52 Иудеит пика̄т Иисус: «Та̄ўа лӣтамкын туӷныӷалгуфтутын илюхпыни. Талўа Авраамылъю,
         ӯкналиқистытлъю туқуляӷа̄тка̄гут. Иўырңа лъпык пӣтын: “Китум алңунак қа̄ткыхкумики
         апыҳтуӷилъҳынка, туқуна̄нӷитңўа̄ҳтуқ”. 53 Сюмыҳпынӣ а̄ңатаӷаҳсӣн атамнъың Авраамымың? Авраам туқука̄гуқ, ӯкналиқистытлъю туқуляӷа̄тка̄гут.
         Кинаңунилютын пӣқсин?» 54 Иисусым кӣмсиқӣ: «Хўаңамның қӯлвақума та̄на қӯлвалъық сясӣна̄нӷитуқ. Қӯлваӷикаюк хўаңамның
         Атакақа. Лъпыси Кияӷнықнӣқлъюку 55 налъюкаҳси. Хўаңа лӣсимакақа. Налъюкникумкун иқлъыңиқыстыңулъықуңа лъпысистун. Иўырңа
         хўаңа лӣсимакақа, қа̄ткақанкалъю сямың пилъҳи. 56 Атази Авраам қуяҳлъяка̄гуқ ысҳаҳлъықнилюку тагилъқа. Ысҳақақа̄, ынка̄м қуяка̄гуқ».
         57 Иудеит пика̄т: «Ай? Сямың пизин? Ысҳа̄маңитңўа̄ӷан Авраам. Талўа сялин ю̄к ма̄лӷук
         қуля сӣпнықлъюку аюмиқиңуҳсигатутын». 58 Иисусым пикӣ: «Ипа уңипа̄тамси, талўа сивуңани Авраамым Хўаңаңӯңа». 59 Иисус таўатын пиян, югыт уйӷагмың тугуля̄ткат милюҳпага̄таӷналюку. Иўырңа Иисус ӣӷлюни
         а̄ныхкақ Храмымың.

Иисусым На̄лъҳускаңа Ая̄кақ Ю̄к91 Иисусым иглыӷуткылъюку ысҳақа̄ ю̄к ая̄ңаӷми алъхықақ. 2 Малихся̄ҳтыңан а̄птыка̄: «Апыҳтуӷиста, китум сыӷлыҳқылъҳан уна ю̄к ая̄ңаӷми алъхыҳтыстагу,
         лъңан сыӷлыҳқылъҳа̄ налиӷмың аңаюқахкынка?» 3 Иисусым кӣмсиқӣ: «Ӯм югым налиӷмың аңаюқахкынка сыӷлыҳқылъҳита ая̄ңасныӷита̄. Уна
         ю̄к ая̄ңаӷми алъхықа̄гуқ ысҳӣсқылъюку Кияӷныӷым аҳтуӷьяҳқа̄нӷилъҳа лъңакун. 4 Нагныӷутыпыста̄ӷьяҳқақапут қыпҳақӣ Каяхтистыма паниның аӷныӷулюку. Унугьяҳтуӷа̄, кина
         алңунак қыпҳаӷна̄нӷитуқ унугми. 5 Паниның нунамылъюңа ниӷука̄ңа нунам юган». 6 Таўатын пикаткылъюку нунакун қысиӷлюни сюнамың акумлюку аңиҳыхкакык югым ӣскык. 7 Та̄хкын ю̄к пика̄: «На̄йваӷаӷмун Силоамымун аӷмигьяҳта̄». (Силоам хўатын писӣлӷӣ:
         «Туюқақ».) Ынка̄м ю̄к аӷмигьяҳтуӷлюни тагиялӷӣми ысҳа̄сягулъюни.8 Увилиӷныӷиталъю, иляңиталъю аўын ысҳаӷақыхкаңат та̄на ю̄к туңсиӷралӷӣ ынка̄м а̄пқуӷа̄ӷуткат:
         «Унаңунӷита̄ ю̄к ақумлюни туңсиӷраӷақсялӷӣ?» 9 Иляңи пикат: «А̄а та̄наңӯқ». Иўырңа иляңи пикат: «Нака̄, алъяңӯқ, кинаңӯқ лъңасюгнилңуқ».
         Ынка̄м ая̄ңаялӷӣм пикӣ: «Та̄наңӯңа». 10 А̄птыка̄т: «Натын ысҳа̄сягусин?» 11 Кӣмсиқӣ: «Югым а̄тқылӷӣм Иисусымың қысиӷлюни сюнамың акумлюку аңиҳлъюкык ийыхка аӷмигьяҳтӣсқа̄ңа
         Силоамымун. Ынка̄м аӷмиглюңа ысҳа̄сягутуңа». 12 А̄птыка̄т: «На̄гу та̄на ю̄к?» Югым кӣмсиқӣ: «Ся̄, налъюкақа̄!»Фарисеит А̄пқуӷа̄қаңат Ая̄ңаялӷӣ13 Та̄хкын ая̄ңаялӷӣ югыт агля̄тка̄т Фарисеинун. 14 (Таўани аӷныӷми Субботаңулӷӣ Иисусым қысиӷлюни сюнамың акумлюку ысҳа̄сягутыстақңамигу
         ю̄к.) 15 Фарисеит а̄птыка̄т ю̄к: «Натын ысҳаӷьягусин?» Кӣмсиқӣ: «Югым аңиҳлъюкык сюнамың ийыхка,
         аӷмигьялӷӣңа ысҳаҳтуңа». 16 Иляңи Фарисеит пикат: «Уна ю̄к Кияӷныӷмың пиңунӷитуқ, қаюҳлъяк қа̄ткигатӣ Лӣлиҳтӯсят
         Субботамың аюқылӷӣт». Иўырңа иляңи пикат: «Ю̄к сыӷлыҳқыста, алъя̄ҳлъюхўаҳтиляӷна̄нӷитуқ
         таўатылңуӷмың». А̄ҳтӣра̄ӷуткат.17 Алъя а̄птыка̄т ю̄к: «Лъңан ысҳаҳтыста̄тын. Сямың пинаяҳсигу?» Югым кӣмсиқӣ: «Ӯкналиқистыңӯқ».
         18 Иудеит иглыӷутистыңита ухпықумаңилъкаңат ая̄ңая̄таңалъю, ысҳаӷьягутылъҳалъю, ынка̄м
         ақфастыкахкыт аңаюқакык. 19 А̄птыкахкыт: «Уна иӷнықыстыху? Ая̄ңаӷми алъхыӷуманикыси, натын ысҳаӷьягута?» 20 Аңаюқахкынка кӣмсиқӣ: «Лӣсимакаҳпут иӷнықаҳпут. Лӣсимакаҳпут ая̄ңаӷми алъхықа̄гуқ,
         21 иўырңа налъюкаҳпут натын ысҳаӷьягусиматаңа. Талўа налъюкаҳпут китум ысҳаӷьягутыстылъҳа.
         А̄птыху югуҳтыка̄гуқ, кӣмсиӷна̄ӷӣси лъминың». 22 Аңаюқакык таўатын пикак алиңлютык Иудеит иглыӷутистыңитның. Иглыӷутистыт ата̄сӣҳтыңъўа̄қат
         китум алңунак ухпықникагу Иисус, Христосыңунилюку иқитысяҳқа̄люку синагогамың. 23 Та̄на апалъюқлъюку аңаюқакык хўатын пикак: «Югуҳтыка̄гуқ, а̄птыху».24 Ынка̄м Иудеит иглыӷутистыңита туқлъюнқихлъюку ая̄ңаялӷӣ ю̄к, пика̄т: «Усюқигу Кияӷнық.
         Лӣсимакаҳпут та̄на ю̄к, Иисус, сыӷлыҳқыстыңӯқ». 25 Пикӣ: «Налъюкақа̄ сыӷлыҳқыстыңутаңа, иўырңа лӣсимакңўа̄ӷақа ая̄ңаялӷӣңа хўа̄ ысҳаӷьягутуңа».
         26 Иудеит иглыӷутистыңита а̄птыка̄т: «Ся̄тын? Натын ысҳаӷьягутыстатын?» 27 Кӣмсиқӣ: «Уңипа̄тңўа̄ӷамси, иўырңа нагасюгигатаҳпысиңа. Сяңан алъя нагасюгыстыху?
         Лъпысилъю малихся̄ҳтыңуҳсюгыстык лъңанун?» 28 Та̄хкын угумиягулъюку пика̄т: «Лъпык малихся̄ҳтыка̄тын. Хўаңкута Моисейем малихся̄ҳтыкӣлъю.
         29 Лӣсимакаҳпут Кияӷныӷым алыҳқуқақа̄ Моисей. Иўырңа та̄на ю̄к, Иисус, налъюкаҳпут накын
         пиңутаңа». 30 Югым пикӣ: «Кӣ! Лъпыси иглыӷутистыни налъюкумастыху накын тагика̄таңа, нақамлъю лъңан
         ысҳаӷьягутыста̄ңа. 31 Қамахлъюта лӣсимакңўа̄ӷаҳпут Кияӷныӷым нагасигатӣ сыӷлыҳқыстыт. Иўырңа Кияӷныӷым нагаткаюўа̄
         кина алңунак манигӯлъҳӣ, қа̄ткулъҳӣ лъминун. 32 Има нуна пӣнлиӷьюхўа̄лъҳаның китум алңунак нагақӣгата̄ кина алңунак ысҳаҳтыстинилюку
         ая̄ңаӷми алъхықамың. 33 Та̄на ю̄к Кияӷныӷмың пиңунӷисяқуми сянаянӷитуқ». 34 Пика̄т: «Сыӷлыҳқыстыңӯтын има алъхынӷаҳа̄тыхпының, сяңанңам хўаңкута апыҳтуӷнақуткысикут?»
         Та̄хкын а̄ныстыстыка̄т синагогамың.Иисусым Акузиткыхкаңа Ая̄ңалъық35 Иисусым нагақуқа̄ ая̄ңаялӷӣ ю̄к а̄нысиманилюку синагогамың. Ынка̄м иваӷлюку на̄лъкысямигу
         пика̄: «Ухпықсигу Иӷныӷа Югым?» 36 Югым а̄птыка̄: «Югунӣқ, кинаңа̄ўа Иӷныӷа Югым? Уңипа̄тиңа ынка̄м ухпықлъякун». 37 Иисусым пика̄: «Ысҳама̄н, алыҳқуӷақа̄тын». 38 Югым пика̄: «А̄а, Атанық, ухпыҳтуңа». Та̄хкын сыгысқуҳлъюни манигуқа̄ Иисус.39 Иисус пикақ: «Тагиңӯңа нунамун а̄фқуӷналюки югыт, тама̄кут ысҳӣгасялӷӣт ысҳӣсқылъюки,
         тама̄кут ысҳақаюгыт ая̄сналюки». 40 Иляңита Фарисеит туңаңанилңӯт Иисус нагалъюку а̄птыка̄т: «Сямың пизин? Хўаңкуталъю
         ая̄ңанизикӯт?» 41 Иисусым кӣмсиқӣ: «Ая̄ңаяқуфси Кияӷныӷым пинаянӷитӣси сыӷлыҳқыстыңунилюси. Иўырңа хўатын
         пика̄тыхпысиның: “Ысҳақаюгӯкут” тама̄кын апалъюқлъюку Кияӷныӷым пӣқӣси сыӷлыҳқыстыңунилюси».

Пынъӣӷнӣҳталъю, Пынъӣӷилъю101 Иисусым пикӣ: «Ипа уңипа̄тамси, ю̄к нагун алңунак маюӷлюни пынъӣлӷутамун ӣтқуми амигунӷилңуҳқун,
         тыглыгнӣҳтыңӯқлъю, ўаяҳтыңӯқлъю. 2 Ю̄к итылӷӣ амихкун пынъӣӷнӣҳтыңӯқ, ынка̄м 3 кылыңакистым амигмылңӯм қылъпыӷутақа̄. Пынъӣӷыт нагақуныӷмыхтыху мыңа такўа̄қа̄т.
         Та̄м пынъӣӷнӣҳтым лъми катам пынъӣни а̄тҳитхун туқлъюҳтыӷлюки а̄нутақӣ. 4 Лъңан катам пынъӣӷи қамахлъютың а̄нлыӷа̄нъыӷата, пынъӣӷнӣҳта сивуңитни иглыҳтақуқ
         ынка̄м пынъӣӷыт малихлъыӷа̄тақа̄т, қаюҳлъяк мыңа лӣсимакыхкаңат. 5 Малихна̄нӷита̄т кина налъюкыхкаҳтың йыӷлыги қимагӯсяҳқа̄гут, қаюҳлъяк налъюкыхкаңат
         мыңа». 6 Та̄хун уңипаӷа̄ткун Иисусым уңипа̄ткӣ та̄кут Фарисеит, иўырңа лӣгикумаңилъкаңат сямың
         писӣтаңа.Пинилӷӣ Пынъӣӷнӣҳта7 Ынка̄м Иисусым пиля̄тақӣ: «Ипа уңипа̄тамси, хўаңа амигӯңа пынъӣӷнун. 8 Қамахлъютың югыт сивумни тагикат тыглыгнӣҳтыңӯтлъю ўаяҳтыңӯтлъю ынка̄м пынъӣӷыт нагасимаңитӣт
         та̄кут. 9 Хўаңа амигӯңа, кина алңунак ӣтқуми хўаңамкун югулилъыңьяҳқа̄гуқ. Ынка̄м ӣтҳақлъюни,
         а̄нақлъюни, на̄лъкутақлъюнилъю ныӷьяҳқамың пилъықуқ. 10 Тыглыгнӣҳта та̄ўаңинақ тыглыгьяқаюгӯқ, юхтаӷьяқаюгӯқ, на̄фқӣяқаюгӯқ, иўырңа хўаңа
         тагика̄гуңа югыт уңувалъыңысқылъюки уңувалъыпигмың.11 Хўаңа пинилӷӣңӯңа пынъӣӷнӣҳта. Пинилӷӣм пынъӣӷнӣҳтым туқуматкысяҳқақӣ пынъӣни. 12 Акилыҳтуқаюк пынъӣӷнӣҳтыңунӷитуқ ынка̄м пынъӣӷыт лъңан пикынӷитӣ. Та̄м қыпҳаҳтым ысҳақумигу
         ама̄ тагилӷӣ, қимагьяҳқа̄гуқ пынъӣӷыт унилъюки. Та̄на ама̄ пынъӣҳтыкан қамахлъютың
         пынъӣӷыт миңилъықут. 13 Ю̄к акилыҳтуқаюк қимагьяҳқа̄гуқ, қаюҳлъяк тымңи қыпҳаҳтыңулӷӣ ынка̄м лыган ўа̄кна̄нӷитӣ
         пынъӣӷыт. 14-15 Хўаңа пинилӷӣңӯңа пынъӣӷнӣҳта. Атам лӣсимакылъҳатун хўаңа, хўаңалъю лӣсимакылъымтун
         Ата, таўатыҳпигақ лӣсимаканка пынъӣӷынка, пынъӣӷма лӣсимака̄тңа. Туқуматкылъықанка
         пынъӣӷынка. 16 Пынъӣҳтӯңа пынъӣлӷутамынъыӷилңуӷмың. Лъңитлъю тагисяҳқапыста̄қанка, нагалъықа̄т мыка
         ынка̄м пынъӣӷынка ата̄систун лъӣҳлъықут, ата̄сиқ пынъӣӷнӣҳтыклъюку.17 Атам пиниқа̄ңа қаюҳлъяк уңувалъқа тӯньюкыстаӷлюку аюқақа выҳнықихналюку. 18 Китум алңунак иқинъа̄нӷита̄ уңувалъқа, қаюҳлъяк хўаңамның катам тӯньюглюку аюқақа.
         Тӯнилъыҳқалгӯңа уңувалъымның, выҳтилъыҳқалгӯңа уңувалъымның. Таўатын Атама қылъқақа̄ңа».19 Алъямың Иудеит а̄ҳтӣра̄ӷуткат, Иисусым акузитаңи апалъюқлъюки. 20 Угляпихлъыҳӣт пикат: «Та̄на ю̄к туӷныӷа̄м итыӷлюку налъюңуҳтыстыкақа̄, сяңанңам нагатақыстыху?»
         21 Иўырңа иляңи пикат: «Ю̄к туӷныӷа̄м налъюңуҳтыстыка̄ таўатын акузина̄нӷитуқ. Туӷныӷа̄м
         ысҳаҳтысягулъықагӯ ая̄кақ?»Иудеит Иҳсякыхкаңат Иисус22 Уксю̄лӷӣ, Иерусалимыми Иудеит нықынӷаҳқылӷӣт нықамикналюку Посвящатлъҳа Храмым. 23 Иисус иглыҳтыңъулӷӣ Соломоным притворыңан, туңаңани Храмым. 24 Иудеит увитаңиӷлюку пика̄т: «Натын тахка̄н кукшиқуткыснақсин хўаңкунъун? Христосыңукувык
         уңипа̄тңўа̄ҳқут».25 Иисусым кӣмсиқӣ: «Уңипа̄тңўа̄қақамси иўырңа ухпықигатаҳпысиңа. Алъя̄ҳлъюхўаҳтӣқуңа
         Атама А̄тҳакун лӣгикысқылъюңа кинаңутка. 26 Иўырңа лъпыси ухпыӷигатуси қаюҳлъяк пынъӣқынӷилъкымси. 27 Лӣсимаканка пынъӣӷынка, нагалъюку мыка малихтақа̄тңа. 28 Тӯнанка кынлыңилңуӷмың уңувалъыӷмың, ынка̄м туқуна̄нӷитңўа̄ҳтут. Китум алңунак акуқаӷна̄нӷитӣ
         ӣхымның. 29 Атама тагивақақӣ пынъӣӷынка. А̄ңыҳлъяхтуқ китумың алңунак, ынка̄м китум алңунак акуқаӷна̄нӷитӣ
         Атама ӣханың. 30 Атакулъҳӣгни ата̄систун аюқукуң».31 Та̄хкын Иудеит тугуля̄лъя̄тақат уйӷагмың туқунъалюку Иисус. 32 Иўырңа Иисусым пикӣ: «Ысҳапагаҳпысиңа угляпихлъыҳӣ аныӷныҳқилъық апыӷӣӷақа Атама аҳтуӷьяҳқа̄нӷилъҳакун.
         Налӣтнун та̄кут аныӷныҳқилъыӷма милюҳпага̄таӷьюгыстыңъа?» 33 Иудеит кӣмсиқа̄т: «Туқунъақынӷитамкын аныӷныҳқилъҳын апалъюқлъюку, та̄ўаңинақ акузилъҳын
         апалъюқаҳпут. Тымңи югӯтын. Кияӷныӷмун сыӷлыҳқыҳлъяка̄гутын Кияӷныҳтун аюқнилютын
         пӣқңавык!» 34 Иисусым пикӣ: «Лӣлиҳтӯсяҳпысини игақңа̄қ Кияӷныӷым пилъҳа хўатын: “Лъпыси кияӷныӷӯси”.
         35 Лӣсимакапут Акузитыт Игақыхкат алъяңуҳсяҳқа̄нӷитут. Акузитни Игақыхкани Кияӷныӷым
         кияӷныӷунимакаки 36 сяңамаңам сыӷлыҳқыҳлъягуманистыңъа Кияӷныӷмун? Апалъюқыстыхӯ Кияӷныӷмун Иӷнықнилъқа?
         Атам накмикыхкақа̄ңа, каяхтыкақа̄ңа нунамун. 37 Атуқынӷилъкумкун Атама пӣқыхкаңа, ынңа̄талъ ухпықынӷинъакыфсиңа, 38 иўырңа атуқақақа Атама пӣқыхкаңа. Ухпықынӷитыӷңа̄ҳпысиңа хўаңа, ухпықитыки қыпҳақанка
         ынка̄м лӣлъықаҳси, лӣгикылъықаҳси Ата хўаңамнитутаңа, хўаңа лъңани». 39 Та̄хкын Иудеит тугунақлъя̄таӷьяӷа̄т, иўырңа Иисус анакақ лъңитның.40 Та̄хкын Иисусым аӷвиӷлюкык Кӣўык Иорданымың а̄тқылӷӣк аглянқихтыкақ Иоанным крестиӷивиксюхўа̄лъҳанун,
         ынка̄м тама̄нтыкақ. 41 Угляпихлъыҳӣ ю̄к тагиляӷа̄ткақ лъңанун, пикат: «Иоанн алъя̄ҳлъюхўаҳтимаңитуқ, иўырңа
         Иоанным апылъҳа ӯмың югмың қамахлъюни ипаңӯқ». 42 Таўани угляпихлъыҳӣм ухпықыхка̄ Иисус.

Туқулъҳа Лазарым111 Та̄ўаңуқ ю̄к, а̄тқылӷӣ Лазарымың қинуюкақ. Вифаниями кияҳтыңъулӷӣ наягыгмини Мариями,
         Марфами. 2 (Та̄м Мариям та̄кўаниңани Атанӷым итыгӣ кӯвиклъюки тыпыңлъя̄симың нуяминың сяңихсяҳқақӣ.
         Мариям кӯхқыхкаңа Лазарь қинуюлӷӣ.) 3 Мариямлъю, Марфамлъю уңипа̄сяҳтуқат Иисус: «Атанық, пиниқыхкан қинуюгӯқ». 4 Иисус уңипа̄сятни пикақ: «Қинуюлъҳан апалъя̄ туқулъҳунӷитуқ иўырңа усюқисӣлюни Кияӷныӷмун
         пиңӯқ, ысҳӣсқылъюкулъю аҳтуӷьяҳқа̄нӷилъыҳлъяга Иӷныӷан Кияӷныӷым».5 Иисусым пиниқыхкык Марфамлъю аңлыгуткулъҳӣк, Лазарьлъю. 6 Иўырңа нагақуӷңа̄ӷмигу Лазарым қинуюлъҳа, паниның ма̄лӷук аӷныӷык тама̄нтыкақ. 7 Та̄хкын Иисусым малихся̄ҳтыни пикӣ: «Иудеянъақылъта». 8 Малихся̄ҳтыңита пика̄т: «Апыҳтуӷиста, лыган қантаӷақун Иудеит туқунъақыхкақа̄тын милюҳпага̄тамың.
         Хўа̄ алъя аглянқихсюхсӣн?» 9 Иисусым кӣмсиқӣ: «Аӷныӷым ата̄сим авылъҳа ниӷугӯқ. Кина алңунак иглыҳтыкуми аӷныӷми
         на̄хна̄нӷитуқ, қаюҳлъяк ысҳаӷақа̄ тумыни нунам ниӷугакун. 10 Иўырңа кина алңунак иглыҳтыкуми унугми на̄хсяҳқа̄гуқ қаюҳлъяк ниӷугилңуқ илюмини».
         11 Иисус таўатын пилюни пикӣлъю: «Илякумта̄ҳпут Лазарь қава̄гуқ, таҳтуҳсяҳтуӷнақақа».
         12 Малихся̄ҳтыңита пика̄т: «Атанық, қава̄куми пинӣҳлъықа̄». 13 Иисусым пиңуяқаңи Лазарь туқуманилюку, иўырңа малихся̄ҳтыңита сюмыҳтаӷа̄ткыхка̄т Лазарь
         қава̄нилюку. 14 Ынка̄м Иисусым уңипа̄тңўа̄қӣ: «Лазарь туқума̄қ. 15 Қуя̄ңа лъңанинъыӷитка̄лӷӣңа туқа̄қңан. Апалъюқақа лъпысинун ухпықатаҳӣсқылъюңа. Тагитык,
         такулътыху». 16 Та̄хкын Фомам (Малӷимыңлъю а̄тқылӷӣм) пикӣ малихся̄ҳтылгутни: «Хўаңкуталъю туқулгусиӷьяҳтӯлътыху».Иисус Туқулъыӷмың Уңуваҳтылъхӯқлъю, Уңувалъҳӯқлъю17 Иисусым ка̄лъюни Вифаниямун нагақуқа̄ Лазарь туқуманилюку, ынмис ыстамагуҳтақыфтӣ
         аӷныӷыт лъивылъыӷминың. 18 Вифания қантаӷанлыңуқ Иерусалимымың, 19 ынка̄м угляпихлъыҳӣт Иудеит тагиляӷа̄ткат илютуҳсяӷналюкык Марфалъю, Мариялъю, кӯгӷыхкынка
         туқулъҳаның.20 Марфам нагақуӷьямигу Иисус тагинилюку па̄сқа̄, Мария нымыткақ. 21 Марфам пика̄ Иисус: «Атанық, ма̄нтыка̄яқувык кӯхқа туқунаянӷитуқ. 22 Иўырңа лӣсимакақа, талўа ма̄тын Кияӷныӷым тӯньяҳқақа̄тын сямың алңунак а̄птыкувык».
         23 Иисусым пика̄: «Кӯгӷын уңуваҳлъықуқ уңувалъыӷмун». 24 Марфам пика̄: «Лӣсимакақа уңуваҳлъықуқ туқукат уңуваҳтӯската киңулиӷми аӷныӷми». 25 Иисусым пика̄: «Хўаңа туқулъыӷмың уңуваҳтылъҳӯңалъю, уңувалъҳӯңалъю. Китум алңунак
         ухпықыхкумиңа туқуяӷңа̄ӷми, уңувалъылгуяҳқа̄гуқ. 26 Ынка̄м кина алңунак кияҳтыкуми хўаңамни, ухпықыхкумиңалъю, туқуна̄нӷитңўа̄ҳтуқ. Марфа,
         ухпықсигӯ та̄на?» 27 Марфам кӣмсиқа̄: «А̄а Атанық, ухпықамкын Христосыңӯтын, Иӷныӷа Кияӷныӷым. Лъпыңӯқ
         тагияҳқа̄ника̄т нунамун».Иисус Қиякақ28 Марфам таўатын пилюку агляқақ. Туқлъюӷлюку аңлыгутни Мария, лъңина̄ҳалюку пика̄: «Апыҳтуӷиста
         ка̄сима̄қ, а̄птақа̄тын». 29 Уңипа̄сятни, Мария ныкыфқаҳтыкақ Иисусымун пиналюни. 30 (Иисус паниның ныҳпигаӷмун аглӣгалңуқ, сялин Марфам налъяӷвиганилңуқ.) 31 Иудеит Мариянкунилңӯт илютуҳсяӷилӷӣт Мариямың ысҳапаглюку ныкыфқаҳлъюни а̄ньян малихтыка̄т.
         Сюмыӷмыхни лъивыӷмун қияяҳтуӷнақнилюку пика̄т.32 Иўырңа Мария агляқақ Иисусымун. Ысҳаӷьямигу сикмӯлъюни мануңакун пика̄: «Атанық, ма̄нтыка̄яқувык
         кӯхқа туқунаянӷитуқ». 33 Иисусым ысҳаӷлюку Мария қиялӷӣ, тама̄кутлъю Иудеит малигуткат қия̄ӷӯлъҳӣт ынңа̄талъ
         сыӷлылӣҳлъякақ. 34 А̄птыкӣ: «Нагун лъӣвӷумастыху?» Пика̄т: «Атанық, таги, ысҳаӷьяҳтуҳу». 35 Иисус қиякақ. 36 Ынка̄м Иудеит пикат: «Ысҳаҳу таўатыҳлъяк пиниқума̄гу Лазарь». 37 Иўырңа иляңи пикат: «Иисусым на̄лъҳусимакумигу ая̄кақ, сяңан Лазарь туқунӷитыснаниҳтагу?»Иисусым Уңуваҳтыкаңа Лазарь38 Иисус лъивыӷмун агля̄ткылъюку алъя сыӷлылӣнқихтыҳлъякақ. Лазарым лъӣвӷа сюфлъю̄лӷӣ,
         уйӷагрухлъягмың па̄йңа ся̄плъюни. 39 Иисус пикақ: «Иқитыху уйӷак». Марфам пика̄: «Атанық, ыстамагуҳтӣ аӷныӷыт туқутминың
         ынка̄м тыпыңыҳлъяхтуқ». (Марфа наякыхкаңа туқукам югым.) 40 Иисусым пика̄: «Уңипа̄ткақамкын ухпыӷьяқувык ысҳаҳлъықан Кияӷныӷым аҳтуӷьяҳқа̄нӷилъҳа».
         41 Та̄хкын иқитка̄т уйӷак па̄йңаның лъӣвӷым. Иисус қӯлмун ысҳаӷлюни пикақ: «Ата̄й, игамсиқаюгвикамкын
         нагатақыхкывңа. 42 Лӣсимакақа қӯнпың нагақуӷақаҳпыңа. Иўырңа таўатын пӣңа югыт увитымнилңӯт апалъюқлъюки,
         ухпықысқылъюку лъпынун каяхтыка̄тка». 43 Иисус таўатын пилюни, игляхтупихлъюни пикақ: «Лазарь, а̄ни». 44 Ю̄к туқука̄ялӷӣ а̄ныхкақ. Ӣхилъю, итыгӣлъю ӣмгувикңалӷӣт қӣпаӷаӷмың, хина̄лъю қантаӷлюни
         алъяның қӣпаӷаӷмың. Иисусым пикӣ: «Қӣпаӷа̄т ӣкитыки ынка̄м иглыҳлъи».Иглыӷутистыт Агӷиткат Туқунъалюку Иисус45 Та̄кут Иудеит малигуткат Мариямун ысҳапака̄т Иисус уңуваҳтилӷӣ, ынка̄м угляпихлъыҳӣм
         ухпықыхка̄т Иисус. 46 Иўырңа иляңи Иудеит Фарисеинун пикат, уңипа̄ткӣт Иисусым уңуваҳтилъҳаның. 47 Та̄хкын первосвященнигытлъю, Фарисеитлъю қырңуҳлъюки агӷистыт а̄птыкӣт: «Сянақыстаңам?
         Та̄на ю̄к алъя̄ҳлъюхўаҳтиҳлъягӯқ. 48 Нагныҳтыстыкумтыху таўатын, тамаҳаӷми ухпықылъықа̄т. Ынка̄м Римыӷмӣт тагилютың на̄фқылъықа̄т
         Храмлъю юпутлъю».49 Каиафалъю таўанлыңуқ, первосвященнигулӷӣ таўани аюмиқулъыӷми. Каиафам пикӣ: «Лъпыси
         налъюкңўа̄ҳтуси! 50 Итагнаӷатаӷаӷнаяҳтуқ ата̄сим югым туқуматкысяқумики югыт, қамахлъютың юмта на̄фқылъыҳқӣтның.
         Иўырңа лъпыси лӣгикигатаҳси та̄на». 51 Каиафа лъминың таўатын акузимаңилңуқ, Кияӷныӷым акузистыкақа̄ қаюҳлъяк первосвященнигулӷӣ
         таўани аюмиқулъыӷми. Таўатын пилъыӷмикун ӯкналиқуткыхка̄ Иисусымун туқуткылъықнилюки
         Иудеит. 52 Иудеяңина̄т туқуткыхпынаки иўырңа қамахлъюки Кияӷныӷым авақутӣ миңитңалӷӣт тамаңани
         туқуткысяҳқақӣ ата̄сӣҳтысқылъюки ныңлъюгуткулъҳӣт. 53 Та̄хкын аӷныӷмың кынляңа Иудеит иглыӷутистыңита агӷиткыхка̄т натын туқутылъыҳқамың
         Иисус. 54 Ынка̄м Иисус алӣлъюни алңунак иглыҳнаниқақ Иудеит акулңитни. Иўырңа тама̄кын аӷуляқыхкақ
         килга̄н туңаңанун, нымун атилъқылӷӣ Эфраим. Малихся̄ҳтыкулъҳӣт тама̄нтыкат.55 Иудеит Нықынӷаҳқылъҳат Пасхамун ка̄сяҳтулӷӣ, ынка̄м накын алңунак угляпихлъыҳӣ ю̄к
         агляҳтӯткақ Иерусалимымун. Таўани ята̄ҳқыхкат нықынӷаҳқылъыӷмун укмаңиҳсялъыӷмыхтыхун
         Лӣлиҳтӯсят писқылъҳистун. 56 Югыт ивақа̄т Иисус ынка̄м қырңуӷусямың Храмыми а̄птыкӣт илятың: «Иисусылъю тагинақақа̄
         Нықынӷаҳқымъун? Сюмыҳпысини сянақа?» 57 Первосвященнигытлъю, Фарисеитлъю тугуналюку Иисус лӣлиҳтӯткақыхкаңат югнун: «Налиҳпыси
         лӣсимакыхкумигу Иисусым на̄нтуляңа ўатаҳлъяк уңипа̄нъакыфсикут».

Иисус Илякумта̄ӷминилңуқ Вифаниями121 Аӷвинлыгуҳтақуқлъю аӷнық Нықынӷаҳқылъҳанун Пасхам, Иисус Вифанияткақ, Лазарым кияҳфиганун.
         (Та̄на Лазарь Иисусым уңуваҳтыкақа̄ туқулъыӷмың). 2 Таўани Иисус ята̄ҳқутка̄т нықынӷаҳқунъалюку ынка̄м Марфам кытфаҳтӯткӣ ақылъқат. Лазарлъю
         таўанлыңуқ малигулъюни Иисусымун. 3 Та̄хкын Мариям тагиткакык акитупихлъыҳӣк тыпыңлъя̄сик нардопигмың улима̄ӷык. Иисусым
         итыгӣ кӯвиклъюки сяңихтыкӣ нуяминың. Ынка̄м мыңтыӷам илюңа тыпыңлъя̄сиҳпагниҳқўа̄кақ.
         4 Иуда Искариотлъю таўанлыңуқ, Иисусым малихся̄ҳтыңа. (Та̄кўаниңани увыҳпагусяҳқақңукаңа
         Иисус). Иуда пикақ: 5 «Та̄кук тыпыңлъя̄сик 300 динарийем акика̄к. Акиксяқлъыгыстун, акиңа та̄на аклъюмалӷӣнун
         тунқуӷнаяҳтуқ». 6 Таўатын пика̄лӷӣ мыгнукылӷӣстун аклъюмалӷӣт иўырңа мыгнукыпихтыкаңа мани. Афлъыңакистыңулӷӣ
         малихся̄ҳтыт манилӷутӣтның ынка̄м тугуткаюгулӷӣ лъңанун катам атуҳқамың тыглыгнӣҳтыңутминың.7 Иисусым пика̄: «Авылӷаҳу, афлъыңакума̄к тыпыңлъя̄сик аӷныӷмун хўавык ята̄ҳқынъалюку
         лъивылъыҳқақа. 8 Аклъюмалӷӣт қӯнпың тама̄нтут. Хўаңа қӯнпың лъпысининъа̄нӷитуңа».Иудеит Агӷиткат Лазарь Туқунъалюку9 Угляпихлъыҳӣт Иудеит нагақуӷлюку Иисус Вифаниямынъилюку ысҳаӷьяҳтӯтка̄т, таўавыклъю
         Лазарь ысҳаӷналюку Иисусым уңуваҳтыка̄. 10-11 Лазарь апалъюқлъюку угляпихлъыҳӣт Иудеит унилъюки иглыӷутистытың ухпықыхка̄т Иисус.
         Ынка̄м та̄кут первосвященнигыт агӷитңўа̄қат туқунъалюку Иисус, ынраӷңам хўа̄ агӷиткыхка̄т
         Лазарылъю туқунъалюку.Югыт Усюқыхкаңат Иисус Иерусалимылъҳӣ12 Уна̄миңани юлӷутыҳлъягыт Нықынӷаҳқылъҳанун Пасхам тагиляӷа̄ткат, нагақуқа̄т Иисус
         тагӣқнилюку Иерусалимымун. 13 Ынка̄м кыпӯлъютың пальмат уқфигыт авайӣтның па̄сқа̄т Иисус акилӷӯмаӷмың:«Усюқнаҳалык Кияӷнық!Кияӷныӷым қуяслъигу Умӣлга Израилым тагилӷӣ А̄тҳакун Атанӷым!»14 Иисусым навӷаӷлюку осёлаӷақ қа̄йңакун ақумыхкақ таўатыңўа̄қ Акузитыт Игақыхкат пинақнилъҳистун.
         Та̄кут Акузитыт хўатын пика̄гут:15 «Алиңыхпынаси, югани Иерусалимым!Ысҳаҳтыху, умӣлыхси тагӣқуқ ақумлюни осёлыӷа̄м қа̄йңакун».16 Таўани пилъыӷми Иисусым малихся̄ҳтыңита лӣгикумаңилъкаңат та̄на ӯкналиқылъық. Ўытку
         киңуңаның Иисусым уңувалӷанлъю, маюлъҳанлъю қилягмун нықа̄тка̄т та̄на ӯкналиқылъық,
         нықа̄ткӣтлъю апыӷӣқӣт лъңанун.17 Юлӷутыт уңипақңукаңат ысҳапалъыҳтың Иисусым уңуваҳтилъҳа Лазарымың, а̄нысқылъҳалъю
         лъивыӷмың. 18 Ынка̄м угляпихлъыҳӣм югым па̄сқа̄т Иисус, қаюҳлъяк нагақуқақыхкаңат та̄на алъя̄ҳлъюхўаҳтилъық.
         19 Та̄хкын Фарисеит илятың пикӣт: «Сяңўа̄ тамаҳаӷми анахутңӯқ хўаңкунъун. Ысҳақаҳтыхуқун,
         ӣңунаҳаӷми югым малихтыңъўа̄ Иисус».Иисусым Акузиткыхкаңа Туқулъыҳқани20 Иляңилъю Грегыт Иерусалимытка̄лӷӣт манигӯнъалютың Нықынӷаҳқылъҳани Пасхам. 21 Агляӷлютың Филиппымун, пика̄т: «Югунӣқ, ысҳаӷьюўақаҳпут Иисус». (Филипп Вифсаидамың
         пиңулӷӣ, Галилеямылңуӷмың.) 22 Ынка̄м Филиппым уңипа̄лъюку Андрей, уңипа̄сяҳтуқа̄к Иисус. 23 Иисусым пики: «Афлъю ка̄сима̄қ Иӷныӷан Югым қӯлвалъыңыҳлъялъыҳқа̄. 24 Ипа уңипа̄тамси, ўыткуқун пӣтун ифкаҳлъюни нунамун итыӷлюни туқукуми пӣтысқуҳлъягьяҳқа̄гуқ,
         а̄мта̄м туқунӷилъкуми та̄ўа ата̄сиҳа̄лъықуқ пӣтун. 25 Китум алңунак пиниқыхкумигу уңувалъыни ифлъяяҳқақа̄. Иўырңа китум алңунак угумикыхкумигу
         уңувалъыни хўани нунами кынлыңилңуӷмың уңувалъыңьяҳқа̄гуқ. 26 Китум алңунак қыпҳа̄сюкумиңа малихсяҳқақа̄ңа. Ынка̄м қыпҳаҳтыка хўаңамнисяҳқа̄гуқ
         на̄нсяӷңа̄ӷма. Атама қӯлваӷьяҳқақа̄ кина алңунак қыпҳа̄тилӷӣ хўаңамның.27 Ма̄тын уңувасихка сыӷлылӣӷӯк. Сямың пиляңа? Хўатын пиляңа̄: “Ата̄й, югулиңа икфиқылъыҳқамның”?
         Нака̄, таўатын пина̄нӷитуңа қаюҳлъяк тагика̄гуңа икфиқналюңа. 28 Ата̄й, а̄ңылъыҳлъяга атыҳпык алӣҳтигу». Та̄хкын ма қилягмың пикақ: «А̄ңылъыҳлъяга
         атыӷма алӣҳсима̄қа, алъя алӣҳлъықақа».29 Юлӷутым ныкывӷалъҳӣм таўани нагалъюку та̄на ма пикат: «Калъюгуҳта̄». Иўырңа иляңи
         пикат: «Яқулгым алыҳқуӷўа̄ Иисус». 30 Иисусым пикӣ: «Ма та̄на лъпысинун аюқуқ, хўаңамнун пиңунӷитуқ. 31 Хўа̄ ма̄тын Кияӷныӷым нанқихнақа̄ нунам юга, хўа̄ ма̄тын Кияӷныӷым ыхнақңўа̄ иглыӷутистыңа
         ӯм нунам. 32 Хўаңа кывылъыңыхкума нунамың, та̄хун тагиляӷа̄тыслъықақа қамахлъюку ю̄к хўаңамнун».
         33 Иисус таўатын пикақ апыӷналюку натын туқулъыҳқани. 34 Юлӷутыҳлъягыт пика̄т: «Нагақуқақаҳпут Лӣлиҳтӯся̄ның Моисейем, Христосыңӯқ кияҳсяҳқа̄гуқ
         қӯнпырухлъяк. Ынка̄м сяңавык пизин: “Иӷныӷа Югым кывылъыңьяҳқа̄гуқ”? Кинаңа̄ўа та̄на:
         “Иӷныӷа Югым”?» 35 Та̄хкын Иисусым пикӣ: «Ниӷук лъпысининъақңӯқ натыңӣҳақ. Ынка̄м иглыҳтык ниӷугаӷлюку,
         мамлыхфагилган. Кина алңунак иглыҳлъыҳӣ мамлыгми налъюкуқ натмун пӣқутни. 36 Ынка̄м ниӷук паниның лъпысинилъюку ухпықитыху, авақуталӣтысқылъюси ниӷугмун». Иисус
         таўатын пилюни кахтаҳтыкақ лъңитның.Иудеит Ухпықынӷилъкаңат Иисус37 Югыт ысҳапагьяӷңа̄ӷмыхтыху Иисус угля̄пихлъюку алъя̄ҳлъюхўаҳтилӷӣ паниның ухпықумаңилъкаңат.
         38 Ухпықумаңитылъҳита апыӷӣҳтыстыка̄ Исаиям ӯкналиқистым хўатын пилъҳа:«Атанық, китум ухпықаки сяңўа̄т а̄пқапут?Атанӷым аҳтуӷьяҳқа̄нӷилъыни китумун ысҳаҳтыстагу?»39 Тама̄кын апалъюқлъюку ухпыҳпагниңитка̄гут. Исаия хўатынлъю ӯкналиқыхка̄гуқ, Кияӷнық
         пика̄гуқ:40 «Ӣйңит ая̄стыкақанка ысҳа̄нъаюката.Умьюгӣтлъю лӣгиксяҳқа̄наниҳқыхкақанка лю̄рақ қӣвнаюката хўаңамнун на̄лъҳутысқылъютың».41 Исаия таўатын пика̄гуқ ысҳақақутминың Иисусым ниӷуҳқылъыҳқа̄ ынка̄м акузиткыхкақыхкаңа.42 Қайўа угляпихлъыҳӣт Иудеит ухпықынӷисяӷңа̄тху Иисус, нақамынрақ угляпихлъыҳӣт иглыӷутистыңита
         ухпықыхка̄т Иисус, Христосыңутаңа. Иўырңа а̄пҳумаңилъкаңат алиңлютың Фарисеит а̄ныснаюкаңистың
         синагогамың, 43 қаюҳлъяк та̄кут иглыӷутистыт усюқылъыңьюгақут югның пакихулъюку Кияӷныӷым усюқылъыҳқа̄ның.44 Иисус акилӷӯкақ: «Китум алңунак ухпықыхкумиңа, хўаңаңинаӷма ухпықыхпынаңа, ухпықңўа̄
         Каяхтистыка. 45 Китум алңунак ысҳақумиңа, ысҳа̄ңўа̄ Каяхтистыка. 46 Тагика̄гуңа нунамун ниӷугулюңа, китум алңунак ухпықыхкаңаңа мамлыгмынъаниҳлъықуқ.
         47 Китум алңунак нагалъюки акузитынка қа̄ткынӷилъкаки, нанқихна̄нӷитақа аӷьюӷьяҳқа̄нилюку,
         қаюҳлъяк нанқихсяҳтӯнӷитанка нунам юги, йыӷлыги югулияҳтӯўанка. 48 Китум алңунак иҳсякыхкаңаңалъю, тугуклъинӷилъкакилъю акузитынка нанқихтистыкаҳқалгӯқ.
         Акузитыт акузиткыхканка нанқихлъықа̄т киңулиӷми аӷныӷми, 49 қаюҳлъяк акузитынка хўаңа пикынӷитанка. Атам Каяхтистыма қылӷутка̄ның акузӣқуңа. 50 Лӣсимаканка қылӷусӣ кынлыңилңуӷмың уңувалъыңыстикаюгӯт. Ынка̄м акузиткақыхкынка Атам
         қылӷусяқӣ хўаңамнун акузиткысқылъюки».

Иисусым Уӷвуҳтуқаңи Малихся̄ҳтыми Итыгӣт131 Ата̄сӣҳтыкақ аӷнық Пасхам Нықынӷаҳқылъыҳқа̄нун. Иисусым лӣсимакыхкаңа қантаӷақун Атамун
         аглялъыҳқани унилъюку уна нуна. Қӯнпың пиниқыхкақӣ тама̄кут лъми пини нунамылңӯт,
         пиниқыхкақӣ кынлымун.2 Таўани иӷивгаӷми Иисусылъю малихся̄ҳтыкулъҳӣт қырңуӷуткат ныӷналютың. Туӷныӷа̄м апыӷӣқа̄
         сюмыҳтаӷа̄ткысқылъық Иуда Искариотымун увыҳпагутысқылъюку Иисус. (Иуда иӷнықыхкаңа
         Симоным.) 3 Иисусым лӣсимакыхкаңа Атам тӯныхкақыхкаңа аҳтуӷьяҳқа̄нӷилъыӷмың сямун тамаҳа̄нун.
         Лӣсимакыхкаңалъю Кияӷныӷмың пиңутни, аглялъыҳқанилъю Кияӷныӷмун. 4 Ныӷӯтңулютың таўани Иисус ныкывлюни, қа̄слъӣт а̄ткани матаҳқуӷлюки, выхлъюк қукамикун
         қилъҳутка̄. 5 Та̄хкын аӷмигусик мыӷмың имиӷлюкык малихся̄ҳтыми итыгӣт уӷвуҳтуқӣ, қукаминилңуӷмың
         выхлъюгмың сяңихтақлъюки. 6 Иисусым ка̄тка̄ Симон Петр, Петырым а̄птыка̄: «Атанық, итыганка уӷвуӷнақсикӣ?» 7 Иисусым кӣмсиқа̄: «Лӣгикна̄нӷитан ся̄қутка ма̄тын иўырңа та̄кўаниңани лӣгикылъықутын».
         8 Петырым пика̄: «Итыганка уӷвуӷна̄нӷитңўа̄ӷатын». Иисусым пика̄: «Уӷвунӷилъкумки итыгаҳтын,
         малихся̄ҳтыкнаниҳлъықамкын». 9 Симон Петырым пика̄: «Атанық, нақам итыганка уӷвуныӷмың та̄қыхкуфки ӣхынкалъю, на̄сқуқалъю
         пинакытын». 10 Иисусым пика̄: «Ю̄к уӷвуҳқынъыӷмини иқаңӣтақа̄, итыгаҳӣнӣ уӷвуӷьяҳқа̄ўақут қагани
         иглыҳлъюни итыныӷмини. Қамахлъюси иқаңитуси, иўырңақун кина ата̄сиқ». 11 Иисусым лӣсимакыхкаңа кинаңутаңа увыҳпагутияҳқақ лъңаның. Тама̄кын апалъюқлъюку хўатын
         пика̄лӷӣ: «Қамахлъюси иқаңитуси, иўырңақун кина ата̄сиқ».12 Та̄қсямики итыгӣт уӷвуҳтуныӷмың қа̄слъӣт а̄ткани а̄лъюки ақумынқихлъюни а̄птыкӣ: «Лӣгикынӷистыхӯ
         та̄на уӷвуҳтуӷилъқа итыгаҳпысиның? 13 Туқлъюӷақаҳпысиңа Апыҳтуӷистымыңлъю, Атаныӷмыңлъю, ылъқуӷаҳтақаҳпысиңа, қаюҳлъяк таўатытуңа.
         14 Хўаңа, Атаныҳпысини, Апыҳтуӷистыхпысини уӷвӯӷақумки итыгаси лъпысилъю уӷвуӷьяҳқақаси
         иляхпыси итыгӣт. 15 Таўатын пӣңа успутақысқылъюку лъпысинун. Ынка̄м лъпысилъю пӣқитык хўаңа пилъымтун
         лъпысинун. 16 Ипа уңипа̄тамси, қыпҳаҳта а̄ңатаӷанӷитуқ умӣлыгминың, уңипаҳталъю а̄ңатаӷанӷитуқ каяхтистыминың.
         17 Лӣсимакыхкуфсики тама̄кут қуялъықуси таўатын пикуфси».Иисусым А̄пқаңа Увыҳпагутылъыҳқани18 «Акузиткыңъунӷитамси қамахлъюси. Лӣсимаканка натытуляңи накмикыхканка. Иўырңа апыӷӣӷьяҳқа̄гуқ
         Акузитнилңуқ Игақыхкани хўатын пилъық: “Югым ныӷылгусиӷикам хўаңамның увыҳпагуткақа̄ңа”.
         19 Уңипа̄тамси та̄на сивутҳулъюку, ынка̄м апыӷӣқан ухпықылъықаҳпысиңа хўаңа лъңаңӯңа.
         20 Ипа уңипа̄тамси, китум алңунак тугуклъиқумигу каяхтыкақа̄, хўаңалъю тугуклъиҳлъықа̄ңа.
         Ынка̄м китум алңунак тугуклъиқумиңа, тугуклъиҳлъықа̄ Каяхтикақ хўаңамның».21 Иисусым апыӷлюку увыҳпагутылъыҳқани ынңа̄талъ қа̄мхурухлъяк қивӷуҳлъякақ, пикӣ: «Ипа
         уңипа̄тамси, налиҳпыси увыҳпагунъақңўа̄ңа». 22 Малихся̄ҳтыт ысҳақақуткат лъмыхның қаюҳлъяк налъюнықсюкыхка̄т кина пикатаңа. 23 Ата̄сиқ малихся̄ҳта пиниқыхка̄ Иисусым ақумгалӷӣ ся̄ӷўани. 24 Симон Петырым апақулюку та̄на малихся̄ҳта а̄птысқыхка̄ кина пӣқутаңа. 25 Та̄м малихся̄ҳтым малъыглюни Иисусымун а̄птыка̄: «Атанық, кинаңа̄ўа увыҳпагутинақылӷӣ
         лъпынун?» 26 Иисусым кӣмсиқа̄: «Ныплъюку нықыкшаңлъяқ қаю̄симун тӯнылъықақа увыҳпагутияҳқамун хўаңамның».
         Ынка̄м Иисусым тугулюку нықыкшаңлъяқ, ныплъюку, тӯныхка̄ Иуда Искариотымун, иӷныӷанун
         Симоным. 27 Лыган Иудам туўа̄ нықыкшаңлъяқ, Туӷныӷа̄м ӣтқа̄ Иуда. Иисусым пика̄ Иуда: «Та̄на пияҳқан
         пӣӷаҳтигу». 28 Налиҳӣнӣта̄ таўанлыңӯт лӣгикумаңилъкаңат сямың Иисусым Иуда пикатаңа. 29 Иудам афлъыңакңукык манилӷутак, ынка̄м сюмыҳтаӷа̄ткыхка̄т сямың тукфиӷияҳтӣсқынъилюку
         аклъюкыхкамың нықынӷаҳқымъун, налиӷмың аклъюмалӷӣнун тӯнияҳтӣсқынъилюку. 30 Ынка̄м Иудам ныӷлюку нықыкшаңлъяқ а̄ныхкақ. Унугулӷӣ таўани.31 Иуда а̄ньян Иисус пикақ: «Хўа̄ ма̄тын югыт ысҳаӷа̄т натын Иӷныӷа Югым қӯлвалъыңылъҳа,
         ынка̄м лъңакун Кияӷнық қӯлвалъыңуқ. 32 Кияӷнық қӯлвалъыңыңукан Иӷныӷакун Югым, Кияӷныӷым қӯлваӷьяҳқақа̄ лъмикун қантаӷаҳақун.33 Таӷнуҳаҳамни, унисяҳтуңыстаӷамси. Қайўа иваӷьяӷңа̄ҳпысиңа, такукамнун пина̄нӷитуси.
         Иудеит иглыӷутистыңитлъю уңипа̄ткақанка таўатын. 34 Уңипа̄нъақамси нутаӷамың қылӷусямың: Пиниқутулъюси. Пиниқутусяҳқа̄гуси катам хўаңа
         пиниқылъымтун лъпыси. 35 Пиниқускуфси тамаҳаӷми югым лӣсимакылъықӣси хўаңамнун малихся̄ҳтыңунилюси».Иисус Петырымун Налъюнқынъақнилӷӣ36 Симон Петырым а̄птыка̄ Иисус: «Атанық, навык пинақсин?» Иисусым кӣмсиқа̄: «Такуяҳқамнун
         малихна̄нӷитаҳпыңа ма̄тын иўырңа та̄кўаниңани малигулъықутын». 37 Петырым а̄птыка̄: «Атанық, сяңан малихнақынӷисикын ма̄тын? Туқуткысяқлъыгўа̄мкын хўа̄».
         38 Иисусым кӣмсиқа̄: «Ипа туқуткылъықсиңа̄? Ипа уңипа̄тамкын, пиңаюның налъюнқылъықаҳпыңа
         петух қалӷиҳтыстыхпына̄н».

Иисус Тӯмңӯқ Атамун141 Иисус пиля̄тақақ: «Қа̄мнаси сыӷлылӣҳтыстыхпынаки, сиӷимакитыху Кияӷнық, сиӷимакитыңъа
         хўаңалъю. 2 Угля̄пихтуқ ныкаҳқақ Атама мыңтыӷа̄ни ынка̄м ята̄ҳқусяҳтуӷнақамси ныкаҳқамың. Таўатынъыӷисяқан
         уңипа̄нъаянӷитамси. 3 Ята̄ҳқунъыӷмың апыӷӣқумси тагинқихлъюңа тугуклъиҳлъықамси, хўаңамнитысқылъюси кияҳфимни.
         4 Лӣсимакаҳси тума такунақыхкыхка». 5 Фомам пика̄ Иисус: «Атанық, налъюкаҳпут навык пинақутын ынка̄м натынңам лӣсимакылъықыстыху
         тума?» 6 Иисусым кӣмсиқа̄: «Хўаңа тӯмңӯңа, ипапилъҳӯңа, уңувалъҳӯңа. Кина алңунак Атамун агляӷна̄нӷитуқ
         ўытқукун хўаңамкун. 7 Лӣсимакңўа̄ӷьяқуфсиңа, лӣсимакнаяӷаҳси Атакалъю. Иўырңа хўакын кынляңа лӣтаҳсилъю,
         ысҳаӷаҳсилъю».8 Филиппым пика̄: «Атанық, кылгутигу Ата хўаңкунъун ынка̄м итагнаӷилъта». 9 Иисусым пика̄: «Филипп, лъпысинитуңа қавңарухлъяха̄ның, та̄ўа налъюкақсиңа̄? Китум
         ысҳа̄макумиңа, ысҳақақа̄лъю Ата. Ынка̄м сяңавык пизин: “Кылгутигу Ата хўаңкунъун”?
         10 Ухпықынӷистыңъа̄ Атам илюңанилңӯңа, Ата хўаңа илюмни? Акузитынка хўаңа катам акузиткынӷитанка.
         Ата илюмнилңуқ қыпҳаӷақуқ хўаңамкун. 11 Ухпықитыңъа Атам илюңанинъилюңа пилӷӣңа, Аталъю илюмнинъикыхка. Налиӷмың ухпықитыңъа
         алъя̄ҳлъюхўаҳтилъҳынка апалъюқлъюки. 12 Ипа уңипа̄тамси, китум ухпықыхкумиңа, та̄кут ата̄сит қыпҳақанка пилъықӣ. Талўа а̄ңатаӷалӷӣт
         тама̄куның пилъықӣ қаюҳлъяк агляӷнақуңа Атамун. 13 А̄птыкуфси сямың алңунак Атымкун лыган пилъықақа, Атам а̄ңылъыҳлъяга кылгутысқылъюку
         Иӷныӷакун. 14 Сямың алңунак а̄птыкуфсиңа Атымкун пилъықақа».Акықусяқыхкак Аглыӷналӷӣк Таӷныӷак15 «Пиниқыхкуфсиңа қа̄ткылъықаси қылӷусянка. 16 А̄плъықақа Ата тӯнысқылъюси алъяның Каюткаҳқамың, ынка̄м тӯнылъықӣси Каюткаҳқамың
         лъпысинисяҳқамың қӯнпырухлъяк. 17 Та̄кук Каютык Таӷныӷа̄гук апыҳтуҳлъықӣси Кияӷныӷым ипапилъҳаның. Нунам юган тугуклъиӷна̄нӷита̄
         қаюҳлъяк ысҳӣгалъкаңа талўа налъюкыхкаңа. Иўырңа лъпыси лӣсимакаҳси қаюҳлъяк лъпысинитуқ,
         илюхпысинисяҳқа̄гуқлъю.18 Унинъа̄нӷитамси лъңинаҳаҳпыси яйўа̄листун. Тагинқихлъықуңа лъпысинун. 19 Ма̄тықўа̄қун нунам юган ысҳаӷнаниӷнақа̄тңа, иўырңа лъпыси ысҳаҳлъықаҳпысиңа, қаюҳлъяк
         уңувалӷӣңа, лъпысилъю уңувалъықуси. 20 Ынка̄м таўани аӷныӷми уңуваҳтылъымни лӣлъықаҳси Атама илюңанитулъка, лъпысилъю илюмнитылъыҳси,
         хўаңалъю илюхпысинитулъка.21 Китум тугуклъиқумики қылӷусянка, қа̄ткыхкумикилъю, пиниқистыкақа, Атамалъю пиниқылъықа̄.
         Хўаңалъю пиниқылъықақа, лӣтыслъықуңалъю лъңанун». 22 Та̄хкын Иудам пика̄, (Иуда Искариотыңунӷилңӯм) «Атанық, сяңавык лӣтыснақсин хўаңкунъун,
         нақам нунам юганун лӣтыстыхпынаң?» 23 Иисусым кӣмсиқа̄: «Китум пиниқыхкумиңа қа̄ткылъықӣ апыҳтӯсянка. Атама пиниқылъықа̄
         ынка̄м Атакулъҳӣгни такулюку кияҳфикылъықаҳпут. 24 Китум пиниқынӷилъкумиңа қа̄ткынъа̄нӷитӣ апыҳтӯсянка. Апыҳтӯсят нагаткыси хўаңамның
         пиңунӷитут, Атамың пиңӯт Каяхтистымның.25 Уңипа̄тамси тама̄кын лъпысинилъюңа. 26 Каютым апыҳтуҳлъықӣси сямың тамаҳа̄ның. Нықаҳтыслъықӣ қамахлъюки тама̄кут а̄пқанка
         лъпысинун. Та̄кук Каютык Аглыӷналӷӣңӯк Таӷныӷак, Атам каяхсяҳқакык Атымкун.27 Унивикамси ныкыхмылъыӷмың. Ныкыхмылъқа тӯнақа лъпысинун. Нунам тӯнылъҳатун тӯныӷитамси.
         Ынка̄м илюси сыӷлылӣҳтыстыхпынаки талўа алиңыхпынаси. 28 Нагаткақаҳпысиңа хўатын пилӷӣңа: “Аӷуляқнақуңа иўырңа тагинқихлъықуңа лъпысинун”.
         Пиниқыхкақсяқуфсиңа қуянаяҳтуси уңипа̄тақңамси Атамун агляӷнақнилюңа, қаюҳлъяк а̄ңыҳлъяхтуқ
         хўаңамның. 29 Хўа̄ уңипа̄тамси та̄хкын сивутҳулъюку пилъыҳқа̄ ынка̄м апыӷӣқан ухпыҳлъықуси. 30 Алыҳқуӷнаниӷьяҳтуңыстаӷамси, қаюҳлъяк иглыӷутистыңа нунам ӯм тагиңӯқ. Аҳтуӷьяҳқа̄нӷилъҳитуқ
         хўаңамнун, 31 иўырңа Атам қылӷуткӣ писқылъҳўа̄ӷатун атуқақанка нунам юганун лӣтысқылъюку пиниқилъқа
         Атамун. Ныкывитык, аӷуляқылъта».

Иисус Лозапик151 «Хўаңа лозапигӯңа, Атака̄ пӣтысиӷаҳтыңӯқ. 2 Қамахлъюки аваянка пӣтыстиңигалңӯт икуӷақӣ. Қамахлъюки аваят пӣтыстикаюгыт кыпуӷвикақӣ
         пӣтыстиӷатаӷӣсқылъюки. 3 Лъпыси укмаңиӷўа̄ӷлюси аюқуси акузитытхун акузиткыхкамкун лъпысинун. 4 Хўаңамнитыкыстаҳтык хўаңа лъпысинитылъымтун. Аваяра̄ӷинақ пӣтыстина̄нӷитуқ ўыткуқун
         лозамыскуми. Таўатытуси лъңинаҳпыси пӣтыстина̄нӷитуси ўыткуқун хўаңамнитыкыстақуфси.5 Хўаңа лозаңӯңа, лъпыси авая̄гуси. Кина алңунак пӣтысқуҳлъягьяҳқа̄гуқ хўаңамнитыкыстақуми,
         хўаңа лъңани. Иўырңа хўаңаңунаси сяна̄нӷитуси. 6 Кина алңунак хўаңамнинъыӷилъкуми аваястун аюқуқ ыхлъюни палиқақ. Таўатылңӯт аваят
         қырңуҳлъюки паныҳтақӣт. 7 Хўаңамнитыкыстақуфси, акузитынка лъпысинитыстыкуфсики а̄плъыҳа̄си сямың алңунак пиюкыхкаҳпысиның
         ынка̄м алъхыӷулъықуси. 8 Атака̄ усюқылъыңылъықуқ пӣтысқуҳлъякуфси, лӣгикыслъықусилъю хўаңамнун малихся̄ҳсяҳтыкнъилюси.
         9 Пиниқамси катам Атам пиниқылъҳатун хўаңа. Пиниқылъымнитыкыстаҳтык. 10 Қа̄ткыхкуфсики қылӷусянка пиниқылъымнитыкыстаҳлъықуси таўатыҳпигақ Атама пиниқылъҳанитылъымтун
         қа̄ткутылъымкун қылӷуся̄нун.11 Уңипа̄тамси тама̄кын қуямалъқа лъпысинитысқылъюку, қуямалъыҳси ӣӷўӣсқылъюку. 12 Унаңӯқ қылӷусяқа̄ лъпысинун: пиниқутулъюси хўаңа пиниқылъымтун лъпыси. 13 Югым туқуматкыхкумики илякумта̄ни пиниқылъҳа а̄ңыпихтуқ. Кина алъя пиниқылъҳитуқ та̄мың
         а̄ңатаӷалӷӣмың. 14 Илякумта̄қаҳпысиңа, қылӷутканка қа̄ткыхкуфсики. 15 Хўакын кынлыклъюку қыпҳаҳтыңулюси атиӷна̄нӷитамси, қаюҳлъяк қыпҳаҳтым налъюка̄ умӣлыни
         ся̄қутаңа. Иўырңа ма̄тын атиӷамси илякумта̄ӷмың, қаюҳлъяк лӣтыстыкыхка лъпысинун қамахлъюку
         нагаткақа Атамның. 16 Лъпыси накмикумаңитаҳпысиңа, хўаңа накмикыхкақамси, қыпҳақалитамсилъю. Ынка̄м аӷуляқлъюси
         пӣтысқуҳтык, пӣтысқулъыҳси нагныӷасқысюўақа. Таўатын пикуфси Атам тӯнылъықӣси сямың
         алңунак а̄птыкуфси Атымкун. 17 Уна қылӷусяқақа, пиниқутулъюси».Иисусым Кылыңася̄қаңи Малихся̄ҳтыни18 «Нунам юган угумикыхкаңиси, нықамиклъюку хўаңа сивуклъюңа угумикыхкақа̄тңа. 19 Нунам пиксяқумиси, юган пиниқнаяӷӣси пиниқутутылъыӷмыгыстун. Иўырңа хўаңа накмикыхкақамси
         хўакын нунамың ынка̄м нунам пикынӷитӣси. Тама̄кын апалъюқлъюку нунам юган угумикӣси.
         20 Нықамиклъюку а̄пқақа лъпысинун: Қыпҳаҳта а̄ңатаӷанӷитуқ умӣлыгминың. Амью̄ткумакумыхтыңъа
         лъпысилъю амью̄ткылъықӣси. Қа̄ткумакумыхтыки апыҳтӯсянка, лъпысилъю апыҳтӯсяси қа̄ткылъықӣт.
         21 Таўатын пилъықӣси хўаңа апалъюқлъюңа қаюҳлъяк налъюка̄т Каяхтистыка. 22 Тагилюңа алыҳқӯмаңисяқумки лӣнъаянӷитут сыӷлыҳқылъиҳтың. Иўырңа хўа̄ анагнӣлъқавигӣтӣ
         сыӷлыҳқылъыӷмыхның. 23 Китум угумикыхкумиңа, угумика̄лъю Атака̄. 24 Акулңитни алъя̄ҳлъюхўаҳтӣӷа̄тақа̄гуңа китум алңунак пиңигалъкаңаның. Ысҳапакақыӷңа̄ӷмыхтыки
         алъя̄ҳлъюхўаҳтилъҳынка паниның ухпықылъҳита̄тңа, угумикӣнкуң Атакулъҳӣгни ынка̄м сыӷлыҳқыстыңӯт
         нанқихтылъыңьяҳқат. 25 Таўатын пилъыӷмыхтыхун апыӷӣқақа̄т Акузитыт Игақыхкат хўатын пилъҳат: “Угумика̄тңа
         апалъюңуна̄н”.26 Каютык каяхлъықахка лъпысинун, Атамың пиңӯк. Таӷныӷа̄гук апыҳтуӷияҳқак Кияӷныӷым ипапилъҳаның.
         Тагикуми уңипақылъықа̄ңа. 27 Лъпысилъю уңипақылъықаҳпысиңа югнун, қаюҳлъяк хўаңамнитка̄лӷӣси қыпҳаӷьюхўа̄лъҳаның
         има».

161 «Уңипа̄тамси тама̄кын ӣлъқаюфқа̄фси писқылъюси амью̄ткыхкаңиси. 2 Югыт иқитыслъықӣси синагогамыхның. А̄а, пилъыҳқақ тагиңӯқ, китум алңунак туқускумиси
         сюмыҳтаӷаӷьяҳқа̄гуқ қыпҳа̄тңунилюку Кияӷнық. 3 Таўатын пияҳқақӣси қаюҳлъяк лӣсимаңилъкаңинкуң Атакулъҳӣгни. 4 Уңипа̄тамси тама̄кын ма̄тын пилъыҳқақ ка̄скан нықамикысқылъюки а̄пқанка. Уңипа̄симаңитамси
         тама̄кын пӣнлиӷьюхўа̄лъыӷми малихся̄ҳтыңуҳтақңафси қаюҳлъяк лъпысинилңӯңа».Қыпҳалъҳа Аглыӷналӷӣм Таӷныӷам5 «Ма̄тын утыӷниӷнақңӯңа Каяхтистымнун; иўырңа налиҳпыси а̄пныӷитаҳпысиңа хўатын: “Навык
         пинақсин?” 6 Қивӷуҳлъягӯси қаюҳлъяк уңипа̄скымси тама̄кын. 7 Иўырңа уңипа̄нъақамси ипапигмың: пиниӷатаӷаӷьяҳқа̄гуси аӷуляқыхкума, қаюҳлъяк каяхфикылъықамси
         Каюткаҳқагның. Аӷуляқынӷилъкума Каюткаҳқак тагина̄нӷитук лъпысинун. 8 Каютык тагикумык лӣгилъӣҳқылъықӣ нунам юги сыӷлыҳқылъыӷмың, ылъқуӷутңалъыӷмың, нанқихтилъыӷмың.
         9 Лӣгикыслъықӣ сыӷлыҳқыстыңутаңи, қаюҳлъяк хўаңа ухпықигалъкаңатңа. 10 Лӣгикыслъықа̄ ылъқуӷутңалъық, қаюҳлъяк агляӷнақылӷӣңа Атамун ынка̄м ысҳаӷнаниҳлъықаҳпысиңа.
         11 Лӣгикыслъықа̄ нанқихтылъық, қаюҳлъяк иглыӷутистыңа нунам ӯм нанқихтылъыңўа̄ӷлюни аюқуқ
         аӷью̄ӷьяҳқа̄люни.12 Паниның апыӷьяҳқаҳлъягӯңа лъпысинун иўырңа сялин лӣгикыпагниңитаси. 13 Иўырңа Таӷныӷак апыҳтуӷилӷӣк Кияӷныӷым ипапилъҳаның, тагикуми маӷьяҳқуҳлъықӣси ипапилъыпырыгўа̄ӷмун.
         Акузиткынъа̄нӷитӣ лъми катам акузитни, иўырңа акузилъықуқ нагақуқаҳӣнаӷминың. Ынка̄м
         уңипа̄лъықӣси сяңўа̄ сяяҳқа̄таңа та̄кўаниңани. 14 Қӯлваҳлъықа̄ңа қаюҳлъяк тугуклъиӷлюки хўаңа акузитынка апыҳлъықӣ лъпысинун. 15 Қамахтыңъўа̄ӷлюку Атам пӣңа хўаңа пикақа̄. Тама̄кын апалъюқлъюку пӣңа, Таӷныӷам тугуклъиӷлюки
         тӯныхканка апыҳлъықӣ лъпысинун».Қивӷулъық Қуялъҳуҳсяҳқақ16 «Қантаӷақун ысҳаӷнаниҳлъықаҳпысиңа иўырңа мулюхпынаси ысҳанқихлъықаҳпысиңа». 17 Иляңита малихся̄ҳтыт илятың а̄птыкӣт: «Сямың пӣлъю Иисусым хўатын пилъыӷмикун: “Қантаӷақун
         ысҳаӷнаниҳлъықаҳпысиңа иўырңа мулюхпынаси ысҳанқихлъықаҳпысиңа”? Та̄налъю сяңа̄ўа
         хўатын пилъҳа: “Қаюҳлъяк агляӷнақуңа Атамун”?» 18 Пикат: «Сямың пӣ таўатын пилъыӷмикун: “Қантаӷақун”? Налъюкаҳпут сямың писӣтаңа». 19 Иисусым лӣсимакыхкаңи а̄псюкаңат ынка̄м пикӣ: «Лъпысиның а̄пқуӷўа̄ӷусиқыстыхӯ сямың
         пикатка хўатын пилъымкун: “Қантаӷақун ысҳаӷнаниҳлъықаҳпысиңа иўырңа мулюхпынаси ысҳанқихлъықаҳпысиңа?”
         20 Ипа уңипа̄тамси, қияяҳқа̄гусилъю қивӷуяҳқа̄гусилъю иўырңа нунам юги қуяяҳқа̄гут. Лъпыси
         қивӷуяҳқа̄гуси иўырңа қивӷулъыси қуялъҳуҳсяҳқа̄гут. 21 Аӷнақ иӷниюныӷмини икфиқақуқ, қаюҳлъяк иӷнилъыҳқа̄ ка̄лъҳӣ. Иўырңа иӷниями пуйга̄
         икфиқылъыни, қаюҳлъяк қуякыхкаңа таӷнуҳақ алъхылӷӣ нунамун. 22 Қивӷуңӯси ма̄тын иўырңа ысҳаҳлъықамси алъямың ынка̄м қуялъықуси. Китум алңунак иқинъа̄нӷита̄
         қуялъыҳси.23 Таўани аӷныӷми а̄пна̄нӷитаҳпысиңа сямың алңунак. Ипа уңипа̄тамси, Атама тӯнылъықӣси
         сямың алңунак а̄птыкуфси Атымкун. 24 Хўавымун кынляңа а̄псигатуси сямың алңунак Атымкун. А̄птык алъхыӷулъықуси ынка̄м қуялъыҳси
         ӣӷўиҳлъықуқ».Кая̄лъқӣлъық25 «Уңипа̄ткақамси тама̄куның уңипаӷа̄тытхун. Иўырңа уңипаӷа̄тның атуқнанилъыҳқақа ка̄лъықуқ
         ынка̄м хўатыҳлъюўа̄қ апыӷьягулъықақа Ата лъпысинун. 26 Та̄на пилъыҳқақ ка̄скан лъпысиның катам а̄плъыҳа̄си Атымкун. Ынка̄м уңипа̄тамси хўаңа
         а̄птунъаниҳлъықамси Атамун, 27 қаюҳлъяк Атам лъңаның катам пиниқӣси. Пиниқӣси қаюҳлъяк пиниқыхкыфсиңа, ухпықыхкысилъю
         Атамың тагика̄тка. 28 Атамың тагика̄гуңа нунамун. Ма̄тын унилъюку нуна агляӷнақуңа Атамун».29 Малихся̄ҳтыңита пика̄т Иисус: «Та̄ўа алыҳқуӷаҳпыкут хўатыҳлъюўа̄қ атуқыхпынаки уңипаӷа̄тыт!
         30 Хўа̄ лӣтамкын сяңўа̄ тамаҳа̄н лӣсимакыфтан. Лӣсимакақатын югым а̄псяҳқӣ талўа а̄птыстыхпынаки
         ынка̄ңам китум алңунак а̄пныӷитыӷңа̄ӷмитын сямың алңунак аюқутын. Тама̄кын апалъюқлъюку
         ухпықамкын Кияӷныӷмың тагика̄тын». 31 Иисусым пикӣ: «Қынўатлъю ухпыӷыстык? 32 Миңитылъыҳқаҳси ка̄сяҳтуҳтуқ, талўа хўа̄ ка̄лъюни аюқуқ. Қамахлъюси ныхпысинун агляҳтӯлъықуси,
         унилъықаҳпысиңа лъңинаҳаӷма. Иўырңа паниның лъңинаҳа̄на̄нӷитуңа қаюҳлъяк Ата хўаңамнилңуқ.
         33 Уңипа̄тамси тама̄кын ныкыхмылъылгусқылъюси хўаңамкун. Нунами хўани сыӷлылӣҳлъықуси
         иўырңа илютулюси қаюҳлъяк кая̄лъқыхкақақа нуна».

Иисусым Юӷа̄ткыхкаңи Малихся̄ҳтыни171 Иисус та̄қсями акузиныӷмың сивухлъюни қилягмун юӷақақ: «Ата̄й, аӷнық ка̄туқ. Қӯлваҳу
         Иӷныӷын, қӯлвӣсқылъютын Иӷныҳпынун. 2 Иӷнық Атаныңлъяқақан тамаҳа̄нун югнун. Ынка̄м кынлыңилңуқ уңувалъық тӯнңўа̄ тамаҳӣтнун
         тӯныхкаҳпынун лъңанун. 3 Югыт кынлыңилңуӷмың уңувалъыңақут лӣтылъыӷмыхтыхун лъпык, та̄наңинаҳақ Кияӷныҳпигақ,
         лӣтылъыӷмыхтыхунлъю Иисус Христос лъпык каяхтыкан. 4 Қӯлва̄ма̄мкын нунами хўани апыӷӣлъымкун қыпҳақақ қылӷуткан хўаңамнун писқылъюку. 5 Ынка̄ңам Ата̄й, манухпынисималюңа қӯлваӷңа қӯлвалъыӷмың хўаңа пиксяқымның лъпынилъюңа,
         сивуңани нунам улималъҳан.6 Лӣтыстыкақақа натытулын югнун тагивақаҳпынун нунамың хўакын. Лъпык пиксяқытын тагивақаҳтын
         хўаңамнун. Қа̄ткыхкақӣт акузитытын. 7 Қынўатлъю лӣтӣт сяңўа̄т қамахлъюки тагивақаҳтын лъпынун пиңутаңи, 8 қаюҳлъяк апыҳтӯсяқыхкаҳтын хўаңамнун апыҳтӯсяқыхкақанка лъңитнун. Тугуклъӣмӣт ынка̄м
         лӣта̄т ипапыста̄қ тагика̄тка лъпынун. Ухпықа̄тлъю лъпынун каяхтыка̄тка.9 Юӷа̄ткыңъўа̄нка лъңит. Юӷа̄ткыңъунӷитанка югыт нунам пиңи. Юӷа̄ткыңъўа̄нка тама̄кут
         тагивақаҳтын қаюҳлъяк лъпык пикыхкытын. 10 Қамахлъюки хўаңа пинка лъпык пикатын; қамахлъюки лъпык пикатын хўаңа пиканка. Лъңитхун
         а̄ңылъыҳлъяка кылгулъюни аюқуқ. 11 Агляӷьяҳтуңыстаҳтуңа лъпынун, нунамынъаниӷьяҳтуңыстаҳтуңа, иўырңа лъңит нунамылъықут.
         Аглыӷналӷӣ Ата, афлъыңакики аҳтуӷьяҳқа̄нӷилъҳакун атыҳпык, тагивақаҳтын хўаңамнун,
         ата̄сӣсқылъюки ата̄сӣлъымтыхун. 12 Лъңитнилъюңа афлъыңакыхкақанка аҳтуӷьяҳқа̄нӷилъҳакун атыҳпык, тагивақаҳтын хўаңамнун.
         Кылыңакыхкақанка, ынка̄м талўа ата̄сиқ ифлъялъҳитуқ, иўырңақун ата̄сиқ ю̄к ифлъяяҳқақ,
         Акузитыт Игақыхкат апыӷӣӷысқылъюки. 13 Хўа̄ ма̄тын лъпынун агляӷнақуңа. Иўырңа таўатын юӷаҳтуңа паниның нунамылъюңа, қуялъқа
         илюңитнитысқылъюку хўаңа пима. 14 А̄пқақанка Акузитытын лъңитнун, ынка̄м нунам юган угумикӣ қаюҳлъяк нунам пикынӷилъкаңи
         хўаңамтун. 15 Юӷа̄ткыңъунӷитанка лъпынун иқитысқылъюки нунамың. Иўырңа юӷа̄ткыңъўа̄нка лъпынун афлъыңакаҳтысқылъюки
         Туӷныӷаӷмың. 16 Нунам пикынӷитӣ катам хўаңа пикынӷитылъҳатун. 17 А̄фтики лъпынун ипапилъыҳқун; акузитын ипапилъҳӯқ. 18 Каяхтыкақанка нунамун, каяхтылъыҳпытун хўаңа. 19 Лъңит апалъюқлъюки хўаңамның а̄фтыка̄гуңа лъпынун, лъңитлъю а̄фтысқылъюки акузитыхпыгун
         ипапилъыҳқун.20 Юӷа̄ткыңъўа̄нка та̄кут югыт, юӷа̄ткыңъўа̄нка тама̄кутлъю югыт ухпықияҳқат хўаңамның
         уңипақилъҳитхун малихся̄ҳтыма. 21 Юӷаҳтуңа қамахлъюки ата̄сӣсқылъюки. Ата̄й, йықай илюмтыгнитыстики катам таўатын лъпык
         илюмнитылъыҳпытун, хўаңа лъпык илюхпынитылъымтун. Илюмтыгнитыстики нунам юганун ухпықысқылъюку
         лъпынун каяхсиматка. 22 Қӯлвақақанка катам таўатын қӯлвалъыҳпытун хўаңа, лъңит ата̄сӣсқылъюки катам таўатын
         хўаңкутуң ата̄сӣлъымтыхун. 23 Хўаңа илюңитнитуңа, лъпык илюмнитутын лъңит ата̄сӣҳтыңъўа̄ӷысқылъюки. Ынка̄м нунам
         юган лӣлъықа̄т лъпынун каяхсиматка. Лӣлъықа̄тлъю пиниқылъҳын тама̄кунун ухпықилӷӣнун
         хўаңамның, хўаңамнун пиниқылъыҳпытун аюқылӷӣ.24 Ата̄й, укут югыт тагивақаҳтын хўаңамнитысюўақанка, лъңитнун ысҳӣсқылъюку ниӷуҳқылъқа.
         Пиниқутыхпының та̄на ниӷуҳқылъық тагивақақан сивуңани нунаңлъялъҳым. 25 Ка̄й ылъқуӷутңалӷӣ Ата, нунам юган налъюка̄тын; хўаңа лӣсимакамкын. Та̄кутлъю тагивақаҳпык
         лӣсимака̄т лъпынун каяхсиматка. 26 Лӣтыстыкақанка натытулыхпының. Лӣтысимаңинаӷнақамкын пиниқылъҳын хўаңамнун илюңитнитысқылъюку,
         хўаңалъю илюңитнинъалюңа».

Иисус Тугукаңат181 Иисус юӷаныӷмың та̄қлъюни, малихся̄ҳтыкулъҳӣт аӷвиқат сюқлъюнӷыгныкун а̄тқылӷӣк Кедронымың.
         Та̄ўаңуқ иңлюхкыни маслиныт уқфигыт; таўавык агляқат. 2 Иисусым увыҳпагутистыңан, Иудам лӣсимакыхкаңа та̄на такука̄т, қаюҳлъяк Иисусылъю малихся̄ҳтыкулъҳӣт
         таўавык пикатуқат. 3 Ынка̄м Иуда первосвященнигынунлъю, Фарисеинунлъю ақфаткақ кылыңакистыныңлъю, иляңитныңлъю
         Римым пилъюўаҳтыңитның. Та̄хкын маӷьяҳқуқӣ уқфихтуқамун. Та̄кут кылъқыхкат гӯтутмың,
         иляңи унаҳсимың кумаңалӷӣмың, иляңи кынылӷутамың. 4 Иисусым лӣсимакыхкаңа қамахлъюку сялъыҳқани, ынка̄м такулюки а̄птыкӣ: «Кина иваӷақыстыху?»
         5 Кӣмсиқа̄т: «Иисус Назаретыӷмӣ». Иисусым пикӣ: «Хўаңа Иисусыңӯңа». (Иудалъю увыҳпагутиста
         ныкывӷалӷӣ пилъюўаҳтыни.) 6 Иисусым таўатын пийистың: «Хўаңа Иисусыңӯңа», та̄кут югыт утыӷмӣқаӷлютың улъыӷа̄ткат.
         7 Иисусым а̄плъя̄тақӣ: «Кина иваӷақыстыху?» Кӣмсиқа̄т: «Иисус Назаретыӷмӣ».8 Иисусым пикӣ: «Уңипа̄тамси, хўаңа Иисусыңӯңа. Хўаңаңукан ивақаҳси укут югыт аӷуляқыстыки».
         9 Иисус таўатын пика̄лӷӣ апыӷӣӷысқылъюку хўатын пилъыни: «Ата̄й, тагивақаҳпының талўа
         ата̄сиқ ю̄к ифлъямаңитақа».10 Та̄хкын Симон Петырым сявихпани нусюгаҳлъюку илыфкаӷаҳтыка̄ Малхым аӷынқигнық сигутңа.
         (Малха, первосвященнигым қыпҳаҳтыля̄қыхкаңа.) 11 Иисусым пика̄ Петр: «Сявихпагын канаҳтигу. Қаю̄сиқ мыӷынӷилъякӯн Атам тагивақа̄?»Иисус Агля̄скаңат Аннамун12 Та̄хкын пилъюўаҳтыт, умӣлгатлъю, кылыңакистытлъю Иудеит такулюку Иисус, тугулюку асиҳқыхка̄т.
         13 Ынка̄м сивуклъюку агля̄тка̄т Аннамун, сякиңанун Каиафам. (Таўани аюмиқулъыӷми Каиафа
         первосвященнигукалӷӣ.) 14 Каиафам пикақыхкаңи Иудеит иглыӷутистыт, пиниӷатаӷаҳлъықнилюку ата̄сиқ ю̄к туқумаяқан
         югнун.Петырым Налъюнқыхкаңа Иисус15 Симон Петырымлъю, иляңанлъю малихся̄ҳтым киңуңаның малихтыка̄к Иисус. Первосвященнигым
         лӣсимакыхкаңа а̄лъҳа малихся̄ҳта. Ынка̄м лыган та̄м малихся̄ҳтым малихтыка̄ Иисус,
         первосвященнигым мыңтыӷа̄н увитаңанун. 16 Петр ныкывӷамалюку амигым туңаңани, а̄лъҳан малихся̄ҳтым, первосвященнигым лӣсимакыхка̄н,
         а̄нлюни алыҳқуӷлюку аӷнаӷақ амигнӣҳта итыҳтыстыка̄ Петр. 17 Аӷнаӷа̄м амигнӣҳтым а̄птыка̄ Петр: «Лъпыклъю̄ та̄м югым малихся̄ҳтыкатын?» Петырым
         кӣмсиқа̄: «Нака̄! Малихся̄ҳтыкынӷита̄ңа!»18 Қыпҳаҳтытлъю, кылыңакистытлъю кулымың кумаҳтика̄лӷӣт уӷухсиӷналютың қаюҳлъяк ақлъяӷалңуқ.
         Петырлъю таўани уӷухсиқақ.Первосвященнигым А̄пқуӷўа̄қаңа Иисус19 Қама илюңани первосвященнигым а̄пқуӷўа̄қа̄ Иисус, малихся̄ҳтыңаныңлъю, апыҳтуӷилъҳаныңлъю.
         20 Иисусым кӣмсиқа̄: «Юхтуқами акузӣқуңа. Қӯнпың апыҳтуӷӣқуңа қамахлъютың Иудеит қырңуӷутфигитни,
         синагогани, Храмымилъю. Сяңўа̄ алңунак аксяқлъюку акузиткигатақа. 21 Ынка̄м сяңама а̄пқуӷўа̄ҳсиңа? А̄птики югыт нагатка̄т апыҳтуӷилъымның. Лӣсимака̄т сямың
         пиматка». 22 Иисус таўатын пиян кылыңакистым туңаңанилңӯм қасяҳлъюку а̄птыка̄: «Сяңан таўатын кӣмсиҳсигу
         первосвященнига?» 23 Иисусым кӣмсиқа̄: «Сямың сыӷлытун акузимакума, а̄пҳу сыӷлытун акузилъқа. Иўырңа ылъқуӷусимакума
         сяңама қасяҳсиңа?»24 Та̄хкын Аннам, агля̄тыстыка̄ Иисус асиҳқыңъа̄н Каиафамун, первосвященнигмун.Петырым Налъюнқылъя̄тақа̄ Иисус25 Симон Петр ныкывӷаӷми уӷухсӣмалюку а̄птыка̄т: «Лъпыклъю̄ малихся̄ҳтыкатын та̄м югым?»
         Петр мысиӷақақ: «Нака̄! Малихся̄ҳтыкынӷита̄ңа!» 26 Ата̄сиқ қыпҳаҳтыңа первосвященнигым таўанлыңуқ, илякўа̄ӷа югым, Петырым сигутңиӷаҳтыка̄н.
         Қыпҳаҳтым а̄птыка̄: «Ысҳаҳсюгнисикын лъңанилъютын маслинытми уқфихтуқами?» 27 Алъямың Петр мысиӷаӷля̄тақақ. Ага таўаниңинақ петух қалӷиқақ.Иисус Агля̄скаңат Пилатымун28 Та̄хкын уна̄ңупихлъюку Иудеит иглыӷутистыңита агля̄тка̄т Иисус Каиафам мыңтыӷа̄ның,
         Римым умӣлыхпаган нанқихтивикыңанун. Та̄кут иглыӷутистыт ӣтҳумаңилңӯт нанқихтивигмун,
         қаюҳлъяк укмаңиҳсяӷўа̄қа̄лӷӣт Моисейем Лӣлиҳтӯся̄н писқылъҳатун ныӷналютың Пасхами.
         29 Ынка̄м Пилатым а̄нвиклъюки а̄птыкӣ: «Сямың анахусимафта уна ю̄к?» 30 Кӣмсиқа̄т: «Уна ю̄к тагинъаянӷитаҳпут лъпынун анахусимаңисяқан». 31 Пилатым пикӣ: «Агля̄лъюку лъпысиның нанқихтыху Лӣлиҳтӯсяҳпыси писқылъҳатун».Пика̄т: «Римым лӣлиҳтӯсӣтни хўаңкута Иудеяни аӷью̄ӷисиқсяҳқақынӷитаҳпут туқутилъық».
         32 (Таўатын акузилъҳита апыӷӣқа̄т Иисусым апылъҳа натын туқулъыҳқаминың.) 33 Та̄хкын Пилат итынқихлъюни нанқихтивигмун, тагитыслъюку Иисус а̄птыка̄: «Лъпа̄к умӣлъкатын
         Иудеит?» 34 Иисусым кӣмсиқа̄: «Лъпының а̄псиңа таўатын? Налиӷмың китум уңипа̄ткақа̄тын хўаңамның?»
         35 Пилатым кӣмсиқа̄: «Сюмыҳпыни Иудейеңузиңа̄? Лъпык катам юхпык, первосвященнигытлъю
         тагиткақа̄тын хўаңамнун. Сямың анахусимазин?» 36 Иисусым пика̄: «Атаныҳпагулъқа ӯм нунам пикынӷита̄. Атаныҳпагулъқа нунамың пиңуяқан,
         қыпҳаҳтыма пилъюўа̄нъаяӷа̄тңа Иудеянун тӯныфқа̄ма писқылъюңа. Иўырңа Атаныҳпагулъқа
         нунамың пиңунӷитуқ». 37 Пилатым пика̄: «Та̄ўа умӣлгуфтутын!» Иисусым пика̄: «Лъпык умӣлгунӣҳпыңа. Тагика̄гуңа
         нунамун уна апалъюқлъюку: апыӷналюку ипапиҳқылъық югнун; та̄на апалъюқлъюку алъхықа̄гуңа.
         Қамахлъюни пиниқиңалӷӣ ипапилъыӷмың нагаткаюгӯқ хўаңамнун». 38 Пилатым а̄птыка̄: «Сяңа̄ўа ипапиҳқылъық?»Таўатын пилюни Иудеит а̄нвиклъя̄тақӣ. Пикӣ: «Уна ю̄к на̄лъкыфикынӷитақа сямың анахусиматаңа
         аӷью̄ӷусиҳқамың. 39 Иўырңа лъпыси наңаӷнықыхкыси, Пасхами хўаңамнун а̄ныстысюгақыхкыси ата̄сиқ анусимиңлъяӷақ.
         Итымутысюгыстыхӯ уна умӣлга Иудеит?» 40 Акилӷӯкат: «Нака̄, лъңа пифқа̄н, Варавва а̄ныстигу!» (Варавва ўаяӷнӣҳтыңулӷӣ.)

191 Ынка̄м Пилатым қылӷутка̄ иқитулъюку Иисус кахсягмигысқылъюку. 2 Пилъюўаҳтыт қаҳпаңлъяқа̄т сикуҳлъюхтуқамың аваямың. А̄тыслъюку қаҳпа Иисусым на̄сқўакун,
         ысныгрукыхтагныңлъю аткуя̄қа̄т. 3 Та̄хкын Иисус такулюку лыгасӣӷўа̄ткыхка̄т: «Қуяҳляги, Қӯлваӷамкын, Умӣлгат Иудеит!»
         қасяҳта̄тақа̄тлъю.4 Пилатым а̄нықихлъюни пикӣ Иудеит: «Ысҳаҳтыху, а̄нутыснақақа Иисус лъпысинун, лӣгикысқылъюси
         на̄лъкыфикынӷитақа анахутылъыӷмың». 5 Та̄хкын Иисус а̄нусяқмыхтыху қаҳпалюни сикуҳлъюгмың, аткуя̄ӷлюнилъю ысныгрукыхтагның
         аюқыфтуқ. Пилатым пикӣ Иудеит: «Та̄ната ю̄к! Ысҳақаҳтыхуқун!»6 Первосвященнигытлъю, кылыңакистытлъю Иудеит ысҳаӷлюку Иисус акилӷӯткат: «Қақӯраҳтыстигу!
         Қақӯраҳтыстигу!»Иўырңа Пилатым пикӣ: «Лъпысиның аӷуляқулъюку қақӯрахтыху, қаюҳлъяк хўаңа на̄лъкыфикынӷитақа
         сямың анахутылъыӷмың».7 Иудеит пика̄т: «Лӣлиҳтӯсямнъи туқусяҳқа̄гуқ, қаюҳлъяк Иӷнықнилюни Кияӷныӷмун пика̄гуқ».8 Пилатым нагалъюки таўатын пилӷӣт ўатақа̄ӷақ алиңыхкақ. 9 Итынқихлъюни нанқихтивигмун а̄птыка̄ Иисус: «Накын пиңузин?» Иўырңа Иисусым кӣмсӣмаңитка̄.
         10 Пилатым а̄птыка̄: «Алыҳқуӷьюнӷисиңа̄? Лӣсимакынӷисигӯ итымутысқынъаяқымкын, налиӷмың
         қақӯрӣсқынъаяқымкын?»11 Иисусым кӣмсиқа̄: «Қылыӷна̄нӷитатын пилъюўаҳтыт қақӯрӣсқылъюңа ўыткуқун Кияӷныӷым
         пиюкылъқыхкагу. Ынка̄м ю̄к тагитистыка сыӷлыҳқылъыҳта̄ӷатуқ лъпынун».12 Киңуңаның та̄м Пилатым итымунъақуткыхкақсяқаңа Иисус, иўырңа Иудеит акилӷӯкат: «Кина
         алңунак лъминың умӣлыңлъялӷӣ, аңуягӯқ Кесарымун. Итымускувгу та̄на ю̄к илякумта̄қынӷита̄тын
         Кесарым».13 Пилатым нагалъюки та̄кут акузитыт, а̄нутыстыка̄ Иисус, Каменный Помостымун. (Еврейистун
         та̄на атық Гаввафаңулӷӣ.) Та̄хкын Пилат ақумыхкақ нанқихтивигым ақумута̄кун. 14 (Аӷныӷым қукаӷнақыхкаңа Ята̄ҳқилъҳым Аӷныӷани Пасхамун.) Пилатым пикӣ Иудеит: «Та̄ўа
         Умӣлыхси!»15 Иудеит акилӷӯткат: «Сяңулюку, сяңулюку, қақӯраҳтыстигу!»Пилатым а̄птыкӣ: «Хўаңамнун қақӯраҳтыстысюгыстыхӯ умӣлыхси?»Первосвященнигыт кӣмсиқа̄т: «Кесарыңинаҳа̄гуқ умӣлыхпут».16 Ынка̄м Пилатым пыхтыка̄ Иисус лъңитнун қақӯрӣсқылъюку.Қақӯрақаңат Иисус17 Та̄хкын пилъюўаҳтыт а̄нутка̄т Иисус уямихтыслъюку қақӯра̄. Агля̄тка̄т таўавык атилъқылӷӣмун:
         «Югым На̄сқўан Ныңа». (Та̄на Еврейистун, Голгофаңулӷӣ.) 18 Таўани қақӯрақа̄т, ма̄лӷуклъю югык малигулъюкык қақӯрақахкыт. А̄лъҳа аӷынқигныӷанилъюку,
         иляңа сяӷумигныӷанилъюку, Иисус қука̄нилъюку. 19 Пилатым игақыстыкақыхкаңа: «ИИСУС НАЗАРЕТЫӶМӢ, УМӢЛГАТ ИУДЕИТ». Та̄хкын ныкыхтыстыка̄ қақӯра̄кун Иисусым. 20 Та̄на игақыхка̄лӷӣ Еврейскыт, Ромамыт, Грегыт улюңистун. Углялӷӣт Иудеит атиҳтуқа̄т,
         қаюҳлъяк қақӯраӷвига Иисусым қантаӷанлыңуқ Иерусалимымың. 21 Иудеит первосвященнигита такулюку Пилат пика̄т: «Таўатын игақсяҳқа̄нӷисяҳтуқ: “Умӣлгат
         Иудеит”. Хўатын игақсяҳқа̄яҳтуқ: “Уна ю̄к пика̄гуқ, Хўаңа Умӣлъка̄тңа Иудеит”».22 Пилатым пикӣ: «Игақыстыкақа таўатынъақңӯқ».23 Пилъюўаҳтыт туқӯқа̄сямыхтыху Иисус қақӯрамун тугулюки а̄ткӣ, ыстамаҳқыхкӣт, ата̄сикаҳта̄н
         тугуля̄ткат. Ата̄сик аткуя̄ҳӷык кылюңунатык улима̄ӷык тӯймыгның кынимыгнун.24 Пилъюўаҳтыт пикат: «Та̄кук ӣӷўӣхкынка атыҳтӣра̄ӷусиқылътыкык». Таўатын пилъыӷмыхтыхун
         Акузитыт Игақыхкат апыӷӣҳтыстыкӣт хўатын пилъҳит:«А̄тканка ныңӣткақӣт,ынка̄м та̄кук аткуя̄ӷыхка атыҳтӣра̄ӷусиқыхкақахкыт».25 Пилъюўаҳтыт таўатын пималюки, та̄ўаңуқ стамат аӷнат ныкывӷалъҳӣт қақурам туңаңани:
         Иисусым на̄ңа, на̄ңанлъю аңлыгутаңа, Мариялъю Клеопам нулиҳа, Мариялъю Магдалаӷмӣ.
         26 Иисусым ысҳақакык на̄нилъю, пиниқыхканилъю малихся̄ҳтыни ныкывӷалӷӣк таўани. На̄ни
         пика̄: «Аӷнами хўани, та̄на иӷнылӣтан».27 Та̄хкын малихся̄ҳтыни пика̄: «Та̄на на̄лӣтан». Та̄хкын кынляңа малихся̄ҳтыңан агля̄тка̄
         лъмыхнун.Иисусым Туқулъҳа28 Та̄м киңуңаның Иисусым лӣсимакыхка̄ сяңўа̄ тамаҳаӷми хўа̄ апыӷӣлӷӣ. Ынка̄м Акузитыт
         Игақыхкат апыӷӣӷысқылъюки хўатын пикақ: «Мықсюхтуңа».29 Та̄ўаңуқ сягныӷўа̄қ қуўа̄лӷӣмың виномың ималык. Пилъюўаҳтыт ныкыхлъюку ныпсягусиқ
         иссопым унаҳсӣӷўа̄ӷакун, ныплъюку виномун Иисусым қа̄нӷанун ныңугутка̄т. 30 Иисусым на̄сӣӷлюку вино, пикақ: «Та̄ўа апыӷӣҳтуқ». Гӯҳтуткылъюку таӷныӷагни пыхтыкакык.31 Ята̄ҳқивигутаңаның Аӷнық, Иудеит иглыӷутистыңита та̄кут югусӣт қақӯрамытысюнӷилъкаңит,
         қаюҳлъяк уна̄миңани Субботаңулӷӣ, Пасхамлъю аӷнықыхкаңа. Ынка̄м Пилатымун қылӷутысқыхкӣт
         пилъюўаҳтынун айымқӣсқылъюки иӷуңит туқурахкӣӷысқылъюки, иқинъалюки қақӯрӣтның. 32 Та̄хкын пилъюўаҳтыт такулюку сивулиқ ю̄к, айымқуқахкыт иӷукык, а̄лъҳанлъю иӷукык айымқуқахкыт.
         Та̄кук қақӯрақақыхкыхкыт малигулъюкык Иисусымун. 33 Иисусым иӷукык айымсимаңилъкыхкыт қаюҳлъяк такуяқмыхтыху туқуңўа̄ӷлюни аюқыфтуқ. 34 Иўырңа ата̄сим пилъюўаҳтым панаминың кынуқақа̄ Иисус сяниңакун. Таўаниңинақ а̄кўлю,
         мықлъю ма̄қыхкак. 35 (Ысҳапакам тама̄кын а̄пҳӣ тама̄кут. Акузиткыхкӣ ипаңӯт, лӣсимакуқлъю уңипақңўа̄ ипапилъық.
         А̄пҳӣ тама̄кут лъпысилъю ухпыӷысқылъюси.) 36 Тама̄кут апыӷӣқа̄гут Акузитыт Игақыхкат апыӷӣӷысқылъюки:«Талўа ата̄сиқ ныҳқўа̄ӷа айымьяҳқа̄нӷитуқ».37 Хўатынлъю Акузитыт Игақыхкат пика̄гут:«Ысҳапахлъықа̄т панакаҳтың».Иисус Лъӣфқаңат38 Та̄м киңуңаның югым Аримафеяӷмӣм, а̄тқылӷӣм Иосифымың, Иисусым югусӣ аӷуляқутка̄ Пилатым
         аңыӷьягу. (Иосиф малихся̄ҳтыкыхкаңа Иисусым, иўырңа аксяқлъюку пика̄лӷӣ алиңлюни Иудеит
         иглыӷутистыңитның.) 39 Никодимым малихтыка̄ Иосиф, кылъқылъюни тыпыңлъя̄симың ю̄к талъимат литра, смирнанкугның,
         алоэнкугның акумутңалӷӣгның. (Та̄на Никодим сивунӷани Иисусымун пика̄лӷӣ унугми.)
         40 Та̄кук югык аӷуляқулъюку Иисусым югусӣ тыпыңлъяҳқума̄н ӣмгутка̄к қӣпаӷаҳқун. (Таўатын
         Иудеит лъӣвӷақыхкаңит югыт туқукат.) 41 Иисусым қақӯраӷвиган туңаңани та̄ўаңуқ сад уқфихтуқақ. Таўантыфтуқ нутаӷаҳлъюк лъивық,
         сялин лъивыӷвикылъҳилңуқ. 42 Та̄юҳқыңъулӷӣк қаюҳлъяк Иудеит Ята̄ҳқыфикыхкаңат Аӷнық та̄на, ынка̄м та̄хун қантаӷанлыңуҳқун
         лъӣфқа̄қ.

Имӣлңуқ Лъивық201 Сивулиӷми аӷныӷани неделям, Мария Магдалаӷмӣ лъивыҳтыкақ сялин мамлыглюку. Ысҳақа̄
         уйӷагрухлъяк иқилъюни лъӣвӷым па̄йңаның. 2 Ынка̄м кытанқуснақ агляқақ Симон Петырымунлъю, иляңанунлъю малихся̄ҳтымун, Иисусым
         пиниқыхка̄нун. Мариям пики: «Нӯхсима̄т Атанық лъӣвӷаның. Налъюкаҳпут навык лъиматаңа».3 Ынка̄м Петырлъю, а̄лъҳалъю малихся̄ҳта лъивыҳтыкак 4 кытанқуснақ. А̄лъҳа Петырымың сюкалңуқ, ынка̄м сивуклъюни ка̄ткақ. 5 Гӯҳлъюни қиныҳсялӷӣми ысҳақӣ қӣпаӷа̄т, иўырңа ӣтҳумаңилңуқ. 6 Киңуңӣҳа̄ның Симон Петр ка̄лъюни ӣтқақ лъивыӷмун, ысҳақӣ қӣпаӷа̄т таўани. 7 Ысҳақа̄лъю алъякаӷми қӣпаӷақ Иисусым на̄сқўакун ӣмгутңаялӷӣ. 8 Та̄хкын а̄лъҳа малихся̄ҳта ка̄сюхўа̄қақ лъивыӷмун ӣтқақ. Ысҳаӷьямигу ухпықыхка̄ Иисус.
         9 Сялин ысҳалъҳилъюки лӣгикумаңиткаңак Акузитнилңуқ Игақыхкақ уңувапыста̄ӷьяҳқа̄нилюку
         туқулъыӷмың. 10 Та̄хкын малихся̄ҳтык агляқак нымыгнун.Иисусым Алӣӷвикыхкаңа Мария Магдалаӷмӣ11 Иўырңа лъивыӷми Мария қийиқыхкақ. Қиянқусӣн гӯҳлъюни илютмун қиныҳсялӷӣми, 12 ысҳақакык ма̄лӷук яқулгык аткуя̄лгык қатылӷӣмың. Ақумгафтуқ Иисусым югусӣн лъивиксяқаңакун,
         а̄лъҳа на̄сқўан ныңакун, иляңа итыга̄н ныңакун. 13 А̄птыка̄т: «Аӷнақ, сяңавык қия̄қсин?»Кӣмсиқакык: «Нӯхсима̄т Атанқа. Налъюкақа̄ навык лъиматаңат». 14 Мария таўатын пилюни қӣвуткылъюку ысҳақа̄ Иисус ныкывӷалӷӣ, иўырңа налъюкыхка̄ Иисусыңутаңа.15 Иисусым а̄птыка̄: «Аӷнақ, сяңавык қия̄қсин? Кина иваӷақсигу?»Мариям пӣтысиӷаҳтыңунилюку пикақсяқаңа, ынка̄м пика̄: «Югунӣқ, нусюгумакувгу уңипа̄тиңа
         навык лъиматын, ынка̄м ақфалъықақа».16 Иисусым пика̄: «Мария».Мариям қӣвлюку пика̄ Еврейистун: «Раввуни». (Хўатын писиқ: «Апыҳтуӷиста».)17 Иисусым пика̄: «Ся̄фтыхпынаңа, сялин майӣгатуңа Атамун. Иўырңа агляӷлютын аңлыгутымнун
         уңипа̄нъакытын: “Маюӷнақуңа Атамнун, лъпысилъю Атахпысинун, Кияӷнымнун, лъпысилъю
         Кияӷныҳпысинун”».18 Мария Магдалаӷмӣ агляӷлюни малихся̄ҳтынун пикӣ: «Ысҳа̄ма̄қа Атанық». Ынка̄м уңипа̄ткӣлъю
         Иисусым уңипа̄тысқылъҳаның.Иисус Алӣлӷӣ Малихся̄ҳтыминун19 Сивулӣлӷӣ аӷныӷа неделям. Иӷивга̄ни таўани малихся̄ҳтыт қырңуӷуткат. Алиңлютың Иудеит
         иглыӷутистыңитның, амигыт маҳқатңастыкӣт. Иисус тагилюни акуляңитхун ныкывлюни пикӣ:
         «Ныкыхмылъық лъпысинилъи». 20 Таўатын пилюни, кылгуткӣ ӣхынилъю сянинилъю, ынка̄м малихся̄ҳтыт қуяҳлъякат ысҳаӷлюку
         Атанық. 21 Та̄хкын Иисусым пиля̄тақӣ: «Ныкыхмылъық лъпысинилъи. Катам таўатын Атам каяхтылъҳатун
         хўаңа, таўатыҳпигақ каяхтамси». 22 Таўатын пилюни, аныӷзӣглюки пикӣ: «Тугуклъиҳтыкык Аглыӷналӷӣк Таӷныӷак. 23 Сыӷывускуфсики килъю алңунак сыӷлыҳқылъҳитның, Кияӷныӷым сыӷывулъықӣ. Сыӷывунъыӷилъкуфсики,
         Кияӷныӷым сыӷывунъа̄нӷитӣ».Иисусым Алӣӷвикыхкаңа Фома24 Фома, (а̄тҳан а̄лъҳа Малӷи) малихся̄ҳтынисимаңилңуқ Иисусым такўа̄қңаки. Фома қуля
         ма̄лӷук сӣпнықыхкаңат малихся̄ҳтыт. 25 Иляңита малихся̄ҳтыт уңипа̄тка̄т Фома: «Ысҳа̄ма̄ҳпут Атанық!»Иўырңа Фомам пикӣ: «Ухпықна̄нӷитақа ўыткуқун ысҳақумки туқӯқалъҳи ӣханилңӯт. Ухпықна̄нӷитақалъю
         ўыткуқун ся̄фтыкумки туқӯқалъҳытлъю, сяниңанилңуқлъю паналъық».26 Неделық ата̄сиқ атуӷлюку малихся̄ҳтыт таўанлъя̄тақат мыңтыӷами, Фомалъю таўанлыңуқ.
         Амигыт маҳқатңаӷңа̄та Иисусым итыӷвиклъюки ныкывыхкақ акуляңитхун. Пикӣ: «Ныкыхмылъық
         лъпысинилъи». 27 Та̄хкын Фома пика̄: «Ысҳаӷлюки ӣхынка ся̄фтики, ся̄фтигулъю сяника. Айгуӷитиқыфқа̄выгңам,
         ухпыӷи». 28 Фомам пика̄: «Атанымни, Кияӷнымни!» 29 Та̄хкын Иисусым пика̄: «Ухпықӣтын қаюҳлъяк ысҳақывңа. Қуянаҳалык тама̄кут ухпылӷӣт
         ысҳаҳпынаңа».Иоанным Игаңлъялъҳан Апалъя̄30 Иисус угляӷңа̄н алъя̄ҳлъюхўаҳтӣӷа̄тақа̄гуқ ысҳа̄манӷитни малихся̄ҳтыми, игақумаңилңӯгут
         укуни игани. 31 Иўырңа укут игақңалӷӣт игақыхка̄гут лъпысинун ухпықысқылъюку Иисус, Христосыңутаңа,
         Иӷныӷа Кияӷныӷым. Ухпықылъыҳпысигун уңувалъыңылъықуси А̄тҳакун.

Иисус Ысҳаҳтыслъя̄тақақ Иляңитнун Малихся̄ҳтыминун211 Та̄кўаниңани Иисус ысҳаҳтыслъя̄тақақ малихся̄ҳтыминун На̄йвами Тивериадами. Хўатын
         ысҳаҳтыстыка̄гуқ. 2 Иляңиңуқ малихся̄ҳтым қырңаӷмыткат на̄йвами. Симон Петырлъю, Фомалъю (а̄тҳан а̄лъҳа
         Малӷи), Нафанаилылъю, Канамың пи Галилеямылңуӷмың, Зеведейемлъю иӷныӷык, алъя ма̄лӷук
         малихся̄ҳтык. 3 Симон Петырым пикӣ: «Иқалъинӣӷьяӷнақуңа». Пика̄т: «Малихнақамкын». Ынка̄м аңьякун
         кылъютың унулъқусиқ иқалъюхнақуткыхка̄ялӷӣт, иўырңа пикыңумаңиткат.4 Аҳтаӷаӷақа̄лъю малихся̄ҳтыт ысҳақа̄т Иисус ныкывӷалӷӣ ысными, иўырңа кинаңутаңа налъюкыхкаңат.
         5 Иисусым пикӣ: «Илякумта̄мни, иқалъюхныӷистык?» Кӣмсиқа̄т: «Нака̄». 6 Пикӣ: «Атыҳтыху ныгаҳпахси аңьяҳпыси аӷынқигныӷакун, ынка̄м пикыңылъықуси». Писқылъҳатун
         пикат. На̄пқаӷиҳлъякат рыпалъ ныгаҳпак қа̄кныӷмың аҳтуқа̄т аңьямун.7 Малихся̄ҳтым Иисусым пиниқыхка̄н пика̄ Петр: «Атанӷӯқ!» Симон Петырым нагақуӷьямигу
         пилюгуглюни қытхықақ мыӷмун. (Петр амсикаҳтыка̄ялӷӣ қыпҳаӷналюни.) 8 Малихся̄ҳтыт аңьямылңӯт ыснамун қамуқа̄т на̄пқаӷӣӷңалӷӣ ныгаҳпак. Аўавантыпанӷилңӯт
         қӯтмың, ынтақун ю̄к талъимат метра уятуткалӷӣт.9 Малихся̄ҳтыт ӯхлъыӷа̄сялӷӣмың қӯтмун ысҳақахкыт анӣӷўтыкак кынӷык, иқалъюгмың ухкылгык.
         Та̄ўалъю нықыкшаңлъялгуфтуқ. 10 Иисусым пикӣ: «Тагитык иқалъюхтаҳпысиның».11 Ынка̄м Симон Петр аңьямун ӯхлъюни сяюка̄ ныгаҳпак қӯтмун. Та̄ўаңуқ 153ңуфтут иқалъюхпаҳқуҳлъягыт
         на̄птыкат, нақамлъю ныгаҳпак пӣгумаңилңуқ. 12 Иисусым пикӣ: «Ныӷьяҳтуҳтык». Налиҳӣнӣта̄ малихся̄ҳтыт а̄пныӷмың тытука̄т кинаңутаңа,
         лӣсимаклъюку Атанӷутаңа. 13 Иисусым тугулюку нықыкшаңлъяқ тунқуқа̄ лъңитнун, иқалъюгытлъю таўатын пикӣ.14 Та̄на пиңайӣткыхкаңа Иисусым ысҳаҳтыстылъҳа малихся̄ҳтыминун, уңуваҳтыстылъыӷми киңуңаның.Иисус Петырымун Апыҳтӯткысқылӷӣ Ухпықанун15 Та̄қсямың ныныӷмың Иисусым а̄птыка̄ Симон Петр: «Симон, иӷныӷа Иоанным, пиниқатаӷаҳсиңа̄
         укуның?»Кӣмсиқа̄: «А̄а Атанық, лӣсимакаҳпыңа пиниқыхкымкын».Иисусым пика̄: «Ныҳқики пынъӣӷаӷа̄нка». 16 Алъя Иисусым а̄птыка̄: «Симон, иӷныӷа Иоанным, пиниқсиңа̄?»Кӣмсиқа̄: «А̄а Атанық, лӣсимакаҳпыңа пиниқыхкымкын».Иисусым пика̄: «Афлъыңакики пынъӣӷынка». 17 Пиңайӣткун а̄птыка̄: «Симон, иӷныӷа Иоанным, пиниқсиңа̄?»Петр сыӷлыӷьюкақ, қаюҳлъяк Иисусым пиңаюның а̄птыкаңа: «Пиниқсиңа̄?» Петырым кӣмсиқа̄:
         «Атанық, лӣсимакан сяңўа̄ қамахлъюку. Лӣсимакаҳпыңа пиниқыхкымкын».Иисусым пика̄: «Ныҳқики пынъӣӷынка. 18 Ипа уңипа̄тамкын, нукалъпига̄лютын лъпынун тафсилютын навык пиюкылъыҳпынун пӣқсин.
         Иўырңа нанывгақувык, ӣхытын кывыглюки, китум тафсилютын агля̄лъықа̄тын такуюкыхкақынӷилъкыхпынун».
         19 Таўатын пилъыӷмикун Иисусым уңипа̄тңуфта̄ Петр натын туқуяҳқа̄таңа, ынка̄м туқулъыӷмикун
         қӯлваӷьяҳқа̄ Кияӷнық. Та̄хкын Иисусым пика̄ Петр: «Малихтиңа».Иисусылъю, Иляңалъю Малихся̄ҳта20 Петырым қӣвлюни ысҳақа̄ малихся̄ҳта Иисусым пиниқыхка̄ малигулъҳӣ. (Та̄наңӯқ малихся̄ҳта
         аяқиҳтыкақ Иисусыкун ныӷӯтңулютың а̄птикақ: «Атанық, китум увыҳпагунъақатын?») 21 Петырым ысҳаӷлюку та̄на малихся̄ҳта, а̄птыка̄ Иисус: «Атанық, лъңаңам сялъықа?»22 Иисусым кӣмсиқа̄: «Кияҳтысюкумкун кынляңа тагилъымнун, агӷиткысяҳқақынӷитан лъпык.
         Малихтыңъинаӷңа».23 Ынка̄м ухпықани уңипақ миңиткақ, та̄на малихся̄ҳта туқуна̄нӷинъилюку. Иўырңа Иисусым
         пимаңита̄ туқуна̄нӷинъилюку. Хўатын пика̄гуқ: «Кияҳтысюкумкун кынляңа тагилъымнун,
         агӷиткысяҳқақынӷитан лъпык». 24 Лъңаңӯқ малихся̄ҳта а̄пҳӣқылӷӣ тама̄кын пилъыӷның, игақуқақӣлъю тама̄кут. Лӣсимакапут
         а̄пқӣ ипаңӯт.25 Угля̄пихтут игақулъҳилңӯт Иисусым пикӣ. Игақуқа̄яқумың қамахлъютың сюмымни ынтақун
         ӣңунаӷми нуна лъивигӣнъаяӷа̄ игалӷутыҳлъягнун.

11-5 Феофил, игаңлъяқақсюхўа̄мкун игақыхкақақа қамахтыңъўа̄ӷлюку Иисусым қыпҳалъҳалъю,
         апыҳтуӷилъҳалъю, пӣнлиӷьюхўа̄лъҳаның кынляңа Кияӷныӷым қилягмун маюҳтыслъыӷанун.Сивуклъюни накмӣқа̄гуқ апостолкаҳқамың ынка̄м апыҳтуҳлъякақӣ угляпихлъыҳӣмың аҳтуӷьяҳқа̄нӷилъҳакун
         Аглыӷналӷӣм Таӷныӷам. Та̄кўаниңани аңуягита қақӯраӷлюку туқуткақа̄т иўырңа пиңают
         аӷныӷыт атуӷлюки уңувақа̄гуқ.Уңувалъыӷми киңуңаның ю̄к мальӷук аӷнық нунамытка̄гуқ, ынка̄м угля̄пихлъюку апостолытун
         ысҳаҳтыста̄тақа̄гуқ ипапыста̄қ уңува̄манилюни, алыҳқуӷналюкилъю Атаныҳпагулъҳаның
         Кияӷныӷым.Алъямың қырңуӷусята Иисусым лӣлиҳтуқӣ апостолыт: «Ўатаҳлъяк аӷуляқыхпынаси Иерусалимымың
         кынляңа алъхыҳтылъыҳпысинун Аглыӷналӷӣк Таӷныӷак. Атама акықусяқыхкақа̄к тӯнылъықнилюкык
         лъпысинун катам таўатын апылъымтун. Иоанн крестиӷика̄гуқ мыҳқун, иўырңа Атама крестиӷияҳтуңыстаӷӣси
         Аглыӷналӷӣгның Таӷныӷагның».Та̄куста игақыхканка игаңлъяқақсюхўа̄мкун.Кияӷныӷым Маюҳтыстыкаңа Иисус6 Сивуңӣҳа̄ни Иисусым маюлъыҳқа̄н қилягмун, апостолыт қырңуӷусямың а̄птыка̄т Иисус:
         «Атанық, Израилым атанӷутилъҳа писнықихнақсигӯ?» 7 Иисусым пикӣ: «Атаңинаҳаӷма лӣсимакӣ қаюҳлъяк лъңан аҳтуӷьяҳқа̄нӷилъыӷмикун успықыхкақӣ.
         Лъпыси лӣсимаксяҳқақынӷитаси сяңўа̄т қакун пилъыҳқӣ. 8 Иўырңа аҳтуӷьяҳқа̄нӷилъыңылъықуси Аглыӷналӷӣк Таӷныӷак ӣтқайык илюхпысинун. Та̄хкын
         уңипақылъықаҳпысиңа Иерусалимыми, Иудеями, Самариями, уяваҳпанилъю нунани». 9 Акузиныӷмың та̄қсан Кияӷныӷым маюҳтыстыка̄ қилягмун. Ысҳапагусималюку қиляўа̄ӷым талюҳтыка̄
         ысҳа̄малъҳитның.10 Апостолыт қӯлмун ысҳапахтӯсималюки, ма̄лӷук югык қатылӷӣмың а̄ткақылӷӣк алӣӷаҳтыкак
         ся̄ӷўитхун. 11 Пикӣт: «Югитни Галилеям, сяңафси қӯлмун ысҳапахтӯтақыстык? Та̄гна Иисус Кияӷныӷым
         маюҳтыстыкаңа укигьяҳқа̄гуқ ысҳапалъыҳпысистуңўа̄қ маюлъҳатун қилягмун».Накмикыхкаңат Матфий12 Та̄хкын апостолыт утыӷниқат Иерусалимымун Елеоным найӷаҳақымың. Елеоным найӷаҳа қантаӷаҳанлыңуқ
         Иерусалимымың. 13 Петырлъю, Иоаннылъю, Иаковлъю, Андрейлъю, Филипплъю, Фомалъю, Варфоломейелъю, Матфейелъю,
         Иаковлъю, иӷныӷа Алфейем, Иудалъю, иӷныӷа Иаковым, Симон Зилотлъю, ка̄лъютың Иерусалимымун
         маюқат қымтамун наюмыхнун. 14 Та̄кут апостолыт, аӷнатлъю ухпықат, Мариялъю, Иисусым на̄ңа, Иисусым аңлыгутаңилъю
         қырңуӷулъютың ынңа̄талъ ипапиҳқылъютың юӷаӷақылӷӣт ата̄систун.15 Та̄хкын қафсинат аӷныӷыт атуӷлюки ухпықат қырңуӷуткат, ынтақун 120ңӯт. Таўани Петырым
         ныкывлюни пикӣ: 16-19 «Ухпықа̄лгутымни, нықамикаҳси қыпҳалгутфут Иуда, Иисусым накмикыхка̄. Аюмирухлъяк
         Аглыӷналӷӣм Таӷныӷам ӯкналиқуткыхкақа̄ Давидыкун. Та̄на ӯкналиқылъық апыӷӣқа̄гуқ Иудам
         увыҳпагутақңагу Иисус. Иисусым тугӣстыңи Иудам маӷьяҳқуқақӣ, ынка̄м акилыҳтӯсяңыхка̄гуқ
         манимың. Та̄хкын акилыҳтӯсяминың нунаңлюни қымитка̄гуқ лъминың таўани. Югусӣ ифкаӷьялӷӣми
         қӯпаҳтыкақ рыпалъ иӷныӷит а̄нқаҳлъютың. Иерусалимыӷмӣт нагақуӷьямыхтыху туқуматаңа
         таўани нунами, атиқа̄т та̄на нуна Акелдамамың, хўатын писиқ: “Нуна а̄ӷўқыхкақ”».20 Петырым нагныӷуткӣ: «Давид хўатын игақа̄гуқ Псалмыми:“Мыңтыӷа̄ па̄ҳқӣлъи,алъямыңлъю кина алңунак таўантыфқа̄ми пили”.Игақыхка̄лӷӣлъю хўатын:“Қыпҳақа̄ китумун тунъяқуми”.21-22 Ынка̄м накмӣӷылъта апостолакаҳқамың тугусқылъюку Иудам қыпҳақыхка. Кина накмикылътыху
         малихся̄ӷикақ хўаңкунъың иглыӷалгусиӷақңамтыху Иисус. Таўантыка̄лӷӣ има Иоанным уңипақылъҳаның
         крестиӷылъық кынляңа Кияӷныӷым маюҳтыстылъҳанун Иисус қилягмун. Ынка̄м хўаңкунъун
         малигулъюни уңипаӷли лъңанунлъю ысҳа̄манилюку Иисус уңувалъҳан киңуңаның».23 Ынка̄м ухпықат накмикыхкахкыт ма̄лӷук югык: Матфийелъю, Иосиф Иустылъю, алъямың атылык
         Варсавамың. 24-25 Та̄хкын юӷақат: «Атанық, симиӷистыкаҳқаңьюгақукут Иудамун, қаюҳлъяк унискаңа қыпҳақани
         ныкаҳқаминун аглялӷӣ. Қамахлъюку умьюгақ лӣсимакан. Ынка̄м налиқ накмиксигу апостолыңулюки
         қыпҳаҳтыкаҳқақ лъпынун?» 26 Та̄хкын ма̄лӷук уйӷагык сямун канаҳлъюкык аӷулясяқмыхтыху а̄лъҳа а̄нқаҳсялӷӣми Матфийеңуфтуқ
         накмикыхкақ. Ынка̄м иляткақ қуля ата̄сиқ сӣпнықлъюку апостолытун.

Кияӷныӷым Каяхтыкык Аглыӷналӷӣк Таӷныӷак21 Пятидесятницам аӷныӷанун Иерусалимыӷмӣт ухпықат қырңуӷуткат ата̄сими мыңтыӷами. 2 Та̄хкын нӯскахлъяган ануқыҳлъягыстун сюлюхлъягым қилягмың памакын укиглюни имиқа̄
         мыңтыӷақ. 3 Та̄хкын лъяңақа улюсюгнилңӯт кынҳа̄т алъхықат, ысҳапакӣт илямыхнун ныкыҳқа̄лъҳӣт.
         4 Ынка̄м Кияӷныӷым имиқӣ Аглыӷналӷӣгның Таӷныӷагның қамахлъюки таўанлыңӯт. Таӷныӷам
         аҳтуӷьяҳқа̄нӷилъыӷмикун акузистыкӣ накумӣстун.5 Тама̄ңуқ Иерусалимыми, Иудеит Кияӷныӷмун қа̄ткутңалӷӣт. Накын нунаның тагӣқлъютың
         Иерусалимыӷмӣңуҳқӯткат. 6 Нагақӯсямың сюлюхлъягмың уплъыгутка̄т ухпықат қырңуҳфигитнун. Ка̄сялӷӣмың накумӣстун
         ухпықат акузитыҳлъягуфтут рыпалъ кукшиқуткыхкӣт. 7 Сяӷӣӷаягусимӣта пикат: «Укут акузилъҳӣт Галилеяӷмӣңӯт. 8 Натын укут қамахлъютың акузилъымтыстун акузӣт налъюкңўа̄қамыхның? 9 Хўа̄ хўа̄нтутут Парфыӷмӣт, Мидыӷмӣт, Еламыӷмӣт, Месопотамияӷмӣт, Иудеяӷмӣт, Каппадокияӷмӣт,
         Понтыӷмӣт, Асияӷмӣт, 10-11 Фригияӷмӣт, Памфилияӷмӣт, Египетыӷмӣт, Ливияӷмӣт Киринеям туңаңаның пикат, Критыӷмӣт,
         Аравияӷмӣт, хўа̄ хўа̄нтутлъю Римымың ля̄лиҳтат Иудеит, язычнигытлъю манигӯткаюгыт
         Иудеястун. Нагатапут акузилъымтыстун уңипаҳтут Кияӷныӷым апыӷӣлъыҳлъяганың». 12 Қамахтыңъўа̄ӷлютың сяӷӣӷаягуткӣтлъю, кукшиқуткыхкӣтлъю ухпықат, ынка̄м лъңитның а̄пқуӷўа̄ӷуткат:
         «Ся̄қат укут?»13 Иўырңа иляңита ныңляӷьюхся̄ткумӣта пикӣт: «Укут югыт мыӷыҳлъягӯт!»Петырым Алыҳқуқаңи Югыт14 Петырлъю таўанлыңуқ апостолылгутмини. Ныкывлюни игляхтулюни югыт пикӣ: «Иудейелгутымни,
         нагатңўа̄қаҳтыңъа. 15 Мыӷыҳлъягуниӷңа̄ҳпысикут мыӷыҳлъягунӷитукут нута̄нқун стаманың иңлюлык кылъя̄каңа
         уна̄ңулюку. 16 Уна хўатын аныҳтылъық Иоилым ӯкналиқуткыхкақа̄ хўатын:17 “Кияӷнық пика̄гуқ:Киңулиӷни аӷныӷни Таӷныӷахка каяхсяҳқақахка тамаҳа̄нун югнун.Ынка̄м иӷныси, паниси ӯкналиқсяҳқа̄гут,нукалъпигаси ысҳаӷўа̄ӷьяҳқа̄гут,нанывгаси қаваңуӷьяҳқа̄гут.18 Талўа қыпҳаҳтымнун югнунлъю, аӷнанунлъю Таӷныӷахка каяхсяҳқақахка ӯкналиқысқылъюки.19 Югнун ысҳаҳтысяҳқақанка сяңўа̄т сяӷӣӷаналӷӣт қилягмилъю, нунамилъю:а̄ука, кынық, агыпсюҳлъяк,20 сиқӣнық мамлыхсяҳқақ, танқиқ кавиҳсяҳқақ а̄ўыстун.Тама̄кут киңуңитның мыгнунапихлъыҳӣ Атанӷым нанқихтивихка̄ аӷнық пияҳқа̄гуқ.21 Иўырңа аӷнық та̄на ка̄тыстыхпына̄н,кина алңунак сыӷывутысқылӷӣ Атаныӷмун югулилъыңьяҳқа̄гуқ”.Таўатын Иоиль ӯкналиқыхка̄гуқ.22 Израилыӷмӣни, нагатаҳтыңъа, лӣсимакыхкаҳси Назаретыӷмӣ Иисус, угля̄пихлъюку алъя̄ҳлъюхўаҳтиҳлъяга̄тақа̄лӷӣ.
         Кияӷныӷым таўатын пистыкақа̄ аҳтуӷьяҳқа̄нӷилъыӷмикун лъпысинун лӣтысқылъюку лъңанун
         накмикыхкақутни. 23 Кияӷныӷым лӣсималъыӷмикун тӯныхкақа̄ Иисус лъпысинун пиюкылъыҳпысистун писқылъюку.
         Та̄хкын лъпыси қақӯраҳтыстаҳси тама̄кунун ўа̄кигалңуӷнун Кияӷныӷым Лӣлиҳтӯся̄мнъун.
         24 Иўырңа Кияӷныӷым туқулъыӷмың уңуваҳтыстыкақа̄, итымуткақа̄ туқулъҳым асиҳқутылъҳаның,
         талўа туқулъҳым нуқныҳпагниңиткақа̄. 25 Давидым акузиткыхкақа̄ Иисус хўатын:“Ысҳаӷақақа Атанық сивумнилъюку қӯнпың:унисигата̄ңа, ынка̄ңам сыӷлыӷмун қапшахтысна̄нӷитуңа.26 Тама̄кын апалъюқлъюку қа̄мнака қуяҳлъягӯқ,акузилъҳынка қуялъыпырыўа̄ӷмың аюқут.Туқуяҳқа̄ӷңа̄ӷма сиӷимакнақамкын Атанық,27 қаюҳлъяк унинъа̄нӷитахкын уңувасихка туқумалӷӣни,талўа Сыӷлыҳқумаңилңӯм югусӣ аӷусна̄нӷитан.28 Апыҳтуқақаҳпыңа кынлыңилңуӷмың уңувалъыңылъыҳқамың,хўаңамнисимаңиналъыҳпык қуястыҳлъяўа̄ңа”».29 Петырым нагныӷуткӣ: «Иудейелгутымни, хўатыҳлъюўа̄қ апыӷьюгақа сивуныҳпут Давид. Лӣсимакаҳпут
         туқука̄гуқ, лъӣвӷалъю на̄нтуляңа лӣсимакаҳпут. 30-31 Уңуваңулюку Кияӷныӷым акықыхкақа̄: “Ипапыста̄қ киңунӷын ата̄сиқ иглыӷутияҳқа̄гуқ юхпының”.
         Давидым ӯкналиқистыңутминың лӣсимакыхкақа̄ Кияӷныӷым акықуся̄. Ӯкналиқуткыхкақа̄ Христос
         туқумалӷӣнинъа̄нӷинъилюку талўа югусӣ аӷуна̄нӷинъилюку, уңувақа̄нилюку туқулъыӷмың.
         32 Та̄наңӯқ Иисус Кияӷныӷым уңуваҳтыка̄ туқулъыӷмың ынка̄м хўаңкута лӣсимакистыңӯкут.
         33 Кияӷныӷым ныкыхтыкақа̄ Иисус аӷынқигныӷмикун, таўатын қӯлвақақа̄. Акықылъыӷмитун Иисус,
         тӯныхкақа̄к Аглыӷналӷӣк Таӷныӷак лъңанун, ынка̄м Иисусым хўаңкунъун тӯна̄к. Тама̄кут
         сяӷӣӷаналӷӣт ысҳақыси, нагаскыси Таӷныӷам аҳтуӷьяҳқа̄нӷилъҳакун пилъҳӯт.34-35 Давид пика̄гуқ хўатын:“Атанӷым пӣ Атанқа,Ақуми аӷынқигнымкун кынляңа кая̄лъқыстылъымнун аңуяхтын”.Давид маю̄маңитутминың қилягмун Иисусытун, лъңаның акузиткыңъунӷитуқ, акузиткыңъўа̄
         Иисус.36 Уңипа̄таҳлъямси қамахлъюси Израилыӷмӣни, Кияӷныӷым ипапыста̄қ накмикыхкақа̄ Иисус
         Атанӷулюкулъю, Христосыңулюкулъю. Та̄наңӯқ Иисус қақӯрақаҳси!»37 Югыт нагалъюку Петр, сыӷлыӷьюхлъякат ынка̄м Петырлъю, апостолылгутаңилъю а̄птыкӣт:
         «Ухпықа̄лгутымнъи, сянақыста?»38 Петырым кӣмсиқӣ: «Авутыҳқылъюси, сыӷлыҳқынъаниӷлюси қӣвитык Кияӷныӷмун, крестиӷытыклъю
         А̄тҳакун Иисус Христосым, сыӷлыҳқылъыси сыӷывутылъыңысқылъюки, ынка̄м Кияӷныӷым тунусякык
         Аглыӷналӷӣк Таӷныӷак алъхыҳтыкык. 39 Атанық Кияӷныҳпут таўатын пияҳқа̄гуқ, қаюҳлъяк акықусяқыхкақа̄к Таӷныӷагни лъпысинун,
         киңуныҳпысинун, китумунлъю алңунак уяваҳпансяӷңа̄н туқлъюқаминун».40 Петырым таўатыңинақ пихпынаки ўата сямың алъя̄ҳӣнаӷмың пикӣ. Кылыңася̄қӣлъю: «Кияӷныӷым
         аӷью̄ӷьяҳқақӣ сыӷлытун пистыт, ынка̄м лъңистун сыӷлытун пихпынаси лю̄рақ лъпысилъю
         аӷью̄ӷья̄ӷӣси». 41 Та̄хкын ухпықилӷӣт уңипа̄мың крестиқат. Ынка̄м таўани аӷныӷми 3,000 ю̄к иляткақ ухпықанун.Ухпықат Кияҳта̄лъҳит42 Ухпықат ӣўлың қырңуӷутңулӷӣт лӣнъалютың апостолымың. Христосыкун аңлыгуткулъҳӣстун
         кияҳта̄ӷыт, ныӷақылӷӣт, юӷаӷақылӷӣт қырңаӷмың. 43 Апостолыт угляӷңа̄н алъя̄ҳлъюхўаҳтика̄лӷӣт Кияӷныӷым аҳтуӷьяҳқа̄нӷилъҳакун. Ынка̄м
         қамахлъюни сяӷӣӷаюка̄лӷӣ, талъюӷьягуткақыхкаңатлъю Кияӷнық. 44 Ухпықат қамахлъютың нагнықа̄лӷӣт ата̄систун, сяӷьятың атуным атуқлъюки. 45 Акиклъюки нунатыңлъю, сяӷьятыңлъю, алъхыҳтатың манит тӯнақыхкаңит сямың аклъюлӷӣнун.
         46 Аҳутаңа тамаҳа̄н қырңуӷутақылӷӣт Храмыми. Ныӷылгутыңлъяӷақлъюки илятың, қуякусиқинаӷлюки
         нықытың упуӷатусиқақыхкаңит. 47 Китумун алңунак пиниқниҳлъягыт, усюқумаңинаӷақыхкаңатлъю Кияӷнық. Аҳутаңа тамаҳа̄н
         Атанӷым югулиңукаңи югыт, ынка̄м ухпықат нулямаңинақат.

Пиюгигалңуқ Ю̄к На̄лъҳулъҳӣ31 Та̄хкын Петырылъю, Иоаннылъю агляқак Храмымун пиңаюмкылъя̄гым юӷа̄тылъҳани. 2 Та̄ўаңуқ ю̄к пиюгигалңуқ има алъхынҳаҳа̄тминың, ақумлюни туңаңакун Храмым итыӷвигани
         атилъқылӷӣ, Пиниӷналӷӣ Амихлъяк. Аҳутаңа тамаҳа̄н килъю кывыхтуӷақыхкаңат таўавык
         наӷуҳтаның туңсиӷнӣӷысқылъюку манимың. 3 Ысҳаӷьямикык Петырылъю, Иоаннылъю итылӷӣк Храмымун туңсиӷвикыхкакык манимың. 4 Қырңа̄гмык ысҳаӷлюку ю̄к таўавык, Петырым пика̄: «Укавык қӣви хўаңкутыгнун». 5 Сиӷимапихлъюни тӯнақнилюни қӣвыхкакык. 6 Петырым пика̄: «Маниқшахӣтңўа̄ҳтуңа иўырңа сямың тӯнақамкын. А̄тҳакун Иисус Христосым
         Назаретыӷмӣм, пиюги!» 7 Тугулюки аӷынқигныӷи ӣхи ныкывысималюку югым итыгӣлъю, тукуӷӣлъю икнақуҳтыкат, 8 рыпалъ қытхықа̄маӷми ныкывыхкақ ага пиюгина̄маӷми пикақ. Та̄хкын малихлъюкык ӣтқақ
         Храмымун пиюгумаӷми, қытхықаӷақлъюни, усюқума̄н Кияӷнық. 9 Храмымытулъҳӣм ысҳақа̄т пиюлӷӣ, усюқилӷӣ Кияӷныӷмың. 10 Лӣсюқыхка̄т туңсиӷраҳтыңуялӷӣ ақумлюни туңаңани итыӷвиган Храмым. Сяӷӣӷаягутка̄т ысҳаӷьямыхтыху
         ю̄к пиюлӷӣ.Петырым Уңипалъҳа Храмыми11 Паниның на̄лъҳуткам югым Петырылъю, Иоаннылъю қытңамалюкык, юлӷутым сяӷӣӷаюгумаӷмың
         каңлъюқаҳтыкӣт Соломоным притворыңани. 12 Петырым ысҳаӷьямики пикӣ: «Израилыӷмӣни, сяңафси сяӷӣӷаюгыстык? Сяңамта ысҳапахтӯстыкут?
         Пиюхтысныӷитаҳпуң уна ю̄к аҳтуӷьяҳқа̄нӷилъымтыгныгун, налиӷмың пинӣтымтыгның. Пиюгигалңӯм
         югым Иисус ухпықсяқминигу на̄лъҳутуқ. 13 Авраамылъю, Исаакылъю, Иаковылъю, сивунымталъю қамахлъютың манигуқӣта Кияӷныӷым қӯлваӷа̄
         Қыпҳаҳтыни Иисус. Иўырңа лъпыси агля̄ткақаҳси Пилатымун нанқихтысқылъюку, иҳсякыхкақаҳсилъю
         Пилатым итымусюгақңагу. 14 Йыӷлыги Пилатымун юхтаӷалъқақ итымутысқыхкақаҳси иҳсяклъюку Иисус, Сыӷлыҳқумаңилңуқ,
         Қа̄ткутңаҳлъялӷӣ. 15 Таўатын пилъыҳпысигун туқутыстыкақаҳси Уңувалъҳым Алъхыӷвихпига̄, иўырңа Кияӷныӷым
         уңуваҳтыстыкақа̄ туқулъыӷмың. Лӣсимакңўа̄ӷаҳпут, қаюҳлъяк ысҳақақаҳпут уңувалъҳан
         киңуңаның ынка̄м апыӷьяҳқақаҳпут. 16 Ысҳақыси уна ю̄к ныкывӷалӷӣ сивухпысини, қамахлъюси лӣсимакаҳси пиюгигасялӷӣңӯқ има
         алъхынҳаҳа̄тминың. Икнақуҳтыка̄гуқ ухпықлъюку а̄тҳа та̄м ата̄сим Иисусым Кияӷныӷым
         Уңуваҳтыка̄тун туқулъыӷмың. А̄а, ухпықилъҳан Иисусыкун на̄лъҳутңўа̄ӷа̄, ысҳақыси ма̄тын.17-18 Иудейелгутымни, ныӷиӷлюку Кияӷныӷым а̄пқа̄ ӯкналиқистытхун накмикыхкани Христос икфиқлъюни
         туқулъықнилюку. Та̄на ӯкналиқылъҳат апыӷӣқа̄гуқ иглыӷутистыкулъҳӣни туқутыстақңафсигу
         Иисус, налъюклъюку Христосыңутаңа. 19 Тама̄кын апалъюқлъюку авутыҳқылъюси, сыӷлыҳқынъаниӷлюси қӣвитык Кияӷныӷмун. Ухпықитыху
         Атанық ынка̄м сяңихлъықӣ сыӷлыҳқылъыси. 20 Таўатын пикуфси Атанӷым нутаҳтақна̄ӷӣ таӷныӷаси, каяхнықихлъықа̄лъю Иисус накмикыхкани
         Христосыңулюку лъпысинун. 21 Иўырңа Иисус тагивагилгами қилягмысяҳқа̄гуқ кынляңа Кияӷныӷым нутаҳтылъҳанун сяңўа̄
         қамахлъюку. Таўатын Кияӷнық акықика̄гуқ ныӷиӷлюку ӯкналиқистытхун а̄фтыкамикун лъңанун
         қыпҳаҳтыңулюки. 22 Моисей пика̄гуқ: “Атанӷым Кияӷныӷым ӯкналиқиста накмикылъықа̄ юхпысиның, хўаңа накмикылъыӷмитун
         ӯкналиқистыңулюңа. Нагатңўа̄ӷнакыси акузилъҳа қамахлъюку. 23 Тама̄кут наганъыӷилңӯт ӯкналиқистымун Кияӷныӷым юганың а̄флъюки туқусяҳқа̄гут”.24 Сяңўа̄ ма̄на атуҳпут кияҳтылъымнъи Самуилым ӯкналиқуткыхкақа̄. Самуилым киңуңаның
         иляңиталъю ӯкналиқистыт ӯкналиқутқыхкақӣт. 25 Киңунқӣси ӯкналиқистыт ынка̄м Кияӷныӷым а̄пқӣ акықусят лъңитхун, лъпысинунлъю пиңӯт.
         Таўатыҳпигақ Авраамымлъю киңунқӣси. Тама̄кын апалъюқлъюку Кияӷныӷым акықақңамики сивуныси
         Авраамкун хўатын:“Авраам, киңуныҳпыгун қуяслъықанка қамахтыңъўа̄ӷлюки нунам юги”,акықусяқ та̄на лъпысинунлъю пиңӯқ. 26 Ынка̄ңам Кияӷныӷым накмикыхкани Қыпҳаҳтыни каяхсюхўа̄қақа̄ лъпысинун. Каяхтыкақа̄
         қуясналюси қамахлъюси тунутыстылъыӷмикун сыӷлыҳқумалъыҳпысиның».

Агӷистыт Тугустыкыхкыт Петырылъю, Иоаннылъю41 Петырылъю, Иоаннылъю паниның уңипа̄малюкык Соломоным притворыңани, священнигытлъю
         умӣлгатлъю Храмым кылыңакистыңита, Саддукеитлъю тагиляӷа̄ткат. 2 Пиюкумаңилъкаңат апостолык апыҳтӯся̄т югнун Иисус уңувақа̄нилюку туқулъыӷмың, та̄м
         ипапиҳқыхкаңа туқукат уңуваӷьяҳқа̄нилюки уңувалъыӷмун. 3 Тама̄кын апалъюқлъюку апостолык тугулюкык анусимиңлъяқахкыт. Сӣңынлъю унугнақыхкаңа
         уна̄қуситкахкыт нанқихтыхпынакык. 4 Иўырңа тама̄на иляңа угляпихлъыҳӣ нагаткақ Петырынкугның, Иоаннынкугның ухпыҳтӯткақ.
         Ынка̄ңам юхӣна̄т ухпықат ынтақун 5,000ңуҳтыкат, аӷнатлъю таӷнуҳа̄тлъю ухпықат илятыхпынаки.5 Уна̄миңани Иерусалимыми қырңуӷуткат Иудеит иглыӷутистыңит, сӣванлъыӷыт, апыҳтуӷикаюгытлъю
         Лӣлиҳтӯсяның, 6 Первосвященнигым Анна, Каиафа, Иоанн, Александр, иляңилъю первосвященнигым илякўа̄ӷи.
         7 Та̄хкын апостолык тагитыслъюкык а̄птыкахкыт: «Китум аҳтуӷьяҳқа̄нӷилъҳакун ю̄к пиюхтысягутыстыху?
         Китум а̄тҳа атуқлъюку таўатын пистык?»8 Петырым кӣмсиқӣ Аглыӷналӷӣм Таӷныӷам аҳтуӷьяҳқа̄нӷилъҳакун: «Иглыӷутистынилъю, сӣванлъыӷнилъю,
         9 а̄птаҳпысикуң аныӷныҳтилъымтыгның, натын на̄лъҳусиматаңа пиюгигалңуқ ю̄к. 10 Ынка̄ңам лӣгикысюгамси қамахлъюси, иляңилъю Израилыӷмӣт қамахлъюки натын уна ю̄к на̄лъҳутка̄таңа.
         На̄лъҳутка̄гуқ А̄тҳакун Иисус Христосым Назаретыӷмӣм. Лъңан аҳтуӷьяҳқа̄нӷилъҳан на̄лъҳуткақа̄,
         лъпыси қақӯрақаҳпыси, Кияӷныӷым уңуваҳтыстыка̄н туқулъыӷмың. Ынка̄м уна ю̄к пиюгигасялӷӣ
         хўа̄ ма̄тын ныкывӷа̄қ сивухпысини. 11 Иисусыңӯқ укут Акузитыт Игақыхкат пика̄т:“Уйӷак иҳсякыхкаҳси лъпыси мыңтыӷаңлъяҳтыни,пиялӷӣми мыгнуналъыҳпига̄фтуқ уйӷак”.12 Ынка̄м Кияӷныӷым каяхтыкақа̄ нунамун, лъңинаҳа̄гуқ югулиӷияҳқақ. Алъя натын ю̄к югулилъыңна̄нӷитуқ
         иўырңақун а̄таӷакун Иисусым».13 Иудеит агӷистыңита сяӷӣӷаягуткахкыт Петырылъю, Иоаннылъю тытунӷитылъҳыхкының, қаюҳлъяк
         лӣсимакыхкыхкыт игаӷья̄маңилңӯк. Лӣгиксяқмыхтыкык Иисусымытка̄тмыгның таўатын акузиңуфтук.
         14 Ынка̄м а̄ҳтӣра̄ҳпагниңиткахкыт, қаюҳлъяк ысҳақа̄т ю̄к на̄лъҳутңўа̄ӷлюни ныкывӷалӷӣ
         Петырылъю, Иоаннылъю. 15 Агӷивигмың агӷистыт а̄ныстыкӣт Петырым, Иоанным на̄лъҳуткақлъю ю̄к, ынка̄м лъңит агӷитңина̄маӷмың
         пикат. 16 А̄пқуӷа̄ӷуткат лъңитның: «Натын пинақыстыкык югык? Сыӷлыҳалык ипаңунинақаҳпут алъя̄ҳлъюхўаҳтилъҳак,
         қаюҳлъяк Иерусалимыӷмӣт қамахлъютың лӣсимака̄т. 17 Та̄ўаңинақ иныҳсяқумтыкык алъялъю акузиткыфқа̄н Иисус писқылъюку китумун алңунак ўата
         китумунлъю алңунак нагақуӷнаюкатху».18 Ынка̄м итыҳтыслъюкык иныҳтыңъўа̄қахкыт: «Алъямыңлъю акузиткыфқа̄н, апыҳтӯсяқыфқа̄н
         Иисус пинакыси». 19 Иўырңа Петырымлъю, Иоаннымылъю кӣмсиқӣт: «Қа̄ткылъямсӣ Кияӷнық авылӷаӷлюку? Налиқ
         ыфқуӷнаҳта Кияӷныӷми? Ата̄сӣҳтыки умьюгаси. 20 Хўаңкутуң акузиткынъыӷмың та̄қна̄нӷитаҳпуң ысҳақаҳпутлъю нагақуқаҳпутлъю». 21 Агӷистыт аӷью̄ҳпагниңиткахкыт, қаюҳлъяк қамахлъютың югыт усюқыхкаңат Кияӷнық алъя̄ҳлъюхўаҳтилъыӷмун.
         Ынка̄м тымңи алиңсықулюкык а̄ныстыкахкыт. 22 Та̄на ю̄к ю̄к мальӷук аюмиқулъық сӣпңа̄н уксюҳтуткалӷӣ, пиюхпагниңисялӷӣ иўырңа ма̄тын
         на̄лъҳулъҳӣ.Ухпықат Юӷалӷӣт Тытугнаниӷналютың23 Петырылъю, Иоаннылъю а̄нъямын агляқак ухпықа̄лгутмыхнун. Уңипақак первосвященнигытлъю,
         сӣванлъыӷытлъю пилъҳитның. 24 Нагалъюкык ата̄сӣҳлъютың юӷақат Кияӷныӷмун: «Атанық, улимакақатын қиляк, нуна, мық,
         сяңўа̄лъю алңунак та̄кунилңуқ, иглыӷутңўа̄тынлъю қамахлъюки. 25 Аюмирухлъяк Аглыӷналӷӣгныкун Таӷныӷагныкун акузика̄гутын сивунымтыхун Давидыкун қыпҳаҳтыхпыгун
         хўатын:“Сяңан язычнигыт тымңи сякшитутыҳлъяхтаткык Атанықлъю, Христосылъю,сяңанлъю югыт сыӷлытун пиюпихтаткык пипагниңитыӷңа̄хмыхтыкык?26 Нунам умӣлгилъю, иглыӷутистытлъю қырңуӷулъютың ята̄ҳқутут пилъюўаӷналюкык Атаныклъю,
         Христосылъю!”27 Ипапыста̄қ ма̄ни Иерусалимыми таўатын пика̄гут. Иродылъю, Понтий Пилатылъю илятка̄гук
         язычнигнунлъю, Израилыӷмӣнунлъю кипулъхина̄ӷналюку, Иисус Сыӷлыҳқумаңилңуқ Қыпҳаҳтын,
         накмикыхкан Христосыңулюку. 28 Атанық лӣсимакңўа̄қынлъю, ята̄ҳқыхкақыхкынлъю таўатын пилъыҳқа̄ ынка̄м таўатын пика̄гут.
         29 Нагатақатын ма̄тын хўа̄ алиңсиқукаңинкутлъю икфиқыслъықнилюта. Атанық, икнақуҳсяқаҳтикут
         ынка̄м тытухпына̄мта уңипа̄лъта уңипаҳпының, 30 хўаңкутхун на̄лъҳутики қинуюгыт, алъя̄ҳлъюхўаҳтистикутлъю а̄тҳакун Иисусым, Сыӷлыҳқумаңилңуҳқун
         Қыпҳаҳтыхпыгун».31 Юӷаныӷмың та̄қақутлъю қырңуӷутфигат мыңтыӷақ уфсюгуткақ. Аглыӷналӷӣм Таӷныӷам имиқӣ
         қамахлъюки, ынка̄м тытухпынатың уңипаӷьягуткат Кияӷныӷым уңипа̄мың.Ухпықат Атуным Пилӷӣт32-33 Апостолыт аҳтуӷьяҳқа̄нӷилъылиҳлъяглютың уңипақыхка̄т Атанық Иисус уңувақа̄нилюку туқулъыӷмың.
         Кияӷныӷым қуястыҳлъягукаңилъю қамахлъюки ухпықат. Ухпықат ата̄систун лъӣқат илюмыхтыхунлъю,
         уңувасимыхтыхунлъю. Ынка̄м кина алңунак пиңигалңуқ сяӷьятың лъңинаӷмыхнун пикнилюки,
         атуным атуқақыхкаңит. 34-35 Нуналгыт, мыңтыӷалгыт акикныӷмыхтыки нунатыңлъю, мыңтыӷатыңлъю, алъхыҳтатың манит
         апостолытун тӯнақыхкаңит. Ынка̄м ухпықат сямың аклъюнӷата манилитақыхкаңит, таўатын
         кина алңунак аклъюмаңилңуқ.36-37 Иосиф таўанлыңуқ, Кипрыӷмӣ, Левийем киңунӷа, лъңанлъю акиклъюку нунани тӯныхка̄ алъхыҳтани
         апостолытун. Апостолыт атиқа̄т Варнавамың хўатын писимың: «Кайымыста».

Ананиянкук, Сапфиранкук51 Та̄ўаңуқ ю̄к а̄тҳа Анания, нулиҳа Сапфира. Акикыхка̄ налиӷныӷа нунами. 2 Нулӣӷми лӣсиманӷани аксяқыхка̄ иляңа маним лъңанун пиңулюку. Та̄на сӣпныни тӯныхка̄
         апостолытун сюмыӷмини қамахлъюку тӯнилюку писқылъюку. 3 Йыӷлыги Петырым а̄птыка̄: «Сяңан қа̄ткысигу Туӷныӷа̄м нанӷӣқулъҳа иқлъыңиқысқылъютын
         Аглыӷналӷӣгнун Таӷныӷагнун аксяқылъыҳпыгун иляңа маним? 4 Сяңан таўатын сюмыҳтаӷа̄мазин? Югнун иқлъыңиқынӷитутын, Кияӷныӷмун иқлъыңиқутын. Акикылъҳилъюку
         нунан лъпык пиксяӷан, ынка̄м акикақңавгу маниңалъю та̄на пиюкылъыҳпытун пияҳқақсяӷан».
         5-6 Лыган Ананиям Петр нагалъюку ӯлъҳаҳлъюни туқукақ. Нукалъпигат итыӷлютың қӣпаӷакун
         ӣмгулъюку югусӣ а̄нулъюку лъӣфқа̄т. Уңипақ Ананиям иқлъыңиқылъҳалъю, туқулъҳалъю миңиткақ,
         ынка̄м нагақӯткат алиңрӯӷутыҳлъякат.7 Пиңают афлъют атуӷлюки Ананиям туқулъҳаның, нулиҳа ӣтқақ налъюклъюку угини сяматаңа.
         8 Петырым а̄птыка̄: «Таўатын акитутка̄н акикыстыхӯ нунази?» Сапфирам кӣмсиқа̄: «А̄а».
         9 Петырым а̄плъя̄тақа̄: «Сяңафси угикулъҳӣгни сюмыҳтаӷа̄мастык нанӷӣқуналюкык Атанӷым
         Таӷныӷакык? Югыт лъӣвӷикат угихпының қакма мануӷамытут. Лъпыклъю таўатын пилъықа̄тын».
         10 Таўаниҳлъюхӣнақ лъңалъю ӯлъҳаҳлъюни туқукақ. Нукалъпигат итыӷьялӷӣмың Сапфиралъю та̄ўа
         туқумалӷӣ, ынка̄м а̄нулъюку угиңан ся̄ӷўакун лъӣфқа̄т. 11 Қамахтыңъўа̄ӷлютың ухпықат, қамахлъютыңлъю нагақӯлъҳӣт Ананиямлъю, Сапфирамлъю туқулъҳыхкының
         алиңрӯӷутыҳлъякат.Апостолыт Алъя̄ҳлъюхўаҳтилъҳит12 Юлӷутыт қуңаңитни апостолыт алъя̄ҳлъюхўаҳтиҳлъягумаңинақат. Қамахлъютың ухпықатлъю,
         апостолынилъю қырңуӷутақылӷӣт Храмым мануӷа̄ни а̄тқылӷӣми, Соломоным притворыңани.
         13 Иўырңа югыт ухпықилъҳилңӯт Иисусымың илясигалңӯт ухпықанун қаюҳлъяк алиңыканиӷақылӷӣт,
         нақам пиниӷнӣқыхкаңит. 14 Иўырңа угля̄пихлъыӷӣт югытлъю, аӷнатлъю ухпықңукаңат Атанық Иисус, ынка̄м ухпықат
         нулямаңинақат. 15 Апостолыт алъя̄ҳлъюхўаҳтилъҳит апалъюқлъюки килъю алңунак қинуюхтӣтың алъиӷӣтхун тагилъюки
         тумытхун лъӣқыхкаңит. Таўатын пикӣт қаюҳлъяк Петырым наӷуҳтыкаки лю̄рақ таӷныӷаңутылъҳан
         на̄лъҳунъаюкаки қинуюлӷӣт. 16 Ынка̄м Иерусалимымун қантаӷанлыңуӷның нунаның тагиляӷа̄ткақ юлӷун Иерусалимымун. Қинуюхтӣтыңлъю,
         тама̄кутлъю туӷныӷалгыт илюмыхтыхун тагиткӣт апостолытун, ынка̄м қамахлъютың тагиткӣт
         на̄лъҳуқӯткат.Амью̄ткыхкаңит Апостолыт17 Первосвященниглъю, илякулъҳӣт Саддукеит ақинаткат апостолымың 18 ынка̄м тугуслъюки канаҳтыстыкӣт анусимиңлъяӷвигмун. 19 Иўырңа унугьян яқулган Атанӷым қылъпыҳтыкӣ анусимиңлъяӷвигым амиги. Ынка̄м а̄нулъюки
         апостолыт пикӣ: 20 «Агляӷлюси Храмымун, қамахлъюку апыҳтыху уна нутаӷақ кияҳта̄лъық Иисус Христосыкун
         аюқылӷӣ». 21 Апостолыт қа̄ткыхка̄т яқулык. Аҳтаӷаӷақа̄лъю итыӷлютың Храмымун апыҳтуӷикат.Первосвященниглъю, илякулъҳӣт қырңуҳтыкӣт Иудеит сӣванлъыӷытлъю, қамахлъюкилъю агӷистыт,
         агӷиткынъалюки апостолыт. Та̄хкын анусимиңлъяӷвигым умӣлўа̄ӷитнун ақфастыкӣт апостолыт.
         22 Иўырңа умӣлўа̄ӷыт анусимиңлъяӷвигмун ка̄сялӷӣмың апостолыт авӣтыфтут. Ынка̄м агӷистынун
         агляӷлютың уңипа̄ткӣт: 23 «Анусимиңлъяӷвигмун ка̄сялӷӣкут амигыт маҳқатқуӷўа̄ӷңафтут, кылыңакистытлъю амигнитутыфтут
         нақам итыӷьялӷӣкут па̄ҳқитыфтуқ!» 24 Храмым кылыңакистыңита умӣлгатлъю, первосвященнигытлъю уңипа̄систың кукшиқуткыхкӣт
         сяматаңи апостолыт. 25 Та̄хкын китум итыӷлюни пикӣ: «Та̄кут югыт анусимиңлъяқақсяқыси иңа Храмыми апыҳтуӷӣқут».
         26 Кылыңакистыт умӣлъкулъҳӣт ақфакӣт апостолыт. Сыӷлытун пимаңилъкаңит, қаюҳлъяк алиңылӷӣт
         югның Храмымылңуӷның туқунъаюкаңистың милюҳпага̄таҳӣнақ.27 Тагилъюки итҳуткӣт агӷистынун ынка̄м первосвященнигым пикӣ апостолыт: 28 «Иныҳтыңъўа̄қақсяӷамси алъямыңлъю апыҳтуӷифқа̄фси А̄тҳакун Иисусым писқылъюси, иўырңа
         қа̄ткумаңитаҳпысикут! Йыӷлыги алъюлъютың Иерусалимыӷмӣт лӣта̄т апыҳтӯсяҳси, хўаңкуталъю
         авуткыснақуткаҳпыкут Иисусым туқулъҳанун».29 Петырым кӣмсӣткӣ апостолыт: «Қа̄ткысяҳқақаҳпут Кияӷнық авылӷаӷлюки югыт. 30 Қақӯраӷлюку туқутыстыкақаҳси Иисус, иўырңа Кияӷныӷым, сивунымта манигуқӣта уңуваҳтыстыкақа̄
         туқулъыӷмың. 31 Ынка̄ңам қӯлваӷналюку Иисус аӷынқигныӷмикун ныкыхтыкақа̄ Иглыӷутистыңулюкулъю, Югулиӷистыңулюкулъю.
         Таўатын пикақа̄ Израилыӷмӣт авутыҳқысяҳқа̄ҳтысқылъюки сыӷлыҳқынъанӣсқылъюки, қӣвысқылъюки
         Кияӷныӷмун, сыӷывунъалюкилъю сыӷлыҳқылъҳитның. 32 Хўаңкута уңипаҳтыңӯкут тама̄кунун пилъыӷнун, малигулъюта Аглыӷналӷӣгнун Таӷныӷагнун
         Кияӷныӷым тӯныхкахкынун тама̄кунун қа̄ткулъҳӣнун лъңанун».33 Агӷистыт сякшитутка̄лӷӣт Петырым кӣмсиӷьястың таўатын, рыпалъ туқусюкақыхкаңит апостолыт.
         34 Иўырңа ата̄сиқ агӷиста ныкывыхкақ акузиналюни. Гамалиилыңуфтуқ, Фарисей, апыҳтуӷистыңат
         Иудеит Лӣлиҳтӯсӣта, ынңа̄талъ китум алңунак қа̄ткумта̄ӷа. Кылыңакистынун а̄нутаҳтысқыхкӣ
         апостолыт. 35 Та̄хкын агӷистылгутни пикӣ: «Израилыӷмӣлгутымни, пира̄мсилъюки та̄кут югыт пикатыки.
         36 Нықамикынӷистыхӯ қавңанҳақ Февда пика̄лӷӣ иглыӷутыстыҳлъягунилюни. Ынка̄м 400 ю̄к
         малихся̄ӷикақ лъңаның. Иўырңа Февда туқусятху малихся̄ҳтыңи қимагӯткат, талўа китум
         алңунак алъямыңлъю акузиткысюгумаңилъкаңат. 37 Та̄кўаниңани Иудалъю Галилеяӷмӣ, қырңуҳтикақ юхкамың управлениям кыстистӣқңан югым
         угляҳталяңаның. Иўырңа лъңалъю туқутақңатху юги миңитка̄гут. 38 Ынка̄м хўа̄ сюмымни итагнаӷнаяҳтукут сяфқӣта қакымкут югыт пияқумтыки. Лъмыхның пиңукумың
         таўатын пилъҳат сятңунаниҳлъықуқ. 39 Иўырңа Кияӷныӷым пилъқыхкагу аӷулӣҳна̄нӷитаси, кипулъхина̄ҳлъықаҳсилъю Кияӷнық».Ынка̄м агӷистыт қа̄ткыхка̄т Гамалиил. 40 Та̄хкын кылыңакистынун итҳутыслъюки апостолыт кахсягмихтыстыкӣт. Иныҳтыңъўа̄қӣтлъю
         уңипақнанӣсқылъюку Иисус. Апыӷӣӷьямыхтыки а̄ныстыкӣт. 41 Апостолыт а̄нысистың қуяҳлъякат, қаюҳлъяк Кияӷныӷым кайңусяӷа̄тыстыкақыхкаңи Иисус
         апалъюқлъюку. 42 Аҳутаңа тамаҳа̄н Храмымилъю, кинкунилъю уңипақақыхкаңат, апыҳтӯсяқақыхкаңат Иисус,
         Христосыңунилюку Кияӷныӷым накмикыхка̄.

Накмӣлӷӣт Каюткаҳқамың61 Тама̄ни аӷныӷни ухпықат нуляңулюки Грегыстун акузикаюгыт Иудеит сыӷлыӷьюкат, Еврейистун
         акузикаюгның Иудеяның, қаюҳлъяк угиңиӷаҳтӣтың аклъюкыхкӣтның тӯнля̄ӷигалъкаңит. Ынка̄м
         йӣлъхикӣт: «Аҳутаңа тамаҳа̄н уйыхтистыт палясқуҳа̄н тӯнақӣт хўаңкута угиңиӷапут».
         2 Тама̄кын апалъюқлъюку қуля ма̄лӷук сӣпнықлъюку апостолыт, қырңуҳлъюки ухпықат пикӣт:
         «Анахулъықукут пыхтыкумтыху уңипақилъыҳпут Кияӷныӷым акузитаңаның уйыхтистыңуҳналюта.
         3 Ухпықа̄лгутымнъи, тама̄кын апалъюқлъюку накмикитыки ма̄ӷраӷвинлык ю̄к пинилӷӣ, Аглыӷналӷӣгның
         Таӷныӷагның имиӷңалӷӣт, пыҳқинылӷӣт, уйыхтистыңлъяҳлъықапут. 4 Таўатын пикумта хўаңкута апостолыни юӷа̄маңинаҳлъықукут, уңипақимаңинаҳлъықукут Кияӷныӷым
         уңипа̄мың».5 Ухпықат ыфқуқыхкӣт апостолыт агӷилъҳит. Ынка̄м накмикыхка̄т Стефан, ынңа̄талъ ухпықиңаҳлъяк
         Кияӷныӷмың, имиӷңалӷӣлъю Аглыӷналӷӣгның Таӷныӷагның. Накмикыхкӣтлъю Филиппылъю, Прохорылъю,
         Никанорылъю, Тимонылъю, Парменылъю ынка̄м Николайлъю язычник Антиохияӷмӣ Иудеястун
         манигӯсягуткақ. 6 Та̄кут югыт тагиткӣт апостолытун юӷа̄ткысқылъюки, на̄сқўитхун ся̄флъюки юӷа̄ткыхкӣт.7 Кияӷныӷым уңипӣ миңисимаңинақӣт. Ынка̄м нуляка̄лӷӣт ухпықат Иерусалимыми, священнигылӷутытлъю
         илялгутңит ухпыҳтӯткат малигулъютың.Тугукаңат Стефан8 Стефан каюсилъылыхлъягутминыңлъю, аҳтуӷьяҳқа̄нӷилъылыхлъягутминыңлъю Аглыӷналӷӣгның
         Таӷныӷагның алъя̄ҳлъюхўаҳтиҳлъяга̄тақақ. 9 Та̄хкын иляңита Иудеит, Киринеяӷмӣңуялӷӣтлъю, Александрияӷмӣңуялӷӣтлъю а̄ҳтӣра̄ӷьяҳтуқа̄т
         Стефан. Та̄кут югыт синагогаңита а̄тқыфта̄: «Итымуткат Қыпҳаҳтыля̄ӷыт». Югыт Киликияӷмӣңуялӷӣтлъю,
         Асияӷмӣңуялӷӣтлъю иляткат та̄кунун. 10 Иўырңа Стефан, Аглыӷналӷӣм Таӷныӷам пыҳқиныпихлъюку акузистыка̄ рыпалъ кӣмсиҳпагниңитка̄т.
         11 Тама̄кын апалъюқлъюку иляңи югыт аксяқлъюку акилыҳтуқӣт иқлъыңиқуткысқылъюку Стефан
         хўатын: «Нагаткақаҳпут сыӷлықӯқык Моисейемлъю, Кияӷнықлъю». 12 Сӣванлъыӷытлъю, апыҳтуӷикаюгытлъю Лӣлиҳтӯсяның, иляңилъю югыт нагалъютың иқлъыңиқылъҳитның
         сякшитуткат. Та̄хкын а̄ҳтӣра̄ӷулъютың агля̄тка̄т Стефан агӷистынун. 13 Та̄м киңуңаның югыт тагиткӣт агӷистынун иқлъыңиқуткысқылъюку Стефан. Пикат: «Стефаным
         қӯнпың сыӷлытун акузиткақа̄ Храм, Лӣлиҳтӯсятлъю Моисейем тӯныхкӣ хўаңкунъун. 14 Нагаткақаҳпутлъю пилӷӣ Иисусымңуқ Назаретыӷмӣм на̄фқылъықа̄ Храм, алъяңуҳлъықа̄лъюңуқ
         кияҳта̄лъыҳпут Моисейем апыҳтӯтка̄ хўаңкунъун». 15 Қамахлъютың таўанлыңӯт ысҳақа̄т Стефаным хина̄ кӯкхулъҳӣ яқулгым хина̄тун.

Стефаным Акузилъҳа71 Та̄хкын первосвященнигым а̄птыка̄ Стефан: «Ипа таўатын акузика̄зӣн укут авуткистыхпык
         апылъҳистун?» 2 Стефаным кӣмсиқа̄: «Аңлыгутымнилъю, сӣванлъыӷнилъю, нагатаҳтыңъа уңипамсюгунъақамси!
         Сивуныҳпут Авраам сялин Месопотамиямылъюку, нӯхтылъҳилъюку Харранымун, Ниӷуҳқыңъалӷӣм
         Кияӷныӷым алӣӷвиклъюку 3 пика̄: “Унитигу алъхыӷвигын нуна, илякўа̄ҳтынлъю, аӷуляқи маӷьяҳқуӷна̄ӷамкын”. 4 Ынка̄м Авраам аӷуляқыхкақ Халдеямың, нӯхтыкақ Харранымун. Атаңа туқуян, Кияӷныӷым
         маӷьяҳқуқа̄ Авраам нунамун ма̄тын кияҳфихпысинун. 5 Тагисюхўа̄ӷақңамигу натыңӣҳақ нуналисимаңита̄ лъңанун пикаҳқамың. Иўырңа талўа сялин
         авақутӣлъюку Кияӷныӷым акықусяқыхкақа̄ уна нуна лъңанунлъю, киңунӷанунлъю. 6 Кияӷныӷым хўатынлъю пикақа̄: “Киңуныҳтын аӷуляқсяҳқа̄гут нунакынӷилъкымыхнун ынка̄м
         нуната̄лъықут. Тама̄ни қыпҳаҳтыля̄ӷуяҳқа̄гутлъю, амьюқыта̄ткысиҳлъягьяҳқа̄гутлъю 400
         аюмиқулъылӷутни. 7 Иўырңа аӷью̄ҳлъықанка қыпҳаҳтыля̄ӷуҳтыстилӷӣт. Киңуңаның аӷью̄ӷилъыӷма киңуныҳтын
         тагилъықут нунамун акықусяқыхкамнун, тама̄ни манигуҳлъықа̄тңа”. Таўатын Кияӷнық пика̄гуқ.
         8 Та̄хкын Кияӷнық акықусяңлъяқақ Авраамымун налъюнӣӷуткысқылъюку обрезаниялъық. Ынка̄м
         Авраам обрезаниякақ. Иӷныңьями Исаакымың пиңаюның иңлюлык аӷнық атуӷьягу обрезанияка̄
         лъңалъю. Таўатыҳпигақ Исаакым обрезанияка̄ иӷныни Иаков. Иаковым обрезанияляқӣ қуля
         ма̄лӷук сӣпнықлъюку иӷныни. Та̄кут пӣнлӣсиқӣ рамкыңан Израилым.9 Аңлиляӷа̄лъютың Иаковым иӷныӷита ақинакыпихтыка̄т аңлыгутни Иосиф, ынка̄м акикыхка̄т
         Египетыӷмӣнун қыпҳаҳтыля̄ӷулюку. Иўырңа Кияӷныӷым наюқыхка̄, 10 сыӷлылӣнӷани каюсиӷақыхкаңа. Кияӷныӷым пыҳқинылъылитка̄ ынка̄м Фараоным умӣлган Египетым,
         ыфқуқлъюку умӣлгатаӷа̄ҳтыстыка̄ Египетмун, иглыӷутистыңлъяқа̄лъю мыңтыӷаминунлъю,
         қыпҳаҳтыминунлъю. 11 Та̄хкын нықаңисяхлъякақ Египетмилъю, Ханаанымилъю, ынңа̄талъ угляқ игатиқутыҳлъякақ.
         Сивуныпутлъю нықаңисяхлъякат. 12 Иаковым нагақуӷьямики Египетыӷмӣт зерномың кахпахлъягуманилюки, иӷныни пикыңьяҳтӣсқыхкӣ.
         13 Тӯңлиҳа̄ни алъя пията, Иосифым аныңани уңипа̄ткӣ лъңитнун уюӷақнилюни. Ынка̄м умӣлгым
         Фараоным аңлыгуткутутаңи лӣгикыхкӣ. 14 Та̄хкын Иосифым липыҳсяқа̄ атани Иаков, ныңлъюгутылӷутаңилъю нӯхтысқылъюки Египетмун.
         Қамахлъютың ю̄к пиңают акимигақ сӣпнықлъюкуңуфтут. 15 Ынка̄м Иаков нӯхтыкақ. Тама̄ни Иаков туқукақ, киңуңаның тахталми та̄кўани иляңилъю
         сивуныпут туқуляӷа̄ткат. 16 Та̄кўаниңани ныҳқўа̄ӷит агля̄лъюки Сихемымун, лъивынқихтыкӣт нунакун Авраамым тукфиқа̄кун
         Емморым киңунӷаның.17 Кияӷныӷым Авраамымун акықуся̄ пияҳтуңыстаӷақуқлъю, сивуныпут нуляҳлъякат Египетми.
         18 Та̄хкын Египет нутаӷамың умӣлыңыхкақ, та̄м умӣлгым налъюкңўа̄қаңа Иосиф. 19 Сивунымта нуляҳлъялъҳит апалъюқлъюки умӣлгым пыҳқиниқулъюки икфиқыстыкӣ сивуныпут,
         талўа таӷнуҳаҳӣт а̄нутыстақлъюки пикӣ туқусқылъюки. 20 Таўатын кияҳсималюки Моисей алъхықақ, ю̄кыхтыпихлъыҳӣ таӷнуҳақ. Аңаюқахкынка нымыгни
         ӣӷаҳтумың афлъыңакыхка̄т пиңают танқит. 21 Ӣӷаҳтуҳпагниңӣсямыгныгу а̄нутка̄т. Умӣлгым паниган на̄лъкылъюку алъюҳқилюку, аңлистыка̄
         иӷнықылӷӣстун. 22 Египетыӷмӣт апыҳтуқа̄т лӣткамыхның. Ынка̄м Моисей пыҳқинӷуӷиҳлъягьялӷӣми акузилъхӯҳқа̄ҳлъякақ,
         аҳтӣгалңуқлъю сямың тамаҳа̄ның.23 Моисей ю̄к мальӷук уксюҳтуткалиӷьями Израилыӷмӣлгутни ысҳаӷьюглюки ысҳаӷьяҳтуқӣ. 24 Таўани ысҳақа̄ Египетыӷмӣм амью̄ткыхкаңа Израилыӷмӣ. Ынка̄м Моисейем Израилыӷмӣ игуӷлюку
         туқутка̄ Египетыӷмӣ. 25 Таўани сюмыҳтаӷақа̄ялӷӣ Израилыӷмӣлгутминун лӣгикылъықнилюку Кияӷныӷмун каяхтылъыни
         лъңитнун аӷуляқутистыңулюку Египетмың. Иўырңа лӣгикумаңилъкаңат. 26 Уна̄миңани ысҳақакык Израилыӷмӣк пилъюгулъҳӣк. Акузинъақуткыхкақсяқык: “Пилъюгутыхпынатык
         юлгуткутутык”. 27 Йыӷлыги амьюқытиқылӷӣм югым аягаҳлъюку Моисей пика̄: “Китум иглыӷутистыңлъяҳтатын,
         нанқихтистыңлъяҳтатынлъю хўаңкунъун? 28 Хўаңалъю туқусюхсиңа̄ иӷивгақ туқутылъыҳпытун Египетыӷмӣ?” 29 Югым таўатын пиятни Моисей қимакақ Мадианымун, тама̄ни алъяныҳта̄кақ. Қынўат нулиҳтуӷлюни
         иӷныңыхкақ ма̄лӷугыгның.30 Моисей, югык ма̄лӷук аюмиқулъық Мадианымытуткылъюку килга̄нун аӷуляқыхкақ Синайым
         найӷаҳан увитаңанун. Таўани ысҳақа̄ яқулык кумаӷулӷӣми уқфилъыгами. 31 Алъя̄ҳлъюхўаӷьягуткақыхкаңа. Кынқихтыңъўа̄ӷналюку такука̄, ка̄сяҳтуӷақа̄лъю Атанӷым
         пика̄: 32 “Кияӷныӷӯңа, сивуныҳпык Авраамылъю, Исаакамлъю, Иаковымлъю Кияӷнықа̄тңа”. Моисей алиңрӯқақ
         рыпалъ уңылыхтыкақ талўа ысҳаӷьюгумаңитка̄. 33 Атанӷым пика̄: “Ка̄мгыхкын матаҳтикык қаюҳлъяк хўаңа апалъюқлъюңа аглыӷналӷӣңӯқ ныкывӷавигын.
         34 Ысҳапаганка югынка амью̄ткыхкаңит Египетми, нагатанка ңилъыхлъыҳӣт. Укихтуңа югулиналюки
         Египетыӷмӣның. Ынка̄м хўа̄ каяхнақамкын Египетмун”.35 Та̄наңӯқ Моисей Израилыӷмӣт иҳсякақңамыхтыху пика̄т: “Китум иглыӷутистыңлъяҳтатынлъю,
         нанқихтистыңлъяҳтатынлъю хўаңкунъун?” Иўырңа лъңаңӯқ Кияӷныӷым утыӷниҳтыстыка̄ Египетмун
         иглыӷутистыңулюкулъю, югулиӷистыңулюкулъю лъңитнун. Таўатын Кияӷныӷым пикақа̄ яқулыхкун
         кумаӷулӷӣми уқфилъыгами. 36 Моисей алъя̄ҳлюхўаҳтиҳлъяга̄таӷлюни Египетми, аӷуляқуткақӣ сивуныпут Египетмың. Ўата
         алъя̄ҳлъюхўаҳтӣӷа̄тақа̄гуқ Чермное Моремилъю, иглыӷалъыӷмыхнилъю килга̄ни маӷьяҳқуӷақңамики
         югык ма̄лӷук аюмиқулъыӷни. 37 Та̄наңӯқ Моисей Израилыӷмӣнун хўатын пикақ: “Кияӷныӷым ӯкналиқиста накмикылъықа̄ юхпысиның
         хўаңа накмикылъыӷмитун ӯкналиқистыңулюңа”. 38 Та̄наңӯқ Моисей сивунымнъиткақ қырңуӷутақңата килга̄ни Синайым найӷаҳан туңаңани.
         Таўани на̄йӷами яқулгым алыҳқуӷьятни тугукӣ Кияӷныӷым Лӣлиҳтӯсӣ апыҳтӯсят натын кияҳтылъыҳқамың.
         Та̄хкын а̄пқӣ та̄кут сивунымнъун ынка̄м лъңита нагныҳтыкақӣт хўаңкунъун.39 Иўырңа сивунымта Моисей қа̄ткысюгумаңита̄тлъю, иглыӷутистыксюгумаңита̄тлъю, йыӷлыги
         утыҳсюка̄гут Египетмун. 40 Ынка̄м Моисейем аныңа̄ Аарон пика̄т: “Кияӷныңлъяҳтыҳқут маӷьяҳқӣсқылъюта. Налъюкаҳпут
         Моисей сяматаңа, лыган аӷуляқулъюта Египетмың унитӣлъю”. 41 Ынка̄м кияӷныңлъяқат каумӷаҳсюгнилңуӷмың, аҳқыша̄қа̄тлъю. Нықынӷаҳқыхкатлъю қӯлваӷналюку
         улима̄ҳтың.42 Таўатын пията Кияӷныӷым тунуткӣлъю, пыхтыкӣлъю ынңа̄талъ манигӯтысқылъюки сиқиныӷмун,
         танқимун, иӷалықыта̄ӷнунлъю. Атанық хўатын пика̄гуқ ӯкналиқистыт игақылъҳитни:“Израилыӷмӣни, югык ма̄лӷук аюмиқулъыӷни иглыӷаңулюси килга̄ни аҳқыша̄ӷумаңитаҳпысиңа
         туқутӣныҳпысини тыӷикусямың.43 Йыӷлыги кылъқута̄қыхкақаси палаткат манигуӷвигулюки кияӷныңлъяқамун Молохымун,кылъқута̄қыхкақаҳсилъю иӷалықыта̄ңлъяқақ манигӯсӣлюку Ремфанымун.Тама̄кын апалъюқлъюку аңуяхпысинун аӷуляқутыслъықамси наӷуҳлъюку Вавилон”».44 Стефан паниның акузикақ: «Сивуныпут килга̄нилъюки Кияӷныӷым палаткаңлъӣсқыхкӣ амимың
         манигуӷвигулюки лъңанун. Улимакақӣт таўатыңўа̄қ Кияӷныӷым апыҳтӯтылъҳатун Моисейемун.
         Кылъқута̄қыхкӣт та̄кут палаткат нықаңӯсӣлюки Кияӷныӷым наю̄тңалъҳанун. 45 Та̄кўаниңани Моисей туқуян Кияӷныӷым накмикыхка̄ Иисуса иглыӷутистыкысқылъюку сивунымнъун.
         Иисусым маӷьяҳқуӷьистың нунамун Кияӷныӷым акықусяқыхка̄нун та̄кут палаткат кылъқыхкӣт.
         Такукамыхнун нунамун ка̄сялӷӣмың юлгуфтуқ. Иўырңа Кияӷныӷым сивунымнъун иҳлъыҳтыстыкӣ
         юги, ынка̄м сивуныпут ныликат та̄хун нунакун. Тама̄ни нагныӷуткӣт та̄кут палаткат
         манигӯтфигулюки Кияӷныӷмун кынляңа умӣлылӣтылъыӷмыхнун Давид. 46 Давидым кияҳта̄лъҳа ынңа̄талъ ыфқуӷнапихтыка̄лӷӣ Кияӷныӷми. Ынка̄м Давидым а̄птыкақсяқаңа
         хўатын: “Кияӷныӷа Иаковым, мыңтыӷаңлъяӷляка̄н?” Иўырңа Кияӷныӷым писимаңилъкаңа, 47 йыӷлыги Давидым иӷныӷан Соломоным мыңтыӷаңлъяқа̄ Кияӷнық.48 Иўырңа Кияӷныҳлъяк кияҳсигатуқ мыңтыӷани югыт улима̄ӷитни. Хўатын Атанық пика̄гуқ
         ӯкналиқистым игақылъҳани:49 “Қиляк ақумутақақа, нуналъю итыгаӷӣтақақа.Сяңан мыңтыӷаңлъяӷнақыстыңъа?Мыӷна̄ливигита̄ңунӷитуңа.50 Улима̄қынӷӣсикӯн сяңўа̄ қамахтыңъўа̄ӷлюку?”»51 Стефаным нагныӷуткӣ: «Пиныҳлъюхлъягни лъпыси, қа̄ткысюгигатаҳси, ухпықсюгигатаҳси
         Кияӷнық. Кияӷныӷым уңипӣ нагасюгигатаси, иҳсякыра̄ӷақахсилъю Аглыӷналӷӣк Таӷныӷак
         сивуныҳпысистуңўа̄қ. 52 Қамахлъюки Кияӷныӷым ӯкналиқистыңи сивуныҳпыси амью̄ткыхкақӣт. Туқуқуқақӣт ӯкналиқистыт
         ӯкналиқуткысятху Сыӷлыҳқумаңилңуқ тагияҳқа̄ниңатху. Ынка̄м ка̄сян, увыҳпагулъюку туқуткақаҳси.
         53 Лъпысиңӯси Кияӷныӷым яқулыхтыхун тӯныхкӣ Лӣлиҳтӯсяның, қа̄ткумаңитаси».Милюҳпага̄тақаңат Стефан54 Агӷистыт нагалъюку Стефан сякшитутыҳлъякат рыпалъ хӣстаӷа̄тка̄т. 55 Иўырңа Стефан, имиӷңалӷӣ Аглыӷналӷӣгның Таӷныӷагның, сивухсялӷӣми қилягмун ысҳақа̄
         Кияӷныӷым ниӷуҳқылъҳа, Иисусылъю ныкывӷалӷӣ Кияӷныӷым аӷынқигныӷани. 56 Пикӣ: «Ысҳақаҳтыхуқун! Ысҳаӷақа қиляк қылъпылӷӣ, Иӷныӷалъю Югым ныкывӷалӷӣ Кияӷныӷым
         аӷынқигныӷани!» 57 Агӷистыт сигутытың ся̄плъюки ӣхмыхның, араӷа̄та̄симаӷмың қамахлъютың сюӷука̄т Стефан.
         58 Сӣңвага̄тамың аӷуляқутка̄т Иерусалимымың, туқунъалюку милюҳпага̄таҳӣнақ. Та̄хкын Стефаным
         авуткистыңита қа̄слъитың матаҳлъюки нукалъпигам Савлам ся̄ӷўакун лъилюки милюҳпага̄таӷьюха̄қа̄т.
         Тама̄кутлъю иляңита милюҳпага̄тақа̄т. 59 Хўа̄ уйӷагым тыкиқаӷвикңатни Стефан юӷақақ: «Атанық Иисус, таӷныӷахка тугуклъиҳқык».
         60 Сыгысқуҳлъюни игляхтупихлъюни пикақ: «Атанық, сыӷывутики хўакын сыӷлыҳқылъҳитның».
         Таўатын пилюни туқукақ.

81-3 Савлам итагнақыхка̄ Стефаным туқутылъҳа. Югыт пиниқиңалӷӣт Кияӷныӷмың лъӣфқа̄т Стефан
         қиякыҳлъягума̄н.Савлам Амью̄ткыхкаңи УхпықатТа̄хкын аӷныӷмың кынляңа амью̄ткыҳлъягьягуткӣт ухпықат Иерусалимымылңӯт. Савлам ынңа̄талъ
         амью̄ткыхкӣ ухпықат на̄ңысқылъюки. Ӣтҳақлъюни ныңитнун қамуҳсӣӷмың а̄нуқуқӣ аӷнатлъю,
         югытлъю анусимиңлъяҳтысқуӷналюки. Қамахтыңъўа̄ӷлютың ухпықат, пылъыӷмун қимагӯткат
         нунанун Иудеямылңуӷнунлъю, Самариямылңуӷнунлъю, апостолыңинаҳа̄т қимагумаңилңӯт.Филипп Уңипақилӷӣ Самариями4 Тама̄кут ухпықат қимагӯткат тамаңанун уңипақикат Пинилӷӣның Уңипаның на̄нсяӷңа̄ӷмың.
         5 Филипп Самариялъюни уңипақыхка̄ Христос, алъя̄ҳлъюхўаҳтиҳлъяга̄тақақлъю. 6 Ынка̄м югыт нагатңўа̄қақыхкаңат ысҳапаглюки алъя̄ҳлъюхўаҳтилъҳи. 7 Угляпихлъыҳӣның югның а̄нысқуқӣ туӷныӷа̄т акилӷӯңитхун. Тама̄кутлъю пиюгигалңӯт, унӣқатлъю
         на̄лъҳуқуқӣ. 8 Ынка̄ңам Самарияӷмӣт ынңа̄талъ қуяҳлъякат.Алигналӷӣ Симон9 Самариямиңуқ та̄ўа алигналӷӣ ю̄к, а̄тҳа Симон. Сялин Филипп ка̄тылъҳилъюку алигнаҳта̄лъыӷмикун
         сяӷӣӷаюхтақыхкаңи югыт, қука̄юхтақылӷӣлъю аҳтӣганъилюни. 10 Ынка̄м қамахлъютың тама̄нлыңӯт, пиңўа̄ҳлъягның, укаванлъыҳпигаӷнун нагасюкыстаӷлюку
         аюқыхкаңат. Пика̄т: «Уна ю̄к аҳтуӷьяҳқа̄нӷилъыңыҳлъяка̄гуқ Кияӷныӷмың». 11 Югыт нагасюпихлъюку аюқыхкаңат, қаюҳлъяк қавңарухлъяха̄ның алъя̄ҳлъюхўаӷьюхтыкаюгукаңи
         алигнаҳта̄лъыӷмикун. 12 Иўырңа Филиппым уңипақсяки Пинилӷӣт Уңипат Кияӷныӷым Атаныҳпагулъҳаның аюқылӷӣт, А̄тҳаныңлъю
         Иисус Христосым ухпықыхкӣт уңипӣ. Тама̄кут югытлъю, аӷнатлъю ухпықилӷӣт крестиӷыкат.
         13 Талўа Симонымлъю ухпықыхкӣ. Ынка̄м крестиӷылъыӷми киңуңаның малихся̄қа̄ Филипп. Ысҳапаглюку
         Филипп алъя̄ҳӣнаӷның алъя̄ҳлъюхўаҳтӣӷа̄талӷӣ сяӷӣӷаюкақ.14 Апостолыт Иерусалимымылңӯт нагақуӷлюки Самарияӷмӣт ухпыӷнилюки Кияӷныӷым Уңипа̄мың,
         каяхтыкахкыт Петырылъю, Иоаннылъю лъңитнун. 15-17 Самарияӷмӣт ухпықӣт крестиқат А̄тҳинаҳа̄кун Атанӷым Иисусым, нақам сялин налиҳӣнӣта̄
         алъхыҳсигалъкыхкыт Аглыӷналӷӣк Таӷныӷак. Петырылъю, Иоаннылъю Самариямун ка̄лъютык
         агляқак ухпықанун. Та̄хкын ся̄фтақлъюки юӷа̄тка̄тақӣт, ынка̄м Аглыӷналӷӣк Таӷныӷак
         алъхыҳтыкахкыт.18 Симоным ысҳапакакык апостолык, ся̄фныӷмыгныки ухпықат алъхыӷутақылӷӣт Аглыӷналӷӣгның
         Таӷныӷагның. 19 Ынка̄м апостолык пики: «Тукфиӷӣҳлъяңа аҳтуӷьяҳқа̄нӷилъыӷмың хўаңалъю ся̄фтыкумки югыт
         алъхыӷутысқылъюки Аглыӷналӷӣгның Таӷныӷагның».20 Иўырңа Петырым пика̄: «Йықай Кияӷныӷым на̄фқылъитын манитӯмаҳпык. Сюмыҳпынӣи Кияӷныӷым
         тунуся̄ тукфиҳлъықнилюку пизигу? 21 Қыпҳалгусиӷина̄нӷитутын, қаюҳлъяк сюмыҳтаӷалъҳын анахутңа̄қ Кияӷныӷым ысҳа̄малъҳани.
         22 Авутыҳқылъютың сыӷлыҳқусиқнаниҳуңам та̄на сыӷлыпыста̄қ пиюкылъҳын. Ынка̄м юӷа̄ Атаныӷмун
         лю̄рақ сыӷывунъаюкагу та̄на сыӷлыпыста̄қ сыӷлыҳқылъҳын. 23 Та̄ўа лӣгикамкын ақиналъылыхлъягӯтынлъю, асиҳқыңъа̄тынлъю сыӷлыҳқылъыҳпының». 24 Симоным пики: «Юӷа̄ткаҳтыгныңа Атаныӷмун таўатын пилъыҳпысистун пифқа̄ма писқылъюңа».25 Та̄хкын Петырылъю, Иоаннылъю свидетельстволютык, уңипақилютык Атанӷым уңипа̄мың аӷуляқыхкақ
         Иерусалимымун. Самариями иглыӷаңулютык, нынун ка̄нъыӷмыгни Пинилӷӣның Уңипаның уңипаӷақылӷӣк.Филиппылъю, Ефиопияӷмӣмлъю26 Та̄хкын яқулган Атанӷым пика̄ Филипп: «Ята̄ҳқылъютын икыва̄м туңаңанилыңуӷнун тумынун
         агля̄ па̄ҳқилъҳанилңуӷнун, Иерусалимымың Газамун аюқылӷӣнун». 27-28 Ынка̄м ята̄ҳқылъюни аӷуляқыхкақ. Та̄кўани тумаңани ысҳақа̄ Ефиопияӷмӣ евнух, Ефиопиям
         царицаңан Кандакиям, манимың афлъыңакистыңа. Иерусалимымың утыӷниӷақыфтуқ ныминун
         манигӯсяҳтуӷлюни Кияӷныӷмун. Колесницамикун иглыӷуткылъюку атиҳтуӷақыфтӣ ӯкналиқыстыт
         Исаиям игақыхкӣ. 29 Аглыӷналӷӣм Таӷныӷам пика̄ Филипп: «Колесницаңан ся̄ӷўанун агляӷлютын малихся̄ҳу».30 Ынка̄м малиҳқаӷлюку нагатка̄ атиҳтулӷӣ ӯкналиқыстыт Исаиям игақыхка̄ның. Филиппым
         а̄птыка̄: «Лӣгиксикӣ атиҳтуқаҳтын?» 31 Кӣмсиқа̄: «Натын лӣгикысқылъюки пизики, ўыткуқун китум лӣгикыстыкаки хўаңамнун сямың
         пӣқутаңи». Та̄хкын ӯхтыслъюку ся̄ӷўмикун ақумысқыхка̄. 32 Евнухым атиҳтуӷақыфтӣ Кияӷныӷым акузитаңи хўатын пилӷӣт:«Пынъӣӷыт туқусяҳтунӷистың қалӷӣгатут,пынъӣӷаӷа̄тлъю қигунӷистың қалӷӣгатут,таўатыҳпигақ лъңалъю сямың пӣҳсимаңилңуқ.33 Кайңуся̄кыстақңатху игуӷистыңиткақ.Уңувалъҳа кынлытҳӯтыстыкақ нунами.Ынка̄м китумңам а̄пҳўа̄ҳлъықаки сыӷлыҳтуляңи юлгутаңан тама̄ни пилъыӷми?»34 Евнухым а̄птыка̄ Филипп: «Уңипа̄таҳтиңа ӯкналиқиста лъңаның акузиткақа̄, налиӷмың
         кина алъя пӣқагу?» 35 Филиппым пӣнлӣсиқлъюки Исаиям игақыхкӣ, уңипа̄тка̄ Пинилӷӣның Уңипаның Иисусымың.
         36 Иглыӷуткылъюку мыӷмун ка̄сямык евнухым пика̄: «Ысҳа та̄на мық! Сяңўа̄ңам ылътӯсиқылъықсикун
         крестиӷылъыҳқамнун?»37 Филиппым пика̄: «Ипапиҳқылъютын ухпықувык крестиӷылъықамкын». Евнухым кӣмсиқа̄: «А̄,
            ухпықақа Иисус Христос Иӷнықа̄ Кияӷныӷым».38 Ынка̄м евнухым иглыӷутистыни аӷулӣӷысқыхка̄. Атыӷлютык колесницамың мыӷмун а̄тқак,
         ынка̄м Филиппым таўани крестиқа̄. 39 Мыӷмың ӯхсямык Атанӷым Таӷныӷахкынка аӷуляқутка̄ Филипп, ынка̄м евнухым алъя ысҳамаңитка̄,
         иўырңа нагнықақ қуялъылиҳлъяглюни. 40 Та̄на Филипп пиялӷӣми Азотымытыфтуқ. Кесариямун агля̄ткылъюку нынун ка̄нъыӷмини Пинилӷӣның
         Уңипаның уңипаӷақылӷӣ.

Савля Ухпылӷӣ91-2 Савля Иерусалимымылъюни та̄ўа паниның алиңсиқукӣ туқуқуӷнақнилюки малихся̄ҳтыңи Атанӷым.
         Қынўат Дамаскысюкақ, лю̄рақ Иисусым малихся̄ҳтыңи югытлъю аӷнатлъю тама̄нъаюката.
         Ысҳақумики тагинъалюки Иерусалимымун анусимиңлъӣсқылъюки. Ынка̄м первосвященнигмун
         пилюни письмоңлъя̄тысқыхкақ пилъыҳқалитысқылъюни иглыӷутистыңитнун синагогат Дамаскымылңуӷнун,
         таўатын пиналюни.3 Ынка̄м Савля аӷуляқыхкақ Дамаскымун. Ӣўынлъю ка̄сяҳтуӷақуқ, қилягмың ниӷухлъягым кукыхтыка̄.
         4 Ӯлъҳаҳлъюни нагақуқа̄ ма хўатын пилӷӣ: «Савля, Савля, сяңама амью̄ткумаңинаҳсиңа?»5 Савлам а̄птыка̄: «Кинаңузин Атанық?» Мым кӣмсиқа̄: «Иисусыңӯңа амью̄ткыхкан. 6 Макылъютын агля̄ Дамаскымун, таўани китум уңипа̄лъықа̄тын натын пилъыҳқаҳпының».7 Югыт иглыӷалгутаңи аӷулӣқат таўани, акузипагниңунатың нагатка̄т ма, нақам кина алңунак
         ысҳа̄маңилъкаңат. 8 Савля макысялӷӣми ысҳа̄нъыӷитуқ қаюҳлъяк ая̄малӷӣ. Ынка̄м таслъюқлъюку агля̄тка̄т
         Дамаскымун. 9 Пиңают аӷныӷыт ая̄ңакақ, талўа ныӷумаңилңуқлъю, мыӷумаңилңуқлъю.10 Та̄ўаңуқ Дамаскыми, ю̄к ухпықиңалӷӣ Иисусымың, а̄тҳа Анания. Ысҳа̄ӷўа̄лъыҳқун Атанӷым
         туқлъюқа̄: «Анания». Кӣмсиқа̄: «Ай, Атанық?»11 Атанӷым пика̄: «Тумынун агля̄ а̄тқылӷӣнун: “Таклъяӷрукыхтақ”. Та̄хкын Иуданкунун а̄псяҳтуҳу
         ю̄к, Савлыңӯқ, Тарсымың пиңӯқ, юӷаӷақуқ. 12 Ысҳаӷўа̄ҳқун ысҳама̄ ю̄к итылӷӣ, а̄тҳа Анания, ся̄фсяқминигу ысҳаӷьягунъықихтуқ».13 Иўырңа Ананиям пика̄: «Атанық, нагақуӷақақа та̄на ю̄к угляпихлъыҳӣның, апыӷнақыпихтақа̄т
         сыӷлытун пилъыҳлъяга юхпынун Иерусалимыми. 14 Пилъыҳқаңыхка̄гуқ первосвященнигының тагилюни Дамаскымун тугуляӷналюки қамахлъюки
         юӷақаюгыт атыҳпыгун».15 Иўырңа Атанӷым пика̄: «Агля̄, такугу қаюҳлъяк накмикума̄қа уңипақысқылъюңа язычнигнун,
         умӣлыгнун, Израилыӷмӣнунлъю. 16 Лӣгикыснақңўа̄қа а̄ңлюку икфиқылъыӷмың хўаңа апалъюқлъюңа».17 Ынка̄м Ананиям такука̄ Савля. Итыӷлюни ся̄фсима̄н пика̄: «Аңлыгутымни Савля, Атанӷым
         Иисусым ысҳақаҳпык тумыни тагиңулютын, каяхта̄ңа лъпынун. Каягута̄тын ся̄фтысқылъютын
         ысҳа̄сягунъықихтысқылъютын, имӣсқылъютынлъю Аглыӷналӷӣгның Таӷныӷагның». 18 Таўаниңинақ иқалъюгым қалътысюгниңи ийыхкының ифкақӯткат, ынка̄м ысҳасягуткақ. Та̄хкын
         макылъюни крестиӷыкақ. 19 Та̄м киңуңаның ныӷьялӷӣми икнақсю̄хтыкақ.Савля Уңипақилӷӣ ДамаскымиСавля ухпықаниткақ Дамаскыми қафсинат аӷныӷыт. 20 Мулюхпынани синагогани уңипақыхка̄ Иисус, Иӷнықнилюку Кияӷныӷмун. 21 Нагатулъҳӣм сяӷӣӷаягутка̄т рыпалъ лъңитның а̄пқуӷа̄ӷуткат: «Унаңунӷита̄а ю̄к Иерусалимыми
         амьюқытиқыҳлъякақ юӷақаюгның Иисусым а̄тҳакун? Ма̄вык тагиңуялӷӣ таўатын пиналюни,
         ухпықат тугуляӷналюки, аглянъалюки первосвященнигнун».22 Савлам уңипақилъыӷмикун ўата лӣгикыстаӷақа̄ Иисус, Христосыңутаңа рыпалъ Иудеит Дамаскымылңӯт
         а̄ҳтӣра̄ҳпагниңитка̄т.23 Савля уңипақилъқинаӷьян таўатын қафсиныгьяхлъяк аӷнық, Иудеит ўатақа̄ӷақ угумиягутка̄т,
         рыпалъ қырңуӷулъютың агӷиткыхка̄т туқунъалюку. 24 Ынка̄м аӷныҳтӯма̄н, унухтӯма̄н Дамаскым амихлъялӷутңани кылыңакыхка̄т туқунъалюку.
         Иўырңа Савлам нагақуқа̄ таўатын агӷилъҳат. 25 Ынка̄м унугми ата̄сими, Савлам малихся̄ҳтыңита корзинаӷрухлъягыгныкун миңлъютмың ыслъятмун
         укихтыка̄т.Савля Иерусалимылъҳӣ26 Та̄хкын Савля ка̄сями Иерусалимымун илянъақыхка̄я̄лӷӣ Иисусым малихся̄ҳтыңитнун. Та̄ўаңинақ
         ӣңунаҳаӷмың аликыхка̄т, қаюҳлъяк айгуӷикыхка̄т лъңалъю малихся̄ҳтыңуҳсиматаңа. 27 Иўырңа Варнавам Савля агля̄лъюку апостолытун а̄пқа̄ Савламун тумыми ысҳа̄манилюку
         Атанық, алыҳқӯтка̄нилютыклъю. А̄пқа̄лъю Дамаскыми уңипақа̄нилюку тытухпынани А̄тҳакун
         Иисусым. 28-29 Ынка̄м тугуклъиқа̄т. Та̄хкын кынляңа Савля ухпықаниткақ. Иглыӷуткылъюку Иерусалимыми,
         уңипақикақ тытухпынани а̄тҳакун Атанӷым. Иўырңа иляңита Иудеит Грегыстун акузикаюгыт
         а̄ҳтӣра̄қа̄н туқусюкақыхкаңат. 30 Ухпықат лӣгиксямыхтыху Иудеянун туқунъақнилюку Савля, агля̄тка̄т Кесариямун, та̄хкын
         каяхтыка̄т Тарсымун.31 Қамахлъютың ухпықат Иудеями, Галилеями, Самариямилъю амью̄ткыстыңъунатың кияҳтыкат.
         Ухпылъҳит икнақуҳтыкат, алиңақылӷӣт қа̄ткунъыӷитылъыҳқамыхның Атаныӷмун, Аглыӷналӷӣмлъю
         Таӷныӷам каюсӣңукаңи ынка̄м ухпықат нулякат.Петр Лиддалъҳӣлъю, Иоппиялъҳӣлъю32 Петырым иглыӷуткылъюку ля̄лиҳфикуқӣ Кияӷныӷым юги на̄нсяӷңа̄та. Ата̄сими аӷныӷми ля̄лиҳтыкақ
         Лиддамылңуӷнун. 33 Тама̄ни ысҳақа̄ ю̄к а̄тҳа Эней, пиңаюның иңлюлык аюмиқулъық макысигалңуқ унӣӷңатмӣның.
         34 Петырым пика̄: «Эней, Иисус Христосым на̄лъҳута̄тын, макылъютын алъиӷан ӣмху». Таўаниңинақ
         Эней макыткақ. 35 Угляпихлъыҳӣт Лиддаӷмӣтлъю, Сароныӷмӣтлъю ысҳаӷьямыхтыху Эней на̄лъҳулъюни, ухпыҳтӯткат
         Атаныҳқун.36 Иоппиямиңуқ та̄ўа ухпықақ аӷнақ а̄тҳа Тавифа, (Грегыстун Серна, хўатын писиқ, қуйңиқ),
         қӯнпың каюсиӷимаҳлъяк, кияң тама̄кунун аклъюмалӷӣнун. 37 Та̄хкын қинуюглюни туқукақ ынка̄м уӷвуҳқылъюку қымтамун маю̄тка̄т. 38 Иоппияӷмӣт ухпықат нагақуқа̄т Петр Лиддамынъилюку. Лидда, Иоппиямың қантаӷаҳанлыңуқ,
         ынка̄м ухпықат кывгақыхкахкыт ма̄лӷук югык Петырымун тагирахкӣӷысқылъюку Иоппиямун.
         39 Петырым ята̄ҳқылъюни малихтыкакык. Ка̄сян қымтамун маю̄тка̄т. Лыган итыҳтуқ угиңиӷат
         қиямаӷмың каңлъюқаҳлъюку кылгувикыхка̄т а̄тканың Сернам улима̄ӷаның. 40 Петырым а̄нысқуӷлюки сыгысқуҳлъюни юӷақақ. Та̄қлъюни юӷаныӷмың қӣвлюку югусиқ пика̄:
         «Тавифа, макытын». Тавифа ысҳа̄ткылъюку ысҳаӷьямигу Петр ақумыхкақ. 41 Петырым ӣхакун тугулюку ныкывыстыка̄. Та̄хкын туқлъюқӣ ухпықатлъю угиңиӷақатлъю ысҳӣсқылъюку
         уңува̄матаңа. 42 Қамахтыңъўа̄ӷлютың Иоппияӷмӣт нагақуқа̄т Тавифам уңувалъҳа ынка̄м угляпихлъыҳӣм ухпықыхка̄т
         Атанық. 43 Петр мулюкақ Иоппиями, Симонынкуниткақ сянаҳтистыми.

Петырылъю, Корнилийлъю101 Кесариямиңуқ та̄ўа ю̄к а̄тҳа Корнилий. Умӣлгат Римым пилъюўаҳтыңита Италиямың пикақ.
         2 Ю̄к пинилӷӣ, каюсиӷимаҳлъяк аклъюмалӷӣнун, юӷатуқақлъю Кияӷныӷмун. Ныңлъюгуткулъҳӣт,
         қыпҳаҳтыкулъҳӣт манигӯткаюгыт Кияӷныӷмун. 3 Ата̄сими аӷныӷми пиңаюмикылъя̄гми ысҳаӷўа̄қақ. Хўатыҳлъюўа̄қ ысҳақа̄ Кияӷныӷым яқулга
         итылӷӣ, яқулгым туқлъюқа̄: «Корнилий!»4 Алиңрӯӷумаӷми ысҳапахтуӷлюку яқулык а̄птыка̄: «Атанық, сямың пизин?»Яқулгым пика̄: «Кияӷныӷым нагақӯмӣ юӷалъыҳтын, ыфқуқыпихта̄лъю каюсиӷилъҳын аклъюмалӷӣнун
         ынка̄м нықамика̄тын. 5 Иоппиямун ақфастигу ю̄к а̄тқылӷӣ Симон Петырымың. 6 Симонынкунитуқ сянаҳтистыми, мыңтыӷа̄ ыснымытуқ». 7 Яқулгым таўатын пилюку унитка̄. Та̄хкын Корнилийем туқлъюқакык ма̄лӷук қыпҳаҳтыгни,
         пилъюўаҳталъю. Та̄на пилъюўаҳта Корнилийем каютаңа манигӯткаюк Кияӷныӷмун. 8 Тагията уңипа̄тңўа̄қӣ ысҳаӷўа̄лъыӷминың, та̄хкын кывгақыхкӣ Иоппиямун.9 Уна̄миңани аӷныӷым қука̄ни кывгат ка̄сяҳтуӷақутлъю Иоппиямун, Петр маюқақ мыңтыӷам
         қа̄йңанун юӷаӷналюни. 10 Та̄хкын игатақақ, сямың ныӷьюкақ. Сяма нықмың ята̄ҳқумалюки Петр ысҳаӷўа̄қақ. 11 Ысҳақа̄ қиляк қылъпылӷӣ, та̄хкын ысҳақа̄ қӣпаӷаҳлъяхсюгнилңуқ укихтыкаңат нунамун
         стаматхун тыкышқа̄кун. 12 Та̄ўаңуқ имақыфтуқ алъя̄ҳӣнаӷның тыӷикусяның, пресмыкающеесяның, қаўа̄гныңлъю тыңа̄каюгның.
         13 Та̄хкын мым пика̄: «Петр, макылъютын туқутилютын ныӷи!»14 Иўырңа Петырым пика̄: «Йыӷлыгилъю, Атанық! Ныӷигатуңа ӣнӷуткамың укмаңинъыӷилңуӷмың
         тыӷикусямың».15 Мым пиля̄тақа̄: «Кияӷныӷым укмаңиқақӣ та̄кут, укмаңинъыӷинъилюки пихпынаки». 16 Таўатын пикақ пиңаюның кытхўылъ. Та̄хкын таўаниңинақ та̄на ӣңунаӷми қилягмун маю̄ткақ.17 Петырым кукшиқуткыхка̄ сямың писӣтаңа ысҳаӷўа̄лъыни. Таўатын пималюку Корнилийем кывгӣта
         лӣтка̄т Симоным мыңтыӷа̄ на̄нтуляңа, ынка̄м мануӷа̄нун ка̄ткат. 18 Қамавык а̄птыкӣт: «Хўани ақылъқа̄нӷита̄ ю̄к а̄тҳа Симон Петр?»19 Петырым паниның сюмыҳтаӷа̄ткумалюку ысҳаӷўа̄лъыни, Таӷныӷам пика̄: «Уюқ, югыт пиңают
         иваӷақа̄тын. 20 Укиглютын қақилъқафқа̄вык малихтики, қаюҳлъяк хўаңа каяхтанка лъпынун». 21 Ынка̄м Петырым укиглюни пикӣ: «Хўаңаңӯқ ивақаҳси. Сямың пистыңъа?»22 Кӣмсиқа̄т: «Корнилийем кывгақӣнкут, умӣлган Римым пилъюўаҳтыңитнун. Ю̄к пиниҳлъяхтуқ
         манигӯткаюк Кияӷныӷмун, қамахлъютыңлъю Иудеит сӣвакыпихтақа̄т. Кияӷныӷым яқулган пикақа̄
         Корнилий: “Ақфастигу Петр лъпысинун писқылъюку, нагатысқылъюку сямың пилъыҳқа̄ лъпынун”».
         23 Та̄хкын Петырым ӣтҳысқыхкӣ, таўанилъю қавӣсқыхкӣ.Уна̄миңани ята̄ҳқылъюни малихтыкӣ Корнилийем кывгӣ, ухпықатлъю иляңи Иоппиямың малигуткат.
         24 Та̄хкын уна̄миңани ка̄ткат Кесариямун. Корнилийем илякўа̄нилъю, илякумта̄нилъю тагиляӷа̄тыслъюки
         лъмыхнун утақака̄т Петр. 25 Петр ӣтҳақуқлъю Корнилийем пайыӷлюку сыгысқуҳфикыхка̄ манигуӷналюку. 26 Иўырңа Петырым ныкывыстуткылъюку пика̄: «Ныкыви, хўаңалъю югӯңа». 27 Ӣтҳуткылъюку Петырым алыҳқуқа̄ Корнилий. Итыӷьялӷӣми та̄ўа ю̄к қырңуӷутыҳлъягумалӷӣ
         таўани. 28 Петырым пикӣ: «Лӣсимакңўа̄ӷаҳси хўаңкута Иудеяни Лӣлиҳтӯсямта иныҳтыкақӣлъю илятыфқа̄мта
         писқылъюта язычнигнун, талўа ля̄лиҳфикыснаниқақӣ. Иўырңа Кияӷныӷым кылгувика̄ңа кина
         алңунак укмаңинъыӷинъилюку сюмыҳтаӷа̄ткыфқа̄н писқылъюку. 29 Ақфасяфсиңа тагӣңа қақилъқахпынаңа. Сяңама пӣқыстыңъа?»30 Корнилийем пика̄: «Хўатын лъӣӷума̄н акуўа̄қ пӣқылъымтун юӷа̄малюңа пиңаюмикылъя̄гми,
         ю̄к манумкун ныкывуқ а̄ткӣ ниӷухлъягыт. 31 Хўа̄ пӣңа: “Корнилий! Кияӷныӷым юӷалъыҳтын нагақӯмӣ, нықамикӣлъю аклъюмалӷӣнун каюсиӷилъыҳтын.
         32 Иоппиямун кина кывгақигу ақфасқылъюку Симон Петр. Симонынкунитуқ сянаҳтистыми, мыңтыӷа̄
         ыснымытуқ”. 33 Ынка̄м таўаниңинақ ақфасқамкын, қуякамкын тагилӷӣтын. Лӣсимаклъюку Кияӷныӷым наюқылъҳа
         қамахлъюта хўа̄нлыңуӷни нагақуӷьюгаҳпут сяңўа̄ қамахлъюку Атанӷым лъпынун а̄пҳысқыхка̄
         хўаңкунъун».Петырым Акузилъҳа34 Та̄хкын Петырым пикӣ: «Та̄ўа ипа лӣгикақа Кияӷнық танӣлъҳитыфтуқ, таўатыңўа̄қ пикаюгуфта̄
         тамаҳаҳлъяган ю̄к ата̄систун. 35 Тугуклъиӷьяҳқақа̄ кина алңунак накумӣңуяӷңа̄н аликилӷӣ лъңаның, пинитунлъю пикаюк.
         36 Лӣсимакаҳси Кияӷныӷым уңипа̄ уңипақыхкақ Израилыӷмӣнун, та̄на Пинилӷӣ Уңипақ югыт
         ныкыхмылъыңусиҳқақа̄т Кияӷныӷмун Иисус Христосыкун. Иисус Христос, Атанқа̄ тамаҳаӷўа̄ӷми
         югым. 37 Лӣсимакаҳси та̄на уңипақ миңитка̄гуқ Иудеялъқа̄ӷаӷми, пӣнлиқақ Галилеями Иоанным уңипақақңагу
         крестиӷылъық. 38 Лӣсимакаҳси Иисус Назаретыӷмӣ, Кияӷныӷым имиқа̄ Аглыӷналӷӣгның Таӷныӷагның, аҳтуӷьяҳқа̄нӷилъыӷмыңлъю.
         Навык алңунак пиныӷмини пинитун пӣқыхкаңи югыт, на̄лъҳуқуқӣлъю тама̄кут Туӷныӷа̄м
         а̄ҳқутақыхкӣ, қаюҳлъяк Кияӷнық Иисусымылңуқ. 39 Хўаңкута апостолыни лӣсимакистыңӯкут тамаҳа̄нун таўатын пилъҳанун Иудеит нунаңитни,
         Иерусалимымилъю. Туқуткақа̄т туқӯқа̄лъюку қақӯракун. 40 Иўырңа пиңайӣтаңани аӷныӷым Кияӷныӷым уңуваҳтыстыкақа̄ туқулъыӷмың, ысҳаҳтыстыкақа̄лъю
         югнун. 41 Иўырңа қамахлъюни югым ысҳа̄маңита̄. Хўаңкута ысҳақақаҳпут қаюҳлъяк Кияӷныӷым накмикыхкақӣнкут
         лӣсимакистыңулюта. Талўа ныӷылгусиқақаҳпутлъю, мыӷылгусиқақаҳпутлъю киңуңаның уңуваҳтыстылъҳан
         туқулъыӷмың. 42 Та̄хкын каяхтыкақӣлъю уңипақысқылъюку Пинилӷӣ Уңипақ, а̄пҳысқыхка̄гуқлъю Кияӷныӷмун
         накмикыхкақнилюни нанқихтистыңулюни уңувалӷӣнунлъю, туқуканунлъю. 43 Қамахлъютың ӯкналиқистыт пика̄гут, китумңуқ алңунак ухпықыхкумигу а̄тҳакун, сыӷывутылъыңьяҳқа̄гуқ
         сыӷлыҳқылъыӷминың».Язычнигыт Алъхыӷутылъҳат Аглыӷналӷӣгның Таӷныӷагның44-46 Петр паниның акузималюку қамахлъюки нагалъҳӣт уңипа̄мың Аглыӷналӷӣм Таӷныӷам ӣтқӣ,
         ынка̄м алъя̄ҳлъюхўатун акузистыкӣлъю, усюқистыкӣлъю Кияӷныӷмың. Обрезаниякат ухпықат
         Иоппиямың малигуткат Петырымун сяӷӣӷаюкат нагасямыхтыки таўатын акузилъҳӣт. Лӣгикыхка̄т
         Кияӷныӷым Аглыӷналӷӣк Таӷныӷак тунусяқыхкык талўа язычнигнун.Та̄хкын Петырым пикӣ: 47 «Укут югыт алъхыӷутут Аглыӷналӷӣгның Таӷныӷагның хўаңкутыҳпигаӷыстун. Китумңам крестиӷиснаниӷнақаки
         мыҳқун?» 48 Та̄хкын қылъқӣ крестиӷисқылъюки А̄тҳакун Иисус Христосым. Та̄м киңуңаның лъмыхнитаӷӣсқыхка̄т
         Петр.

Петырым А̄пқаңи Корнилийем Ухпықанун Иерусалимыми111 Апостолынилъю, ухпықатлъю Иудеямылңӯт нагақуқӣт язычнигыт ухпықуманилюки Кияӷныӷым
         акузитаңи. 2 Петр ка̄сян Иерусалимымун, Иудеит ухпықат обрезанияӷиюкат язычнигыт ухпықӣтның сыӷлықӯқа̄т
         Петр, пика̄т: 3 «Сяңан обрезаниямаңилңӯт итыӷвиклъюки ныңитнун ныӷылгусиҳсики?» 4 Лӣгикысқылъюки Петырым ысҳаӷўа̄лъыӷминың кынляңа а̄пқа̄ сяңўа̄ қамахлъюку апыӷӣқақ.5 «Иоппиями юӷа̄малюңа ысҳаӷўа̄қа̄гуңа. Ысҳаӷақа қӣпаӷаҳлъяхсюгни стаматхун тыкышқа̄кун
         укихтыкаңат қилягмың хўаңамнун. 6 Таўавык ювӷӣӷўа̄ӷьяқыхка имақыфтуқ алъя̄ҳӣнаӷның тыӷикусяның, пресмыкающеесяның, қаўа̄гның
         тыңа̄каюгның. 7 Та̄хкын ма нагақуӷақа хўатын пилӷӣ: “Петр, макылъютын туқутилютын ныӷи!” 8 Иўырңа кӣмсиӷақа: “Йыӷлыгилъю Атанық! Ныӷигатанка тама̄кут укмаңинъыӷилңӯт нықыт ӣнӷуткат”.9 Мым пиля̄таӷа̄ңа қилягмың: “Кияӷныӷым укмаңиқақӣ тама̄кут, укмаңинъыӷинъилюки сюмыҳтаӷа̄ткысяҳқақынӷитатын”.
         10 Таўатын пика̄гуқ пиңаюның кытхўылъ. Та̄хкын қамахлъютың та̄кут ага қилягмун маю̄тақутлъю,
         11 хўа̄ югыт пиңают ка̄тут тукумнун, кывга̄фтут хўаңамнун Кесариямың. 12 Аглыӷналӷӣм Таӷныӷам қақилъқафқа̄ма малихтысқӣ. Укутлъю аӷвинлык югыт ухпықа̄лгутыпут
         малигутут Иоппиямың Кесариямун. Ка̄лъюта Корнилийенкунун итыӷа̄тукут. 13 Корнилийем а̄пҳа̄ яқулыгмың ысҳа̄тылъыни нымини, яқулгымңуқ хўатын пӣ: “Иоппиямун
         ақфастигу ю̄к а̄тқылӷӣ Симон Петырымың. 14 Уңипа̄лъықӣси ныңлъюгуткулъҳӣни натын югулилъыңылъыҳқамың”. 15 Ынка̄м акузӣқуңалъю Аглыӷналӷӣм Таӷныӷам Ӣтҳӣ таўатыңўа̄қ хўаңкунъун итылъыӷмитун
         Пятидесятницам Аӷныӷани. 16 Та̄хкын нықаңуӷақа Атанӷым пилъҳа хўатын: “Иоанн крестиӷиляқа̄гуқ мыҳқун, иўырңа лъпыси
         крестиҳлъықуси Аглыӷналӷӣгныкун Таӷныӷагныкун”. 17 Ынка̄м Кияӷныӷым тӯнумакаки язычнигыт та̄хкын ата̄симың тунусямың тӯныхкаминың хўаңкунъун
         ухпықақңамтыху Атанық Иисус Христос, хўаңа кинаңузиңа аӷулӣҳнақсяҳқа̄люку Кияӷнық
         таўатын пилъҳаның язычнигнун?»18 Таўатын Петырым пийистың қалъыгнаниӷлютың, йыӷлыги усюқыхка̄т Кияӷнық. Пикат: «Та̄ўа
         лӣгикаҳпут Кияӷныӷым талўа язычнигыт пилъыҳқалисимакаңи авутыҳқысқылъюки сыӷлыҳқылъҳитның,
         уңувалъыңысқылъюкилъю кынлыңилңуӷмың уңувалъыӷмың!»Ухпықат Антиохиямылңӯт19 Стефаным туқутылъҳа кынлыклъюку Иудеит амью̄ткыхкӣт ухпықат, ынка̄м анакат Иерусалимымың.
         Аӷуляқӯткат кынляңа Финикиямун, Кипрымун, Антиохиямунлъю. Иглыӷуткылъюку уңипақыхкӣт
         Пинилӷӣт Уңипат Иудеяңинаҳаӷнун. 20 Иўырңа иляңи ухпықат Кипрымыңлъю, Киринеямыңлъю Антиохияткат, ка̄лъютың уңипақыхка̄т
         Атанық Иисус талўа Иудеяңунӷилңуӷнун. 21 Атанӷым аҳтуӷьяҳқа̄нӷилъҳа лъңитнитка̄лӷӣ, ынка̄м угляпыста̄қ ю̄к ухпыҳтӯлъюни қӣвӯткақ
         Атаныӷмун.22 Ухпықат Иерусалимымылңӯт нагалъюку Петр, Варнава каяхтыка̄т Антиохиямун. 23-24 Ка̄сялӷӣми угля̄пихлъыӷӣ ю̄к ухпыҳтӯлъюни аюқыфтуқ, ынка̄м қуяҳлъякақ қаюҳлъяк лӣгикыхка̄
         Кияӷныӷым пиниқиңалъыҳлъяга югнун. Варнава пинилӷӣңулӷӣ ю̄к, имиӷңаҳлъяклъю Аглыӷналӷӣгның
         Таӷныӷагның, ухпықилъылыхлъяклъю. Та̄хкын алъяңуҳтыфқӣта ата̄сӣӷмытыкыстӣсқыхкӣ Атаныӷмун.
         Ўатақа̄ӷақ иляңиталъю югыт ухпықыхка̄т Атанық.25 Та̄хкын Варнавам Савля иваӷьяҳтуқа̄ Тарсымун. 26 На̄лъкысямигу кылъқыхка̄ Антиохиямун. Ата̄сиқ аюмиқулъық тама̄нтылъыӷмыгни илятақлъютык
         ухпықанун апыҳтуӷикақ юлӷутыҳлъягнун. Тама̄ни Антиохиями ухпықат атиӷьюхўа̄қӣт: «Христианиныт».27 Тама̄ни иляңи ӯкналиқистым Иерусалимымың Антиохиямун тагикат. 28 Ата̄сиқ Агавыңуфтуқ, ныкывлюни ӯкналиқыхкақ Таӷныӷагныкун нықаңисяхлъягнақнилюку тамаңани.
         Та̄ўа нықаңисяхлъякақ Клавдий Умӣлыхпига̄люку. 29 Ухпықат ухпықа̄лгутытың Иудеямылңӯт каюсиӷьюкӣт пикатуталмыгыстун. 30 Ынка̄м қырңуҳтилютың манимың туюӷикат пресвитерынун Иерусалимымылңуӷнун Варнавакун,
         Савлыкун.

Амью̄ткатаӷалъық121 Нани тама̄ни пилъыӷми Умӣлгым Иродым амью̄ткысягуткӣ иляңи ухпықат. 2 Иоанным аңлыгутаңа Иаков туқутыстыка̄ сявихпахкун. 3 Умӣлгым Иродым лӣгиксямигу Иудеяның ыфқуҳтилъыни таўатын пилъыӷмикун, қылӷутка̄ Петр
         тугусқылъюку. (Таўатын пика̄фтуқ Нықынӷаҳқыңъулюки Закваскалӣмаңилңуӷмың Нықыкшаңлъямың.)
         4 Петр тугуятху, Умӣлгым Иродым қылӷутка̄ қуля аӷвинлык сӣпнықлъюкуягнун пилъюўаҳтынун
         кылыңакысқылъюку стамакаҳтӣта кипулъхутақлъюки. Юхтуқами нанқихсюка̄ киңуңаның Пасхам.5 Ынка̄м Петр анусимиңлъяӷвигмытыстыка̄. Иўырңа ухпықат юӷа̄ткыҳлъяка̄т Кияӷныӷмун.Петырым Анусимиңлъяӷвигмың А̄нылъҳа6 Петр қава̄лӷӣ ма̄лӷук кылыңакистык акулыхкыни, пытугңалӷӣлъю малӷугныҳтыхун қӣпшаӷутытхун.
         Алъямың анусимиңлъяӷвигым амига кылыңакистылык. Хўа̄ аҳтыкан Иродым тагитыснақңукаңа
         югнун нанқихтысқылъюку. 7 Атанӷым яқулга алӣӷаҳтыкақ, ынка̄м ниӷук кӯкхуткақ анусимиңлъяӷвигым илюңанун. Яқулгым
         Петр тӯйңакун аӷулялъюку, таҳтуҳлъюку пика̄: «Ыгмӣнақ макытын!» Таўаниңинақ қӣпшаӷутыт
         ифкақӯткат ӣханың. 8 Та̄хкын яқулгым пика̄: «Пилюгуглютын ка̄мгыхкын а̄тикык». Петр писқылъҳатун пикақ.
         Яқулгым пиля̄тақа̄: «Қа̄слъихкын а̄лъюкык малихтиңа». 9 Ынка̄м Петырым малихтыка̄. Ухпықумаңитңўа̄қақсяқаңа а̄нутылъыни, йыӷлыги сюмыҳтаӷақақ
         ысҳаӷўа̄ӷнилюни. 10 Сивулӣтлъю, тӯңлиҳӣлъю кылыңакистыт наӷуҳлъюки ка̄ткак сявикынӷа̄ӷмун амигмун. Амик
         лъңаның қылъпыӷьян, а̄нлютык иглыҳтыӷңа̄гмык тумытхун яқулык авӣтқаҳтыкақ.11 Та̄хкын Петырым лӣгикңўа̄қа̄ сяматни ынка̄м пикақ: «Та̄ўа ипаңуфтуқ Атанӷым каяхсима̄
         яқулыни иқитутысқылъюңа Иродымың, Иудеитлъю сялъыҳқӣтның».12 Лӣгиклъюку сяматни Мариянкунун агляқақ, Иоанн Маркым на̄ңанун. Таўани юлӷун қырңуӷулъюни
         юӷа̄тыҳлъягулӷӣ қырңаӷми. 13 Петр ыслъяклъиҳқун амихкун тыңлюхтуӷьян аӷнаӷа̄м қыпҳаҳтым, Родам қылъпыӷусяҳтуқа̄.
         14 Лӣсюқсямигу Петырым мыңа, қуяҳлъягым аңталяңаның қылъпыӷутыхпына̄н, йыӷлыги илютмун
         ӣтқаҳлъюни а̄пқа̄ қакма Петр мануӷамынъилюку. 15 Иўырңа пика̄т: «Тымңи пӣтын!» Иўырңа сягиқуткӣ ипаңунилюку. Та̄хкын пика̄т: «Яқулъкынӷитагухўа».16 Қакма Петр тыңлюхтӯмаңинақақ. Қылъпыӷусяқмыхтыху лъңаңуфтуқ ынка̄м сяӷӣӷаюкат. 17 Петырым апақукӣ қалъыгнанӣсқылъюки, ынка̄м уңипамсюгутңўа̄қӣ Атанӷым а̄нутылъҳаның
         анусимиңлъяӷвигмың. Пикӣлъю: «А̄пқаӷнакыфсиңа Иаковымунлъю, ухпықа̄лгутымнъунлъю таўатын
         пиманилюңа». Та̄хкын а̄нлюни натмун пикақ.18 Аҳтаӷаӷақа̄лъю кылыңакистыт авӣлңақа̄т Петр, алиңруӷумаӷмың кукшиқыхкат сяматаңа.
         19 Иродым иваҳтысимаяқаңа иўырңа на̄лъкумаңитка̄т. Ынка̄м кылыңакистыт а̄пқуӷа̄ҳтыслъюки
         налъюксятху туқуқуҳтыстыкӣ.Та̄м киңуңаның Ирод Иудеямың Кесариялъюни тама̄нтыӷра̄кақ.Иродым Туқулъҳа20 Умӣлгым Иродым угумиягутыҳлъягукаңи Тирыӷмӣтлъю, Сидоныӷмӣтлъю иўырңа тама̄кумӣт югыт
         каяхтыкӣт Властымун акузитунъақаҳтысқылъютың Иродымун. Власта иглыӷутистыкыхкаңа Умӣлгым
         Иродым мыңтыӷаҳлъяган. Ка̄лъютың а̄птыка̄т Власта акузитутаҳтысқылъютың умӣлыгмун.
         Таўатын пика̄лӷӣт нықыңнаниӷнаюкамың Иродым нунаңаның.21 Таўани аӷныӷми пивихкамыхни Иродым умӣлгусит а̄ткани а̄тқуӷлюки ақумлюни ақумутаҳлъягыгмикун
         акузикақ. 22 Та̄қсян акузиныӷмың югыт акилӷӯкат: «Югунӷитуқ акузилӷӣ, налиқа̄т кияӷныӷыт!» 23 Таўаниңинақ Атанӷым яқулган қинуюхтыстыҳлъяка̄ Ирод, қаюҳлъяк тугуклъиқаңа қӯлвалъық
         Кияӷныӷым пӣңа. Уңуваӷми киңухта̄ҳлъяглюни туқукақ.24 Та̄ўа Кияӷныӷым уңипӣ миңисимаңинақат ынка̄м ўата ю̄к ухпыҳтӯткақ.25 Та̄кук Варнавалъю, Савлалъю апыӷӣӷьямыхтыху қыпҳақаҳтынь Иерусалимыми, Антиохиямун
         утыӷниқак кылъқылъюку Иоанн Марка.

Варнавалъю, Савлалъю Накмикыхкыхкыт131 Антиохиями ухпықам иляңи ӯкналиқистыңуфтутлъю, апыҳтуӷистыңуфтутлъю. Та̄куңуфтут Варнава,
         Симеон, атилъқылӷӣ Нигерымың, Луций (Киринеямың пи), Манаил (аңлилгутаңа умӣлгым Иродым),
         Савлалъю. 2 Манигӯсималюки Атаныӷмун, постамалюкилъю, Аглыӷналӷӣм Таӷныӷам пикӣ: «А̄фтыкык Варнавалъю,
         Савлалъю қаюҳлъяк накмикахка алъяның қыпҳақамың қыпҳӣсқылъюкык хўаңамнун». 3 Та̄қсямың посталъыӷмыңлъю, юӷалъыӷмыңлъю ся̄флъюкык юӷа̄ткылъюкык аӷуляқыстыкахкыт.Варнавалъю, Павелылъю Кипрыми4-5 Варнавалъю, Савлалъю Аглыӷналӷӣм Таӷныӷам каяхсистык, Селевкияткак кылъқылъюку Иоанн
         Марка каютңулюку. Тама̄кын аңьяҳпахкун қӣҳқамун Кипрымун пикат. Ка̄сямың Саламинымун
         синагогаңитни уңипақикат акузитаңаның Кияӷныӷым.6 Саламинымың иглыӷакат иңлюңанун қӣҳқам Пафымун ка̄тылъыӷмыхнун кынляңа. Тама̄ни налъяқа̄т
         ю̄к алигналӷӣ а̄тҳа ВарИисус, ӯкналиқыстысиӷўа̄қ, Иудея. 7 Қӣҳқам Правителыңан Сергий Павелым илякумта̄ӷа. Сергий Павел пилъыхлъяк. Ақфастыкакык
         Варнавалъю, Савлалъю наганъалюки Кияӷныӷым акузитаңи. 8 Иўырңа ВарИисусым алигналӷӣм, атқылгим Елимамың, а̄ҳтӣра̄қакык правитель ухпыӷнаюкан.
         (Атық Елима, Грегыстун хўатын писӣлӷӣ, алигналӷӣ.) 9 Та̄хкын Савлам, а̄тқылӷӣм Павелымың, имиӷңалӷӣм Аглыӷналӷӣгның Таӷныӷагның, ысҳапахтуӷлюку
         алигналӷӣ 10 пика̄: «Уюқ Туӷныӷа̄м иӷныӷа! Угумикан сяңўа̄ қамахлъюку пинилӷӣ. Иқлъыңасяхлъягӯтынлъю,
         сыӷлытунлъю пистыҳлъягӯтын. Та̄қнақынӷисикӣ иқлъыңиқусиқныӷмың Атанӷым апыҳтӯсӣ? 11 Хўа̄ Атанӷым аӷью̄ӷнақа̄тын ая̄стымъың, ынка̄м ысҳа̄тылӷаҳтуӷна̄нӷитутын аӷныӷым ниӷуганың».Таўаниңинақ Елимам ӣскык мамлыҳқўа̄как, ынка̄м тама̄ни ыфлъюӷўа̄ӷмың иваӷикақ китумун
         таслъюқӣсқылъюни. 12 Правитель ухпықақ ысҳапаглюку таўатын пилӷӣ, сяӷӣӷаягутка̄лъю апыҳтӯсяқ Атаныӷмың
         аюқылӷӣ.Павелылъю Антиохиялъҳӣт Писидиямылңуӷмун13 Павелылъю иглыӷалгуткулъҳӣт аңьяҳпахкун иглыҳтыкат Пафымың, Пергиямун Памфилиямылңуӷмун.
         Тама̄нлъюки Иоанн Маркым унилъюки Иерусалимымун утыӷниқақ. 14 Та̄хкын Павелылъю Пергиямың, Антиохияткат Писидиямылңуӷмун. Субботаңуҳсягу синагогаңитнун
         итыӷлютың ақумыхкат. 15 Иглыӷутистыңи синагогам, та̄қсямың атиҳтуныӷмың Лӣлиҳтӯсяныңлъю ӯкналиқистытлъю игақыхкӣтның,
         кывгақуткӣт Павелылъю хўатын писқылъюки: «Ухпықа̄лгутымнъи, уңипалгукуфси икнақсю̄гусиҳқамың
         ухпылъымнъун, ся̄қыстык акузитык».16 Та̄хкын Павел ныкывлюни апақумаӷми пикӣ: «Израилыӷмӣни, лъпысилъю язычнигни манигӯткаюгни
         Кияӷныӷмун, нагатыңъа! 17 Хўаңкута Израилыӷмӣни манигуқамта Кияӷныӷым накмикыхкақӣ сивуныпут, нулястыҳлъякақӣлъю
         нуната̄ўақңата Египетми. Та̄кўаниңани қыпҳаҳтыля̄ӷуҳтыкат иўырңа Кияӷныӷым аҳтуӷьяҳқа̄нӷилъыҳлъягмикун
         аӷуляқуткақӣ Египетмың. 18 Килга̄нилъюки қа̄ткутыпахлъянӷитыӷңа̄та лъңанун паниның афлъыңакыхкақӣ кытхўылъ югык
         ма̄лӷук аюмиқулъыӷни. 19 Та̄хкын Кияӷныӷым на̄фқысямики та̄кут ма̄ӷраӷвинлык рамкыт Ханаанымылңӯт нунаксяқаңат
         пилӣтыстыкақа̄ сивунымнъун пагитақысқылъюку. 20 Ынтақун ю̄к стамат югык ма̄лӷук қуля сӣпнықлъюкуңӯт аюмиқулъҳыт Кияӷныӷым накмикылъҳаның
         сивуныпут кынляңа нуна пилӣтылъҳитнун.Та̄м киңуңаның нанқихтистыңыста̄тақақӣ иглыӷутысқылъюки кынляңа Самуил ӯкналиқиста
         иглыӷутистыка̄ҳтылъҳитнун. 21 Та̄хкын умӣлыңьюўақңата Кияӷныӷым накмикыхкақа̄ Савла умӣлъкысқылъюку Кисам иӷныӷа,
         Вениаминым рамкыни пи. Умӣлгука̄гуқ югык ма̄лӷук аюмиқулъыӷни. 22 Кияӷныӷым умӣлгунаниҳтысямигу Савла, Давид умӣлылӣтыстыка̄ лъңитнун. Кияӷныӷым акузиткыхкақа̄
         хўатын: “Иессейем иӷныӷа Давид умӣлгуҳтысюгақа. Таўатылңуқ ю̄к пиюкақақа, қаюҳлъяк
         пияҳқақа̄ сяңўа̄ алңунак пиюкыхкақа”.23 Та̄кўаниңани Давидым киңунӷакун Кияӷныӷым акықилъыӷмитун алъхыҳтыстыкақа̄ Югулиӷиста
         Израилыӷмӣнун. Та̄на югулиӷиста Иисусыңӯқ. 24 Иисусым сялин қыпҳақани пӣнлилъҳилъюку Иоанн уңипақика̄гуқ Израилыӷмӣнун хўатын: “Авутыҳқылъюси,
         сыӷлыҳқынъаниӷлюси, крестиӷитык”. 25 Иоанным қыпҳақани та̄қсяҳтуңыстаӷлюку пика̄гуқ: “Кинаңунилюңа пӣқыстыңъа? Хўаңаңунӷитуқ
         утақакаҳси. Киңумның тагияҳқа̄гуқ а̄ңыҳлъялӷӣ, рыпалъ хўаңа пининӷитуңа сиңӣнун итымтистыңулюңа”.26 Ухпықа̄лгутымни, Авраамым киңунӷитни, язычнигнилъю манигӯткаюгни Кияӷныӷмун, та̄на
         уңипа̄ югулилъҳым хўаңкунъун пиңӯқ! 27 Иерусалимыӷмӣт иглыӷутистыкулъҳӣт налъюкыхкақа̄т Иисус Югулиӷистыңутаңа, қайўа Суббота
         тамаҳа̄н нагатыӷңа̄ӷмыхтыки ӯкналиқистыт игақыхкӣт. Нақам ӯкналиқистыт игақыхкӣт апыӷӣқақӣт
         агӷиткақңамыхтыху Иисус туқунъалюку. 28 Та̄ўа лыган тымңи апалъӣтыӷңа̄н туқутусиҳқамың Пилатымун туқутысқыхкақа̄т. 29 Лыган Акузитыт Игақыхкат пинақнилъҳистун пикақа̄т. Та̄хкын қақӯрамың атыҳлъюку лъӣфқақа̄т,
         30 иўырңа Кияӷныӷым уңуваҳтыстыкақа̄ туқулъыӷмың. 31 Та̄м киңуңаның иглыӷалгуткыхкӣта Иисусым Галилеямың, Иерусалимымун ысҳаӷа̄тақақа̄т
         қафсиныгьягни аӷныӷни. Лъңаңут уңипалӷӣт юмнъун ысҳа̄манилюку Иисус уңувалюку.32 Хўатын пика̄гут: “Уңипа̄тамси Пинилӷӣның Уңипаның Кияӷныӷым акықусяқыхка̄ның сивунымнъун.
         33 Апыӷӣӷума̄ акықусяни хўаңкунъун киңунӷитнун, уңуваҳтыстылъыӷмикун Иисус туқулъыӷмың”.
         Кияӷнық пика̄гуқ хўатын Псалом малӷугани:“Лъпык Иӷнықамкын,аӷныӷми хўани Аталӣтаҳпыңа”.34 Кияӷныӷым уңуваҳтыстыкақа̄ Иисус туқулъыӷмың ынка̄ңам алъямыңлъю туқуна̄нӷитуқ аӷью̄ӷьяҳқа̄люни.
         Ынка̄м Кияӷнық пика̄гуқ:“Аглыӷналӷӣт акықусяқыхканка Давидымун ипапыста̄қ қуястисиқылъықанка лъпысинун”.35 Иляңани Псалмым Кияӷнық пика̄гуқ:“Аглыӷналӷӣн аӷусна̄нӷитақа лъивыӷми”.36 Давидым уңувалъыӷмини атуқыхкақа̄ Кияӷныӷым пиюкылъҳа. Та̄хкын қаваӷьян қуңуқақа̄т
         сивунӷан ся̄ӷўитхун, югусӣ аӷука̄гуқ лъивыӷми. 37 Иўырңа та̄на Кияӷныӷым уңуваҳтыстыка̄ туқулъыӷмың аӷумаңитуқ. 38 Ухпықа̄лгутымни, лъпысинун лӣтысқысюгақа Иисусыкун югыт сыӷлыҳқылъҳит сыӷывутылъыңыхкаюгӯт.
         Та̄ната уңипақыхкыхка лъпысинун. 39 Қа̄ткутылъҳым Моисейем Лӣлиҳтӯсӣтхун кина алңунак итымунъа̄нӷита̄ сыӷлыҳқылъҳаның,
         иўырңа китум алңунак ухпықыхкумигу Иисус, итымусяҳқа̄гуқ тамаҳа̄ның сыӷлыҳқылъыӷминың.
         40-41 Кияӷнық пика̄гуқ ӯкналиқистытхун хўатын:“Нагатык лъпыси айгуӷиталӷӣни.Ся̄қыстык сяӷӣӷаюглюси туқутык,қаюҳлъяк уңуваңулюси сялъықуңа иўырңа ухпықна̄нӷитаҳси талўа китум уңипа̄тыӷңӣси”.Кылыңалюси, лю̄рақ таўатын пинаюкафси».42 Павелылъю, Варнавалъю синагогамың а̄нумалюкык алъя тагисқыхкахкыт тӯңлиҳа̄ни Субботам,
         ўата уңипиқутысқылъютың. 43 А̄нлыӷа̄сямың Иудеялӷутытлъю, язычнигылӷутытлъю манигӯткаюгыт Кияӷныӷмун Иудеястун,
         малигуткат Павелынкугнун, Варнаванкугнун. Апостолык кайымыхкӣк кияҳтыкыстӣсқылъюки
         сиӷимаклъюку Кияӷныӷым наңлъыхталъҳа.44 Тӯңлиҳа̄ни Субботам қамахтывзиӷлютың Антиохияӷмӣт нагася̄ткат Атанӷым уңипа̄мың. 45 Иудеит ақинакат ысҳаӷьямыхтыки юлӷутыҳлъягыт ынка̄м Павел кипулъхинақа̄т, сыӷлықыхка̄тлъю.
         46 Иўырңа Павелылъю, Варнавалъю тытухпынаки Иудеит пикӣк: «Кияӷныӷым уңипа̄ лъпысинун
         сивуклъюни апыӷьяҳқа̄яҳтуқ иўырңа нагасюгумаңитуси. Кияӷныӷым уңипа̄ иҳсякыхкақутыхпысиның,
         паляқыхка̄тыхпысиныңлъю кынлыңилңуӷмың уңувалъыңылъыҳқаҳпысиның, хўа̄ язычнигнун уңипақинақукут
         Кияӷныӷым уңипа̄мың. 47 Таўатын пӣкут қаюҳлъяк Атанӷым қылъқақӣлъю хўатын:“Накмикыхкақамси ниӷугулюси язычнигнун,а̄пҳысқылъюку югулилъық нунатаҳа̄нун тамаҳа̄нун”».48 Язычнигыт нагақуӷлюки та̄кут акузитыт қуяҳлъякат, пика̄лӷӣтлъю: «Кияӷныӷым уңипа̄
         пинӣпихтуқ». Тама̄кут Кияӷныӷым накмикыхкӣ кынлыңилңуӷмың уңувалъыңысқылъюки ухпықикат
         уңипа̄мың.49 Ынка̄м тама̄ни Антиохиями, увитаңанилңуӷнилъю нунани Атанӷым уңипа̄ миңиткақ. 50 Иўырңа Иудеит такукӣт язычнигыт аӷнӣт манигӯткаюгыт Кияӷныӷмун, иглыӷутистыңилъю Антиохиям
         на̄вгӯнъалюкык Павелылъю, Варнавалъю. Тама̄кын апалъюқлъюку амью̄ткыхкахкыт та̄кук
         югык, аӷуляқыстыкахкытлъю нунамыхның. 51 Ынка̄м апостолык итыгатынь пагуляңиқӣт кылгунъалюку пыхнилюки кипулъхина̄лӷӣт Кияӷныӷым
         уңипа̄мың. Та̄хкын Икониямун аӷуляқыхкақ. 52 Иўырңа тама̄кут ухпықат Антиохиямылңӯт қуяңаҳлъягытлъю, имиӷңалӷӣтлъю Аглыӷналӷӣгның
         Таӷныӷагның.

Павелылъю, Варнавалъю Икониямытылъҳак141 Икониями Павелылъю, Варнавалъю пӣкылъыӷмыхтун синагогамун агляқак. Таўани хўатыҳлъюўа̄қ
         акузикақ рыпалъ Иудеялӷутытлъю, язычнигылӷутытлъю ухпыҳтӯткат. 2-3 Ынка̄м Икониямытылъқинақак, тама̄ни тытухпынатык уңипақикак Атаныӷмың. Павелылъю,
         Варнавалъю Атанӷым алъя̄ҳлъюхўаҳтистыҳлъяга̄тақакык югнун ипаңутаңа лӣгикысқылъюку
         уңипақыхка̄к Атанӷым наңлъыхталъҳа. Иўырңа ухпыӷьюгумаңилңӯт Иудеит язычнигнун сыӷлытун
         сюмыҳтаӷа̄ткыстыкӣт ухпықат. 4 Ынка̄м Иконияӷмӣт малӷуҳкыхкат, иляңи иляткат Иудеянун, иляңи апостолытун.5 Та̄хкын иляңита язычнигытлъю, Иудеитлъю малигулъютың иглыӷутистымыхнун амью̄ткысюкахкыт
         апостолык, милюҳпага̄таҳӣнақлъю туқусюкахкыт. 6 Нагақуӷьямык югнун таўатын пинақнилютык, қимакак Ликаониям ныҳлъягыхкынун Листрамунлъю,
         Дервиямунлъю, увитыхкынилңуӷнунлъю нынун. 7 Ынка̄м тама̄ни уңипақыхкӣт Пинилӷӣт Уңипат.Листрамилъю, Дервиямилъю8 Листрамиңуқ та̄ўа ю̄к итыгӣ натылңӯт алъхынҳаҳа̄тминың има ынка̄м пиюгигалңуқ. 9 Ақумгаӷми таўани нагатка̄ Павел акузилӷӣ. Павелым лӣгикыхка̄ ю̄к ухпылӷӣ Кияӷныӷмун
         на̄лъҳулъықнилюни. 10 Ынка̄м қӣвлюку таўавык игляхтупихлъюни пика̄: «Ныкывңўа̄ӷи итыгаҳпыгун!» Ага ю̄к ныкыфқаҳлъюни
         тама̄ни пиюкақ. 11 Юлӷутыт ысҳапаглюку Павелым на̄лъҳутилъҳа араӷа̄та̄ткат Ликаонияӷмӣстун: «Югулютың
         кияӷныӷыт такўӣлъю!» 12 Варнава Зевсыңуника̄т ынка̄м Павел Ермийеңуника̄т кияң акузистыңутаңаның. 13 Священникаңан Зевсымлъю, югытлъю аҳқыша̄ӷьюкахкыт Павелылъю, Варнавалъю. Ынка̄м священниг
         тагиткақ тыӷикусямыңлъю пӣтысӣӷаӷмыңлъю Листрам миңлъютаңан амихлъяганун. (Храм кияӷныңлъяқамун
         Зевсымун амихлъягым туңаңанилңуқ).14 Иўырңа апостолык Варнаванкук, Павелынкук лӣгиксямыхтыки сянақутаңи а̄ткатынь пӣгуқӣт.
         Та̄хкын ақфа̄снақ югнун қуңаңӣткак ара̄ма̄гмык: 15 «Укуҳси югни, сяңафси таўатын пистык? Хўаңкутуңлъю югӯкуң лъпысистуңўа̄қ! Уңипақияҳтӯгукуң
         Пинилӷӣның Уңипаның лъпысинун, туналъюси сятңунӷилңуӷның манигуқаҳпысиның қӣвысқылъюси
         уңувалӷӣмун Кияӷныӷмун. Лъңан улимакақӣ қиляк, нуна, кылъӣ, сяңўа̄лъю тамаҳа̄н та̄кунилңуқ.
         16 Сивунӷани агани Кияӷныӷым қамахлъюки рамкыт Иудеяңунӷилңӯт пиюкылъҳистун пистыкақӣ.
         17 Иўырңа таўатытыӷңа̄та паниның лӣсимакыстыка̄гуқ уңуванилюни пинитун пилъыӷмикун тамаҳа̄нун.
         Ыслъялъюгуҳтыстақа̄ нунивахсыӷат нагусқылъюки. Аюмиқулъық каспухлъюку пӣтыстақӣ пӣсяҳқат
         пӣтфигит ка̄нъыӷата нықылгусқылъюси, қуясқылъюсилъю». 18 Павелылъю, Варнавалъю таўатын акузиӷңа̄гта та̄ўа паниның Листраӷмӣт аҳқыша̄ӷнақуткыхкахкыт.
         Иўырңа пыгным писныӷиткак.19 Та̄хкын иляңи Иудеит Антиохиямыңлъю, Икониямыңлъю ка̄ткат Листрамун. Листраӷмӣнун
         на̄вгӯлъюкык угумӣтыстыкахкыт. Ынка̄м Иудеитлъю, Листраӷмӣтлъю Павел милюҳпага̄таӷлюку
         қамуқа̄т ным кылютаңанун сюмыӷмыхни туқуманилюку. 20 Иўырңа ухпықат такуляӷа̄сятни Павел ныкывлюни аглянқихтыкақ нымун. Та̄хкын уна̄миңани
         ылъкык Варнавалъю Дервиямун агляқак.Павелылъю, Варнавалъю Утыӷнилъҳак Антиохиямун Сириямылңуӷмун21 Павелынкук, Варнаванкук уңипақикак Пинилӷӣның Уңипаның Дервиями ынка̄м угляқ малихся̄ҳтыңуҳтыкақ.
         Та̄хкын Листрамун пинқихтыкак, та̄хкын Икониямун, Антиохиямунлъю пикак Писидиямылңуӷмун.
         22 Такӯӷақамыгни тама̄ни апыҳтуқӣт ухпықат ухпықилъҳит ўата икнақуҳтысқылъюки, кайымыхкӣклъю
         ухпылъҳит аӷулӣтысқылъюки. Пикӣк: «Угляпыста̄қ сыӷлылӣлъық атуқсяҳқапыста̄қаҳпут итыӷьяҳқа̄ҳналюта
         Атаныҳпагулъҳанун Кияӷныӷым». 23 Такӯӷақамыгнилъю накмӣқак Пресвитерыкаҳқамың иглыӷутысқылъюки ухпықат. Та̄хкын юӷа̄ма̄гмык
         постакак. Та̄м киңуңаның Атаныӷмун ухпықыхкамыгнун юӷа̄ткыхкӣк Пресвитерыт афлъыңакысқылъюки.24 Та̄хкын Писидиякун иглыӷакак Памфилиямун. 25 Тама̄ни Пергиями, Памфилиямылңуӷми уңипақикак Кияӷныӷым акузитаңаның. Та̄қсямык тысямавык
         Атталиямун пикак. 26 Та̄хкын Антиохиямун аңьяҳпахкун аӷуляқыхкақ. (Тама̄ни Антиохиями ухпықат Павелынкук,
         Варнаванкук аӷуляқылъҳилъюкык юӷа̄ткыхкақыхкыхкыт. А̄путкақыхкыхкыт Кияӷныӷмун каюсӣтысқылъюкык
         уңипақилъҳыхкыни. Та̄наңӯқ қыпҳақақ апыӷӣқа̄қ.)27 Ка̄сямык Антиохиямун ухпықат қырңуҳтыкӣк. Уңипа̄ткӣт Кияӷныӷым апыӷӣлъҳаның лъмытыгныгун,
         а̄пқӣтлъю Кияӷныӷмун ухпықилъыҳқалитылъҳи язычнигыт. 28 Тама̄ни мулю̄ҳлъякак ухпықани.
         
            

         
      

   
      
         15
Апостолыт Агӷилъҳат Иерусалимыми151 Та̄хкын Иудеямың иляңи югыт тагилютың Антиохиямун ухпықанун апыҳтуӷикат: «Югулилъыңна̄нӷитуси
         ўыткуқун обрезаниякуфси Моисейем Лӣлиҳтӯся̄н қылылъҳатун». 2 Иўырңа Павелымлъю, Варнавамлъю ынңа̄талъ а̄ҳтӣра̄қӣт та̄кут югыт апыҳтӯсӣтның. Ынка̄м
         ухпықат накмикыхкӣт Павелылъю, Варнавалъю иляңилъю югыт Антиохиямың пикат, Иерусалимытысқылъюки
         а̄псяҳтӣсқылъюки апостолынилъю, Пресвитерытлъю қырңаӷмылңӯт налиқ апыҳтӯсяқ ылъқуӷутңатаңа.3 Каяхсистың Павелым иглыӷуткылъюку Финикиякунлъю, Самариякунлъю ухпықат тама̄нлыңӯт
         уңипа̄ткӣт язычнигыт Кияӷныӷмун қӣвӯсиманилюки, ынка̄м қамахлъютың ухпықат қуятыҳлъякат.
         4 Ка̄сята Иерусалимымун апостолынилъю, Пресвитерытлъю, ухпықатлъю упуӷаткӣт. Та̄хкын
         Павелым апыӷля̄таӷа Кияӷныӷым апыӷӣлъҳа лъмыхтыхун. 5 Иляңи ухпықат Фарисеит ныкывлютың пикат: «Тама̄кут язычнигыт югулилъыңьяҳқа̄нӷитут
         ўыткуқун обрезаниялютыңлъю, қа̄ткулъютыңлъю Моисейем Лӣлиҳтӯся̄мнъун».6 Та̄хкын апостолынилъю, Пресвитерытлъю қырңуӷуткат агӷиткынъалюкык та̄кук. 7 Акузиткынъыҳпахлъяка̄т. Та̄хкын Петырым ныкывлюни пикӣ: «Ухпықа̄лгутымни, лӣсимакаҳси
         қавңақ Кияӷныӷым накмикыхкақа̄ңа язычнигнун уңипақисқылъюңа Пинилӷӣның Уңипаның ухпыӷысқылъюки.
         8 Кияӷныӷым лӣсимакилӷӣм югым тамаҳа̄н сюмыҳтаӷалъҳаның, тугуклъиқақӣ язычнигыт. Кылгуткақа̄
         тугуклъиӷилъыни лъңитның тӯнылъыӷмикун Аглыӷналӷӣк Таӷныӷак катам таўатын хўаңкунъун
         тӯнылъыӷмитун. 9 Хўаңкутыстуңўа̄қ кияӷутақӣ; хўаңкутыстуңўа̄қ укмаңиӷақӣ илюңит ухпынӷата. 10 Ынка̄м сяңанңам Кияӷнық сякша̄снақуткыңъустыху қылылъыҳпысигун язычнигыт ухпықӣт қа̄ткылъюки
         Лӣлиҳтӯсяпут кияҳтысқылъюки? Талўа сивунымталъю хўаңкуталъю қа̄ткыпагниңилъкыпут та̄кут
         Лӣлиҳтӯсят югулилъыңналюта. 11 Иўырңа ухпықаҳпут Кияӷныӷым югуликақӣлъю каюсилъҳакун Атанӷым Иисусым таўатыҳпигақ
         язычнигнун пилъыӷмитун».12 Та̄хкын таўантулъҳӣт қалъыгнаниӷўа̄ӷулъютың нагаткахкыт Варнавалъю, Павелынкук а̄пқаңит
         лъмытыгныгун Кияӷныӷым алъя̄ҳлъюхўаҳтилъҳи язычнигнун. 13 Акузиныӷмың та̄қсягта Иаковым пикӣ: «Ухпықа̄лгутымни, нагатаҳтыңъа! 14 Симон Петырым уңипа̄тӣлъю натын Кияӷныӷым накмикуқыстылъҳи язычнигыт лъңанун катам
         югулюки. Таўатын пилъыӷмикун лӣгикыстыкақӣ лъңитлъю пиниқнилюки. 15 Ынка̄м Кияӷныӷым сялъҳа язычнигнун ылъқуӷутуқ ӯкналиқистыт игақыхкӣтнун. Акузитни
         Игақыхкани Атанық пика̄гуқ:16 “Давидым мыңтыӷа̄ ӯлъқа̄гуқ иўырңа утыӷниӷлюңа ныкыфнықихлъықақа.На̄вумаяӷңа̄н налъҳусяҳлъықақа.17 Та̄хкын қамахлъютың иляңи югыт язычнигның накмикыхкама хўаңамнун катам пиңулюки,лъңита лӣсюхлъықа̄т Атанық.18 Атанӷӯқ таўатын акузикақ,има қавңарухлъяк лъңан лӣтыстыкақӣ тама̄кут”».19 Иаковым нагныӷуткӣ: «Ынка̄м хўаңа сюмымни язычнигыт қӣвыхкат Кияӷныӷмун қа̄ткутысқуӷа̄фқӣта
         Лӣлиҳтӯся̄мнъун пилътыки. 20 Итупилъ посланиятхун ныӷыснанӣлътыки нықмың аҳтуткыхкамың кияӷныңлъяқанун, қымиткамың
         тыӷикусямың, а̄ўмың; иныҳтылътыкилъю блуда писқылъюку. 21 Таўатын пияҳқа̄нӷитут қаюҳлъяк Моисейем Лӣлиҳтӯся̄н ӣнӷуткақӣ тама̄кут. Има қавңарухлъяха̄ның
         Иудеит нагатақӣт Лӣлиҳтӯсят атиҳтуӷлюки уңипақынӷатки Суббота тамаҳа̄н, нани алңунак
         синагогани».Посланият Язычнигыт Ухпықӣтнун22 Та̄хкын апостолыт, Пресвитерыт қамахлъютыңлъю ухпықат накмӣқат югмыхның малигутысяҳқамың
         Павелынкугнун, Варнаванкугнун Антиохиямун пинақылӷӣгнун. Накмикыхкахкыт Силанкук,
         Иуданкук а̄тқылӷӣ Варсавамың. Та̄кук югык Иерусалимыӷмӣт ухпықӣта сӣвакыпихтыкахкыт.
         23 Лъкыгныкун туюқӣт посланият хўатын игақыхкат:«Хўаңкута апостолынилъю, Пресвитерынилъю письмомакут язычнигнун ухпықа̄лгутымнъун
         Антиохиямылңуӷнун, Сириямылңуӷнун, Киликиямылңуӷнунлъю, қуякамси!24 Нагақӯма̄кут юмтаңуқ иляңита такулюси сямың пилюси сыӷлыӷьюхтыкақӣсилъю, кукшагьюхтыкақӣсилъю.
         Нақамлъю хўаңкута таўатын писқумаңитапут. 25 Ынка̄м қырңа̄мта агӷилъюта накмикахпут Иудамлъю, Силамлъю малигутысқылъюкык пиниқыхкамнъун
         ухпықа̄лгутымнъун Варнаванкугнун, Павелынкугнун лъпысинун пинақылӷӣгнун. 26 Та̄кук Варнаванкук, Павелнкук туқусяӷңӣстык пика̄гуқ апалъюқлъюку Атаныҳпут Иисус
         Христос. 27 Иуданкук, Силанкук каяхнақахпут а̄пҳўа̄ӷысқылъюки та̄кут ата̄сит письмот лъпысинун.
         28 Аглыӷналӷӣмлъю Таӷныӷам, хўаңкуталъю итагнақамси алъюлъюки Иудеит Лӣлиҳтӯсӣт атуқынӷисяӷңа̄ҳпысики
         писқылъюки. Иўырңа укут Лӣлиҳтӯсят лъпысинун атуқысюгапут: 29 Ныӷыхпынаси нықмың аҳтуткыхкамың кияӷныңлъяқанун, а̄ўмың, тыӷикусямың қымиткамың,
         нуқытутақитыхулъю блуда. Малихтыкуфсики та̄кут Лӣлиҳтӯсят та̄ўа пинитун пилъықуси.Таўатыңинақ письмомамси».30 Та̄хкын та̄кут югыт аӷуляқыхкат Иерусалимымың Антиохиямун. Ка̄сямың қырңуҳлъюки ухпықат
         тӯныхкӣт посланият. 31 Атиҳтуӷлюки посланият ынңа̄талъ қуятыҳлъякат қаюҳлъяк илютуҳлъыҳӣт. 32 Иуданкук, Силанкук, лъпыклъю ӯкналиқистыңулӷӣк, ынка̄м уңипақӣӷа̄таҳлъякак ухпықанун
         ухпылъҳит икнақуҳтысқылъюки. 33 Тама̄нтылъқинаӷлютык аӷуляқсюкак. Ынка̄м ухпықат аӷуляқыстыкахкыт хўатын пилюкык:
         «Ныкыхмылъылгутык иглыӷалъыҳпытыгни». Та̄хкын утыӷниқак каяхтистымыгнун Иерусалимымылңуӷнун.
         34 Иўырңа Сила тама̄нсюкақ.35 Та̄кук Павелылъю, Варнавалъю Антиохиямыта̄ӷақак. Лъпыклъю малигулъютык угляпихлъыҳӣнун
         ухпықанун апыҳтуӷикаклъю, уңипақикаклъю уңипа̄мың Атанӷым.Пылъҳутутылъҳак Павелымлъю, Варнавамлъю36 Тахталми Павелым пика̄ Варнава: «Такӯӷақа̄лътыки уңипақивикыхкапут Атанӷым уңипа̄мың,
         ысҳаӷьяҳтӯлътыки натытуляңи ухпықа̄лгутыпут». 37 Варнавам кылъқысюка̄ Иоанн Марка, 38 иўырңа Павелым кылъқысюгумаңилъкаңа, қаюҳлъяк Памфилиямылъютың Иоанн Маркым униткакык
         қыпҳақаҳтың та̄қыстыхпына̄н. 39 Павелымлъю, Варнавамлъю а̄ҳтӣра̄ӷуткыҳлъяглюку пылъыӷмун аӷуляқӯткак. Варнавам кылъқылъюку
         Марка аңьяҳпахкун Кипрымун пикақ. 40 Ынка̄м Павелым аӷуляқфагилгами накмикыхка̄ Сила кылъқынъалюку. Та̄хкын ухпықат юӷа̄ткылъюкык
         ныӷьюкуткахкыт Атаныӷмун афлъыңакысқылъюкык. 41 Иглыҳтыкақ Сириякунлъю, Киликиякунлъю икнақуҳся̄мӣта ухпықат ухпылъҳит.

Тимофейем Малихтыка̄ Павелылъю161 Павел Дервияткақ ынка̄м та̄хкын нагнықақ Листрамун, тама̄ни налъяқа̄ ухпықақ ю̄к а̄тқылӷӣ
         Тимофейемың. На̄ңалъю ухпықа̄лӷӣ Иудеянкаңуфтуқ, нақам атаңа Грегуфтук. 2 Ухпықат қамахлъютың Листрамылңӯтлъю, Икониямылңӯтлъю акузиткақыхкаңат Тимофей пинӣпихнилюку.
         3 Павелым кылъқысюка̄ Тимофей каютңулюку ынка̄м обрезаниястыка̄. Таўатын пистыка̄ тугуклъӣсқылъюку
         Иудеянун, қаюҳлъяк тама̄нлыңӯт Иудеит лӣсимакыхкаңат атаңа Грегулӷӣ.4 Та̄хкын иглыӷаңулютың ныҳлъягнун ка̄нъыӷмыхни ухпықат қа̄ткутысқақыхкаңит апостолынилъю,
         Пресвитерытлъю лӣлиҳтӯсяңлъяқӣтнун Иерусалимыми. 5 Ынка̄м ухпықат ўата ухпықӣӷатаӷақат, нулямаңинақатлъю аҳутаңа тамаҳа̄н.Павелым Ысҳаӷўа̄лъҳа Троадами6 Павелынкут иглыҳтыкат акулыхкынкун Фригиямлъю, Галатиямлъю, қаюҳлъяк Аглыӷналӷӣм Таӷныӷам
         уңипаҳтысимаңилъкаңи уңипа̄мың Асиями. 7 Туӷўа̄ӷлютың Мисиямун нагныӷнақыхка̄ялӷӣт Вифиниямун, иўырңа Иисусым Таӷныӷахкынка
         писныӷиткӣ. 8 Ынка̄м Мисия наӷуҳлъюку тысямавык Троадамун пикат. 9 Унугми таўани Павелым ысҳаӷўа̄лъыҳқун ысҳақа̄ ю̄к Македонияӷмӣ тахсиӷралӷӣ. Югым манигӯтыпихлъюни
         пика̄: «Тагилютың Македониямун каюсӣтаҳтикут!» 10 Лыган Павелым ысҳаӷўа̄лъҳан киңуңаның ята̄ҳқукут Македониямун пиналюта, қаюҳлъяк лӣгикыхкыфут
         Кияӷныӷым уңипақисюкаңилъю Пинилӷӣның Уңипаның тама̄ни.Лидиям Ухпылъҳа11 Ынка̄м тылянаңамың наңақаҳтукут Троадамың Самофракиямун. Уна̄миңани Неаполисымун пӣкут.
         12 Та̄хкын қӯткун ка̄тукут ныҳлъягмун Филиппымун, Македониямылңуӷмун Римыӷмӣт ныликӣтнун.
         Қафсинат аӷныӷыт тама̄нтукут. 13 Тама̄нсималюта Субботаңуҳсягу миңлъютым амихлъягакун а̄нлюта кӣўыгнун пӣкут, Иудеит
         таўани юӷа̄тақнаюката. Аӷнам иляңи таўантутыфтут ынка̄м ақумӯлъюта алыҳқуӷапут. 14 Ата̄сиқ нагалъҳӣ Лидияңуфтуқ, Фиатираӷмӣ, акилъпыгақаюк ысныгрукыхтамың қӣпаӷаӷмың,
         манигӯткаюк Кияӷныӷмун. Атанӷым лӣгикыстыңъўа̄қӣ Павелым акузитаңи Лидиямун ынка̄м
         ухпықыхкӣ. 15 Қамахлъютың ныңлъюгуткулъҳӣт крестиӷьямың Лидиям ақылъқаңлъяӷӣлъю: «Сюмыҳпысини ипапик
         ухпыӷумакума Атаныҳқун, хўаңкунъитаҳнаянӷыстык?» Ынка̄м сягиқусинкут лъңитнитукут.Павелылъю, Силалъю Анусимиңлъяӷвигми16 Ата̄сими аӷныӷми кӣўым ысныңанилңуӷмун юӷа̄тфигмун агля̄малюта, налъяӷаҳпут қыпҳаҳтыля̄қ
         аӷнаӷақ илюмикун туӷныӷалык. Та̄м туӷныӷа̄м ӯкналиқуткыстақыхкаңи сяңўа̄т сяяҳқат
         сивутҳулъюки. Ынка̄м пилӣтыстыңита аклъюңиӷисиқңукаңат. 17 Та̄м аӷнаӷа̄м малихся̄ӷӣнкут Павелылъю хўаңкутун акилӷӯмаӷми: «Укут югыт қыпҳаҳтыкӣ
         А̄ңылъыҳпига̄м Кияӷныӷым! Уңипа̄тақӣси натын югулилъыңылъыҳқамың!» 18 Қафсиныхлъяк аӷнық таўатын пӣқ. Қынўатлъю Павелым қинуягулъюку туӷныӷақ илюңанилңуқ
         қӣвлюку пика̄: «А̄тҳакун Иисус Христосым қылӷамкын а̄нысқылъютын лъңаның!» Таўаниңинақ
         туӷныӷақ илюңаның а̄ныхкақ. 19 Пилӣтыстыңита лӣгиксямыхтыху алъхыӷутуткысяҳқа̄нанӣматаңа аӷнаӷақ, Павелылъю, Силалъю
         акуқақахкыт. Қамуҳсӣӷмың агля̄ткахкыт иглыӷутистынун акилъпыгаӷвигмылңуӷнун. 20 Та̄хкын иглыӷутистыт агля̄лъюкык Римыӷмӣт нанқихтистыңитнун пикӣт: «Югык укук Иудейеңӯк,
         сыӷлылӣҳқӣңӯк ма̄ни. 21 Апыҳтуӷӣқук кияҳта̄лъыӷмың хўаңкута Римыӷмӣни лӣлиҳтӯсямта ӣнӷуткӣтның. Тама̄кын апалъюқлъюку
         апыҳтӯсӣт атуқна̄нӷитапут». 22 Ынка̄м юлӷун илятқаҳта̄лъюни сюӷукахкыт Павелылъю, Силалъю. Нанқихтистыт қылӷуткахкыт
         а̄ткӣк қысюгумың матаҳқуӷлюки анагулӷысқылъюкык. 23 Анагулыҳта̄ныӷмың та̄қлъюкык анусимиңлъяӷвигмун канаҳтыкахкыт. Та̄хкын анусимиңлъяӷвигым
         умӣлганун маҳқатутңўа̄ӷысқыхкахкыт. 24 Анусимиңлъяӷвигым умӣлган таўатын каяхсятни илюклъиҳпигаӷмун қамавык канаҳтыкакык.
         Та̄хкын умуҳлъягмың унаҳсимың тукуӷусиӷлюкык, маҳқаткӣт та̄кут тукуӷутыт қапшагьяҳқа̄хпынакык.
         25 Нани тама̄ни унугым қука̄ни Павелылъю, Силамлъю юӷа̄ма̄гмык илягақак усюқилъыӷмың
         Кияӷныӷмун, анусимиңлъяӷат таўанлыңӯт нагаткахкыт. 26 Нӯскахлъяган нуна туйыпыҳтақақ, рыпалъ анусимиңлъяӷвик тунымаҳтӯма̄н аӷулятка̄. Таўаниңинақ
         амигыт қылъпыӷаҳта̄ткат, анусимиңлъяӷаныңлъю қӣпшаӷутыт илыфкаӷаҳта̄ткат. 27 Анусимиңлъяӷвигым умӣлга таҳтуӷьялӷӣми, амигыт қылъпатутыфтут. Сюмыӷмини анусимиңлъяӷат
         қимагӯсиманилюки сявихпани нусюглюку лъминың туқунъақыхкақ. 28 Иўырңа Павелым игляхтупихлъюни пика̄: «Туқунъақыхпынаң лъпынун қаюҳлъяк қамахлъюта
         хўа̄нтутукут!»29 Анусимиңлъяӷвигым умӣлга кыныӷмың туңсиӷлюни ӣтқаҳтыкақ. Алиңрӯӷым уңылыхсимаӷми Павелымлъю,
         Силамлъю манухкынкун сыгысқуҳтыкақ. 30 Та̄хкын а̄нутуткылъюкык а̄птыкакык: «Югыгни укуҳтык, натын сялюңа югулилъыңнаяҳсиңа?»31 Пика̄к: «Ухпықигу Атанық Иисус ынка̄м югулилъыңылъықутын, ныңлъюгутытынлъю югулилъыңылъықут».
         32 Та̄хкын Павелымлъю, Силамлъю уңипақыхка̄т Атанық лъңанунлъю, ныңлъюгутаңанунлъю. 33 Таўани унугми анусимиңлъяӷвигым умӣлган уӷвуҳтықӣ та̄кук югык анагулылъҳыхкынка кӣңит.
         Та̄хкын ныңлъюгуткулъҳӣт крестиӷъяңина̄маӷмың пикат. 34 Павелылъю, Силалъю лъмыхнун агля̄лъюкык ныӷыстыкахкыт. Ныңлъюгуткулъҳӣт қуятыҳлъякат
         қаюҳлъяк ухпықыхкаңат Кияӷнық.35 Аҳсягу Римыӷмӣт нанқихтистыңита кывгақыхкӣт умӣлўа̄тың уңипа̄сяҳтӣсқылъюку анусимиңлъяӷвигым
         умӣлга хўатын: «Павелылъю, Силалъю а̄ныстикык».36 Ынка̄м анусимиңлъяӷвигым умӣлган Павел пика̄: «Нанқихтистыт каягутӣси а̄ныслъямтыгңуқ
         ынка̄м а̄нылӷа̄тык, аӷуляқитык ныкыхмылъютык».37 Иўырңа Павелым умӣлўа̄ӷыт пикӣ: «Римыӷмӣңуӷңа̄мтуң юхтуқами анагулыҳта̄кақӣнкуң, талўа
         ипапиҳқуткыхпына̄н сямың анахусиматфут. Та̄хкын анусимиңлъяӷӣнкуң. Ынраӷңам хўа̄ ма̄тын
         аксяқлъюку а̄ныснақинкӯт? Йыӷлыгилъю! Лъмыхның нанқихтистыт тагилютың а̄ныслъинкут».38 Павелым таўатын пийястың умӣлўа̄ӷыт уңипа̄сяҳтуқӣт нанқихтистыт. Ынка̄м нанқихтистыт
         алиңыхкат Павелымын, Силамын нагақуӷлюкык Римыӷмӣңуткык. 39 Та̄хкын такулюкык қивӷуклъюкык а̄ныстыкахкыт анусимиңлъяӷвигмың, аӷуляқысқыхкахкытлъю.
         40 Ынка̄м Павелылъю, Силалъю анусимиңлъяӷвигмың а̄ньямык, Лидиянкунун пикак. Таўани ля̄лиҳфиклъюки
         ухпықат кайымлюки аӷуляқыхкақ.

Павелынкут Фессалоникалъҳӣт171 Павелынкут иглыҳтыкат Амфиполкунлъю, Аполлониякунлъю Фессалоникамун ка̄тылъыӷмыхнун
         кынляңа. Тама̄ни Иудеит синагогалгыт. 2 Павел пӣкылъыӷмитун синагогамун пикақ. Пиңаюни Субботани Павелым лӣгикыснақуткыхкӣ
         югыт Христосымың Акузитытхун Игақыхкатхун. 3 Ӯкналиқылъыҳтыхун лӣгикыснақуткыхка̄ ипа Христос туқуяҳқапыста̄ӷунилюкулъю, уңуваӷьяҳқапыста̄ӷунилюкулъю
         туқулъыӷмың. Пикӣ: «Уна Иисус а̄пқыхка лъпысинун Христосыңӯқ». 4 Иляңи Иудеит ухпыӷлютың иляткат Павелынкугнун, Силанкугнун. Тама̄кутлъю Грекыӷмит
         манигӯткаюгыт Кияӷныӷмун, аӷналӷутытлъю пиңўа̄ӷыт ухпыҳтӯткат.5 Та̄хкын ухпықа̄нӷилңӯт Иудеит ақинаклъюкык Павелылъю, Силалъю тысқагантақылӷӣның сяңигалңуӷның
         югның қырңуҳтилютың сыӷлылӣҳқӣҳлъякат. Қынўат қамахтыңъўа̄ӷлюки Фессалоникаӷмӣт қапшаҳқыхкӣт.
         Та̄хкын кытанқуснақ Иасонынкунун агляӷлютың ӣтқаҳта̄ткат Павелылъю, Силалъю а̄нунъалюкык
         юлӷутнун. 6 Иўырңа на̄лъкынӷисямыхтыкык, Иасонлъю, иляңилъю ухпықат қамуҳсӣқӣт Фессалоникам иглыӷутистыңитнун.
         Акилӷӯкат: «Павелылъю, Силалъю навык алңунак пиныӷмыгни сыӷлылӣҳқӣгақук, хўа̄ ма̄нилъю
         таўатын пӣқук. 7 Кесарым лӣлиҳтӯсӣ кипулъыгмун пӣқӣк хўатын пилъыӷмыгныгун: “Иисус умӣлыхпига̄гуқ,
         Кесарь умӣлгунӷитуқ”. Иасоным лъмыхнитыстақа̄к Павелылъю, Силалъю». 8 Таўатын пията югытлъю, иглыӷутистыңилъю Фессалоникам сякша̄ҳлъякат. 9 Та̄хкын иглыӷутистыт пикӣт Иасонылъю: «Қылӷутахпут Павелылъю, Силалъю лъпысинун аӷуляқыстысқылъюкык
         Фессалоникамың, иўырңа сивуклъюси манилитикут. Аӷуляқыхкайык манизи выӷулъықаҳпут».
         Та̄хкын агляҳтыстыкӣт.Павелылъю, Силалъю Вериялъҳӣк10 Мамлыхтаӷыснаӷьягу ухпықат Павелылъю, Силалъю аӷуляқыстыкахкыт Вериямун. Ка̄сямык
         синагогамун пикак. 11 Тама̄кут Иудеяңит нагасюкыстаӷлюкык аюқыхкыхкыт Павелылъю, Силалъю Фессалоникамылңуӷның.
         Аҳутаңа тамаҳа̄н Иудеит лъңитның лӣнъақыхкӣт Акузитыт Игақыхкат, лӣгикналюки Павелымлъю,
         Силамлъю апыҳтуӷилъҳик ипаңутаңи. 12 Ынка̄м угляпихлъыҳӣт ухпыҳтӯткат, угляпихлъыҳӣтлъю пиңўа̄ӷыт Грегытлъю, аӷнӣтлъю,
         югытлъю ухпыҳтӯткат. 13 Иўырңа Иудеит Фессалоникамылңӯт нагақуӷьямыхтыху Павел уңипақинилюку акузитаңаның
         Кияӷныӷым Вериями, Верияткат. Ка̄лъютың қапшаҳқӣкат югның сыӷлылӣҳқӣкат тама̄ни. 14 Ынка̄м ухпықат Павел ыснымун атҳа̄тқаҳтыстыка̄т иўырңа Силанкук, Тимофейенкук Вериямыткак.
         15 Югыт иглыӷутилӷӣт Павелымың малигуткат Афинымун кынляңа. Утыӷниӷнақңата Вериямун Павелым
         липыҳсяқакык Силанкук, Тимофейенкук такусқылъюни пияҳқа̄ҳтаӷыснақайык.Павел Уңипақилӷӣ Афиными16 Афиными Павел утақӣткылъюку Силанкугның, Тимофейенкугның ювӷӣӷьялӷӣми тама̄ни сыӷлыӷьюхлъякақ,
         қаюҳлъяк кияӷныңлъяқаҳтупихтыфтуқ. 17 Ынка̄м Павелым синагогами Иудеитлъю, язычнигытлъю манигӯткаюгыт Кияӷныӷмун лӣгикыснақуткыхкӣ
         Иисус, Христосыңунилюку. Акилъпыгаӷвигмилъю аҳутаңа тамаҳа̄н килъю алңунак таўанъыӷата
         а̄пҳақыхкаңа Христос. 18 Иляңита апыҳтуӷистыңита Эпикурейскийетлъю, Стоикытлъю такулюку Павел а̄ҳтӣра̄қа̄т.
         Иляңита илятың а̄птыкӣт: «Уна акузивалъюҳлъяк сямың пӣқа?» Тама̄кут иляңита пика̄т:
         «Лъяңақа накумӣт кияӷныӷит акузиткақӣ». Таўатын пикат қаюҳлъяк Павелым уңипақңукаңа
         Иисус, уңувалъҳалъю туқулъыӷмың. 19 Та̄хкын Павелымун малихтыстыкат агӷистынун Ареопагымылңуӷнун. Ынка̄м ка̄сямың пика̄т:
         «Та̄на нутаӷақ апыҳтӯсяқақыхкын лӣсюўаҳпут. 20 Сяңўа̄ та̄на а̄пқан алъя̄ҳлъюхўа̄гуқ хўаңкунъи, ынка̄м лӣгиксюўаҳпут сямың писӣтаңа».
         21 (Сяңўа̄т нутаӷат апыҳтӯсят пинӷата Афиныӷмӣтлъю, накумӣтлъю тама̄вык лъӣқат апыӷьюўақӣтлъю
         нагасюгақӣтлъю.)22 Ынка̄м Ареопагми Павелым ныкывлюни пикӣ: «Афиныӷмӣни, лӣгикамси ынңа̄талъ манигӯткаюгуфтуси
         лъпыси югни. 23 Иглыҳсялӷӣңа қагани акулми, ысҳаӷанка манигуӷвилӷутыси, аҳқыфиклъю ата̄сиқ игақфикңалӷӣ
         хўатын: “Налъюкыхкамун Кияӷныӷмун”. Та̄наңӯқ Кияӷнық налъюкыӷңа̄ҳпысигу манигуқаҳси
         апыӷьюкыхка лъпысинун. 24 Та̄м Кияӷныӷым улимакақа̄ нуна, сяңўа̄лъю қамахтыңъўа̄ӷлюку нунамылңуқ. Атанқа̄ қилягымлъю,
         нунамлъю ынка̄м манигӯтфиңлъяқанисигатуқ. 25 Та̄наңӯқ Кияӷнық тӯникаюк уңувалъыӷмың, аныӷныӷмың, сямыңлъю тамаҳа̄ның югнун. Аклъюксяҳқақынӷита̄
         югыт каюсилъҳат қаюҳлъяк сяңўа̄ тамаҳа̄н аклъюкигата̄. 26 Кияӷныӷым улимакақа̄ ата̄сиқ ю̄к, ынка̄м та̄хкын ата̄симың алъхықа̄гуқ алъя̄ҳӣнақ
         ю̄к нунамылңуқ хўани. Ӣңкырухлъяк ята̄ҳқыхкақӣлъю қакун югыт алъхыӷьяҳқа̄таңи, на̄нилъю
         кияҳсяҳқа̄таңи. 27 Таўатын пикақӣ югнун ивӣсқылъюни лю̄рақ на̄лъкынъаюкаңатни. Нақамлъю налиҳӣнамнъың
         уяванъыӷитуқ 28 қаюҳлъяк:“Лъңакун кияҳтыңъӯкутлъю,қапшагӯкутлъю, алъхықа̄гукутлъю”.Талўа иляңи игаңлъяҳтыси хўатын пика̄лӷӣт:“Ипапыста̄қ авақутақӣлъю”.29 Кияӷныӷым авақутақутаңаның сюмыҳтаӷа̄ткысяҳқақынӷитаҳпут югыт улима̄ӷистун золотамың,
         серебромың, налиӷмың уйӷагмың аюқлъюки. Югыт сюмыҳтаӷалъҳистун аюқынӷитуқ. 30 Сивунӷани агани югыт сялин налъюклъюку Кияӷнық, аӷью̄ӷьюгумаңитӣ аӷью̄сяқыӷңа̄та.
         Иўырңа ма̄тын қылӷўӣ қамахлъюки югыт на̄нсяӷңа̄та авутыҳқылъюки, сыӷлыҳқынъанӣсқылъюки.
         31 Кияӷныӷым таўатын қылъқақӣ қаюҳлъяк ныкыхтыкақа̄ аӷнық нанқихтивигулюку. Накмикыхкамикун
         юхкун ю̄к тамаҳа̄н таўатыҳлъюўа̄қ нанқихсяҳқақа̄. Лӣтысналюку накмикыхкани ю̄к уңуваҳтыстыкақа̄
         туқулъыӷмың».32 Нагалъюку Павелым а̄пқаңа ю̄к уңуваҳтысиманилюку туқулъыӷмың, иляңита лыгасӣӷўа̄ткыхка̄т,
         иўырңа иляңита пика̄т Павел: «Ўатақа̄ӷақ нагасюўаҳпут алъя апыӷнақыхкувгу». 33 Та̄хкын Павелым униткӣ, 34 иўырңа иляңита малихся̄ӷлюку Павел ухпыҳтӯткат. Ата̄сиқ Дионисийеңуфтуқ, Ареопагыми
         агӷиста, аӷнақлъю а̄тқылӷӣ Дамарымың, килъюлъю иляңи ухпыҳтӯткат.

Павел Коринфылъҳӣ181 Та̄м киңуңаның Павел Коринфыткақ Афинымың. 2 Тама̄ни налъяқа̄ Иудей а̄тҳа Акила, Понтыми алъхықақ. Италиямың ка̄нъыҳа̄фтук нулиҳқулъҳӣк
         Прискилламлъю, қаюҳлъяк Умӣлыхпига̄м Клавдийем ыфлъықуқӣ Иудеит Римымың. Павелым ля̄лиҳфиклъюкык
         3 ылъкыхкыниткақ қаюҳлъяк қыпҳақа̄к лъңан қыпҳақа̄тун аюқылӷӣ. Палаткаңлъялъҳым акиңа
         кияӷусиқыхкаңат. 4 Суббота тамаҳа̄н Павел синагогамун пилюни уңипаӷақылӷӣ Иудеянунлъю, Грегынкунунлъю
         ухпыӷысқылъюки.5 Силамлъю, Тимофейемлъю ка̄ткак Македониямың, та̄хкын кынлыклъюку Павел уңипақиңинаӷлюни
         лъӣқақ. Иудеянун а̄пқа̄ Иисус, Христосыңунилюку. 6 Иудеит кипулъхина̄ӷьятнилъю, сыӷлытунлъю акузиткысятни, а̄тками пагуляңи уфсюгулъюки
         пикӣ: «Ифлъякуфси лъпыси пилъқаҳси, хўаңа пилъқынъа̄нӷитақа. Хўакын кынлыклъюку язычнигнун
         уңипақинақуңа». 7 Ынка̄м унилъюки Иудеит Титий Иустымун лъӣқақ, язычнигмун манигӯткаюгмун Кияӷныӷмун.
         Мыңтыӷа̄ синагогам ся̄ӷўанилңуқ. 8 Синагогам иглыӷутистыңа Криспыңуфтуқ. Қамахлъютың ныңлъюгуткулъҳӣт ухпықыхка̄т Атанық.
         Коринфыӷмӣлӷутытлъю нагалъюку Павел ухпыӷлютың крестқат.9 Та̄хкын унугми ата̄сими Павел ысҳаӷўа̄лъыҳқун Атанӷым пика̄: «Алиңыхпынаң, йыӷлыги
         уңипақикыста̄ ӣлъқаюфқа̄вык 10 қаюҳлъяк лъпынитақуңа. Китумун алңунак ақниҳтысна̄нӷитамкын, қаюҳлъяк ныҳлъягми хўани
         угляпихлъыҳӣ ю̄к хўаңа пикақа̄». 11 Ынка̄м Павел тама̄ни апыҳтуӷикақ Кияӷныӷым акузитаңаның ата̄сиқ аюмиқулъық алъя аӷвинлык
         танқит илялъюки.Иудеит Павел Агля̄скаңат Нанқихтивигмун12 Галлио, Римым умӣлгуҳтыстақңагу Грециямун, Иудеит қырңуӷулъютың сюӷуглюку Павел агля̄тка̄т
         нанқихтивигмун. 13 Ка̄тулъюку пикат: «Ӯм югым апыҳтуӷақӣ югыт Кияӷнық манигӣсқылъюку алъяңулюку Лӣлиҳтӯсямнъың!»14 Ӣўынлъю Павел акузинақақуқ, Галлиом Иудеит пикӣ: «Уна ю̄к тыглыгуқа̄яқан, юхтақа̄яқан
         налиӷмың сяңўа̄ алңунак сыӷлыпыста̄қ пикақсяқагу иляпхапыста̄ӷнаяӷамси. 15 Иўырңа уна ю̄к таўатын пимаңитуқ. А̄ҳтӣра̄ӷуткыңъунӷитаси Римым лӣлиҳтӯсӣ, а̄ҳтӣра̄ӷуткыңъўа̄си
         лъпыси катам Лӣлиҳтӯсяси, акузитытлъю, а̄тҳытлъю сямың писӣтаңи. Тама̄кын нанқихтияҳқа̄нӷитуңа,
         лъпысиның пикатыки». 16 Ынка̄м ыфлъықуқӣ а̄нысқылъюки. 17 Та̄хкын югыт акуқаӷлюку синагогам иглыӷутистыңа Сосфен, қывутӣқа̄т нанқихтивигым мануӷа̄ни
         иўырңа Галлиом авылӷақӣнақӣ.Павелым Утыӷнилъҳа Антиохиямун18 Та̄м киңуңаның Павел паниның ухпықаниткақ қафсинахлъяк аӷнық Коринфыми. Та̄хкын аңьяҳпахкун
         аӷуляқыхкақ Сириямун кылъқылъюкык Прискилланкук, Акиланкук. Ка̄сямың Кенхреямун Павел
         қигуқақ лӣгикысқылъюку акықусяни Кияӷныӷмун апыӷӣлъҳа. 19 Ка̄лъютың Ефесымун, тама̄ни Павелым униткакык Прискилламлъю, Акиламлъю синагогалъюни
         лӣгикыснақуткыхка̄ Иудеянун Иисус, Христосыңунилюку. 20 Лъмыхнитаӷӣсқыхкақсяқаңат иўырңа пипагниңиткақ. 21 Ынка̄м аӷуляқнақңами пикӣ: «Кияӷныӷым пиюкылъқыхкагу алъя тагилъықуңа». Та̄хкын Ефесымың
         аңьяҳпахкун аӷуляқыхкақ.22 Ка̄лъюни Кесариямун нагнықақ Иерусалимымун ля̄лиҳфикналюки ухпықат, та̄хкын Антиохияткақ.
         23 Тама̄нтаҳлъюни аӷуляқыхкақ. Иглыӷуткылъюку Галатиякунлъю, Фригиякунлъю қамахлъюки
         ухпықат кайымумӣта пикӣ.Аполлос Уңипақилӷӣ Ефесымилъю, Коринфымилъю24 Павел таўатын аныҳсималюку Аполлос, Ефесымун ка̄ткақ. Иудейеңулӷӣ алъхықақ Александриями.
         Ынңа̄талъ акузилъыхлъяклъю, лӣтыҳлъякақлъю Акузитның Игақыхканың. 25 Сялин Александриямылъюку китум апыҳтуқақыхкаңа Атанӷым тумаңаның. Ынка̄м сягиқыпихлъюни
         акузиткыңъукаңалъю, апыҳтӯсяқңукаңалъю ылъқуӷаҳлъюку Иисус, апыҳтӯсӣлъю. Нақам лӣсимакыхкаңа
         крестиӷылъық Иоанным апыҳтӯтылъҳӣна̄тун аюқылӷӣ. 26 Ефесыми Аполлос синагогалъюни тытухпынани уңипақикақ. Прискилланкук, Акиланкук нагалъюку
         ақылъқаңлъяқа̄к лӣгикыстаӷаӷналюку Кияӷныӷым тумаңаның, ўатақа̄ӷақ ылъқуӷаҳлъюку.
         27 Аполлос Грециямун пиюгьян, ухпықат кайымыхка̄т ынка̄м письмомат Грецияӷмӣт ухпықӣтнун
         упуӷатысқылъюку. Та̄кут Грецияӷмӣт ухпықыхкақыхкаңат Иисус Кияӷныӷым каюсилъҳакун.
         Аполлосым ка̄лъюни ынңа̄талъ икнақуҳсяқақыхкаңи ухпылъҳит апыҳтуӷилъыӷмикун. 28 Юхтуқами а̄ҳтӣра̄ҳлъякӣ Иудеит, Акузитыт Игақыхкат ипапиҳқусиқлъюки Иисус, Христосыңунилюку.

Павел Ефесылъҳӣ191 Аполлос Коринфымылъюку, Павел қӯткун иглыӷакақ Ефесымун кынляңа. Тама̄ни иляңи малихся̄ҳтыт
         налъяӷлюки 2 а̄птыкӣ: «Аглыӷналӷӣк Таӷныӷак алъхыҳсимастыкык ухпыӷақңафси?»Пика̄т: «Нака̄, налъюкңўа̄ӷахпут Аглыӷналӷӣк Таӷныӷак».3 А̄плъя̄тақӣ: «Сямунми крестиӷимастык?»Кӣмсиқа̄т: «Иоанным крестиӷылъҳатун».4 Павелым пикӣ: «Иоанным крестиӷилъҳа авутыҳқылъютың сыӷлыҳқынъанилӷинун аюқуқ. Пикақӣлъю
         ухпықысқылъюку киңуминың тагияҳқақ, та̄на Иисусыңӯқ». 5 Нагақуӷьямыхтыху та̄на, крестиӷикат а̄тҳакун Атанӷым Иисусым. 6 Павелым ся̄фсяқминики Аглыӷналӷӣк Таӷныӷак ӣтқак лъңитнун. Та̄хкын акузикат алъя̄ҳӣна̄стун
         улюстун, ӯкналиқумаӷмыңлъю пикат. 7 Ынтақун қуля ма̄лӷук сӣпнықлъюку ю̄к таўантуқ.8 Пиңаюни танқини Суббота тамаҳа̄н Павелым тытукаҳпынани алыҳтуқӣ югыт синагогами. А̄ҳнақуткыхкӣ,
         лӣгикыснақуткыхкӣ Атаныҳпагулъҳаның Кияӷныӷым. 9 Иўырңа иляңи пиныҳлъюлӷӣт ухпыӷьюнӷиткат, ынка̄м сивуңитни югыт сыӷлытун акузиткыхка̄т
         кияҳта̄лъық Атанӷым апыҳтӯся̄. Ынка̄м Павелым униткӣ кылъқылъюки ухпықат. Та̄хкын
         аҳутаңа тамаҳа̄н Тиранным апыҳтуӷивигани, Павелым алыҳқуӷақыхкаңи югыт. 10 Таўатын пикақ ма̄лӷук аюмиқулъҳык, ынка̄м тамаҳаӷмың Иудеитлъю, Грегытлъю Асиямылңӯт
         нагақуқӣт акузитаңи Атанӷым.Иӷныӷи Скевам11 Кияӷнық алъя̄ҳлъюхўаҳтӣӷа̄тақақ сяӷӣӷаналӷӣмың Павелкун. 12 Талўа иляңита югыт Павелым какыхлъюгӣтӣлъю, а̄ткӣлъю лъиныӷмыхтыки қинуюгнун на̄лъҳутақылӷӣт,
         туӷныӷа̄тлъю илюңитнилңӯт а̄нақылӷӣт. 13 Иляңи Иудеит иглыӷаңулӷӣт нунанун, югның а̄нысқӯңукаңит туӷныӷа̄т. Та̄хкын Атанӷым
         Иисусым а̄тҳа а̄нысқӯсиқнақуткыхкақсяқаңат. Пикат: «Қылӷамкын а̄нысқылъютын та̄хун
         ата̄сикун Иисусыкун Павелым уңипақыхка̄кун». 14 Скевам ма̄ӷраӷвинлык иӷныӷи таўатын пикат. (Та̄на Скева Иудейеңулӷӣ первосвященнига.)
         15 Иўырңа туӷныӷа̄м пикӣ: «Лӣсимакақа Иисус, лӣсимакақа Павел, лъпыси кинкуңустык?»16 Та̄хкын югым илюмикун туӷныӷалгым қытхыӷвиклъюки та̄кут югыт қывутӣқӣ, икнақыпихтутминың
         қамахлъюки аваңилъкыхкӣ. Ынка̄м мыңтыӷа̄ның а̄нқаҳталъютың қимагӯткат амсикаӷмың,
         кӣтиқулъылиӷлютың. 17 Қамахлъютың Ефесыӷмӣт, Иудеитлъю, Грегытлъю алиңрӯӷуткат та̄на нагақуӷлюку, ынка̄м
         а̄тҳа Иисусым ўатақа̄ӷақ қӯлвақа̄т. 18 Угляпихлъыҳӣт ухпынҳақанӣт юхтуқами апыӷрақӣт алигнаҳта̄лъытың. 19 Угляпихлъыҳӣт алигнаҳта̄қаюгуялӷӣт тагиқӯлъюки алигнаҳта̄ӷусит игатың паныҳқуқӣт юлӷутыт
         ысҳа̄манӷитни. Игалӷутыт акитулысюӷьяқмыхтыки 50,000 серебро драхмат акикыфтӣт. 20 Тама̄на апалъюқлъюку ўатақа̄ӷақ акузитаңи Атанӷым миңитка̄т, ынка̄м угляпихлъыҳӣт
         ухпықыхкӣт.21 Киңуңитның тама̄кут Павел қакиқниқыхкақ Иерусалимымун пиналюни, Македониякунлъю, Грециякунлъю
         а̄глюни. Пикақ: «Иерусалимымитаҳлъюңа та̄хкын Римысяҳқапыста̄ӷӯңа». 22 Та̄хкын Павелым каютыгни Тимофейялъю, Ерастылъю каяхтыкакык агляқыстӣсқылъюкык Македониямун,
         лъңа Асиямытаӷақақ.Сереброңлъяҳтыт Сыӷлылӣҳқилъҳат Ефесыми23 Нани тама̄ни пилъыӷми угля̄пихлъыӷӣт Ефесыӷмӣт ынңа̄талъ сыӷлылӣӷуткыхка̄т кияҳта̄лъық
         Атанӷым апыҳтӯсяқыхка̄. 24 Тама̄на сыӷлылӣлъық Димитрийем серебромың улимастым пӣнлиқа̄. Таўатын пикақ қаюҳлъяк
         улималгуткулъҳӣт ынңа̄талъ маниңлъя̄сиқңукаңит серебромың улима̄ӷыт храмыңўа̄ҳа̄т.
         Тама̄кут храмыңўа̄ҳа̄т кияӷныңлъяқамун Артемидамун манигӯтфигыстун аюқылӷӣт. 25 Димитрийем улималгутнилъю, иляңилъю таўатылңуӷмың улимакаюгыт қырңуҳлъюки пикӣ: «Укуҳси
         югни, лӣсимакаҳси ынңа̄талъ маниңлъяӷақукут қыпҳақамнъың. 26 Иўырңа ысҳапагаҳсилъю, нагатаҳсилъю Павелым пилъҳа. Пӣқуқ кияӷныңлъяқат кияӷныпигунӷинъилюки.
         Ынка̄м угляпихлъыҳӣ ю̄к алъяңуҳқуӷа̄ ма̄ни Ефесыми, ма̄ниңина̄хпына̄н тамаҳа̄нилъю
         Асиями пӣқуқ. 27 Сыӷлыҳалык сянӷилъкумта қыпҳақаҳпут укаваҳлъықуқ. Лӣсимакаҳси қамахлъютың Асияӷмӣтлъю,
         нунатаҳа̄нилңӯтлъю манигуӷақа̄т аӷнақ кияӷнық Артемида. Сянӷилъкумта югыт сюмыҳтаӷа̄ткысягулъықа̄т
         храм мыгнунӣнъилюку, Артемидамлъю а̄ңылъыҳлъяга сятңунаниҳлъықуқ».28 Та̄кут югыт нагалъюку Димитрий ынңа̄талъ сякша̄кат, акилӷӯҳлъякатлъю: «А̄ңыҳлъяхтуқ
         Артемидаңа Ефесым!» 29 Мулюхпынатың қамахлъютың Ефесыӷмӣт кытанқўа̄ӷа̄ткат акилӷӯмаӷмың налъюкыӷңа̄ӷмыхтыки
         ся̄қутаңи. Павелым иглыӷалгуткык Гаийемлъю, Аристархылъю Македонияӷмӣк тама̄нлыңӯк
         увитаңитни. Иляңита югыт та̄кук акуқаӷлюкык қамуқлъюкык кытарўакат қырңуӷутфихлъягмун
         малихлъюки юлӷутыҳлъягыт. 30 Павел итыӷьюка̄ялӷӣ юлӷун алыҳқуӷналюку иўырңа ухпықат иӷлыкыхка̄т. 31 Талўа иляңита Асиям иглыӷутистыңита кывгақутка̄т илякумта̄ҳтың Павел ўатаҳлъяк итыфқа̄н
         қырңуӷутфихлъягмун писқылъюку. 32 Та̄кут қырңуӷутфихлъягмылңӯт ўанлыги ныпухлъягуҳтыкат. Иляңи югыт сямың акилӷӯҳлъягыт,
         иляңи сямың алъяның акилӷӯҳлъягыт. Кияң алъюлъютың налъюкыхкаңат сяңамың қырңуӷутат.
         33 Та̄хкын ю̄к а̄тқылӷӣ Александрымың, Иудеит апыҳтуӷўа̄ӷлюку сямың пилъыҳқамың, акузияҳтӣсқыхка̄т
         сивуңитнун юлӷутыҳлъягыт. Александрым ӣхыни ныңугуткӣ нагатысқылъюни югнун. 34 Иўырңа юлӷутыҳлъягыт лӣгиксямыхтыху Александр Иудейеңутаңа, қырңаҳлъягмың акилӷӯҳлъякат:
         «А̄ңыҳлъяхтуқ Артемидаңа Ефесым!» Таўатын акилӷӯкат кытхўылъ ма̄лӷук афлъюк.35 Ата̄сим Ефесым умӣлўа̄ӷан ныпӣҳтыстықаҳсямики юлӷутыт пикӣ: «Ефесыӷмӣни, тамаҳаҳлъягми
         лӣсимака̄ Ефес афлъыңакистыка̄ а̄ңылӷӣм Артемидам храмыңан, аглыӷналӷӣмлъю уйӷагым
         ифкақам қилягмың. 36 Китум алңунак айгуӷикна̄нӷитӣлъю та̄кугның афлъыңакыстыңутфут ынка̄м ныпӣҳтык. Сяңўа̄
         тымңиҳлъяк апыӷӣӷвагилгафсигу сюмыҳтаӷаҳтык. 37 Та̄кук югык хўавык тагиткақахси талўа сямың тыглынӷитыӷңа̄гмык храмыми, акузиткынӷитыӷңа̄мыклъю
         сямың сыӷлыӷмың кияӷныҳпут Артемида. 38 Уна нанқихтивигунӷитуқ. Димитрийелъю қыпҳаҳтыкулъҳӣт сямың апалъюлгукумың нанқихтивигмун
         агляӷлит. Таўани нанқихтистынун апыӷнакаңит апалъютың ынка̄м ынңа̄талъ авуткӣра̄ҳа̄т.
         39 Ўата сямың пияҳқалгукуфси сямың тама̄кын қырңуӷутфихпигаӷми агӷиткынъакыси. 40 Таўатын пӣмси қаюҳлъяк Римым умӣлгита нагақуқумыхтыху уна сыӷлылӣлъық аӷныӷми хўани,
         та̄на апалъюқлъюку қа̄ткунъыӷинъилюта лӣлиҳтӯсямыхнун пинақӣлъю. Сямыңʼңам пилъықыстыки
         қаюҳлъяк апалъӣтукут сыӷлылӣҳқӣлъымнъун». 41 Та̄м умӣлўа̄ӷым таўатын пилюки агляҳтӯтыстыкӣ.

Павел Македониямунлъю, Грециямунлъю Пилӷӣ201 Та̄на сыӷлылӣлъыҳлъяк алъпагьян Павелым ақфастыкӣ ухпықат. Кайымлюки аӷуляқыхкақ Македониямун.
         2 Ынка̄м Македониякун иглыӷуткылъюку ля̄лиҳқўа̄ӷвикыхкӣ ухпықат, кайымумӣта пикӣ. Та̄хкын
         нагнықақ Грециямун, 3 тама̄нтыкақ пиңают танқит. Ята̄ҳқақуқлъю аңьяҳпахкун Сириянъалюни, лӣгикыхкӣ Иудеянңуқ
         ята̄ҳқақыфтут туқунъалюку. Тама̄кын апалъюқлъюку утыҳсюкақ Македониякун Иерусалимымун.
         4 Малихтыстыкыфтӣ Сосипатр, иӷныӷа Пиррым, Верияӷмӣ, Аристархылъю, Секундылъю Фессалоникаӷмӣк,
         Гаий Дервияӷмӣ, Тихикылъю, Трофимылъю Асияӷмӣк, Тимофейлъю. 5 Та̄кут аӷуляқыкыстаӷлютың Троадамун, тама̄ни утақӣгут хўаңкунъың. 6 Киңуңаның Нықынӷаҳқылъҳан Закваскалӣмаңилңӯм Нықыкшаңлъям, Филиппымың аңьяҳпахкун
         аӷуляқукут. Талъимат аӷныӷыт атуӷлюки ка̄тапут иляпут Троадами. Тама̄нтукут ма̄ӷраӷвинлык
         аӷнық.Павелым Киңулиқ Ля̄лиҳтылъҳа Троадамун7 Сивулиӷми аӷныӷани неделям Троадаӷмӣт ухпықӣтлъю, хўаңкуталъю қырңуӷутукут ныӷналюта
         Атанӷым Нықынӷаҳқылъҳаның. Сивуклъюни Павел уңипақикақ унугым қука̄нун кынляңа, қаюҳлъяк
         уна̄ми аӷуляқсюгулӷӣ. 8 Қымтамылңӯкут кынылӷутаҳтуқами. 9 Нукалъпигақ Евтих, ақумлюни қыргысым ысныңакун нагаткақ. Павел уңипақималюку қынўат
         Евтих қаваӷникақ. Қынўатлъю умуқилъюни қаваӷьялӷӣми ыслъятмун ифкақақ памакын пиңая̄ның
         қымтам. А̄нлютың тугуяқмыхтыху туқулюни. 10 Иўырңа Павелым укирахкӣӷлюни сыгысқуҳфиклъюку қытка̄. Пикӣ: «Алиңыхпынаси, хўа̄ уңува̄ма̄қ!»
         11 Та̄хкын маюҳтӯлъютың Павелым нықыкшаңлъяқ а̄вгуӷлюку ныӷыхкат. Алыҳқӯткат унулъқусиқ
         кынляңа аҳтылъыӷмун, та̄хкын Павел аӷуляқыхкақ. 12 Ухпықат нукалъпигақ агля̄тка̄т ныңанун илютулъыңыҳлъяглютың уңувалъҳа апалъюқлълъюку.Павел Троадамың Милитылъҳа̄13 Аңьяҳпахкун аӷуляқукут Ассымун сивуңани Павелым, қаюҳлъяк қӯткун Ассымун пилюни ўытку
         тама̄ни ӯхнақнилӷӣ аңьяҳпагмун. 14 Ка̄сян Ассымун қа̄клъюку аңьяҳпагмун Митилинатукут. 15 Уна̄миңани Митилинамың аӷуляқлъюта аӷулӣҳтукут Хиосым туңаңакун. Та̄хкын уна̄миңани
         ка̄тукут Самосымун, ынка̄м аўакаӷа̄ни ка̄тукут Милитымун. 16 Павелым наӷуҳсюка̄ Ефес қаюҳлъяк Асиями кима̄ўиюнӷилңуқ. Пилъыҳқалгукуми Иерусалимымун
         ка̄сюпихтыңъулӷӣ аңӣнъалюни Пятидесятницамун.Павелым Алыҳқуқаңи Ефесым Пресвитерыңи17 Милитымылъюни Павелым тахсиқлъиқӣ ухпықат пресвитерыңит Ефесымылңӯт. 18 Ка̄сята пикӣ: «Лӣсимакаҳси натын кияҳта̄лъқа лъпысинилъюңа Асиямун ка̄сюхўа̄лъымның
         има. 19 Қыпҳа̄ткақақа Атанық қусывыхтыпихлъюңа, қунитӯмаӷмалъю қайўа Иудеит сыӷлылӣҳқыҳлъягңа̄тңалъю,
         туқунъақуткыӷңа̄тңалъю. 20 Иўырңа лӣсимакаҳси нуқытусигатанка сяңўа̄т каюткаҳқаси уңипақинымни, апыҳтунымси юхтуқамилъю,
         ныхпысинилъю. 21 Қывӯлъюки қылӷақсяӷанка Иудеитлъю, Грегытлъю авутыҳқылъюки сыӷлыҳқынъаниқата қӣвысқылъюки
         Кияӷныӷмун, ухпықисқылъюкилъю Атанымнъың Иисус Христосымың. 22 Хўа̄ ма̄тын қа̄ткулъюңа Аглыӷналӷӣгнун Таӷныӷагнун Иерусалимынъақуңа, налъюкақа̄ сяяҳқақа̄тңа
         Иерусалимыӷмӣт. 23 Иўырңақун тамаҳӣтни нунани такукамни Аглыӷналӷӣм Таӷныӷам уңипа̄тақа̄ңа Иерусалимыми
         сыӷлылӣҳлъықнилюңалъю, анусимиңлъяҳлъықнилюңалъю югнун. 24 Иўырңа хўаңа катам уңувалъқа ўа̄кигатақа апыӷӣқаҳналюку қыпҳақақ Атанӷым Иисусым қылӷутка̄
         хўаңамнун. А̄пҳысқыхкақӣ Пинилӷӣт Уңипат Кияӷныӷым пиниқылъҳаның аюқылӷӣт.25 Лӣсимакақа алъямың ысҳаӷна̄нӷитаҳпысиңа, лъпыси уңипиқуткамни Атаныҳпагулъҳаның Кияӷныӷым.
         26 Тама̄кын апалъюқлъюку аӷныӷми хўани уңипа̄нъақамси малӷуклъилъңуна̄н, налиҳси ифлъякан
         хўаңа пилъқынӷитақа, 27 қаюҳлъяк нуқытусимаңитақа сяңўа̄ тамаҳа̄н Кияӷныӷым лӣтысюка̄ лъпысинун. 28 Кияӷныӷым юги пынъӣӷыстун аюқут, ынка̄м Аглыӷналӷӣм Таӷныӷам лъпысинун афлъыңакысқӣ
         катам таўатын пынъӣӷнӣҳтым афлъыңакылъҳатун пынъӣни. Ынка̄м кылыңаңўа̄ӷлюси, Кияӷныӷымлъю
         юги кылыңакңўа̄ӷлюки. Афлъыңакитыки қаюҳлъяк Кияӷныӷым тукфиқақӣ лъми катам а̄ўмикун.
         29 Лӣсимакақа унискумси апыҳтуӷистысиӷўа̄ӷыт такулъықӣси. Катам таўатытут угиҳсялӷӣстун
         ама̄стун на̄фқӣнақылӷӣт пынъӣӷмың, на̄фқынъақуткылъықӣт ухпықат апыҳтуӷилъыӷмыхтыхун.
         30 Талўа иляңи ухпықа̄лгутыси иқлъыңиқсяҳқа̄гут ухпықысқылъюки апыҳтуӷилъытың, ухпыҳтықыҳтыкумыхтыки
         малихся̄ҳтыкналюки. 31 Ынка̄м кылыңаңўа̄ӷлюси пӯҳтылъыңнаюкафси. Нықамиклъюку пиңают аюмиқулъҳыт кылыңася̄қақамси
         қамахлъюси тама̄кын аӷныҳтӯма̄н, унухтӯма̄н сыӷлылӣҳлъяӷңа̄ӷма, қунитӯмаӷма.32 На̄ңнӣткынъақақа, ныӷьюкутамси Кияӷныӷмун афлъыңакысқылъюси, уңипамунлъю пиниқылъҳанун
         қуястысқылъюси. Нагатылъыҳпысигун та̄на уңипақ ухпылъыси икнақуҳлъықутлъю, алъхыҳлъықаҳсилъю
         лъпыси пилӣсяҳқаҳси Кияӷныӷмың. Та̄на пилӣсяҳқақ тама̄кунун пиңӯқ а̄фтыкаминун лъңанун
         катам югулюки. 33 Лъпысинитақңама манихпысиныңлъю, а̄ткаҳпысиныңлъю қилӣӷумаңитуңа. 34 Лӣсимакаҳпысиңа сяңўа̄ аклъюкыхкақа, илямалъю хўаңамнилңӯт аклъюкыхкӣт қыпҳа̄ткаюўа̄нка
         алъхыҳналюки. 35 Сяңўа̄ қамахлъюку пикақақа лъпысинун успута̄сқылъюку, хўаңамтун уӷлыӷӣлъыҳпысигун
         каюсӣтысқылъюки пипагниңилңӯт. Нықамиклъюку Атанӷым Иисусым хўатын пилъҳа: “Қуянаӷатаӷаҳтуқ
         тӯнӣлъық алъхыӷутылъыӷмың”».36 Павел таўатын акузиныӷмың та̄қсями, сыгысқуҳлъюни юӷалгусиқӣ. 37 Қамахлъютың қиямаӷмың Павел қытақлъюку на̄ӷа̄тақа̄т. 38 Қивӷукылъыҳпигақыхкаңат қаюҳлъяк пикақыхкаңи алъямыңлъю ысҳаӷна̄нӷинъилютың. Та̄хкын
         қаника̄т аңьяҳпагмун.

Павел Иерусалимылъҳӣ211 Унисямтыки ухпықат аңьяҳпагмун ӯхлъюта наңақаҳтукут Косымун. Уна̄миңани Родосымун
         ка̄лъюта та̄хкын нагныҳтукут Патарамун. 2 Таўани аңьяҳпагмың на̄лъкутукут Финикиянъақылӷӣмың ынка̄м ӯхлъюта аӷуляқукут. 3 Ысҳаӷьямтыху қӣҳқақ Кипр ӯҳқаңакун нагныҳтукут Сириям ысныңакун Тирымун. Таўани усиңиӷа̄т
         аңьяҳпак. 4 Тама̄ни иваӷлюки ухпықат на̄лъкысямтыки лъңитнитукут ата̄сиқ сянтилъық. Аглыӷналӷӣгныкун
         Таӷныӷагныкун ухпықат Павел Иерусалимтыснаниқа̄т. 5 Аӷуляқсяҳқа̄ҳтыңъамта, ухпықа̄лгутымта нулиҳқулъҳӣт, авақутақулъҳӣт малихтӣлъю ыснамун.
         Таўани сыгысқуҳқӯлъюта юӷа̄тукут. 6 Та̄хкын ӯхтукут аңьяҳпагмун, қанӣӷистыпут нымыхнун агляҳтӯтут.7 Аӷуляқлъюта Тирымың ка̄тукут Птолемаидамун. Тама̄ни қуяклъюки ухпықа̄лгутыпут ата̄сиқ
         аӷнық лъңитнитукут. 8 Уна̄миңани Кесариямун ка̄лъюта Филиппынкунитукут евангелистыми. Ма̄ӷраӷвинлықыхкаңат
         накмикыхка̄т каютңулюки. 9 Стаманың панилык угӣӷумаңилңуӷмың, қамахлъютың ӯкналиқистыт. 10 Сялин тама̄нсималюта ӯкналиқиста Агав, Иудеямың ка̄туқ. 11 Хўаңкунъун тагилюни Павелым тафсиңа ӣклъюку асиҳқылъюки итыганилъю, ӣхынилъю пӣлъю:
         «Аглыӷналӷӣк Таӷныӷак пӣк: “Иерусалимыми тафсим ӯм юмаңа Иудеит асиҳқысяҳқақа̄т, та̄хкын
         тӯнылъықа̄т язычнигнун”».12 Хўаңкуталъю, иляңиталъю югыт нагалъюку Агав таўатын пилӷӣ иӷлыга̄ткысяӷаҳпут Павел
         Иерусалимтыфқа̄н писқылъюку. 13 Иўырңа Павелым пӣнкут: «Сяңафси қиямаҳпыси таўатын пистыңъа? Сыӷлылӣҳқаҳпысиңа! Хўа̄
         апыӷӣӷўа̄ӷлюңа аюқуңа асиҳқысяҳқа̄люңа Иерусалимыми, талўа туқуяҳқа̄люңа апалъюқлъюку
         Атанық Иисус».14 Павел сягиқсян ӣлъқаягутаҳпут ынка̄ңам пӣҳпут: «Йықай Атанӷым пиюкылъҳа апыӷӣӷли».15 Ынка̄м қафсина аӷнық атуӷлюку ята̄ҳқылъюта аӷуляқукут Иерусалимымун. 16 Иляңита ухпықат Кесарияӷмӣт малихтӣлъю, ка̄сямта Иерусалимымун агля̄тӣнкут тукуҳқамнъун
         Мнасонынкунун Кипрыӷмӣмун. Ухпықақсюхўа̄ҳтыхун малигулъюни ухпықыхка̄ Иисус.Павел Ля̄лиҳлъыҳӣ Иаковымун17 Иерусалимыми ухпықа̄лгутымта қуяклъюта упуӷатӣлъю. 18 Уна̄миңани Павел малихлъюку ысҳаӷьяҳтуӷьяқыфут Иаков, Пресвитерытлъю қамахлъютың таўантыфтут.
         19 Павелым қуякыхкӣ. Та̄хкын уңипа̄ткӣ тамаҳа̄ның Кияӷныӷым апыӷӣлъҳаның қыпҳалъыӷмикун
         язычнигнилъюни. 20 Нагалъюку усюқыхка̄т Кияӷнық. Та̄хкын пика̄т Павел: «Ухпықа̄лгутымни, лӣсимакан угляпыста̄ҳлъягыт
         Иудеит ухпықа̄т Христоса. Ынңа̄талъ қа̄ткусимаңинаӷьюгақутлъю Моисейем Лӣлиҳтӯся̄мнъун.
         21 Уңипа̄тақӣнңуқ апыҳтуӷақатынңуқ қамахлъюки Иудеит, язычнигыт нунаңитнилңӯт қа̄ткутыфқӣта
         Моисейем Лӣлиҳтӯся̄мнъун писқылъюки. Пӣқатынлъюңуқ иӷныӷит обрезаниянӷисяӷңа̄та, талўаңуқ
         атуқыснаниӷақан Иудеит кияҳта̄лъҳат. 22 Ка̄симанилютын нагақупыста̄ӷнақңўа̄тын. Сянақыстаңам? 23 Итагнапихнаяҳтуқ писқылъымтыстун пияқувык. Стамат юмта апыӷӣӷьяҳтуңыста̄мӣт акықилъыҳтың
         Кияӷныӷмун. 24 Лъпыклъю малихлъюки Храмымун укмаңиӷьяҳта̄ Моисейем Лӣлиҳтӯся̄н қылылъҳатун. Тукфиӷнакытынлъю
         тыӷикусят аҳқуткаҳқаси ынка̄м аҳқышаҳа̄си Кияӷныӷмун. Та̄м киңуңаның югыт та̄кут та̄ўа
         мықыстыңъўа̄ӷлютың қигуӷьяҳқа̄ҳлъықут Лӣлиҳтӯсят писқылъҳистун. Лъпыклъю укмаңиқувык
         қамахлъютың Иудеит лӣгикылъықа̄т қа̄ткутңалъҳын Моисейем Лӣлиҳтӯся̄мнъун. Лӣгикылъықа̄тлъю
         нагақуқаҳтың тама̄на тымңиңутаңа. 25 Та̄кут язычнигыт ухпықӣт уңипа̄ткақапут посланиятхун қа̄ткысқылъюки укут: “Ныӷыхпынаси
         нықмың аҳтуткыхкамың кияӷныңлъяқанун. Ныӷыхпынаси а̄ўмың. Ныӷыхпынаси қымиткамың тыӷикусямың.
         Нуқытақитыклъю блудамың”».26 Ынка̄м уна̄миңани Павел укмаңиӷьяҳтуқақ Лӣлиҳтӯсят писқылъҳистун малихлъюки стамат
         югыт укмаңиӷьяҳтулӷӣт. Та̄хкын Павел Храмымун итыӷлюни священнигыт пикӣ: «Неделя атуӷлюку
         стамат югыт укмаңиҳсялъыҳтың апыӷӣӷнақа̄т Лӣлиҳтӯсят писқылъҳистун. Тукфиҳлъықанка
         тыӷикусят аҳқуткаҳқӣт ынка̄м аҳқыша̄ӷута̄тақаӷнакыси та̄кут югыт».Павел Тугукаңат Храмыми27 Ӣўынлъю сянтилъық на̄ңнақақуқ та̄кут югыт укмаңиҳсялъҳат, Асиямың пикат Иудеит ысҳақа̄т
         Павел Храмымылъюку. Ага акуқаӷлюку акилӷӯкат: 28 «Израилыӷмӣни, тагӣҳтыкқун! Уна ю̄к навык алңунак пиныӷмини сыӷлықӯӷақӣлъю Иудеяни
         хўаңкута, Лӣлиҳтӯсяпутлъю. Ўатақа̄ӷақ сыӷлыӷатаӷа̄гуқ тагитақңамики язычнигыт Храмымун
         Лӣлиҳтӯсят ӣнӷуткӣт. Сякусӣқақа̄лъю уна аглыӷналӷӣ Храм». 29 (Таўатын пикӣт сюмыӷмыхни Павелымун язычник итҳусиманилюку Храмымун, қаюҳлъяк Иерусалимыми
         ысҳақақыхкыхкыт Трофимылъю қырңаӷмылъюкык. Трофим язычнигыңулӷӣ Ефесыӷмӣ.)30 Иерусалимыӷмӣт угумиюхлъякат, кытанқуснақ агляҳтӯткат Храмымун акилӷӯсимаӷмың, сыӷлылӣҳқӣҳлъякат.
         Храмыми Павел акуқаӷлюку қамуқа̄т ыслъятмун. Таўаниңинақ китум амихлъягыт ӯмкӣ. 31 Туқунъақуткумалюку Павел Римыӷмӣт пилъюўаҳтыңита умӣлгат уңипаңыхкақ қага ӣңунаӷми
         сыӷлылӣҳқӣҳлъягунилюку. 32 Таўаниңинақ Римыӷмӣт пилъюўаҳтыңита умӣлгат кылъқыхкақ умӣлўа̄ӷныңлъю, пилъюўаҳтыныңлъю
         ынка̄м ақфа̄снақ агляқат. Юлӷутыҳлъягыт ысҳаӷлюки пилъюўаҳтыт қывӯтӣӷнаниқа̄т Павел.
         33 Та̄хкын пилъюўаҳтыт умӣлгита тугулюку Павел асиҳқыстыка̄ малӷугныӷның қӣпшаӷутның.
         Пилъюўаҳтыт умӣлгита а̄птыкӣ: «Кинаңа̄ўа уна ю̄к? Сяма̄?» 34 Ата̄сикун акилӷӯмың кӣмсӣсяқмыхтыху рыпалъ умӣлгым лӣгикынӷиткӣ сямың пикатаңи. Ынка̄м
         пилъюўаҳтыт умӣлгита югминун агля̄тысқыхка̄ Павел пилъюўаҳтыт мыңтыӷӣтнун. 35 Тутымқӣра̄ӷнун ка̄тулъюку пилъюўаҳтыт кыфка̄т Павел, қаюҳлъяк юлӷутыҳлъягыт сю̄хлъюгуҳтыҳлъялӷӣт.
         36 Юлӷутыҳлъягыт малихлъыӷа̄тка̄т акилӷӯсимаӷмың: «Туқутыху!»Павел Мысиӷалӷӣ37 Пилъюўаҳтыт итҳунъақңатни Павелым а̄птыка̄ пилъюўаҳтыт умӣлгат Грегыстун: «Алыҳқуқаӷнаянӷисика̄н?»
         Кӣмсиқа̄: «Аўӣ Грегыстун акузикаюгузӣн? 38 Та̄наңунӷисӣн Египетыӷмӣ қавңанҳақ қырңуҳтикақ югмың аўӣнъалюку Римым кавымыңа, килга̄нун
         аӷуляқуткӣ 4,000 югыт атылгыт, Юхтаҳтыт?» 39 Павелым кӣмсиқа̄: «Иудейеңӯңа, Киликияӷмӣ, алъхықа̄гуңа ныҳлъягми Тарсыми. Алыҳқуқаӷнаянӷисиңӣ
         югыт?» 40 Пилъюўаҳтыт умӣлгита аңыҳқумаксятни, Павел ныкывлюни тутымқӣра̄ҳтыхун ӣхыни ныңугуткӣ
         ныпиӷысқылъюки. Ынка̄м қалъыгнаниӷьята алыҳқуқӣ Еврейистун.

221 Павелым пикӣ: «Аңлыгутымнилъю, сӣванлъыӷнилъю нагатаҳтыңъа, лӣгикыснақуткаҳнақамси
         ся̄қутымның». 2 Иудеит нагасямыхтыху акузилӷӣ лъмыгыстун ынңа̄талъ қалъыгнаниӷўа̄ӷуткат. 3 Та̄хкын пикӣ: «Иудейеңӯңа алъхықақ Тарсыми Киликиямылңуӷми иўырңа ма̄ни Иерусалимыми
         аңлика̄гуңа. Гамалиил апыҳтуӷистыклъюку лӣтңўа̄қақанка Лӣлиҳтӯсят сивунымта апыҳтӯсяқыхкӣт,
         ынка̄м тӯныхка̄гуңа Кияӷныӷмун қа̄ткыңъўа̄ӷналюку катам таўатын лъпысистун. 4 Ынңа̄талъ амьюқыта̄ткыхкақанка тама̄кут қа̄ткутңалӷӣт Иисусым апыҳтӯся̄нун рыпалъ
         туқунъақуткыхкақанка. Югытлъю, аӷнатлъю тугустақлъюки анусимиңлъяҳтысқуқақанка. 5 Первосвященнигымлъю, агӷистытлъю ипаңунина̄ӷа̄т апылъқа лъпысинун. Хўаңамкун посланият
         туюӷӣт Иудеялгутымнъун Дамаскымылңуӷнун, письмоткумакаңатңа иваӷияҳтӯнилюңа ухпықаның.
         На̄лъкыхкумки асиҳқылъюки тагинъақңуяӷанка Иерусалимымун аӷью̄ӷналюки».Павелым А̄пқаңа Алъяңуҳтылъыни6 «Та̄хкын Иерусалимымың Дамаскымун ка̄сяҳтуӷақуңалъю аӷныӷым қука̄ни қилягмың ниӷухлъяк
         кӯкхутқаҳтуқ хўаңамнун. 7 Ӯлъҳаҳлъюңа нунамун нагақуӷақа ма пилӷӣ: “Савля, Савля, сяңама амью̄ткақсиңа?” 8 А̄птақа: “Кинаңузин, Атанық?” Кӣмсиӷа̄ңа: “Иисусыңӯңа Назаретыӷмӣ амьюқыта̄ткыхкын”.
         9 Тама̄кут иглыӷалгутма ысҳақақа̄т ниӷук иўырңа алыҳқуҳтыма мыңа нагақӯмаңита̄т. 10 Ынка̄м а̄птақа: “Атанық, сяляңа?” Атанӷым пӣңа: “Ныкывлютын агля̄ Дамаскымун. Таўани
         китум уңипа̄лъықа̄тын Кияӷныӷым ята̄ҳқыхка̄ның лъпынун”. 11 Ая̄малӷӣңа ниӷухлъягым аңталяңаның ынка̄м иглыӷалгутма таслъюӷа̄тңа Дамаскымун.12 Ка̄сямта югым Ананияңӯнӣқыхкаңита ысҳаӷьяҳтуӷа̄ңа. Ынңа̄талъ қа̄ткутңалӷӣ Лӣлиҳтӯся̄мнъун,
         Дамаскыӷмӣт Иудеит пинистаҳӣнатун акузиткақыхкаңат. 13 Такулюңа пӣңа: “Аңлыгутымни Савля, ысҳасягунъықихтын!” Ынка̄м таўаниңинақ ысҳа̄сягулъюңа
         ысҳаӷақа. 14 Пӣңа: “Кияӷныӷым, сивунымта манигуқӣта, накмика̄тын лъпынун лӣгикысқылъюку пиюкылъыни,
         ысҳӣсқылъюку Сыӷлыҳқумаңилңуқ Қыпҳаҳтыни, нагатысқылъюку алыҳқуқаңатын. 15 Ынка̄м уңипаҳтыкылъықа̄тын тамаңанун ысҳа̄тылъыҳпыныңлъю, нагатылъыҳпыныңлъю. 16 Сямың утақӣгақсин? Ся̄қсин крестиӷыстын, сыӷлыҳқылъыҳтын уӷвуҳтыстики туқлъюӷилъыҳпыгун
         А̄тҳакун Атанӷым”».Атанӷым Каяхтыкаңа Павел Уңипӣсқылъюку Язычнигнун17 «Та̄хкын Иерусалимымун тагинқихлъюңа, Храмыми юӷа̄малюңа ысҳаӷўа̄лъыҳқун 18 ысҳаӷақа Атанық. Пӣңа: “Аӷуляқшахкӣӷи Иерусалимымың қаюҳлъяк ма̄ни тугуклъиӷна̄нӷита̄т
         уңипан хўаңамның аюқылӷӣ”. 19 Кӣмсиӷақа: “Атанық, Иерусалимыӷмӣт лӣсимакңўа̄ӷа̄т синагоганъун пӣқлъюңа тугуляқақанка
         ухпылӷӣт лъпынун, анагулыҳтыстақанкалъю, анусимиңлъяҳтыстақанкалъю. 20 Уңипаҳтын Стефан туқутақңатху лыган итагнақыхкақақа, та̄кут туқутистыңита қа̄слъӣт
         а̄ткӣт афлъыңакыхкақанка”. 21 Атанӷым пӣңа: “Аӷуляқи, каяхнақңўа̄мкын агавык уяванун язычнигнун”».22 Тама̄кут юлӷутыт нагатка̄т Павел кынляңа язычнигнун пинақнилъҳанун. Та̄хкын акилӷӯҳлъякат:
         «Туқутыху! Уңуваңуяҳқа̄нӷитуқ!» 23 Сякшитутыҳлъягым аңталяңаның акилӷӯткылъюку қа̄слъӣт а̄ткатың ныңугулъюки аӷуляткӣт,
         сюнамыңлъю қӯлмун милюӷмикат. 24 Пилъюўаҳтыт умӣлгита ысҳапаглюки пилъюўаҳтыминун итҳутысқыхка̄ Павел пилъюўаҳтыт мыңтыӷӣтнун.
         Каягутка̄лъю кахсягмигысқылъюку а̄пҳысқылъюку сяңан юлӷутыҳлъягнун акилӷӯткутаңа.
         25 Иўырңа асиҳқысятни Павелым а̄птыка̄ умӣлўа̄қ: «Римым лӣлиҳтӯсӣтни итагнаӷьяҳқа̄ўа̄
         кахсягмикуфсигу Римыӷмӣ, талўа нанқихтыхпына̄н сямың анахусиматаңа?»26 Павелым таўатын пиятни умӣлўа̄ӷым умӣлыхтың такулюку пика̄: «Сянақсин? Уна ю̄к Римыӷмӣңӯқ!»27 Та̄хкын умӣлгым такулюку Павел а̄птыка̄: «Ипа Римыӷмӣңузӣн?» Кӣмсиқа̄: «А̄а».28 Пилъюўаҳтыт умӣлгита пика̄: «Хўаңа лъивикутыҳлъяглюңа Римыӷмӣңуҳтыка̄гуңа». Павелым
         пика̄: «Хўаңа Римыӷмӣңулюңа алъхықа̄гуңа».29 Та̄кут а̄пқуӷа̄ҳтыкаҳқақсяқаңи таўаниңинақ иқилъяӷа̄ткат лъңаның. Пилъюўаҳтыт умӣлгита
         лӣгиксямигу Павел Римыӷмӣңутаңа алиңыхкақ қаюҳлъяк асиҳқыстыкақыхкаңа.Павел Агля̄скаңат Иудеит Агӷистыңитнун30 Пилъюўаҳтыт умӣлгита лӣгикысюка̄ Иудеянун сямың апалъюқутаңа Павел. Ынка̄м уна̄миңани
         қӣпшаӷутңиҳтыстыка̄. Та̄хкын первосвященнигытлъю, агӷистытлъю қырңуӷутыслъюки агля̄тка̄
         Павел лъңитнун.

231 Павелым қӣвлюки агӷистыт пикӣ: «Иудейелгутымни, аӷныӷмун хўавык кынляңа сыӷлыӷьюгутаңитуңа
         кияҳтылъымни Кияӷныӷмун». 2 Ага Первосвященнигым Ананиям ныкывӷалӷӣнун Павелым туңаңани қылӷутка̄ Павел қасяҳтысқылъюку
         қа̄нӷакун. 3 Та̄хкын Павелым пика̄: «Ипапыста̄қ Кияӷныӷым аӷью̄ҳлъықа̄тын, уюқ пинӣюгнық! Лӣлиҳтӯсятхун
         нанқихсяҳқақаҳпыңа иўырңа лъпык на̄фқатын Лӣлиҳтӯсят қасяҳтыстылъыҳпыгун».4 Павелым ся̄ӷўанилңӯт ныкывӷалӷӣт пика̄т: «Сыӷлытун алыҳқуӷан Кияӷныӷым первосвященнигаңа».5 Павелым пикӣ: «Иудейелгутымни, лӣсимаксяқумкун первосвященнигуңутаңа таўатын пинаянӷитақа,
         қаюҳлъяк лӣсимаксяӷақа Акузитни Игақыхкани хўатын пилъық: “Иглыӷутилӷӣт юхпысиның
         сыӷлытун акузиткысяҳқақынӷитаси”».6 Павелым лӣгиклъюки иляңи Саддукеиңутаңи, иляңи Фарисеиңутаңи игляхтулюни пикӣ: «Иудейелгутымни,
         Фарисейеңӯңа, сивунӷынкалъю Фарисеиңӯт. Хўа̄ нанқихнақаҳпысиңа қаюҳлъяк ухпықыхкынка
         туқукат уңуваҳсяҳқа̄таңи».7 Павел таўатын пиян Фарисеитлъю, Саддукеитлъю а̄ҳтӣра̄ӷуткат ага малӷуҳқыңъина̄маӷмың
         пикат. 8 (Таўатын пикат қаюҳлъяк Фарисеит ухпықңукаңит туқукат уңуваӷьяҳқа̄нилюки, яқулыхтунилюку,
         таӷныӷаҳтунилюкулъю, нақам Саддукеит ухпықигалъкаңит тама̄кут). 9 Қынўат а̄ҳтӣра̄ӷулъҳӣт игляхтуҳтыкат. Иляңита Фарисеит апыҳтуӷикаюгыт Лӣлиҳтӯсяның
         мысӣӷа̄тка̄т Павел хўатын: «Сямың сыӷлыӷмың на̄лъкыфикныӷмың аҳтуӷаҳпут, ипа ынтақун
         таӷныӷам налиӷмың яқулгым алыҳқӯма̄».10 Ўанлыги а̄ҳтӣра̄ӷутыҳлъягьята рыпалъ Павел ўая̄лъюку лъӣӷьятху, пилъюўаҳтыт умӣлгита
         якуӷьягулъюку ақниҳнаюкатху пилъюўаҳтыминун ақфаслъюку аўитутысқыхка̄ агӷистының.
         Ынка̄м агля̄тысқыхка̄ пилъюўаҳтыт мыңтыӷӣтнун.11 Таўани унугми Атанӷым алӣӷвиклъюку Павел пика̄: «Илютулютын, катам таўатын Иерусалимыми
         уңипақылъыҳпытун, Римымилъю уңипақылъықаҳпыңа».Иудеит Туқунъақутқыхкаңат Павел12-13 Уна̄миңани югыт ма̄лӷугыгның углялӷӣт Иудеит агӷилъютың туқунъақыхка̄т Павел. Лъмыхның
         акықуткат ныӷна̄нӷинъилютыңлъю, мыӷна̄нӷинъилютыңлъю кынляңа туқутылъыӷмыхнун. 14 Ынка̄м первосвященнигынунлъю, сӣванлъыӷнунлъю агляӷлютың пикӣт: «Ипапыста̄қ акықӣкут
         ныӷна̄нӷинъилюта кынляңа туқутылъымнъун Павел. 15 Лъпысилъю, агӷистытлъю а̄птыху пилъюўаҳтыт умӣлгат тагинъықихтысқылъюку Павел а̄пқуӷа̄ӷўа̄ӷнақнилюку.
         Ынка̄м тумыми та̄кўани хўаңкута туқулъықаҳпут».16 Иўырңа Павелым уйӷуңан нагақуӷлюки агӷилъҳит уңипа̄сяҳтуқа̄ Павел пилъюўаҳтыт мыңтыӷӣтнун.
         17 Уңипа̄сятни Павелым туқлъюӷлюку умӣлўа̄қ пика̄: «Ӯм нукалъпига̄м уңипа̄сюўақа̄ пилъюўаҳтыт
         умӣлгат сямың, агля̄таҳтигу». 18 Умӣлўа̄ӷым тугулюку, агля̄лъюку пилъюўаҳтыт умӣлгат пика̄: «Анусимиңлъяӷам Павелым
         тагитысқа̄ лъпынун уна нукалъпигақ, сямыңуқ уңипа̄сюўа̄тын».19 Умӣлгым таслъюқлъюку иқитулъюку лъңина̄ҳсямык а̄птыка̄: «Сямың уңипа̄сюхсиңа?»20 Кӣмсиқа̄: «Иудеит агӷисима̄т а̄пналютың Павел агля̄таҳтысқылъюку агӷивигмун уна̄ми,
         а̄пқуӷўаӷатаӷаӷнақнилюку. 21 Ухпықыхпынаки, қаюҳлъяк югык ма̄лӷугыгның угляҳтут югыт ӣӷлютың тумыми утақӣнақнилӷӣт
         туқунъалюку. Акықима̄т ныӷна̄нӷинъилютыңлъю, мыӷна̄нӷинъилютыңлъю кынляңа туқутылъыӷмыхнун
         Павел. Апыӷӣӷлютың утақӣгақут натын пилъыҳқаҳпының».22 Умӣлгым иныҳтыңъўа̄қа̄ нукалъпигақ: «Кина алңунак уңипа̄тыхпына̄н уңипа̄сяҳтӯманилюңа».
         Та̄хкын а̄ныстыка̄.Павел Агля̄скаңат Правителымун Феликсымун23 Та̄хкын пилъюўаҳтыт умӣлгита тахсиқлъиӷлюкык умӣлўа̄ӷык пики: «Уңипа̄сяҳтуҳтыки ю̄к
         қуля пилъюўаҳтыт, ю̄к пиңают қуля сианықлъюк кӯнитистыт, ю̄к қуля панастыт иглыҳсяқлъыхӣна̄ҳлъинңуқ
         Кесариямун, иӷивгақун стаманың иңлюлымикылъя̄гми. 24 Павелылъю кӯнимың ята̄ҳқунъакыси иглыӷусиҳқамың, ўатаҳлъяк пинитун ка̄тунъакыси Правителымун
         Феликсымун». 25 Та̄хкын правителымун письмоткыхка̄ Павел:26 «Укут посланият Клавдий Лисийемың пиңӯт Аңылъымнун Правителымун Феликсымун, қуякамкын.27 Иудеит тугукақа̄т Павел, туқунъақақсяҳпыта̄тлъю иўырңа лӣгиклъюку Римыӷмӣңутаңа пилъюўаҳтыкулъҳӣни
         ақфа̄ҳпут ақниҳнаюкатху. 28 Лӣгиксюглюку Иудеянун сямың апалъюқутаңа агӷистыңитнун агля̄тақа. 29 Иўырңа лӣгиксяқыхка сямың апалъӣтыфтуқ туқусяҳқа̄люни, талўа анусимиңлъяӷьяҳқа̄люни.
         Та̄ўаңинақ Иудеит қа̄ткӯныӷинъилюку Лӣлиҳтӯсямыхнун пӣқыфта̄т». 30 Уңипа̄сятңа Иудеянңуқ туқунъақақа̄т Павел, таўаниңинақ лъпынун агля̄тыстақа. Та̄кутлъю
         авуткистыңи каяхтанка лъпынун апыӷьяҳтӣсқылъюку апалъя̄т.31 Ынка̄м унугми таўани пилъюўаҳтыт каяхтылъыӷмыгыстун аӷуляқутка̄т Павел кынляңа Антипатридамун.
         32 Уна̄миңани иляңи утыӷниқат пилъюўаҳтыт мыңтыӷӣтнун, та̄кут кӯнитистыт нагныӷутка̄т
         Павел Кесариямун. 33 Ка̄лъютың Павел агля̄тка̄т правителымун, письмотлъю тӯныхкӣт. 34 Правителым посланият атиҳтуӷлюки а̄птыка̄ Павел: «Налиӷныӷаның Римым пиңузин?» Павелым
         кӣмсиқа̄: «Киликиямың». 35 Правителым пиля̄тақа̄: «Авуткистытын ка̄ската нанқихлъықамкын». Та̄хкын кылыңакистынун
         каягутка̄ кылыңакысқылъюку Преториями мыңтыӷами Иродым улимастыка̄ни.

Иудеит Анахунъикаңат Павел241 Талъимат аӷныӷыт атуӷлюки Первосвященнигым Анания, иляңилъю сӣванлъыӷыт, акузистыкаҳқа̄тлъю
         Тертулл, ка̄ткат Кесариямун. Нанқихтивигми Правителымун Феликсымун а̄пқӣт Павелым
         сыӷлытун пилъҳи. 2 Туқлъюӷьятни Тертулл пикақ: «Аңылъымни Правитель Феликсыми, лъпык апалъюқлъютын ныкыхмылъылгӯкут
         нунамнъи қавңарухлъяха̄ның. Тама̄кутлъю кияҳтылъымнъи алъяңуҳқуқаҳтын пиниҳтут. 3 Сялъыҳпынун тамаҳа̄нун игамсиқаюхлъягӯкут. 4 Кима̄ўиснаюкамкын такыста̄ҳа̄люку акузинақуңа, игамсиқаюгвикамкын наганъақыхкыфкут.
         5 Уна ю̄к Павел сыӷлылӣҳқистыңӯқ. Сыӷлылӣҳқақӣ қамахлъюки Иудеит на̄нсяӷңа̄та. Маӷьяҳқуҳтыка̄т
         Иисусым Назаретыӷмӣм малихся̄ҳтыңита. 6 Талўа сякусӣқнақыхкақсяӷа̄ Храм, иўырңа тугукақаҳпут. 7 Нанқихнақыхкақсяӷаҳпут лӣлъиҳтӯсямта пилъҳатун, та̄ўаңинақ пилъюўаҳтыт умӣлгита Лисийем
            тагилюни пилъюўаҳтыминун ўаяҳтыстыкақа̄ хўаңкунъың. Та̄хкын қылӷӣ авуткистыңи лъпынун
            тагисқылъюки.8 Правитель Феликсыми, а̄пқуӷа̄қувгу лӣгикылъықатын анахунъилъыпут ипаңутаңи». 9 Иудеит илятқаҳтыкат Тертуллымун, акузилъҳи қамахлъюки ипаңуникӣт.Павел Мысиӷалӷӣ10 Та̄хкын правителым Павел акузисқыхка̄. Ынка̄м Павел пикақ: «Правитель Феликсыми, қуя̄ңа
         мысиӷаӷнақылӷӣңа лъпынун, қаюҳлъяк лӣсимакамкын қавңарухлъяха̄ның нанқихтистыңӯтын
         хўаңкунъун Иудеянун. 11 Лъпыни лӣгиксюгнаҳтуқ ипаңутаңа акуга̄рухлъяк Иерусалимтылъқа манигӯнъалюңа Кияӷныӷмун.
         12 Анахунъистыма лӣсимака̄тңа а̄ҳтӣра̄ӷумаңитақа кина алңунак, қапшаҳқӣмаңитуңалъю югның
         Храмыми, синагоганилъю, талўа нани алңунак Иерусалимыми. 13 Ынка̄ңам таўатын пимаңинъыӷңаӷма ипапиҳқынъа̄нӷита̄т. 14 Иўырңа апыӷнақақа уна лъпысинун, манигуӷақақа Кияӷныӷат сивунымта малихлъюку Тумаңа
         Иисусым. Укут югыт пикаңат тымңиңунилюку. Иўырңа хўаңалъю лъңистун ухпықанка Моисейем
         Лӣлиҳтӯсӣ, ӯкналиқистытлъю игақыхкӣт. 15 Анахунъистымтунлъю ухпықақа Кияӷныӷым уңуваҳтысяҳқақӣ қамахтыңъўа̄ӷлюки туқукат пиниӷьяӷңа̄та,
         сыӷлыӷуяӷңа̄та. 16 Ынка̄ңам қӯнпың кияҳнақуткақуңа сыӷлыӷьюгуткаҳқӣлъюңа Кияӷныӷмунлъю, югнунлъю.17 Қафсиныгьяк аюмиқулъық атуӷлюку қантаӷақунҳақ утыӷниҳтуңа Иерусалимымун манилинъалюки
         аклъюмалӷӣт Иудеялгутынка, аҳқыша̄ӷналюңалъю Кияӷныӷмун. 18 Пылюңиҳсяныӷмың апыӷӣӷлюңа Храмыми аҳқыша̄ӷумалюңа, иляңита Иудеит Асиямың пикат ысҳаӷа̄тңа.
         Увитка па̄ҳқитуқлъю, сыӷлылӣӷитуқлъю. 19 Та̄кут Иудеит сяңамың тагинӷитат? Сямың анахусимакума лъңиңуяҳтут а̄пҳистыкаҳқанка
         сыӷлытун пилъымның иўырңа авӣтут. 20 Йықай укут хўа̄нлыңӯт нагаткақа̄тңа мысиӷаӷақңама Иудеит агӷивигитни, апыӷлитху анахутылъыӷмың
         на̄лъкыфикумакумыхтыңъа. 21 Ынтақун лъңитни сыӷлыӷӯқ хўатын пӣқңамки: “Нанқихтаҳпысиңа қаюҳлъяк ухпықыхкынка туқукат
         уңуваӷьяҳқа̄нилюки”».22 Иўырңа Феликсым, лӣсимакңўа̄ӷлюку кияҳта̄лъық Иисусым апыҳтӯся̄, ўинтакуситка̄ нанқихтыхпына̄н
         Павел. Пикақ: «Пилъюўаҳтыт умӣлгат Лисий ка̄скан агӷиткылъықақа Павел». 23 Та̄хкын умӣлўа̄ӷмун каягутка̄ Павел кылыңакысқылъюку, нақам анусимиңлъяҳтыснаниқа̄.
         Иҳсякыснаниқӣлъю илякумта̄ӷита сямың тагинъыӷатху аклъюкыхка̄ның.Феликсымлъю, Друзиллагымлъю Нагаткаңат Павел24 Қафсинат аӷныӷыт атуӷлюки Феликсым Иудеяӷми нулӣни, Друзилла, кылъқылъюку тагикақ.
         Тахсиқлъиӷлюку Павел, нагатка̄к уңипалӷӣ ухпықилъыӷмың Иисус Христосыкун. 25 Павелым акузиткысяки укут: пинитун кияҳта̄лъық, нуқынъыҳтулъық, Кияӷныӷымлъю нанқихтилъыҳқа̄
         тамаҳа̄нун. Правитель Феликсым алиңлюни пика̄: «А̄нылӷа̄тынңам, алъя ақфаслъықамкын
         пилъыҳқаңыхкума». 26 Таўани пилъыӷми Феликс ныӷьюңуялӷӣ Павелымун манилилъықнилюни пыхтыкумигу. Тама̄кын
         апалъюқлъюку тахсиқлъиӷақыхкаңа мулютыхпына̄н алыҳқӯнъалютык.27 Та̄хкын ма̄лӷук аюмиқулъҳык атуӷлюкык, Порций Феста правителыңуҳтыкақ. Иўырңа Феликсым
         ыфқуҳсюглюки Иудеит Павел унитка̄ паниның қӣпшаӷусиӷңалюку.

Павел Нанқихтысюлӷӣ Римым Умӣлыхпига̄нун251 Феста ка̄сями Кесариямун иглыӷутиналюни, пиңают аӷныӷыт атуӷлюки аӷуляқыхкақ Иерусалимымун.
         2 Таўани первосвященнигытлъю, иглыӷутистыңиталъю Иудеит уңипикатка̄т, Павел сыӷлылӣҳқӣҳлъяка̄нилюку
         Иудеяның. 3 Сягиқутка̄т Фестымун, Павел тагитысқылъюку Иерусалимымун қаюҳлъяк аксяқлъюку туқусюка̄т
         тумаңани. 4 Иўырңа Фестым пикӣ: «Павел кылыңакақаҳпут Кесариями. Қантаӷақун утыӷниӷьяҳқа̄гуңа,
         5 иглыӷутистыхпыси малихнакаңатңа. Ынңа̄талъ таўани сямың анахусимакан апыӷнакаңат».6 Феста Иерусалимымытаӷақақ пиңаюның иңлюлык налиӷмың қуля аӷнық, та̄хкын Кесарияткақ.
         Уна̄миңани нанқихтивигым ақумутахкынкун ақумлюни ақфастыка̄ Павел. 7 Тагисятху, Иерусалимыӷмӣт Иудеит каңлъюқаҳлъюку анахута̄таҳлъягуманика̄т иўырңа ипапиҳқыпагниңиткӣт
         анахутылъҳи. 8 Павел мысиӷақақ: «Қа̄ткиганъыӷитанка Иудеит Лӣлиҳтӯсӣт, сыӷлытун пиңигатуңа Храмыми,
         сыӷлытун пимаңитақа Римым Умӣлыхпига̄».9 Фестым ыфқуҳсюглюки Иудеит а̄птыка̄ Павел: «Иерусалимыми хўаңамнун нанқихтысюхсӣн?»10 Павелым кӣмсиқа̄: «Нака̄! Хўа̄ Умӣлыхпига̄м нанқихтивигани ныкывӷа̄ңа ынка̄м тама̄кын
         апалъюқлъюку хўани нанқихсяҳқа̄гуңа. Лӣсимакңўа̄ӷан Иудеянун анахутылъҳитуңа. 11 Анахусимакума Римым лӣлиҳтӯся̄н пилъҳани рыпалъ туқусяҳқа̄люңа, анагнақна̄нӷитақа
         туқулъық. Иўырңа Иудеит анахунъилъҳат тымңиңукан, китум алңунак Иудеянун сястыкаңаңа,
         та̄на ю̄к қа̄ткунъа̄нӷитуқ Римым Лӣлиҳтӯся̄мнъун. Римым Умӣлыхпига̄нун нанқихтысюхтуңа».12 Фестым агӷилгуткулъҳӣт агӷинъыӷмың та̄қсямың Павелым пиюкылъҳаның, Павел пика̄: «Нанқихтысюгулӷӣтын
         Умӣлыхпигаӷмун, Умӣлыхпигаӷмун агляҳлъықутын».Фестым А̄пқаңа Павел Умӣлыгмун Агриппамун13 Та̄м киңуңӣҳа̄ның Умӣлык Агриппа ка̄ткақ Кесариямун кылъқылъюку наяни Вереника, қуякналюку
         Правитель Феста. 14 Тама̄нсималюкык Фестым уңипамсюгутка̄ Агриппа Павелымың. Пика̄: «Правителыңуҳсялӷӣңа
         Феликсым ю̄к анусимиңлъяӷвигмытыстақыфта̄ ма̄ни. 15 Иерусалимымылъюңа первосвященнигытлъю, иглыӷутистыңиталъю Иудеит уңипа̄та̄тңа Павелым
         анахутылъҳаның. Та̄хкын а̄пта̄тңа хўаңамнун туқутыстысқылъюку, 16 иўырңа кӣмсиқақанка: “Хўаңкута Римыӷмӣни килъю алңунак нанқихтыхпынаки туқусигатапут.
         Лӣлиҳтӯсяпут хўатын пика̄гут: ‘Сыӷлытун пиника̄т, сивуклъюни апыҳтысяҳқа̄гуқ ипа пиматаңа
         анахунъистыт нагатыстыклъюки’. Та̄хкын лӣгикылъықаҳпут сялъыҳқаҳпут”. 17 Ынка̄м Павелым анахунъистыңи тагиляӷа̄сята ага уна̄миңани ақумыхка̄гуңа нанқихтивихкун,
         тагитыстыкақақалъю Павел. 18 Анахунистыңи ныкывӯлъютың сыӷлытун пилъҳи апыӷьяқмыхтыки сюмыҳтаӷа̄ткылъымтун сыӷлыҳтутканӷитыфтут.
         19 Та̄ўаңинаҳақ а̄ҳтӣра̄ӷумакаңат ухпықилъыӷмыхның, та̄налъю ю̄к а̄тқылӷӣ Иисусымың туқуманилюку,
         иўырңа Павелым сягиқуткақа̄ уңува̄манилюку. 20 Лӣсимакыпагунӷитутымның тама̄кут, Павел а̄птақа нанқихтысюгутаңа Иерусалимыми. 21 Иўырңа Павелым кӣмсиӷа̄ңа: “Нанқихтысюхтуңа Умӣлыхпигаӷмун. Кылыңакыстиңа кынляңа
         агляҳтыстылъыҳпынун лъңанун”. Ынка̄м анусимиңлъяӷвигмун канаҳтыснықихтақа кынляңа
         агляҳтыстылъыҳқамнун Умӣлыхпигаӷмун».22 Агриппам пика̄ Феста: «Хўаңалъю нагасюгақа Павел». Пика̄: «Уна̄ми нагалъықан».23 Уна̄миңани Агриппамлъю, Вереникамлъю ӣтқак қырңуӷутфихлъягмун ынңа̄талъ а̄шаӷўа̄ӷлютык
         умӣлгым а̄тка̄мың, малихтыстыклъюки умӣлгитлъю пилъюўаҳтыт, иглыӷутистыңилъю Кесариям.
         Та̄хкын Фестым итҳутысқыхка̄ Павел. 24 Фестым пикӣ: «Умӣлыгми Агриппами, лъпысилъю қамахлъюси хўа̄нлыңуӷни, уна ю̄к ысҳақыси,
         Павелыңӯқ. Қамахлъютың Иудеит ма̄нлыңӯт, Иерусалимымылңӯтлъю қикыҳқукыхкақа̄т хўаңамкун
         рыпалъ акилӷӯткыхкақа̄т туқусяҳқа̄нилюку. 25 Иўырңа нанқихсяқыхка сямың апалъӣтыфтуқ туқусяҳқа̄люни. Лъминың нанқихтысюка̄таңаның
         Умӣлыхпигаӷмун агляҳтысналюку пӣқақа. 26 Иўырңа посланиятхун сямың ипапиҳқыңъалӷӣмың апыӷьяҳқӣтуңа Умӣлыхпигаӷмун ӯмың югмың
         аюқылӷӣмың. Ынка̄м тагитақа сивухпысинун, кияң лъпынун Умӣлыгми Агриппами! Ныӷьюкақа
         а̄пқуӷа̄қумтыху сямың письмосиҳқамың на̄лъкыфикнаюкамкун. 27 Хўаңамни тымңиңӯқ агляҳтыстыкумкун анусимиңлъяӷақ Умӣлыхпигаӷмун сямың анахутылъыӷмың
         апалъюңуна̄н».

Павел Мысиӷалӷӣ Сивуңани Умӣлгым Агриппам261 Агриппам пика̄ Павел: «Та̄ўа мысиӷаӷьяҳқа̄ҳтутын, ся̄қсин акузи».Павелым ӣхыни ныңугулъюки, пика̄:2 «Умӣлыгми Агриппами, аӷныӷми хўани ынңа̄талъ аныӷныҳтуңа сивухпыни мысиӷаӷнақылӷӣңа
         Иудеит анахутылъқынъикаңитның, 3 қаюҳлъяк налъюкынӷитңўа̄ӷатын Иудеит наңаӷныӷитлъю, апалъюқуткақыхкаңитлъю. Ынка̄м
         наңлъыхсипихлъюңа а̄птамкын нагатаҳтысқылъюңа.4 Нунамнилңӯтлъю, Иерусалимымылңӯтлъю қамахлъютың Иудеит лӣсимака̄т кияҳта̄лъқа аңлинҳа̄тымның
         има. 5 Апыӷьюгьяқумыхтыху лӣсимакыхкаҳтың апыӷнаяӷа̄тңа ӣўлың қа̄ткутңалӷӣңа Иудеит Лӣлиҳтӯсӣтнун.
         6 Хўа̄ Иудеит тагиста̄тңа хўавык нанқихтысқылъюңа қаюҳлъяк ныӷьюкңукыхка Кияӷныӷым уңуваҳтилъыҳқа̄
         туқуканың акықусяқыхка̄ сивунымнъун. 7 Та̄ната акықусяқ қуля ма̄лӷук сӣпнықылӷӣт рамкымта ныӷьюкыхкаңат алъхыҳналюку, ынңа̄талъ
         манигӯтңулютың Кияӷныӷмун унухтӯма̄н, аӷныҳтӯма̄н. Умӣлыгми, иўырңа та̄на ата̄сиқ
         ныӷьюкилъық апалъюқлъюку Иудеит нанқихтысюга̄тңа. 8 Сяңафси сюмыҳтаӷаӷақыстык Кияӷнық уңуваҳтипагниңинъилюку туқуканың?9 Сивунӷани агани ухпықыпихтыкақақа кипулъхина̄лъыҳлъяка ылъқуӷутңанилюку а̄тҳаның Иисусым
         Назаретыӷмӣм. 10 Таўатын пика̄гуңа Иерусалимыми. Первосвященнигының пилъыҳқаңыхка̄гуңа анусимиңлъяҳтысналюки
         ухпықалӷутыт. Туқуқуӷнақңатки итагнақыпихтыкақанка туқутысқылъюки. 11 Угляӷңа̄н аӷью̄ҳтыстыкақанка тамаҳӣтни синагогаңитни, хўатынлъю писнақуткыхкақанка:
         “Ухпықнанӣма̄қа Иисус”. Угумиягутыпихтыкақанка рыпалъ малиҳқақақанка талўа язычнигыт
         нунаңитнун амью̄ткынъалюки».Павелым А̄пқаңа Ухпықа̄ҳтылъыни12 «Тама̄кын апалъюқлъюку Дамаскытуңа пилъыҳқалиӷлюңа, қылылъылиӷлюңа первосвященнигының.
         13 Умӣлыгми, иглыҳта̄люта аӷнық қукаӷитақуқлъю ысҳаӷақа ниӷук ниӷугатаӷалӷӣ сиқиныӷмың,
         кӯкхулъҳӣ қилягмың памакын. Ынңа̄талъ ниӷупихлъюни кӯкхутка̄гуқ увитымнун, иглыӷалгутымнунлъю.
         14 Қамахлъюта улъыӷа̄тукут нунамун. Та̄хкын ма нагақуӷақа хўатын пилӷӣ Еврейлъимистун:
         “Савля, Савля! Сяңама амью̄ткысиңа? Ақниҳқӯгутын лъпынун амью̄ткилъыҳпыгун, таўатыҳпигақ
         волым ақниҳқулъҳатун кытңиҳқулъыӷмикун югми маӷьяҳқӯсӣ”. 15 А̄птақа: “Кинаңузин Атанық?” Атанӷым кӣмсиӷа̄ңа: “Иисусыңӯңа, амью̄ткыхкын. 16 Ныкыви. Алӣӷвикамкын қаюҳлъяк накмикамкын қыпҳаҳтыңулютынлъю, лӣсимакистыңулютынлъю.
         Апыӷнакытын тама̄кут ысҳақаҳтын аӷныӷми хўани, тама̄кутлъю кылгусяҳқанка киңувақун
         алӣӷвикыхкумкын. 17 Югулӣқна̄ӷамкынлъю лъпык катам юхпының, язычнигнуңлъю. Лъңитнун каяхнақңўа̄мкын 18 ысҳаҳтыстысқылъюки, тунулъюки мамлыгмың қӣвысқылъюки ниӷуӷмун, тунулъюки Туӷныӷа̄м
         аҳтуӷьяҳқа̄нӷилъҳаның қӣвысқылъюки Кияӷныӷым аҳтуӷьяҳқа̄нӷилъҳанун. Та̄хкын Кияӷныӷым
         сыӷывулъықӣ сыӷлыҳқылъҳитның, илялъықӣлъю тама̄вык а̄фтыкаминун ухпықилъҳитхун хўаңамның”».Павелым А̄пқаңа Қыпҳақани19 «Умӣлыгми Агриппами, қа̄ткыхкақақа та̄на ысҳаӷўа̄лъқа қилягмың. 20 Сивуклъюңа уңипақӣңа Дамаскыми та̄хкын Иерусалимыми, тамаңанилъю Иудеями. Уңипақӣңа
         Иудеянунлъю, язычнигынунлъю авутыҳқылъюки сыӷлыҳқынъаниӷлюки қӣвысқылъюки Кияӷныӷмун,
         пинитунлъю писқанка ипапиҳқуткысқылъюку авутыҳқылъютың сыӷлыҳқынъанӣматаңи. 21 Таўатын уңипақилъқа апалъюқлъюку Храмыми Иудеит тугулюңа туқунъақуткыхкақа̄тңа. 22 Иўырңа Кияӷныӷым каюсӣтақа̄ңа хўавымун кынляңа, ынка̄м сивухпысигун ныкывлюңа а̄пҳақа̄
         Христос пиңўа̄ҳлъягнунлъю, укаванталӷӣнунлъю. А̄пқақа та̄наңӯқ ата̄сиқ ӯкналиқистытлъю,
         Моисейемлъю ӯкналиқуткыхка̄т. 23 Пика̄гут Христос икфиқыпыста̄ҳлъықнилюку ынка̄м сивулӣлюни уңуваӷьяҳқа̄нилюку туқулъыӷмың.
         Апыӷьяҳқа̄нилюкулъю ниӷуга югулилъҳым югнунлъю, язычнигнунлъю».Фестым Налъюңуҳникаңа Павел24 Павел мысиӷа̄малюку Фестым акилӷӯҳлъяка̄: «Павел, налъюңуҳтутын! Лӣтылъыҳлъяхпык налъюңуҳтыста̄тын!»25 Иўырңа Павелым пика̄: «Правитель Фестыми, налъюңуҳтылъҳитуңа, лӣсималюңа ипамың акузиңӯңа.
         26 Умӣлгым Агриппам лӣсимакңўа̄ӷа̄ тама̄на ынка̄м тытухпына̄н алыҳқуӷақа. Лӣсимакақа
         нагақуқақӣ қамахлъюки тама̄кут қаюҳлъяк аксяқлъюку пика̄нӷитут. 27 Умӣлыгми Агриппами, ухпықақсикӣ ӯкналиқистыт игақыхкӣт? Лӣсимакамкын ухпықақатын!»28 Умӣлгым Агриппам а̄птыка̄ Павел: «Сюмыҳпынӣи хўа̄ такысқуҳа̄н алыҳқуӷлюңа ухпыҳтыснақсиңа̄
         Христосымың?»29 Павелым кӣмсиқа̄: «Такысқуҳа̄ӷңа̄н, налиӷмың та̄клъюку алыҳқуӷьяӷңа̄мкын юӷа̄ткыңъўа̄мкын
         Кияӷныӷмун ухпыӷысқылъютын. Лъңинаҳпык юӷа̄ткыңъунӷитамкын, юӷа̄ткыңъўа̄мси қамахлъюси
         нагалъҳӣни хўаңамның аӷныӷми хўани, хўаңамтун лъӣӷысқылъюси иўырңақун қӣпшаӷутңунаси!»30 Та̄хкын Умӣлык Агриппа, Правитель Феста, Вереника, тама̄кутлъю иляңи ныкывӯткат. 31 А̄нлютың лъмыхнының алыҳқӯткат: «Ӯмун югмун сямың апалъӣтукут туқутусиҳқамың налиӷмың
         анусимиңлъя̄сиҳқамың». 32 Агриппам пика̄ Феста: «А̄ныснаяӷаҳпут Умӣлыхпигаӷмун нанқихтысқылъюни пика̄нӷисяқан».

Павел Агля̄скаңат Римымун271 Фестым Италиятысқысюгьилъю аңьяҳпахкун, агля̄тыстыкӣ Павелылъю, иляңилъю анусимиңлъяӷат
         умӣлўа̄ӷмун Юлийюмун. Юлийюлъю пилъюўаҳтыкулъҳӣт а̄тқылӷӣт: «Умӣлыхпига̄м Пилъюўаҳтыңи».
         2 Та̄ўа аңьяҳпак Адрамитымың пи, аӷуляқсяқлъыхӣна̄ҳтыкақ нынун Асиям ысныңанилңуӷнун.
         Таўавык ӯхлъюта аӷуляқукут. Аристархым малихтӣлъю Фессалоникаӷмӣм. (Фессалоника Македониямылңуқ).
         3 Уна̄миңани ка̄тукут Сидонымун. Юлийюм пинитуңўа̄қ пика̄ Павел, ля̄лиҳтыстақлъюку илякумта̄ӷанун
         Сидоными, сямың аклъюкыхка̄ның тӯнақлъюку писқылъюку. 4 Сидонымың аӷуляқукут ануқа айгумун ынка̄м иглыҳтукут уқӣнылъҳакун қӣҳқам Кипрым. 5 Иглыӷа̄кут ысныңакун Киликиямлъю, Памфилиямлъю та̄хкын нагныҳтукут Мирымун Ликиямылңуӷмун.
         6 Тама̄нтыфтуқ аңьяҳпак Александриямың пи, ынка̄м Умӣлўа̄ӷым Юлийюм лӣгиклъюку Италиянъақутаңа
         ӯхтыстӣлъю.7 Нунма̄сқуҳақ иглыҳтукут қафсиныгьяхлъяк аӷнық, иўырңа пияқлъӣӷңа̄мта ка̄тукут Книдымун.
         Ануқлъӣтым иглыӷапагниңӣтыстилъю та̄гавык, иглыҳтукут уқӣнылъҳакун қӣҳқам Критым,
         наӷуҳлъюку Салмон. 8 Ысныңӣҳа̄кун иглыҳтукут пияқлъӣӷңа̄мта, ка̄тукут каңиӷамун а̄тқылӷӣмун, Уқитаӷвик
         Каңиӷақ, та̄на қантаӷанлыңуқ Ласеямың.9 Тама̄нтыҳлъяхтукут қынўат якуӷнаҳта̄ та̄клъюку иглыӷамун, сӣңынлъю Аӷнық наӷуҳлъыҳӣ
         священнигыт аҳқыша̄ӷвигат сыӷлыҳқылъҳитнун Иудеит. Ынка̄м Павелым кылыңася̄ӷӣ аңьяҳпагым
         умӣлўа̄ӷи. 10 Пикӣ: «Укуҳси югни, сюмымни хўа̄ ынңа̄талъ якуӷнӣӷнақукут иглыӷалъымнъи. Ифлъя̄лъықаҳпутлъю
         аңьяҳпахпут уситӯма̄н, ынтақун талўа туқуляӷа̄лъықукут». 11 Иўырңа Умӣлўа̄ӷым Юлийюм нагаткақыхкык аңьяҳпагымлъю умӣлга, аңьяҳпалыклъю ю̄к авылӷаӷлюку
         Павел. 12 Алъюлъютыңлъю аңьяҳпагым юги иглыҳсюкат қаюҳлъяк та̄на каңиӷақ якуӷналӷӣ аңьяҳпагмун
         уксюҳфигулюни. Ка̄нъақналютың Финикымун пикат уксюҳсяҳқа̄лютың тама̄ни. Финикым каңиӷа̄
         қӣҳқамылңуқ Критыми, северозападымунлъю, югозападымунлъю аюқылӷӣ. Ануқлъилъыҳлъяк13 Икыхкымың ануқатаӷа̄ҳсян аңьяҳпагым юги пикат: «Та̄ната ануқа утақакаҳпут». Ынка̄м
         уйӷӣта сяюглюку тылянаңа̄кут Критым ысныңӣҳа̄кун. 14 Иўырңа ануқлъиҳлъяхтуқ накаӷьямың ынка̄м қӣҳқамың атҳаҳтыҳлъяга̄. 15 Аңьяҳпак аўатмун тыңсягу қӯтмун тагляӷнақуткысяӷлюта ӣлъқаюхтукут ынка̄м упӯпың тыңтыстукут.
         16 Қӣҳқасқуҳа̄м Клавдам ӯҳқаңанун лъӣӷусилъю уқитыӷра̄хтукут. Таўани қамуқсяқыфут аңьяҳаҳпут
         пияқлъӣӷуткыӷңа̄мтыху қа̄каҳпут. 17 Та̄хкын аңьяҳпак аюгиҳсяӷа̄т асиҳлъюку тапҳаӷмың. Алиңлютың қына̄ҳлъюҳқӯнъаюкамың
         Сиртыми тылянаңат ифкаҳқуӷлюки тыңтыстукут. 18 Уна̄миңани паниның ыслъя алмысиқыҳлъягьягу, аңьяҳпагым усиңан иляңи мыӷмун атыҳқуӷӣт.
         19 Аўакаӷа̄ни ыслъя алмысиқсягу аңьяҳпагым сянқутңи атыҳқуӷӣт. 20 Қафсиныхлъяк аӷнық сиқинңунани, иӷалықыта̄ңунани пӣқ ыслъям сыӷлыҳлъягым аңталяңаның.
         Ынка̄м талўа ӣлъқаюхтукут, исигимақун туқуляӷа̄нъақылӷӣкут.21 Югыт ныӷыхпынатың мулю̄ҳлъягьята Павелым ныкывлюни пикӣ: «Укуҳси югни, нагаткақсяқуфсиңа
         кынъаянӷилңӯкут Критымың ынка̄м аҳся̄н сыӷлылӣӷнаянӷитуси, сяӷьяңӣнъаянӷитуси. 22 Иўырңа ӣлъқаюхпынаси, налиҳӣнаҳси туқуна̄нӷитуқ иўырңақун аңьяҳпагӣлъықукут. 23 Унук Кияӷныӷым яқулган такукақа̄ңа. Та̄ната Кияӷнық манигуӷақыхкыхка, лъңан пика̄ңа.
         24 Яқулгым пӣңа: “Павел, алиңыхпынаң, ка̄лъықутын Римымун, ныкывылъықутын сивуңакун Умӣлыхпига̄м.
         Юӷа̄ткыхкақутыхпының аңьяҳпагмытылгутытын қамахлъюки Кияӷныӷым югулилъықӣ”. 25 Ынка̄м қуятык, ухпықӣңа Кияӷныҳқун таўатытңўа̄ӷысқылъюку уңипа̄тылъымтун. 26 Иўырңақун аңьяҳпагӣлъықукут қӣҳқами».27 Қуля стамат сӣпнықлъюку унук Кылъӣми Адриатическими тыңтӣлъю. Та̄кўани унугым қука̄ни
         юля̄ӷыт пика̄т қӯтмун туӷўа̄ҳсюгнинъилюта. 28 Тапҳақ уқихкутиӷлюку мыӷмун атыҳсяқмыхтыху югинақ я̄гнық ӯсқаҳтуткафтуқ. Тазиңапиҳқа̄ӷьямта
         тапҳақ атыҳлъя̄таӷьяқмыхтыху акимигақ я̄гнық ӯсқаҳтуткалӣмалӷӣ. 29 Юля̄ӷыт алиңыхкат аңьяҳпак қалмысинъаюкан ынка̄м стаманың уйӷиӷа̄т киңуңакун. Та̄хкын
         юӷаҳтут аҳшахкӣӷысқылъюку. 30 Аңьяҳпагым юля̄ӷи анагнақыхкат сивуяга аңьяҳпагым уйӷӣтылиӷнақысиӷўа̄ӷуткылъюку, аңьяҳақ
         мыӷмун атыҳтыка̄т. 31 Иўырңа Павелым пикӣ умӣлўа̄қлъю, пилъюўаҳтытлъю: «Укут югыт аӷуляқыхката каютыпагӣлъықукут
         ынка̄м лъпыси туқуляӷа̄лъықуси». 32 Ынка̄м пилъюўаҳтыт аңьяҳақ кыпутка̄т.33 Аҳтаӷаӷнақақа̄лъю Павелым қамахлъюки ныӷысқуӷўа̄қӣ, пикӣ: «Қуля стамат сӣпнықлъюку
         аӷнық ныӷылъқунӷитуси қаюҳлъяк ынңа̄талъ кылыңарӯлӷӣси. 34 Тама̄кын апалъюқлъюку ныӷысқуӷўа̄ӷнақамси икнақуҳтысқылъюси. Налиҳӣнаҳси туқуна̄нӷитуқ
         талўа ақниҳна̄нӷитуқ». 35 Ныпӣӷьями нықыкшаңлъямың тугулъюни игамсиқаюгвиклъюку Кияӷнық мануңитни икулъюни ныӷыхкақ.
         36 Югыт илютуҳсяӷьистың лъңитлъю қамахлъютың ныӷӯткат. 37 Қырңаҳлъягымта аңьяҳпагмылңуӷни 276ңӯфтукут. 38 Қамахлъютың ныӷӯнъыӷмың апыӷӣӷьямың аңьяҳпак уқыңылъиналюку пшеница мыӷмун атыҳқуӷа̄т.Аңьяҳпагӣтылъық39 Аҳсягу қӯтмың ысҳа̄тут, та̄ўаңинақ лӣсюқынӷита̄т натуңутаңа. Иўырңа каңиӷалгуфтуқ
         ысналыгмың ынка̄м та̄хун тамлягнақсюхтут. 40 Кыпӯлъюки уйӷӣтыт униткӣт мыӷмылъюки, пытугутӣклъю ақӯтак наӷиҳқуқӣт. Та̄хкын сяюглюки
         тыля̄наңат сивуягмылңӯт тыңтыстут тыспикавык ыснамун. 41 Иўырңа аңьяҳпагым сивуяга аҳқитаӷисян киңуңа қагиҳлъягыт кагимта̄т.42 Пилъюўаҳтыт пияӷӣт анусимиңлъяӷат туқуқуӷналюки лю̄рақ қӯтмун пугимлютың навык анагнаюката.
         43 Иўырңа умӣлўа̄ӷым туқутысюгумаңитка̄ Павел ынка̄м ӣнӷуткӣ. Йыӷлыги қылъқӣ пугимақаюха̄т
         қӯтмун таглӣсқылъюки. 44 Тама̄кут пугимылъхилңӯт аңьяҳпагым икылъҳа̄кун тугулюки тагляӷнақысқыхкӣ қӯтмун. Таўатын
         қамахлъюта яйўа̄сың ӯхлъыӷа̄тукут қӯтмун.

Павел Мальтами281 Яйўа̄сың қӯтмун ӯхсямта лӣгикаҳпут қӣҳқақ Мальтаңутаңа. 2 Тама̄кумӣт ынңа̄талъ упуӷатӣлъю кумақисима̄мта қаюҳлъяк ақлъяӷаҳтыкаңа ыслъялъюгуҳсимаӷми.
         3 Павел сяқумиглюни қӯхкамың қӣӷималюку, туқуналӷӣ нымыӷьяқ ма̄тныӷым а̄ныслъюку қӯгның,
         ӣхакун амқыҳтыка̄. 4 Тама̄кумӣт ысҳаӷлюку нымыӷьяқ Павелым ӣханың қуӷаӷңалӷӣ илятың пикӣт: «Ипапыста̄қ
         уна ю̄к юхтаҳтыңӯқ. Қайўа унгани мыӷми туқунӷитыӷңа̄ӷми ысҳаҳу туқуяҳқа̄малӷӣ». 5 Павелым ӣхыни уфсюгусяқминики нымыӷьяқ ифкаҳтуқ кынӷыгнун иўырңа талўа нымыӷьям ақниҳсимаңилъкаңа.
         6 Югыт пикақсяқаңат Павел пӯвыҳлъягнақнилюку налиӷмың туқунақнилюку. Иўырңа сяхпынани
         мулю̄ҳлъягьян, сюмыҳтаӷа̄ткыхка̄т: «Уна налиқа̄т кияӷныӷыт».7 Та̄м қӣҳқам умӣлга Публий, нуналгуфтуқ уӷухсиӷвимта туңаңани. Публийем ынңа̄талъ упуӷатӣлъю,
         лъңанитукут пиңают аӷныӷыт. 8 Атаңа пуқлъыӷаңуфтуқ ақсялъиқумаӷми. Павелым ысҳаӷьяҳтуӷлюку юӷа̄ткылъюку, ся̄фсяқминигу
         на̄лъҳутуқ. 9 Павел таўатын пиян қамахлъютың иляңи қинуюгыт тагиляӷа̄ткат ынка̄м на̄лъҳуткат. 10-11 Тама̄кын апалъюқлъюку тунқуҳта̄гӣлъю тунусямың. Тама̄ни пиңают танқит атуӷлюки аӷуляқсяҳқа̄ҳсямта
         тунқуҳта̄ля̄таӷӣлъю тумаңани атуҳқамнъың.Павел РимылъҳӣАңьяҳпак Александриямың пикақ уксюҳсималӷӣ тама̄ни қӣҳқами. А̄тқыфта̄ «Малӷик кияӷныӷык»
         сивуяганитыфтуклъю улима̄ӷулютык та̄кук. Аӷуляқсяҳқа̄ҳсян та̄хун ӯхтукут. 12 Сиракузымун ка̄лъюта тама̄нтукут пиңают аӷныӷыт. 13 Та̄хкын қапӣӷўтаҳтукут Ригиямун ка̄тылъымнъун кынляңа. Аӷнық ата̄сиқ атуӷлюку тама̄ни,
         уна̄миңани ануқатаӷа̄ӷутӣлъю икываӷмың ынка̄м аўакаӷа̄ни Путеолымун ка̄тукут. 14 Тама̄нтыфтут ухпықат, лъмыхнитысқӣлъю ма̄ӷраӷвинлык аӷнық. Та̄хкын Римымун нагныҳтукут.
         15 Ухпықат Римымылңӯт нагақуӷлюта, па̄йӷумакаңинкут туңаңитнун Акилъпыгаӷвигыт Аппиева
         площадымылңӯт, иляңита па̄йӷумакаңилъю туңаңитнун Пиңают Ақылъқалӷутат. Павелым ысҳаӷлюки
         ухпықат илютуҳтыкақ ынка̄м игамсиқаюгвикыхка̄ Кияӷнық.Павел Римыми16 Римымун ка̄сямта Павел лъңинаӷмытыста̄т нани пиюкылҳани иўырңақун ата̄сим пилъюўаҳтым
         кылыңака̄.17 Пиңают аӷныӷыт атуӷлюки Павелым тахсиқлъиӷӣ Иудеит иглыӷутистыңит. Тагията пӣ: «Иудейелгутымни,
         сянӷитыӷңа̄мки юпут, налиӷмың кипулъхина̄нӷитыӷңа̄мки наңаӷныӷит сивунымта, паниның
         иглыӷутистымта Иерусалимымылңӯт тугулюңа тӯна̄тңа Римыӷмӣнун. 18 А̄пқуӷа̄ӷлюңа сямың апалъӣсяма туқутусиҳқамың итымунъалюңа пияӷа̄тңа. 19 Иўырңа Иудеит иӷлыка̄тңа ынка̄м тама̄кын апалъюқлъюку пӣқа нанқихтиста Умӣлыхпигаӷмун
         нанқихтысюгнилюңа. Умӣлыхпигаӷмун сыӷлықӯӷьяҳтӯнӷитанка юлгутынка. 20 Ынка̄м тахсиқлъиӷамси апыӷналюки тама̄кут лъпысинун. Лӣтысюгақалъю лъпысинун та̄на
         ата̄сиқ Израилыӷмӣт ныӷьюкыхка̄т апалъюқлъюку қӣпшаӷусиӷңа̄ңа».21 Кӣмсиқа̄т: «Иудеяӷмӣт письмоткигата̄тын хўаңкунъун. Талўа налиҳӣнӣта̄ ухпықа̄лгутымта
         та̄гыхкын тагилютың уңипақигата̄тын, налиӷмың сыӷлытун акузиткигата̄тын. 22 Хўаңкута лӣсюгаҳпут лъпынун сямың сюмыҳтаӷа̄ткақутаңи тама̄кут ухпықилӷӣт Иисусымың,
         қаюҳлъяк лӣсимакаҳпут нани алңунак сыӷлықӯӷақӣт». 23 Та̄хкын накмикыхка̄т аӷнық ата̄сиқ қырңуӷутфигулюку.Та̄на аӷнық ка̄сян угляпихлъютың тагиляӷа̄ткат Павелым кияҳфиганун. Уна̄ҳа̄ның унулъҳанун
         кынляңа апыҳтуқӣ Атаныҳпагулъҳаның Кияӷныӷым, лӣгикыстыңъўа̄ӷнақуткыхкӣлъю Иисусымың
         атуқлъюки Лӣлиҳтӯсӣ Моисейем, ӯкналиқистытлъю игақыхкӣт. 24 Иляңита ухпықыхка̄т иўырңа иляңита ухпықумаңилъкаңат. 25 Ынка̄м а̄ҳтӣра̄ӷуткат. Ныкывӯтақутлъю а̄нлыӷа̄нъалютың Павелым пикӣ: «Аглыӷналӷӣк
         Таӷныӷак ипа пималӷӣк сивуныҳпысигун ӯкналиқистыкун Исаиякун. 26 Хўатын пика̄гуқ:“Такулюки укут югыт хўатын пики:Нагасяӷңа̄ҳпыси,ысҳапагңа̄ҳпыси лӣгикна̄нӷитуси.27 Та̄кут югыт таўатытут қаюҳлъяк умьюгӣт пиныҳлъю̄хтыка̄гут ынка̄м сигутытыңлъю, ийытыңлъю
         ся̄пыхкақӣт.Таўатынъыӷисяқумың ысҳа̄нъаяҳтут,нагақӯнъаяҳтут, лӣгикнаяҳтут,қӣвнаяҳтутлъю хўаңамнун на̄лъҳутысқылъютың”».28 Павелым та̄қнӣткун пикӣ: «Лъпысинун лӣгикысюгақа, Кияӷныӷым каяхтыңъўа̄қақӣ уңипаҳтыни
         уңипӣсқылъюки югулилъыӷмың язычнигнун. Лъңит нагатыпыста̄ӷьяҳқа̄гут». 29 Таўатын Павел пиян Иудеит а̄ҳтӣра̄ӷутыҳлъягумаӷмың а̄нлыӷа̄ткат.30 Ма̄лӷук аюмиқулъҳык Павелым кияҳфикыхка̄ мыңтыӷақ лъивикақлъюку. Упуӷатақыхкаңи қамахлъюки
         итыҳтыни, 31 тытухпынанилъю уңипақақ Атаныҳпагулъҳаның Кияӷныӷым. Апыҳтӯткыхка̄лъю Атанық Иисус
         Христос. Таўатын пилъҳа китум алңунак аӷулӣҳсимаңилъкаңа.

11 Укут посланият Павелымың пиңӯт; қыпҳаҳтыка̄ңа Иисус Христосым. Кияӷныӷым туқлъюқақа̄ңа
         апостолыңулюңа, накмикыхкақа̄ңалъю уңипақысқылъюки Пинилӷӣт Уңипани.2 Аюмиқ Кияӷныӷым акықусяқыхкақӣ та̄кут Пинилӷӣт Уңипат ӯкналиқистымикун. Ӯкналиқуткыхкақӣт
         аглыӷналӷӣтхун Акузитытхун Игақыхкатхун. 3 Та̄кут Пинилӷӣт Уңипат Кияӷныӷым Иӷныӷаның аюқут. Югулюни алъхықа̄гуқ Умӣлгым Давидым
         киңунӷитхун. 4 Аглыӷналӷӣм Таӷныӷам лӣгикыстӣлъю Атаныҳпут Иисус Христос, Кияӷныӷым аҳтуӷьяҳқа̄нӷилңӯгуқ
         Иӷныӷа. Таӷныӷам ипапиҳқыхкақа̄ уңуваҳтыслъюку Иисус туқулъыӷмың. 5 Лъңакун наңлъыкылъыңума̄ңа апостолыңулюңа. Таўатын Кияӷныӷым пикақа̄ңа туқлъӣсқылъюки
         нунатаҳа̄н юги ухпықысқылъюкулъю, қа̄ткысқылъюкулъю Христос. Ынка̄м Христосым а̄тҳа
         қӯлвалъыңылъықуқ. 6 Лъпысилъю Римымылңуӷни, Кияӷныӷым туқлъюқақӣси Иисус Христосымун пикысқылъюси.7 Қамахлъюси лъпыси Римымылңуӷни Кияӷныӷым пиниқыхкӣтни, туқлъюқӣтнилъю юкналюси:Кияӷныӷым Атамта, Атанӷымлъю Иисус Христосым каюсӣлъиси, ныкыхмылъылисилъилъю.Юӷӣ Игамсиқаюлъҳым8 Сивуклъюку тамаҳаҳпысинун игамсиқаюгвикақа Кияӷнықа Иисус Христосыкун, қаюҳлъяк уңипа̄
         ухпықилъыҳпыси миңитңӯқ юлӷутнун тамаҳа̄ни. 9 Пинақылъқа қамахлъюку қыпҳа̄тақақа Кияӷнық, уңипақналюки Пинилӷӣт Уңипат Иӷныӷаның
         аюқылӷӣт. Кияӷнық лӣсимакистыкақа қӯнпың юӷа̄ткыңъукымси. 10 Юӷаӷақуңалъю Кияӷныӷмун пиюкылъқыхкагу қынўатлъю лъпысинун пияҳқа̄люңа. 11 Ысҳаӷьюпихтақамси қуястылъылинъалюси Кияӷныӷым Таӷныӷахкының икнақсю̄хтысқылъюси.
         12 Хўатын пиңўа̄мси: қырңа̄мта кайымутунъалюта, лъпыси ухпықилъымкун, хўаңа ухпықилъыҳпысигун.13 Ухпықа̄лгутымни, лӣсимакысюгамси аўын ля̄лиҳфиксюгақамси иўырңа ся̄м қӯнпың пинӷитыстақа̄ңа.
         Ынка̄м ма̄тын каюсӣсюганка Римыӷмӣт ухпыӷысқылъюки Христосыкун, иляңитнун язычнигнун
         пилъымтун. 14 Кияӷныӷым накмикыхкақа̄ңа уңипақысқылъюки Пинилӷӣт Уңипат. Ынка̄м уңипақсяҳқақанка
         тамаҳа̄нун, Грегынкунунлъю, Грегынкуңунӷилңуӷнунлъю, пыҳқиныӷнунлъю, налъю̄қанунлъю.
         15 Ынка̄м хўа̄ уңипақиюхлъягӯңа Пинилӷӣның Уңипаның лъпысинунлъю кияҳлъыҳӣни Римыми.Пинилӷӣт Уңипат Кияӷныӷым Аҳтуӷьяҳқа̄нӷилъқӣ Югулилъыӷмун16 Кайңукигатанка Пинилӷӣт Уңипат: Кияӷныӷым аҳтуӷьяҳқа̄нӷилъқӣ югулилъыӷмун тамаҳа̄нун
         ухпықилӷӣнун. Сивуклъютың уңипақыхка̄гут Иудеянун та̄хкын язычнигнун. 17 Та̄кут Пинилӷӣт Уңипат лӣгикыстӣлъю натын Кияӷныӷым налъҳусяӷақутаңи югыт ылъқуӷутңалъыӷмыхнун.
         Ухпықилъҳинӣтхун Кияӷнық таўатын пӣқуқ. Катам Акузитни Игақыхкани игақңа̄қ: «Налъҳуҳқыхкақ
         Кияӷныӷым ылъқуӷутңалъҳанун кияҳлъықуқ ныӷьюклъюку лъңа».Кияӷныӷым Сякшитылъыҳлъяга18 Қилягмың Кияӷныӷым югыт лӣгикыстӣ сякшитутңунилюки, аӷью̄ҳлъықнилюкилъю сыӷлыҳқылъҳитнун,
         сыӷлытунлъю пилъҳитнун. Сыӷлытун пилъҳита лӣгикнаниҳтыстӣт Кияӷныӷым ипапилъҳаның.
         19 Сяңўа̄ югыт лӣсимакыхка̄т Кияӷныӷмың аюқылӷӣ хўатыҳлъюўа̄ӷӯқ лъңитнун қаюҳлъяк Кияӷныӷым
         хўатыҳлъюўа̄ӷуҳта̄ лъңитнун. 20 Кияӷныӷым улиматаңаның нуна, югыт лӣгикңўа̄ӷақа̄т аҳтуӷьяҳқа̄нӷилъҳа аӷулӣӷигалңуқ,
         ипалъю Кияӷныӷутаңа. Қайўа югыт ысҳаҳпагниңитыӷңа̄ӷмыхтыкык та̄кук, паниның лӣсимакахкыт
         Кияӷныӷым улима̄ӷакун. Ынка̄м югыт апалъӣтут хўатын пилъыҳқамың, Налъюкаҳпут Кияӷнылгутаңа.
         21 Лӣсимакыӷңа̄ӷмыхтыху Кияӷнық, қӯлвӣгата̄т Кияӷныӷулюку, игамсиқаюгвикигата̄тлъю. Йыӷлыги
         сюмыҳтаӷалъҳит Кияӷныӷмың сятңунаниқа̄гут, умьюгӣтлъю лӣгикнаниқа̄гут. 22 Пыҳқинӷунӣқут иўырңа налъю̄ҳтақут. 23 Ынка̄м манигуҳпына̄н Кияӷнық туқуяҳқаҳа̄нӷилңуқ, йыӷлыги манигуӷақӣт кияӷныңлъяқатың
         юхсюгнилңӯт, қаўа̄хсюгнилңӯт, тыӷикусяҳсюгнилңӯт, налиӷмың нымыӷьяҳсюгнилңӯт.24 Тама̄кын апалъюқлъюку Кияӷныӷым пыхтӣ атуқысқылъюки нукыхналӷӣт похотилъӷыт пиюкыҳлъякӣт.
         Ынка̄м атуқақӣт югуситың анагңалюки, нечистотамың илямыхнун, 25 қаюҳлъяк ипапилъық Кияӷныӷмың аюқылӷӣ на̄вӷусима̄т иқлъыңамун. Ынка̄ңам манигуӷақӣтлъю,
         қыпҳа̄тақӣтлъю Кияӷныӷым улима̄ӷи, авылӷаӷлюку Улимаӷиста лъңа катам. Лъңаңӯқ усюқсяҳқақ
         қӯнпырухлъяк кынлыңуна̄н! Аминь.26 Тама̄кын апалъюқлъюку Кияӷныӷым пыхтӣ атуқысқылъюки сыӷлыҳқылъҳыт пиюкыҳлъякӣт. Аӷнат
         альңунаҳқильӷит югыт, йыӷлыги альңунаҳқысягутут аӷна̄лгутмыхның. 27 Таўатыҳпигақ югытлъю альңунаҳқысюгнаниӷит аӷнат, йыӷлыги альңунаҳқыльӷит юлгутмыхның.
         Таўатын пика̄таңитның Кияӷныӷым аӷью̄ӷӣ югусӣтхун апалъюқлъюки анахутылъыҳлъягит.28 Тама̄кут югыт сюмыӷмыхни сятңунӷинъӣқа̄т лӣсимакылъық Кияӷныӷмың аюқылӷӣ. Ынка̄м Кияӷныӷым
         пыхтӣ сятңунӷилңуӷнун сюмыҳтаӷалъҳитнун, атуҳқақынӷисяқаңитнунлъю. 29 Алъя̄ҳӣнаӷмың сыӷлыӷмың пимаңинаӷақут, сыӷлыҳқақут, пакигныӷӯт, угумикытаҳтутлъю.
         Ақинакытаҳтут, юхтаӷьюныҳтӯт, пилъюўаӷьюныҳтӯт, пӯҳтиюныҳтӯт, сюмыҳтаӷа̄ткақӣтлъю
         илятың сыӷлыпигулюки. Йӣлъхӣқут, 30 сыӷлытун акузиткақӣт илятың. Угумика̄т Кияӷнық, юкыҳқынӷӯт, қука̄югныӷӯтлъю. Сюмыҳтаӷаӷақут
         ўата сыӷлытун пиналютың; қа̄ткусигатут аңаюқамыхнун, 31 налъю̄т, акықусятың атуқигатӣт, наңлъыгьюгигатут, нафуҳтӣтақутлъю илямыхнун. 32 Лӣсимакӣт Кияӷныӷым Лӣлиҳтӯсӣ пилӷӣт таўатылңӯт югыт алъхыҳсяҳқақа̄нңуқ туқулъық.
         Нагныӷутңинаҳпынаки тама̄кут атуқыхкатың, талўа итагнақақӣт таўатын пилӷӣт.

Кияӷныӷым Нанқихтилъҳа21 Тама̄кын апалъюқлъюку нанқихтикувык югның анагнӣлъқавигитутын. Нанқихныҳпыки, лъпынун
         нанқихтақутын аӷью̄ӷьяҳқа̄лютын қаюҳлъяк лъпыклъю лъңистун пӣқылӷӣтын. 2 Кияӷнық нанқихтӣқуқ югның сыӷлыпыста̄тун пилӷӣның, лӣсимакаҳпутлъю нанқихтилъҳи ылъқуӷутңа̄т.
         3 Иўырңа нанқихтақатын анахулъҳӣт, нақамлъю лъпык катам пӣқа̄тын тама̄кут ата̄сит анахутылъҳыт.
         Ынка̄м сюмыҳпынӣ анагьяҳқа̄нилюку пизигӯ Кияӷныӷым нанқихтилъҳа? 4 Лӣгикынӷисигӯ наңлъыхтаҳтуляңа Кияӷныӷым? Аӷью̄ӷаҳсигалъкаңатын таўаниңинақ қаюҳлъяк
         нуқытутақыхкаңатын. Сюмыҳпынӣи та̄кут сятңунӷита̄т? Лӣсимакынӷисигӯ Кияӷныӷым наңлъыкақыхкаңатын
         қаюҳлъяк авутыҳқысқысюкаңатын? 5 Иўырңа лъпык алыҳқуныҳлъюгӯтын, пиныҳлъюгӯтын; тама̄кын апалъюқлъюку авутыҳқысюгигатутын.
         Ынка̄ңам лъпык катам улимаңўа̄н аӷью̄лъыңылъыҳқан сыӷлыӷатаӷа̄люку Нанқихтилъҳым Аӷныӷани.
         Таўани Аӷныӷми Кияӷныӷым алӣҳлъықа̄к сякша̄лъынилъю, ылъқуӷутңалӷӣлъю нанқихтилъыни.
         6 Нанқихлъықӣ тамаҳӣта югыт апыӷӣӷутылъҳистун. 7 Иляңи югыт пинитун пимаңинаӷақут қаюҳлъяк Кияӷныӷмың алъхыҳсюкаңит усюқилъық, қӯлвалъық,
         югусиқлъю туқуяҳқа̄нӷилңуқ. Ынка̄м Кияӷныӷым кынлыңилңуӷмың уңувалъылилъықӣ. 8 Иўырңа иляңи югыт лъңина̄югныӷӯт. Ухпықсюгигата̄т ипапилъық сыӷлыпыста̄тун пиналютың.
         Ынка̄м Кияӷныӷым сякшитутыҳлъяглюки, аӷью̄ҳлъяхлъықӣ. 9 Қамахтыңъўа̄ӷлюни нунамылңуқ ю̄к, Иудея налиӷмың язычник, сыӷлыпыста̄тун пикақ, Кияӷныӷым
         аӷью̄ҳлъықа̄ сыӷлылӣӷмыңлъю, икфиқылъыӷмыңлъю. 10 Иўырңа қамахтыңъўа̄ӷлюни ю̄к, Иудея налиӷмың язычник, пинитун пикақ, Кияӷныӷым усюқылъықа̄,
         қӯлваҳлъықа̄, ныкыхмылъилилъықа̄лъю. 11 Танӣлъңунаки Кияӷныӷым нанқихлъықӣ қамахтыңъўа̄ӷлюки югыт.12 Язычнигыт алъхыҳтылъҳитӣт Лӣлиҳтӯсят Кияӷныӷым тӯныхкӣ Моисейемун. Ынка̄м сыӷлыҳқылӷӣт
         налъюклъюки Лӣлиҳтӯсят, туқуката Кияӷныӷым нанқихна̄нӷитӣ Лӣлиҳтӯсятхун. Иудеит Лӣлиҳтӯсялгӯт,
         ынка̄м сыӷлыҳқыхката Кияӷныӷым нанқихлъықӣ Лӣлиҳтӯсятхун. 13 Тама̄кут нагатаӷысналӷӣт Лӣлиҳтӯсяминун, Кияӷныӷым налъҳусӣгатӣ ылъқуӷутңалъыӷминун.
         Иўырңа қа̄ткулъҳӣт Лӣлиҳтӯсяминун налъҳуҳқақӣ ылъқуӷутңалъыӷминун. 14 Язычнигыт алъхыҳтылъҳитӣт Кияӷныӷым Лӣлиҳтӯсӣ. Иўырңа қа̄ткынъыӷмыхтыки та̄кут Лӣлиҳтӯсят,
         қа̄ткутылъҳита Лӣлиҳтӯсялгыстун аюқыстӣт илюмыхтыхун, алъхыҳтыкақынӷитыӷңа̄ӷмыхтыки.
         15 Қа̄ткутылъҳита югнун лӣгикыстӣт илюмыхтыхун лӣсимакӣт Лӣлиҳтӯсят қылӷусӣт. Сюмыҳтаӷалъҳиталъю
         лӣсимакыстӣт Лӣлиҳтӯсят илюңитнитуляңи, қаюҳлъяк сюмыҳтаӷалъҳита иляңакун анахунъӣқӣт
         налиӷмың иляңакун итагнаӷнӣқӣт. 16 Нанқихтилъҳым Аӷныӷани, Кияӷныӷым нанқихлъықӣ югыт аксяқыхкӣт Христос Иисусыкун. А̄пҳақақа
         та̄на уңипақнымки Пинилӷӣт Уңипат.Иудеитлъю, Лӣлиҳтӯсятлъю17 Ма̄тынңам письмоюганка Иудеит. Иудейяңукувык, ныӷьюкатын Лӣлиҳтӯсят Кияӷныӷым тӯныхкақӣ
         юхпынун. Қука̄юхтутынлъю Кияӷныӷмун пикнилютын. 18 Лӣлиҳтӯсятхун лӣсимакан сяңўа̄ Кияӷныӷым сясқысюлъҳа лъпынун, натынлъю накмиксяҳқа̄таңа
         сяңўа̄ ылъқуӷутңалӷӣ. 19 Ынка̄м сюмыҳпыни маӷьяҳқуҳтыңунӣқутын ая̄канун, ниӷугунӣқутынлъю мамлыгмылңуӷнун.
         20 Сюмыҳпыни налъҳусяҳтыңунӣқутын налъю̄қанун, апыҳтуӷистыңунӣқутыңлъю таӷнуҳаӷнун. Лӣлиҳтӯсялгутыхпының,
         сюмыҳпыни лӣсимакнилюку сяңўа̄ тамаҳа̄н пӣқан, қамахлъюкилъю ипапилъық. 21 Апыҳтуӷақатын илятың, сяңан лъпынун апыҳтӣгасин? Уңипақӣқутын: «Тыглыхпынаң», лъпыык,
         тыглыгӣгасӣн? 22 Пӣқутын: «Гылгаӷнӣҳпынаң», лъпык, гылгаӷнӣӷӣгасӣн? Угумикыпихтатын кияӷныңлъяқат,
         лъпык, тугунъӣқӣгасӣн храмыңитның? 23 Қука̄юхтақутын қаюҳлъяк Кияӷныӷым Лӣлиҳтӯсяни тӯныхкақӣ юхпынун. Иўырңа қа̄ткынӷинъыҳпыки
         Лӣлиҳтӯсят қӯлвӣгатан Кияӷнық. 24 Акузитни Игақыхкани игақңа̄қ: «Апалъюқлъюси лъпыси Иудеяни, язычнигыт сяңӯҳтақа̄т
         Кияӷныӷым а̄тҳа».25 Қа̄ткыңъукуфки Кияӷныӷым Лӣлиҳтӯсӣ обрезаниялъҳын пиниҳтуқ. Иўырңа қа̄ткынӷилъкуфки
         Лӣлиҳтӯсят обрезаниялъҳилңуӷыстун аюқутын. Ынка̄м қуястылъыңна̄нӷитутын Кияӷныӷым
         акықуся̄ның. 26 Язычник обрезаниялъҳилңуқ қа̄ткулъҳӣ қылӷусӣтнун Лӣлиҳтӯсят, Кияӷныӷым тугуклъиҳлъықа̄
         никимқун обрезанияка̄люку. 27 Лъпыси Иудеяни Лӣлиҳтӯсялгӯси игақңалӷӣның, обрезанияка̄гусилъю, та̄ўаңинақ қа̄ткигатаси
         Лӣлиҳтӯсят. Иўырңа язычнигыт обрезаниялъҳилңӯт, қа̄ткақӣт Лӣлиҳтӯсят. Ынка̄м қа̄ткутылъҳитхун
         Кияӷныӷым нанқихлъықӣси аӷью̄ӷьяҳқа̄люси. 28 Обрезанияңинаӷлюку югым югусӣ Иудеяпигуҳтысна̄нӷита̄. Обрезаниялъыпӣк пиңигатуқ югусим
         қа̄йңина̄кун. 29 Итупилъ, ю̄к Иудеяпӣгӯқ Иудейяңукуми илюмикун. Иҳсяқҳўа обрезанияка̄гуқ Аглыӷналӷӣгныкун
         Таӷныӷагныкун, нака̄н игақыхкатхун Лӣлиҳтӯсятхун. Ынка̄м Кияӷныӷмың усюқылъыңылъықуқ,
         нака̄н югның.

31 Сяңўа̄ аныӷныҳқусӣгўа ю̄к алъхықуми Иудейеңулюни? Сяңўа̄ аныӷныҳқусӣгўа обрезаниялъыӷмун?
         2 Угля̄пихтут аныӷныҳқусит! Сивулиҳпигақ Кияӷныӷым ныӷьюкуткақӣ Иудеянун Акузитыт Игақыхкат.
         3 Иляңи ата̄сӣӷмынъыӷилъката Кияӷныӷмун, Кияӷнық ата̄сӣӷмынъыӷитыслъықатхӯ? 4 Йыӷлыгилъю! Тамаҳаӷми ю̄к иқлъыңиқыстыңуӷңа̄н, Кияӷнық ипаңӯқ. Акузитни Игақыхкани
         Кияӷныӷмың аюқылӷӣ игақңа̄қ хўатын:«Акузиныҳпыни, тамаҳаӷми лӣсимакылъықа̄тын ылъқуӷутңанилютын.Югыт нанқихтыкаңатын, ипапиҳқылъықатын анахутңанилюки».5 Анахунъымта, анахутылъымта югыт лӣгикыстыңъўа̄ӷақӣт Кияӷнық ылъқуӷутңанилюку. Ынка̄м
         пилъықыста̄ Кияӷнық анахунъилюку аӷью̄қаңилъю анахутылъымнъун? (Акузиңӯңа югыстун.)
         6 Таўатынъыӷитуқ! Кияӷнық ылъқуӷутңанӷилъкан, натынми Кияӷныӷым нанқихлъықаки нунам
         юги?7 Иўырңа ю̄к пинаялӷӣ: «Иқлъыңиқылъыӷма югыт усюқистақӣт Кияӷныӷмун қаюҳлъяк иқлъыңиқылъыӷма
         алӣҳтақа̄ Кияӷныӷым ипаңулъҳа. Ынка̄м сяңанңам Кияӷныӷым нанқихтаңа аӷью̄ӷьяҳқа̄люңа
         сыӷлыҳқыстытун?» 8 Ю̄к пинаялӷӣлъю: «Сыӷлытун пилъта сяңўа̄ пинилӷӣ апыӷӣӷысқылъюку сыӷлытун пилъымнъың».
         Иляңи югыт тымңимың пӣқут хўаңкута апыҳтуӷӣқнилюта таўатын. Нанқихтылъыңьяҳқа̄гут
         аӷью̄ӷьяҳқа̄лютың, аӷью̄лъыҳқамыгыстун.Кина Алңунак Ылъқуӷутңанӷитуқ9 Ынка̄м хўаңкута Иудеянӣ, пиниӷатаӷаӷыста̄ язычнигның? Нака̄, йыӷлыгилъю! А̄пҳўа̄қақанка
         Иудеитлъю, язычнигытлъю таўатыҳпигақ сыӷлыҳқылъҳым а̄ҳқутақлъюки аюқӣ. 10 Акузитни Игақыхкани игақңа̄қ:«Та̄ўа кина алңунак ылъқуӷутңанӷитуқ, талўа ата̄сиҳақ.11 Кина алңунак лӣгикигатуқ,китум алңунак ивӣгата̄ Кияӷнық.12 Қамахлъюни ю̄к тунутка̄гуқ Кияӷныӷмың;қамахлъютың анахутка̄гут;кина алңунак пинитун пиңигатуқ, талўа ата̄сиҳақ.13 Иҳсялъқӣт қылъпалңуӷыстун лъӣвӷыстун аюқут;улютың атуқңўӣт пӯҳтимун,қызимыхтыхун ядылгӯт нымыӷьястун;14 қа̄нӷит имиӷңа̄т злословиялъыӷныңлъю, угумикытиқылъыӷмыңлъю.15 Юхтаӷиракыхтут;16 навык алңунак пиныӷмыхни на̄фқӣстыңўа̄қут, сыӷлылӣҳқистыңўа̄қутлъю.17 Налъюка̄т ныкыхмылъюни кияҳтылъыҳқақ,18 талўа аликигата̄т Кияӷнық».19 Лӣсимакапут Иудеит Лӣлиҳтӯсялгит қа̄ткысяҳқақӣт қылӷусӣт. Ынка̄м та̄кут Лӣлиҳтӯсят
         ныпӣҳқылъықӣт югыт хўатын пилъыҳқӣтның: «Налъюкапут сяңутаңи сыӷлыҳқылъҳыт». Лӣлиҳтӯсятлъю
         лӣгикыслъықӣт Кияӷныӷмун нанқихлъықнилюки қамахлъюки нунам юги. 20 Нанқихтыкумики югыт налъҳусяӷна̄нӷитӣ ылъқуӷутңалъыӷминун қа̄ткутылъҳитхун Лӣлиҳтӯсянун.
         Итупилъ Лӣлиҳтӯсят лӣтыстӣ югыт сыӷлыҳқыстыңунилюки.Ылъқуӷутңалъық Ухпықилъыҳқун21 Иўырңа Кияӷныӷым югыт лӣгикыстӣ налъҳусяҳлъықнилюки ылъқуӷутңалъыӷминун, нака̄н қа̄ткутылъҳитхун
         Лӣлиҳтӯсянун. Кияӷныӷым а̄пқақа̄ та̄на Лӣлиҳтӯсятхунлъю, ӯкналиқистытхунлъю. 22 Кияӷныӷым югыт налъҳусяқақӣ ылъқуӷутңалъыӷминун ухпықилъҳитхун Иисус Христосыкун.
         Та̄на ипаңӯқ тамаҳа̄нун ухпылӷӣнун Христосыкун қаюҳлъяк алъякунъыӷитут 23 қамахлъютың сыӷлыҳқыхка̄тмыхның. Ынка̄м нӯҳутка̄гут Кияӷныӷым а̄ңылъыҳлъяганун. 24 Иўырңа Кияӷныӷым акиңилңуҳқун тунусямикун налъҳусяқақӣ ылъқуӷутңалъыӷминун итымутистыңитхун,
         Христос Иисусыкун. 25 Кияӷныӷым тӯныхкақа̄ Иисус аҳқутңулюку сыӷлыҳқылъыӷнун. Ынка̄м Иисусым а̄ўакун сыӷывутақӣ
         югыт сыӷлыҳқылъҳит ухпықиңалӷӣт лъңакун. Таўатын лӣгикыстыкақа̄ ылъқуӷутңанилюни.
         Сивунӷани агани Кияӷныӷым нуқытуткақӣ югыт ынка̄м ныпӣӷуткақӣ сыӷлыҳқылъҳит. 26 Иўырңа ӯми пилъыӷми ипапиҳқа̄ ылъқуӷутңанилюни налъҳусялъыӷмикун алңунак ю̄к ылъқуӷутңалъыӷминун
         апалъюқлъюки ухпықилъҳит Иисусыкун.27 Ынка̄м сяңа̄ўа қука̄югуткысяҳқаҳгуа? Қука̄югуткаҳқӣтукут! Қука̄юхна̄нӷитыста̄ қаюҳлъяк
         қа̄ткынъақуткыхкыпут Лӣлиҳтӯсят? Нака̄, қаюҳлъяк Кияӷныӷым налъҳусяқаңи югыт ылъқуӷутңалъыӷминун
         ухпықилъҳитхун Иисусыкун, нака̄н қа̄ткутылъҳитхун Лӣлиҳтӯсянун. 28 Ынка̄м лӣгикаҳпут ю̄к налъҳусяқа̄гуқ Кияӷныӷым ылъқуӷутңалъҳанун ухпықилъыҳқун, нака̄н
         қа̄ткутылъыҳқун Лӣлиҳтӯсянун. 29 Кияӷнық Иудеяңинаҳа̄т Кияӷнықатхӯ? Язычнигытлъю Кияӷнықынӷитатхӯ? А̄а, язычнигытлъю
         Кияӷнықа̄т, 30 ата̄сиҳа̄таңаның Кияӷнық. Ынка̄м налъҳусяҳлъықӣ Иудеит ылъқуӷутңалъыӷминун ухпықилъҳитхун,
         язычнигытлъю ухпықилъҳитхун. 31 Лӣлиҳтӯся̄т сятңунаниҳқыстыкӣ ухпықилъымтыхун? Нака̄! Йыӷлыгилъю! Ухпықилъымта қа̄ткысюхтыстақӣ
         Лӣлиҳтӯсят қылӷуткӣт.

Успута̄лъҳа Авраамым41 Сямыңʼңам пилъықыста Авраамымың, сивунымнъың хўаңкута Иудеяни? Сямың лӣтка̄ўа? 2 Кияӷныӷым налъҳусяқақңукагу ылъқуӷутңалъыӷминун сялъҳакун, сямың қука̄югусиҳқалгунаяҳтуқ.
         Иўырңа Кияӷныӷмун қука̄югуткыпагниңитӣ сялъыни. 3 Акузитни Игақыхкани игақңа̄қ хўатын: «Авраамым ухпықыхкақа̄ Кияӷнық ынка̄м ухпықилъҳа
         апалъюқлъюку Кияӷныӷым тугуклъиқақа̄ ылъқуӷутңалӷӣңулюку».4 Ю̄к қыпҳалъыӷминың акилыҳтӯсяңыхкаюгӯқ. Акилыҳтӯся̄ тунуся̄нӷитуқ қаюҳлъяк лъңан алъхыҳтыкақа̄
         қыпҳа̄лъюку. 5 Кияӷныӷым налъҳусяӷна̄нӷита̄ ю̄к ылъқуӷутңалъыӷминун қыпҳа̄тилъҳакун лъңанун. Итупилъ
         югым ныӷьюксяҳқақа̄ Кияӷнық налъҳусяӷикаюк сыӷлыҳқыстының ылъқуӷутңалъыӷминун ухпықилъҳитхун.
         6 Умӣлгым Давидым игақыхкақа̄ та̄на ата̄сиқ. Пика̄гуқ югыт қуястыпика̄нилюки Кияӷныӷым
         налъҳусяӷақңаки ылъқуӷутңалъыӷминун авылӷаӷлюки қыпҳа̄тилъҳит Кияӷныӷмун.7 «Қуястыка̄гут тама̄кут сыӷлыҳқылъҳит Кияӷныӷым сыӷывуткӣ, анахутылъҳит ся̄пыхкӣ!8 Қуястыка̄гуқ ю̄к сыӷлыҳқылъҳи Атанӷым сюмыӷмикнаниқаңи».9 Та̄на қуястылъық Давидым акузиткыхка̄, обрезаниякаҳӣнаӷнун пиңўа̄? Нака̄! Обрезаниялъҳилңуӷнунлъю
         пиңӯқ. Акузитни Игақыхкани игақңа̄қ: «Авраамым ухпықыхкақа̄ Кияӷнық, ынка̄м ухпықилъҳа
         апалъюқлъюку Кияӷныӷым тугуклъиқақа̄ ылъқуӷутңалюку». 10 Қавңақ Кияӷныӷым тугуклъиқақагу? Сивуңани обрезаниялъҳа̄н налиӷмың киңуңаның? Сивуңани
         обрезаниялъҳан, нака̄н киңуңаның. 11 Тахталми та̄кўани Авраам обрезанияка̄гуқ. Обрезаниялъҳа налъюнӣлъкута̄гуқ ипапиҳқусӣлюни
         Кияӷныӷым налъҳусяқақыхкаңа ылъқуӷутңалъыӷминун ухпықилъҳакун. Сялин обрезаниялъҳилъюку
         Кияӷныӷым тугуклъиқақа̄ ылъқуӷутңалюку. Тама̄кын апалъюқлъюку Авраам атаңӯқ тамаҳа̄нун
         ухпықилӷӣнун обрезаниялъҳитыӷңа̄та, ынка̄м Кияӷныӷым тугуклъӣмӣ ылъқуӷутңалюки. 12 Авраамылъю атака̄т обрезаниякат. Та̄на ипаңӯқ та̄ўаңинаҳақ ухпықилъылгукуйың Аврааматун,
         сялин обрезаниялъҳилъюку.Кияӷныӷым Акықуся̄ Тамаҳа̄нун Аюқуқ Ухпықилъылыгнун13 Кияӷныӷым акықыхкақӣ Авраамылъю киңунқулъҳӣт ӣңунаҳа̄н нуна лъңитнун пагилъықнилюку.
         Акықусяқылъҳита̄ та̄на Авраамымун қаюҳлъяк қа̄ткыхкаңи Лӣлиҳтӯсят. Итупилъ Кияӷныӷым
         акықыхкақа̄ қаюҳлъяк ухпықыхкаңа ынка̄м Кияӷныӷым тугуклъиқақа̄ ылъқуӷутңалюку. 14 Кияӷныӷым акықуся̄ тӯньяҳқа̄яқан қа̄ткулъҳӣнун Лӣлиҳтӯсянун, та̄ўа ухпықилъық сятңунӷитуқ.
         Кияӷныӷымлъю акықуся̄ сятңунӷитуқ. 15 Кияӷнық сякшитақуқ югыт қа̄ткунъыӷинъыӷата Лӣлиҳтӯсянун тӯныхка̄нун Моисейемун. Иўырңа
         Лӣлиҳтӯсӣсяқан та̄ўа югыт қа̄ткунъыӷитусӣнъаяҳтут.16 Тама̄кын апалъюқлъюку ухпықилъыӷмыхтыхун югыт алъхыҳта̄т Кияӷныӷым акықуся̄ акиңилңӯлюку
         тунусяқ. Ынка̄м қамахлъютың Авраамым киңунӷита алъхыҳтыпыста̄ҳлъықа̄т Кияӷныӷым акықуся̄.
         Та̄на акықусяқ Иудеяңинаҳаӷнун аюқынӷитуқ Лӣлиҳтӯсялыгнун. Иўырңа ухпықилӷӣнунлъю
         аюқуқ Авраамым ухпықилъҳатун. Ынка̄м Авраам қамахлъюта атакаҳпут ухпықилӷӣни. 17 Акузитни Игақыхкани игақңа̄қ: «Атаңуҳтыстамкын угляпихлъыҳӣнун нунат югитнун». Кияӷныӷым
         таўатын акықыхкақа̄ Авраам қаюҳлъяк ухпықыхкаңа Кияӷнық. Кияӷныӷӯқ туқуканың уңуваҳтикаюк,
         қылӷилъыӷмикунлъю улиматкаюк сямың сяңилңуӷмың.18 Авраамым авақутилъыҳқа̄ сиӷиманӣтка̄гуқ. Иўырңа ухпықыхкақа̄ Кияӷнық, сиӷимакумаңинақақа̄лъю.
         Ынка̄м атаңуҳтыка̄гуқ угля̄пихлъыҳӣнун нунат югитнун. Хўатын Кияӷныӷым пикақа̄: «Киңуныҳтын
         кыстыпагниңисяҳқа̄гут». 19 Авраамым нулиҳа, Сарра, қумиңыпагниңитка̄лӷӣ. Лъңа Авраам ю̄к талъимат аюмиқулъыҳтуткалиӷьяҳтуӷлюни,
         туқумун туӷа̄ӷулӷӣ. Иўырңа тама̄кут сю̄мқыӷңа̄ӷмики, ухпықилъҳа Кияӷныӷмун укава̄маңилңуқ.
         20 Ухпықинанӣмаңитуқ талўа айгуӷикумаңита̄ Кияӷныӷым акықуся̄. Иўырңа ухпықӣӷатаӷақақ,
         усюқыхка̄лъю Кияӷнық. 21 Авраамым ипапиҳқуткыңъўа̄қақа̄ Кияӷныӷмун пияҳқақнилюку акықусяқыхкани. 22 Акузитни Игақыхкани игақңа̄қ: «Кияӷныӷым тугуклъиқақа̄ ылъқуӷутңалюку», апалъюқлъюку
         ухпықилъҳа. 23 Та̄кут акузитыт: «Кияӷныӷым тугуклъиқақа̄ ылъқуӷутңалюку», игақыхка̄гут нака̄н Авраамыңинаӷмун,
         24 иўырңа игақыхка̄гут хўаңкунъунлъю. Кияӷныӷым тугуклъиҳлъықӣлъю ылъқуӷутңалюта қаюҳлъяк
         ухпықыхкыфут лъңа. Лъңаңӯқ Иисусымың Атанымнъың уңуваҳтыстикақ. 25 Кияӷныӷым тӯныхкақа̄ Иисус туқуматкысқылъюки сыӷлыҳқылъыпут, уңуваҳтыкақа̄лъю налъҳусяӷналюта
         ылъқуӷутңалъыӷминун.
         
            

         
      

   
      
         5
Ылъқуӷутңалъық Кияӷныӷми51 Тама̄кын апалъюқлъюку налъҳусяқа̄тымнъың Кияӷныӷым ылъқуӷутңалъҳанун ухпықилъымтыхун,
         ныкыхмылъылгӯкут Кияӷныӷми Атанымтыхун Иисус Христосыкун. 2 Апалъюқлъюку ухпықилъыҳпут Иисусым кияҳтыстӣлъю Кияӷныӷым пиниқылъҳани. Ынка̄м қуяҳлъягӯкут
         қаюҳлъяк лӣсимакңўа̄ӷаҳпут Кияӷныӷым ныңиҳтыслъықӣлъю ниӷуҳқылъыӷминың. 3 Та̄м ся̄ӷўакун қуя̄қукут сыӷлылӣлъымнъи қаюҳлъяк лӣсимакаҳпут сыӷлылӣлъҳым нуқынъыҳтулъыңыстақӣлъю.
         4 Нуқынъыҳтулъымтыхун Кияӷныӷым итагнақақӣлъю. Итагнақилъҳан сиӷималъыңыстақӣлъю. 5 Та̄м сиӷималъҳым ӣлъқамиқна̄нӷитӣлъю қаюҳлъяк Кияӷныӷым кӯвыхкақа̄ пиниқылъыни қамавык
         илюмнъун Аглыӷналӷӣгныкун Таӷныӷагныкун, Кияӷныӷым тӯныхкамикун хўаңкунъун.6 Югулипагниңилъюта Христосым туқуматкыхкақӣ сыӷлыҳқыстыт, таўани пилъыҳқаҳлъюўа̄ӷми
         Кияӷныӷым накмикыхка̄ни. 7 Ынтақун қафсинкӯраҳӣна̄т туқуматкиюгнаяҳтут ылъқуӷутңалӷӣмун югмун. Налиӷмың ынтақун
         кина туқуматкиюгнаяҳтуқ пинилӷӣмун югмун. 8 Иўырңа Кияӷныӷым кылгуткақа̄ пиниқылъыни хўаңкунъун, паниның сыӷлыҳқыстыңулюта Христосым
         туқуматкыхкақӣлъю! 9 Налъюнықнӣӷаҳпут Кияӷныӷым налъҳуся̄милъю ылъқуӷутңалъыӷминун Христосым а̄ўакун. Налъюнықнӣӷатаӷаӷаҳпут
         югулилъыңылъықукут Христосыкун Кияӷныӷым сякша̄лъҳаның. 10 Хўаңкута Кияӷныӷым аңуяксяӷӣнкутлъю, иўырңа илялӣқақӣнкутлъю туқулъҳакун Иӷныӷми.
         Ма̄тын Кияӷныӷым илякумта̄қӣлъю, ынка̄м налъюнықнӣӷатаӷаӷаҳпут югулилъыңылъықукут
         Христосым уңувалъҳакун! 11 Та̄м ся̄ӷўакун, қуяҳлъягӯкут Кияӷныӷми Атанымтыхун Иисус Христосыкун. Лъңаңӯқ хўаңкунъун
         илялӣӷутыстилӷӣ Кияӷныӷмун.Адамылъю, Христосылъю12 Юксюхўа̄қ, Адам, сыӷлыҳқақңан, сыӷлыҳқылъҳан туқулъық итыҳтыстыкақа̄ нунамун. Ынка̄м
         қамахлъюни ю̄к туқуяҳқа̄гуқ қаюҳлъяк қамахлъюни сыӷлыҳқыхка̄гуқ. 13 Сыӷлыҳқылъылгука̄гуқ нунами сялин Кияӷныӷым тӯнылъҳилъюки Лӣлиҳтӯсят Моисейемун. Иўырңа
         Кияӷныӷым нанқихтылъҳитӣ югыт аӷью̄ӷьяҳқа̄люки сыӷлыҳқылъҳитнун қаюҳлъяк Лӣлиҳтусӣлңуқ.
         14 Паниның югыт кияҳтыка̄гут има Адамымың Моисейемун, қамахлъютың туқуяҳқа̄гут, малигулъютың
         тама̄кут сыӷлыҳқылъҳит Адамым сыӷлыҳқылъҳатун аюқынӷилңӯт.Адам Христосытун аюқуқ, тагияҳқатун. 15 Иўырңа Кияӷныӷым тунуся̄ Адамым сыӷлыҳқылъҳатун аюқынӷитуқ. Ипаңӯқ угляпихлъыҳӣт югыт
         туқука̄гут апалъюқлъюку ата̄сим югым сыӷлыҳқылъҳа. Иўырңа Кияӷныӷым пиниқылъҳа сыӷлыҳлъягӯқ.
         Ынка̄м угля̄пихлъыӷӣт югыт алъхыҳтыкақа̄т Кияӷныӷым ақыҳқыңъалӷӣ акиңилңуқ тунуся̄,
         пиниқылъҳакун ата̄сим югым Иисус Христосым. 16 Алъякутыҳлъяхтук, Адамым сыӷлыҳқылъҳалъю, тунуся̄лъю Кияӷныӷым. Киңуңаның Адам сыӷлыҳқақңан
         Кияӷныӷым нанқихтыкақа̄ аӷью̄ӷьяҳқа̄люку. Иўырңа киңуңитның юлӷутыҳлъягыт сыӷлыҳқақңата,
         Кияӷныӷым акиңилңуҳқун тунусямикун налъҳусяҳтыстыкақӣ ылъқуӷутңалъыӷминун. 17 Ата̄сиқ ю̄к сыӷлыҳқыхка̄гуқ ынка̄м лъңа апалъюқлъюку, туқулъҳым иглыӷутӣ қамахлъюки
         югыт. Иўырңа сяңўа̄ Кияӷныӷым апыӷӣқа̄ ата̄сикун юхкун, Иисус Христосыкун, а̄ңатаӷаҳтуқ
         сыӷлыҳқылъҳаның ата̄сим югым. Ынка̄м алъхыӷулъҳӣт Кияӷныӷым кымнапихлъыҳӣмың пиниқылъҳаның,
         тунуся̄ныңлъю ылъқуӷутңалъҳаның, қамахлъютың иглыӷутилъықут кияҳтылъыӷми ата̄сикун
         юхкун Иисус Христосыкун.18 Апалъюқлъюку Адамым ата̄сиқ сыӷлыҳқылъҳа, Кияӷныӷым нанқихтыкақӣ қамахлъюки югыт аӷью̄ӷьяҳқа̄люки.
         Таўатыҳпигақ апалъюқлъюку Христосым ата̄сиқ ылъқуӷутңалӷӣ пилъҳа Кияӷныӷым налъҳусяӷӣ
         қамахлъюки югыт ылъқуӷутңалъыӷминун, тӯнӣлъю уңувалъыӷмың. 19 Қа̄ткунъыӷитылъҳакун ата̄сим югым, угля̄пихлъыӷӣт югыт сыӷлыҳқыстыңуҳтыка̄гут. Таўатыҳпигақ,
         қа̄ткутылъҳакун ата̄сим югым, угля̄пихлъыӷӣт югыт налъҳусяӷьяҳқа̄гут Кияӷныӷым ылъқуӷутңалъҳанун.20 Лӣлиҳтӯсят Кияӷныӷым тӯныхкӣ Моисейемун югыт лӣся̄ӷаҳтыстӣт сыӷлыҳқылъыӷмың. Иўырңа
         югыт сыӷлыҳқатаӷаӷьята Кияӷныӷым наңлъыхталъҳа нуляңинақақ. 21 Сыӷлыҳқылъҳым иглыӷуткақӣ югыт туқулъыҳқун. Иўырңа Кияӷныӷым пиниқылъҳан иглыӷутңўӣ
         югыт налъҳусялъыӷмикун лъми ылъқуӷутңалъыӷминун. Ынка̄м алъхыҳта̄т кынлыңилңуқ уңувалъық
         Иисус Христосыкун Атанымтыхун.

Туқулъық Сыӷлыҳқылъыҳқун Иўырңа Уңувалъық Христосыкун61 Сямыңʼңам пилъықыста? Сыӷлыҳқумаңина̄лъта̄а Кияӷныӷым наңлъыхталъҳа нулясқылъюку?
         2 Нака̄! Қаюҳлъяк туқукастун аюқукут, ынка̄м туқука̄кумта натын сыӷлыҳқумаңинаӷнақыста?
         3 Лӣсимакаҳси, қамахлъюта крестиӷақңамта илятка̄гукут Христос Иисусымун. Илятка̄гуткутлъю
         туқулъҳанун крестиӷақңамта. 4 Крестиӷылъымтыхун туқука̄гукутлъю, қуңука̄гукутлъю Христосыми. Аҳтуӷьяҳқа̄нӷилъыҳлъягмикун
         Атам уңуваҳтыкақа̄ Христос туқулъыӷмың. Ынка̄м кияҳсяҳқа̄ҳлъықукут кияҳта̄лъылиӷраӷаӷлюта.5 Кияӷныӷым илясимакаңилъю Христосымун туқулъҳакун, та̄хкын илятыстыпыста̄ҳлъықӣлъюлъю
         лъңанун уңуваҳтыслъюта лъңатун. 6 Лӣсимакаҳпут хўаңкутылъюгуялӷӣт қақӯра̄тка̄гут Христосыкун иглықатақнанӣсқылъюта сыӷлыҳқылъҳым
         аҳтуӷьяҳқа̄нӷилъҳанун, қыпҳаҳтыля̄ӷунаниӷналюталъю сыӷлыҳқылъыӷмун. 7 Ю̄к туқуныӷмини итымақуқ аҳтуӷьяҳқа̄нӷилъҳаның сыӷлыҳқылъҳым. 8 Туқумакумта Христосыми, ухпықаҳпут кияҳтылгусиӷьяҳқақаҳпутлъю лъңа. 9 Лӣсимакаҳпут Христос уңуваҳтыстыка̄гуқ туқулъыӷмың ынка̄м алъямыңлъю туқуяҳқа̄нӷитуқ
         қаюҳлъяк туқулъық аҳтуӷьяҳқа̄нӷилъҳӣтка̄гуқ лъңанун. 10 Ата̄сиҳаӷмың туқука̄гуқ кая̄лъқынъалюку сыӷлыҳқылъық. Иўырңа уңуватминың, кияҳтыңъӯқ
         Кияӷныӷмун. 11 Таўатыҳпигақ сюмыҳтаӷаҳтык туқука̄люси сыӷлыҳқылъҳым аҳтуӷьяҳқа̄нӷилъҳанун, сюмыҳтаӷаҳтыклъю
         уңуваңулюси Кияӷныӷмун Христос Иисусыкун.12 Тама̄кын апалъюқлъюку сыӷлыҳқылъыӷмун иглықатақыстыхпынаки югусиси туқукаюгыт. Сыӷлыҳқылъҳым
         иглықатақыхкаки югусиси, қа̄ткысюхлъықаси югусиҳпыси сыӷлыҳқыңъалӷӣт пиюкылъҳи. 13 Алңунак налиӷныӷи югусиҳпыси тӯныхпынаки сыӷлыҳқусӣлюки, қаюҳлъяк таўатын пикуфси
         тӯнылъықаси сыӷлыӷмун. Итупилъ тӯнитык Кияӷныӷмун. Туқукастун аюқсяҳтуси, иўырңа Кияӷныӷым
         уңуваҳтыкақӣси. Ынка̄м тӯнитыки ӣңунӣта югусиси Кияӷныӷмун лъңанун атуқысқылъюки ылъқуӷутңалъыӷмун.
         14 Сыӷлыҳқылъҳым иглықатақна̄нӷитӣси қаюҳлъяк иглықатақңўӣси Кияӷныӷым пиниқылъҳан; иглықатақңунӷитӣси
         Лӣлиҳтӯсят.Қыпҳаҳтыля̄ӷи Ылъқуӷутңалъҳым15 Ынка̄м сянақыстаңам? Итагнаҳта̄а сыӷлыҳқылъыҳқаҳпут қаюҳлъяк Кияӷныӷым пиниқылъҳан
         иглықатақңукаңилъю нака̄н Лӣлиҳтӯсят? Нака̄, итагнанӷитуқ! 16 Лӣсимакыстыки тӯныхкуфси китумун қа̄ткысяҳқа̄люку, та̄ўа лъңан қыпҳаҳтыля̄қа̄ҳлъықӣси.
         Қа̄ткыхкуфсигу сыӷлыҳқылъық, туқуслъықӣси. Иўырңа қа̄ткыхкуфсигу Кияӷнық, налъҳусяҳлъықӣси
         ылъқуӷутңалъыӷминун. 17 Қыпҳаҳтыля̄ӷуяҳтуси сыӷлыҳқылъыӷмун. Иўырңа игамсиқаюгвикақа Кияӷнық қаюҳлъяк ма̄тын
         қамакырухлъяк қа̄ткыхкыси апыҳтӯсяӷраӷа̄т апыҳтӯсяқыхкат лъпысинун. 18 Итымутка̄гуси сыӷлыҳқылъыӷмың ынка̄м қыпҳаҳтыля̄ӷуҳтыка̄гуси ылъқуӷутңалъыӷмун. 19 Тама̄кут лӣгикныҳлъюгутаңитның лъпысинун, успутақңўа̄нка қыпҳаҳтыля̄ӷытлъю пилӣтыстыңитлъю.
         Сивунӷани тӯныхкаюгуяӷаси югусиси қыпҳаҳтыля̄ӷулюки нукыхналӷӣнунлъю, нулямаңиналӷӣнунлъю
         сыӷлытун пилъыӷнун. Ма̄тын тӯнитыки югусиси қыпҳаҳтыля̄ӷулюки ылъқуӷутңалъыӷмун кияҳтысқылъюси
         пылюңилъюси.20 Қыпҳаҳтыля̄ӷўа̄қңафси сыӷлыҳқылъыӷмун, ылъқуӷутңалъҳым иглықатақылъҳитӣси. 21 Сивунӷани сыӷлытун пика̄гуси, иўырңа ма̄тын кайңука̄ҳси тама̄кут сыӷлытун пикаси.
         Сяңа̄ўа алъхыҳтыкаҳси тама̄кут пилюки? Алъхыҳтыкақаҳси туқулъҳинаҳақ. 22 Иўырңа ма̄тын итымулъюси сыӷлыҳқылъыӷмың қыпҳаҳтыля̄ӷуҳтыка̄гуси Кияӷныӷмун. Ынка̄м
         Кияӷныӷым пылюңӣҳтысимӣси, алъхыӷутысимӣсилъю кынлыңилңуӷмың уңувалъыӷмың. 23 Акилыҳтӯся̄ сыӷлыҳқылъҳым туқулъҳӯқ; иўырңа Кияӷныӷым акиңилңуқ тунуся̄ кынлыңилңӯгуқ
         уңувалъық Христос Иисусыкун Атанымтыхун.

Ухпықатлъю, Лӣлиҳтӯсятлъю71 Ухпықа̄лгутымни, письмомамси лӣсимакилӷӣни Лӣлиҳтӯсяның. Ынка̄м лӣгикаси Лӣлиҳтӯсят
         қылӷақӣт югыт кияҳтыңъулюки. 2 Угӣқақ аӷнақ успута̄гуқ. Лӣлиҳтӯсям қылылъҳани аӷнақ угиминисяҳқа̄гуқ тахталңатун
         угими кияҳтылъҳан. Иўырңа туқукан угини, та̄ўа итымылъықуқ Лӣлиҳтӯся̄ның ныңуҳтылъҳым.
         3 Иўырңа, угини уңувалюку алъями югми кияҳтыкуми гылгаӷнӣҳтыңулюни атиӷьяҳқа̄гуқ. Иўырңа
         угиңа туқумакан, итымылъықуқ та̄хкын Лӣлиҳтӯсямың. Гылгаӷнӣӷунӷитуқ угӣнқихтыкуми.
         4 Ухпықа̄лгутымни, лъпысилъю итымума̄си Лӣлиҳтӯсяның қаюҳлъяк туқука̄гуси Христосыми.
         Тама̄кын апалъюқлъюку Христосым пикӣси. Лъңаңӯқ Кияӷныӷым уңуваҳтыка̄ туқулъыӷмың,
         хўаңкунъун қыпҳа̄тысқылъюку Кияӷнық. 5 Сивунӷани қа̄ткақапут сыӷлыҳқыңъалӷӣт пиюкылъҳи югусимта. Лӣлиҳтӯсят атуқистысюгақӣлъю
         тама̄куның. Ынка̄м атуқыхкумтыки туқуслъықӣлъю. 6 Сивунӷани анусимиңлъяӷастун аюқсяҳтукут Лӣлиҳтӯсянун. Туқука̄тымнъың Христосыми, итымутка̄гукут
         қа̄ткусяҳқа̄лъымнъың Лӣлиҳтӯсянун. Ынка̄м қыпҳа̄тңўа̄ҳпут Кияӷнық уңувалъыӷраӷамтыхун
         Таӷныӷагныкун, нака̄н уңувалъылюмтыхун Лӣлиҳтӯсятхун.7 Сямыңʼңам пилъықыста? Лӣлиҳтӯся̄т сыӷлыҳқылъҳўа̄т? Йыӷлыгилъю! Та̄кут Лӣлиҳтӯсят лӣтыстыкақӣ
         хўаңамнун сыӷлыҳқылъҳыт сяңутаңи. Лӣнъаянӷитақа қилӣқытиқылъық сяңутаңа Лӣлиҳтӯсяқ
         хўатын қылӷимаңисяқан: «Қилӣқытиқыхпынаң». 8 Иўырңа атуқлъюку та̄на қылӷусяқ, сыӷлыҳқылъҳым алъя̄ҳӣнаӷның қилӣқытаңлъяқақа̄ңа.
         Лӣлиҳтӯсяңунатың сыӷлыҳқылъҳыт туқуңа̄т. 9 Сивунӷани кияҳтыңъуяҳтуңа Лӣлиҳтӯсяңуна̄н; иўырңа лӣсяқыхка та̄на қылӷусяқ, сыӷлыҳқылъық
         уңуваӷлюни ынка̄м туқӯңа. 10 Қылӷусяқ уңувастияҳқа̄ялӷӣ хўаңамнун, йыӷлыги туқуста̄ңа. 11 Та̄хун қылӷусякун, сыӷлыҳқылъҳым пӯҳсяқлъыгуҳта̄ңа. Ынка̄м атуқлъюку қылӷусяқ сыӷлыҳқылъҳым
         туқута̄ңа.12 Иўырңа Лӣлиҳтӯсят аглыӷналӷӣңӯт, қылӷусяқлъю аглыӷналӷӣңӯқ, ылъқуӷутңа̄лӷилъю, пиниҳтуқлъю.
         13 Та̄м қылӷусям пинилӷӣм, туқустаңа̄? Йыӷлыгилъю! Сыӷлыҳқылъҳым туқута̄ңа атуқлъюку
         сяңўа̄ пинилӷӣ. Ынка̄м лӣтаҳпут қылӷусякун сыӷлыҳқылъық ынңа̄талъ сыӷлыпигӯқ.Пиңигатақа Пиюкылъқа14 Лӣсимакапут Лӣлиҳтӯсят Кияӷныӷым Таӷныӷа̄ның пиңӯт, иўырңа маӷьяҳқӯнӷита̄ңа Таӷныӷам.
         Маӷьяҳқӯңўа̄ңа югусима пиюкылъҳан, ынка̄м қыпҳаҳтыля̄ӷӯңа сыӷлыҳқылъыӷмун. 15 Лӣгикигатақа ся̄қутка қаюҳлъяк атуқигатақа сяңўа̄ атуқсюкақа. Итупилъ атуқақақа сяңўа̄
         угумикыхкақа. 16 Иўырңа атуқыхкумки угумикыхканка атуқсюнӷитыӷңа̄мки, та̄ўа итагнақақанка Лӣлиҳтӯсят
         пинӣтаңи. 17 Ынка̄м хўаңаңунӷитуқ таўатын пӣқылӷӣ, итупилъ сыӷлыҳқылъық илюмнилңуқ таўатын пӣқуқ.
         18 Лӣсимакақа аваңитуңа пинилӷӣмың илюмни, югусимни. Пинитун пиюгақсяӷңа̄ӷма, пипагниңитақа.
         19 Пиңигатақа пинилӷӣ пиюкыхкақа, йыӷлыги сыӷлық пӣқақа пиюкынӷиткақа. 20 Ынка̄м пиюкынӷиткақа пинымкун, та̄ўа хўаңаңунӷитуқ таўатын пилӷӣ. Итупилъ сыӷлыҳқылъҳўа̄қуқ
         илюмнилңуқ таўатын пӣқылӷӣ.21 Ынка̄м лӣтақа та̄на: пинитун пинақыӷңаӷма, паниның сыӷлық таўантақуқ. 22 Қа̄мкырухлъяк пиниӷью̄гусиқанка Кияӷныӷым Лӣлиҳтӯсӣ. 23 Иўырңа лӣтақа та̄ўа иляңа лӣлиҳтӯсяқ югусимнитуқ. Пилъюўақаңи Кияӷныӷым Лӣлиҳтӯсӣ
         умьюгама итагнақыхкӣ. Лӣлиҳтӯсям югусимнилңӯм сыӷлыҳқыстақа̄ңа, ынка̄м анусимиңлъяӷастун
         аюқуңа та̄мун лӣлиҳтӯсямун. 24 Сыӷлыӷўа̄ӷӯңа! Китумңам итымулъықаңа хўакын югусимың туқустияҳқамың хўаңамның? 25 Игамсиқанаҳалык Кияӷныӷмун итымускаңаңа Иисус Христосыкун Атанымтыхун!Ынка̄ңам қа̄тканка Кияӷныӷым Лӣлиҳтӯсӣ умьюгамкун, иўырңа югусимкун қа̄ткақа лӣлиҳтӯсяқ
         сыӷлыҳқыстилӷӣ хўаңамның.

Кияҳтылъық Таӷныӷагныкун81 Ынка̄ңам киналъю алңунак Христос Иисусымун илятка̄ката Кияӷныӷым нанқихна̄нӷитӣ аӷью̄ӷьяҳқа̄люки.
         2 Қаюҳлъяк Лӣлиҳтӯся̄н Таӷныӷам уңувалъылитилӷӣм Христос Иисусыкун итымуткақа̄ңа лӣлиҳтӯся̄ның
         сыӷлыҳқылъҳымлъю туқулъҳымлъю. 3 Моисейем Лӣлиҳтӯсӣ таўатын пипагниңитут қаюҳлъяк югусимта пиюкылъҳита кая̄лыҳқыхкақӣ
         Лӣлиҳтӯсят. Иўырңа Кияӷныӷым пикақа̄ Лӣлиҳтӯсят пипагниңитка̄т. Каяхтыкақа̄ лъми катам
         Иӷныни нунамун сыӷлыҳқумалӷӣтун юхтун аюқлъюку. Тӯныхкақа̄ Иӷныни аҳқутңулюку сыӷлыҳқылъымнъун.
         Таўатын нанқихтыкақа̄ сыӷлыҳқылъық югусимылъюку, 4 хўаңкунъун қа̄ткысяқлъыгуҳтысқылъюки Лӣлиҳтӯсят ылъқуӷутңалӷӣт қылӷусӣ. Хўаңкуңӯт
         кияҳлъыҳӣт малиҳқутақлъюта Таӷныӷам пиюкылъҳанун, нака̄н югусимта пиюкылъҳитнун. 5 Тама̄кут кияҳлъыҳӣт малиҳқутақлъютың югусимың пиюкылъҳитнун, сюмыҳтаӷа̄ткыңъинаӷақӣт
         пиюкылъытың. Иўырңа тама̄кут кияҳлъыҳӣт малиҳқутақлъютың Таӷныӷагнун, сюмыҳтаӷа̄ткыңъинаӷақӣт
         Таӷныӷам пиюкылъҳи. 6 Умьюгапут малиҳқутақыхката югусимта пиюкылъҳанун, туқулъықукут. Иўырңа умьюгапут малиҳқутақыхката
         Таӷныӷагнун, Кияӷныӷым уңувалъылилъықӣлъю, ныкыхмылъылилъықӣлъю. 7 Умьюгапут малиҳқутақынӷата югусимта пиюкылъҳанун, аңуягўа̄қукут Кияӷныӷмун қаюҳлъяк
         қа̄ткигалъкыпут Лӣлиҳтӯсӣ. Ипа қа̄ткыпагниңитапут Кияӷныӷым Лӣлиҳтӯсӣ. 8 Тама̄кут малиҳқутақңалӷӣт югусимың пиюкылъҳанун ыфқуҳтыпагниңита̄т Кияӷнық.9 Иўырңа лъпыси иглықатақңунӷитӣси югусиҳпыси пиюкылъҳан. Иглықатақңўӣси Кияӷныӷым Таӷныӷахкынка,
         қаюҳлъяк ипа кияҳтыңъулӷӣ илюхпысини. Христосым Таӷныӷакык кияҳтыңъунӷилъкайык илюңани
         югым, пикынӷита̄ Христосым. 10 Югусиси туқунақңӯт апалъюқлъюки сыӷлыҳқылъыси. Иўырңа Христос кияҳтыңукан илюхпысини,
         та̄ўа Таӷныӷам уңувалъылилъықӣси, қаюҳлъяк Христосым налъҳусяҳтыстыкақӣси Кияӷныӷым
         ылъқуӷутңалъҳанун. 11 Кияӷныӷым Таӷныӷакык уңуваҳтикак Иисусымың, кияҳтыңӯқ илюхпысини. Катам Кияӷныӷым
         уңуваҳтыстылъҳатун Христос Иисус, уңуваҳтыслъықӣ югусиси Таӷныӷагмикун кияҳлъыҳӣгныкун
         илюхпысини.12 Ынка̄ңам ухпықа̄лгутымни, кияҳсяҳқа̄гукут Кияӷныӷым Таӷныӷахкынка кияҳтысқысюлъҳатун,
         нака̄н югусимта кияҳтысқысюлъҳатун. 13 Кияҳтыңъукуфси малиҳқутақлъюси югусиҳпыси пиюкылъҳанун, туқулъықуси. Иўырңа Таӷныӷагныкун
         туқускуфсики югусиҳпыси сыӷлыҳқыңʼңалӷӣт пӣқыхкаңит, та̄ўа кияҳлъықуси. 14 Қаюҳлъяк тама̄кут маӷьяҳқуқӣ Кияӷныӷым Таӷныӷахкынка Кияӷныӷым авақутақӣ. 15 Таӷныӷам алъхыҳтыкаҳпыси Кияӷныӷмың қыпҳаҳтыля̄ӷуҳтыснықихна̄нӷитӣси алиңылъыӷмун.
         Йыӷлыги Таӷныӷам Кияӷныӷмун авақутақыстӣси. Ынка̄м лъңакун туқлъюӷаӷаҳпут Кияӷнық:
         «Авва! Ата̄й!» 16 Кияӷныӷым Таӷныӷакык лъмыгның илятка̄гук таӷныӷамнъун уңипа̄нъалюта Кияӷныӷмун авақутақнилюта.
         17 Кияӷныӷым авақутақутаңаның, Кияӷныӷым пагитистыкӣлъю, Христосымлъю пагитистылгуткӣлъю.
         Ниӷуҳқылъыңылъықукут Христосытун икфиқыхкумта Христосым икфиқылъҳатун.Кияӷныӷым Таӷныӷахкынка Каюсиӷӣлъю18 Сюмымни икфиқылъыпут уңувалъымнъи иңлютыпагниңитут ниӷуҳқылъыӷмун Кияӷныӷым алӣҳсяҳқа̄нун
         хўаңкунъун. 19 Улима̄қ қамахлъюни утақӣңӯқ қылянылъылиӷлюни Кияӷныӷмун алӣҳтысқылъюки кинкуңутаңи
         авақутӣ. 20 Кияӷныӷым нанқихтыкақа̄ улима̄қ аӷью̄ӷьяҳқа̄люку ынка̄м атӯнаниҳтыста̄. Улима̄қ нанқихтысюнӷитка̄гуқ,
         иўырңа Кияӷныӷым таўатын пиюкыхкақа̄. Нақамлъю паниның сиӷималъылгӯқ 21 қаюҳлъяк ата̄сими аӷныӷми Кияӷныӷым итымулъықа̄ улима̄қ аӷулъыӷмың. Та̄хкын улима̄қ
         илялъықуқ итымңалъыҳлъягитнун Кияӷныӷым авақутӣтнун. 22 Лӣсимакаҳпут хўавымун кынляңа ӣңунаӷми улима̄қ ңилъыхтыңъӯқ ақниҳқылъҳатун иӷниюлӷӣм.
         23 Иўырңа улима̄ҳӣна̄нӷитуқ ңилъыхлъыҳӣ, хўаңкуталъю ңилъыхтыңъӯкут. Хўаңкуңӯкут Аглыӷналӷӣгның
         Таӷныӷагның пилыгни Кияӷныӷым тунусяқсюххуа̄ӷа хўаңкунъун. Ңилъыхтыңъӯкутлъю илюмтыхун
         утақӣмалюта Кияӷныӷмун алъюҳқисқылъюта авақута̄люта лъңанун, итымутысқылъюкилъю югусипут
         сыӷлыҳқылъыӷмың. 24 Та̄хун сиӷималъыҳқун югулика̄гукут. Иўырңа алъхыҳсимакумтыху сиӷимакыхкаҳпут, та̄ўа
         сиӷималъҳунӷитуқ. Югыт сиӷимаңигатут сямың алъхыҳтыңъўа̄қамыхның. 25 Иўырңа сиӷимамакумта сямың алъхыҳтыкақынӷилъкымнъың, утақалъықаҳпут қыляныҳпына̄мта.26 Таўатыҳпигақ Таӷныӷам каюсиӷақӣлъю кая̄тылъымнъи, қаюҳлъяк налъюкылӷӣкут натын юӷалъыҳқақсяқымтыстун.
         Иўырңа Таӷныӷам лъңаның катам юӷа̄тақӣлъю Кияӷныӷмун ңилъыхтылъыҳлъяхкун акузитңуна̄н.
         27 Кияӷныӷым лӣсимакӣ югыт сюмыҳтаӷалъҳит. Лӣсимакӣлъю сюмыҳтаӷалъҳи Таӷныӷам, қаюҳлъяк
         Таӷныӷам юӷа̄ткақӣ юги Кияӷныӷым пиюкылъҳатун аюқлъюки.28 Лӣсимакаҳпут Кияӷныӷым сяңўа̄т қамахлъюки қыпҳаҳтыстақӣ қырңӣта пиниҳқылъыҳқӣтнун
         пиниқистыми. Лъңаңут туқлъюқӣ ухпықылъыӷмитун. 29 Тама̄куңӯт Кияӷныӷым накмикыкыстақӣ. А̄фтыкақӣлъю Иӷныӷмитун лъӣӷысқылъюки. Таўатын
         пика̄гуқ Иӷныни алъхыӷьюхўа̄ӷумасқылъюку аңлыгутылӷутаңаның. 30 Ынка̄м Кияӷныӷым а̄фтыкани туқлъюқақӣ. Тама̄кутлъю туқлъюқани налъҳусяқақӣ ылъқуӷутңалъыӷминун.
         Тама̄кутлъю налъҳусяқани ылъқуӷутңалъыӷминун қӯлвақақӣ.Кияӷныӷым Пиниқылъҳа Христос Иисусыкун31 Сямыңʼңам пинақыстыху уна? Кияӷнық хўаңкунъун аюқңукан, китумңам тыңвимун пилъықӣлъю?
         32 Иӷлыкумаңита̄ лъми катам Иӷныни; итупилъ тӯныхкақа̄ аҳқутңулюку тамаҳамнъун! Кияӷныӷым
         тӯнумакаңилъю Иӷныӷминың, та̄ўа лъңакун иӷлыхпынани тӯнылъықӣлъю сямың тамаҳа̄ның.
         33 Китумңам анахунъилъықаки Кияӷныӷым накмикыхкӣ югыт? Кияӷныӷым лъңаның катам анахутылъҳинъикақӣ!
         34 Кинаңам пилъықа̄ Кияӷныӷым юги нанқихсяҳқа̄нилюки аӷью̄ӷьяҳқа̄лютың? Христос Иисусым
         пилъықагӯ? Нака̄, қаюҳлъяк лъңаңӯқ туқуматкикақ хўаңкунъун, уңуваҳтыка̄гуқлъю туқулъыӷмың.
         Ма̄тын юӷа̄ткақӣлъю ақумлюни аӷынқигныӷани Кияӷныӷым. 35 Ся̄мңам иқитыслъықинкут пиниқылъҳаның Христосым? Сыӷлылӣлъҳым, пияқлъӣлъҳым, амьюқыта̄ткылъҳым,
         паныӷниқылъҳым, аклъюмалъҳым, якуӷна̄м, налиӷмың туқутылъҳым? 36 Игақңа̄қ Акузитни Игақыхкани хўатын:«Лъпык апалъюқлъютын аҳутаңа тамаҳа̄н югыт туқусюгақӣлъю.Сюмыҳтаӷалъыӷмыхни пынъӣӷыстун аюқнӣқӣлъю туқусяҳқат».37 Иўырңа тама̄кут қамахлъюки кая̄лъқыңъўа̄қақапут Христосыкун пиниқистымтыхун. 38 Лӣсимакңўа̄ӷақа ся̄м алңунак иқитысна̄нӷитӣлъю Кияӷныӷым пиниқылъҳаның: талўа туқулъҳым,
         уңувалъҳым, яқулгыт, налиӷмың туӷныӷа̄т. Талўа сяңўа̄ сяӷңа̄н аӷныӷми налиӷмың сивуми
         агани, налиӷмың аҳтуӷьяҳқа̄нӷилъҳыт. 39 Талўа сяңўа̄т қулымнъи налиӷмың асимнъи. Улима̄ӷми иқитыстияҳқақшахӣтуқ хўаңкунъың
         Кияӷныӷым пиниқылъҳаның Христос Иисусыкун Атанымтыхун.

Кияӷныӷым Накмикыхкӣ Югыт91 Апыӷьюкақа лъпысинун ипаңӯқ. Иқлъыңиқңунӷитуңа қаюҳлъяк Христосым пика̄ңа, Аглыӷналӷӣм
         Таӷныӷамлъю иглыӷутңўа̄к умьюгахка. 2 Уңипа̄сюгамси хўатын: қивӷуҳлъягӯңа қаюҳлъяк қа̄мхурухлъяк илюмкун на̄ңигалңуӷмың
         ақниҳқуткыҳлъягўа̄нка 3 юлгутынка, Иудеит. Пияқлъыгуяқан, лъңит апалъюқлъюки Кияӷныӷымтуқ нанқихтыкаңаңа аӷью̄ӷналюңа,
         иқитыстыкаңаңалъю Христосымың. 4 Юлгутынка Израилым киңунқӣ, Кияӷныӷым алъюҳқикақӣ лъңанун авақута̄люки. Алӣҳтыкақа̄
         ниӷуҳқылъыни лъңитнун. Акықӯқақӣ сялъыҳқаминың лъңитнун. Тӯныхкақӣ Лӣлиҳтӯсяминың.
         Апыҳтуқақӣ лъңанун манигӯтылъыҳқамың ылъқуӷулъюки. Акықӯқақӣлъю қуяслъықнилюки қа̄ткыхкаңатни.
         5 Киңунқӣт сивунықсюхўа̄мта, та̄кутхун киңуныҳтыхун Христос алъхықа̄гуқ югулюни. Лъңа
         Кияӷныӷӯқ иглыӷутилӷӣ сямың тамаҳа̄ның. Усюқылъыңи қӯнпырухлъяк кынлыңуна̄н! Аминь.6 Кияӷныӷа̄м акықусяни пимаңитагӯ Израилыӷмӣнун? Нака̄! Акықусяни пикақа̄ лъңитнун,
         иўырңа иляңинаҳӣ киңунӷи Израилым Израилыӷмӣпигӯт. 7 Иляңинаҳӣлъю Авраамым киңунӷи лъңан авақутапӣкӣ. Кияӷныӷым пикақа̄ Авраам хўатын:
         «Киңунӷыт лъпынун акықусянка Исаакакун аюқсяҳқа̄гут». 8 Та̄на хўатын писӣгуқ, иляңи авақутат алъхықат Авраамымын авақутақынӷитӣ Кияӷныӷым.
         Иўырңа алъхықаҳӣна̄т Кияӷныӷым акықуся̄кун Авраамымун киңуныпӣкӣ Авраамым. 9 Кияӷныӷым акықуся̄ Авраамымун хўатытуқ: «Аюмиқун утыӷниқума хўатын лъӣқан Сарра иӷныңылъықуқ».10 Та̄на Саррам иӷныӷа Исаакыңӯқ, сивуныҳпут. Нулиҳтуӷлюни Ревеккамың, атака̄к малӷик
         иӷныӷыхкынка Ревеккам. 11-12 Талўа сялин алъхылъҳилъюкык, сялинлъю пиңигалъюкык пинилӷӣмың налиӷмың сыӷлыӷмың,
         Кияӷныӷым пикақа̄ Ревекка: «Нуйыклъӣм қыпҳа̄лъықа̄ уюқлъиқ». Атанық таўатын пика̄гуқ
         лӣгикысқылъюку лъңинаӷми накмӣҳтыңунилюни сялъыҳқаминың. Кияӷныӷым накмикыхкақа̄ та̄на
         иӷнық қаюҳлъяк лъңаңӯқ Кияӷныӷым туқлъюӷьюка̄. Накмикыхкақынӷита̄ қаюҳлъяк та̄м иӷныӷым
         сяңўа̄ пикақутаңаның. 13 Акузитни Игақыхкани игақыхка̄лӷӣ: «Пиниқыхкақақа Иаков, нақам угумикыхкақақа Исав».14 Сямыңʼңам пинақыстыху та̄на? Кияӷнық анахута̄? Йыӷлыгилъю! 15 Қаюҳлъяк Моисей хўатын пикақа̄:«Наңлъыхтаҳлъықуңа китумун алңунак наңлъықсяҳқамнун;нафуҳтаҳлъықуңа китумун алңунак нафуқсяҳқамнун».16 Ынка̄ңам югыт алъхыҳтыпагниңита̄т Кияӷныӷым наңлъыхталъҳа пиюклъюку налиӷмың сялъыӷмыхтыхун.
         Кияӷныҳӣна̄гуқ накмӣӷьяҳқақ наңлъыксяҳқаминун. 17 Акузитни Игақыхкани игақңа̄қ Кияӷныӷым пикақа̄ Фараон хўатын: «Умӣлгуҳтыстыкақамкын
         кылгунъалюку аҳтуӷьяҳқа̄нӷилъқа лъпыгун. Ынка̄м югыт нунатаҳа̄ни тамаҳа̄ни уңипақылъықа̄т
         а̄тқа». 18 Ынка̄м Кияӷныӷым наңлъыгьягуткаюга̄ кина алңунак пиюкыхкани, пиныҳлъю̄хтыстақа̄лъю
         кина алңунак пиюкыхкани.Кияӷныӷым Угумиюлъҳалъю, Наңлъыхталъҳалъю19 Ынка̄м а̄плъықаҳпыңа хўатын: «Кияӷнық таўатытңукан, сяңанңам нанқихлъықаки килъю алңунак
         аӷью̄ӷьяҳқа̄люки? Китум алңунак айгӣнаӷьяҳқақынӷита̄ Кияӷныӷым пиюкылъҳа». 20 Иўырңа кинаңузин, югми, выӷусна̄скын Кияӷнық? Қикумың улима̄ӷым сягныӷым а̄псигата̄
         улимастыни хўатын: «Сяңама хўатылъюңа улимазиңа?» 21 Югым қикумың сягныңлъяҳтым пиюкылъыӷмитун атуқсяҳқақа̄ қику. Улимаюкумикык ма̄лӷук
         ата̄симың қикумың пияҳқақа̄к, а̄лъҳа мыгнуналӷӣмун атӯлюку, иляңа сямун алңунак атӯлюку.
         22 Кияӷныӷым кылгусюкақа̄ угумиюлъыҳлъяни, лӣсимакысюга̄лъю аҳтуӷьяҳқа̄нӷилъыни. Иўырңа
         нуқытунъыҳпакақӣ нанқихтыкани на̄фқынъалюки. 23 Таўатын пика̄гуқ лӣсимакысқылъюку ниӷуҳқылъыҳлъяни наңлъыкыхкаминун. Ята̄ҳқыкыстақақӣ
         лъңитнун алъхыҳтысқылъюку ниӷуҳқылъыни. 24 Талўа хўаңкуталъю туқлъюқақӣнкут, нака̄н Иудейяңинаӷның иўырңа язычнигныңлъю. 25 Осиям ӯкналиқылъҳани Кияӷнық пика̄гуқ хўатын язычнигның:«Тама̄кут юкынӷилъкынка, атиҳлъықанка: “Югынка”.Тама̄кут югыт пиниқынӷилъкынка, атиҳлъықанка: “Пиниқыхканка”.26 Таўани Кияӷныӷым уңипа̄тфигитни: “Юкынӷитамси”,таўанилъю атиҳлъықӣт:“Авақутӣ уңувалӷӣм Кияӷныӷым”».27 Исаиям акилӷӯткыхкақа̄ Израиль хўатын:«Қайўа Израилыӷмӣт ысным қына̄взыӷа̄тун угляҳтаткалиӷңа̄та,таўалъӣма қафсинкӯраҳа̄т югулилъыңьяҳқа̄гут,28 қаюҳлъяк Атанӷым кима̄ўилъңунани нанқихтыңъўа̄ҳлъықӣ нунам юги».29 Сивунӷани Исаиям пинақнилъҳатун аюқуқ:«Атанӷым аҳтуӷьяҳқаҳа̄нӷилңӯм сӣпусимаңисяқаңилъю киңуныӷмың,қамахтыңъўа̄ӷлюта на̄фқылъыңнаяҳтукут Содомылъю, Гоморрамлъю ныҳлъягыхкытун».Израилыӷмӣт Ухпынӷитылъҳат30 Сямыңʼңам пилъықыста? Язычнигыт, лъңитның налъҳусяӷнақуткумаңитут Кияӷныӷмун, иўырңа
         Кияӷныӷым налъҳусяқақӣ ылъқуӷутңалъыӷминун апалъюқлъюку ухпықилъҳат. 31 Израилыӷмӣт малиҳқутақнақуткыхка̄гут Лӣлиҳтӯсянун ылъқуӷутңаналютың Кияӷныӷмун, иўырңа
         пиля̄тақумаңитут. 32 Сяңамың пиля̄тақунӷитат? Қаюҳлъяк налъҳусяӷнақуткылӷӣт лъңитның Кияӷныӷмун сялъыӷмыхтыхун,
         ныӷьюкыхпына̄н Кияӷныӷмун налъҳусӣсқылъютың ылъқуӷутңалъҳанун. Ынка̄м на̄хтақут «на̄хтусикун
         уйӷахкун». 33 Игақыхка̄лӷӣ Акузитни Игақыхкани хўатын:«Ӣи, Сиоными ныкыхтақа уйӷак югыт на̄хтысқылъюки,та̄м уйӷагым иқуслъықӣ.Иўырңа кина алңунак ухпықуми лъңакун кайңуюгна̄нӷитуқ».

101 Ухпықа̄лгутымни, қамагун илюмкун пиюкыпихтақанка хўаңа катам югынка Иудеит югулилъыңысқылъюки!
         Ынңа̄талъ Кияӷныӷмун юӷа̄ткақанка! 2 Хўатын пӣҳнақанка югынка: Қыпҳа̄сюпихтақа̄т Кияӷнық иўырңа лӣгикигата̄т натын Кияӷнық
         қыпҳа̄тысюҳқақ лъңитнун. 3 Лӣгикылъҳита̄т натын Кияӷныӷым налъҳусяӷақутаңи югыт ылъқуӷутңалъыӷминун. Ынка̄м ылъқуӷутңаңлъяӷнақуткақут
         қа̄ткылъюки Лӣлиҳтӯсӣ. Таўатын пилъыӷмыхтыхун тугуклъӣгата̄т Кияӷныӷым ылъқуӷутңалъҳа.
         4 Христос кынлыка̄т Лӣлиҳтӯсят. Ынка̄м тамаҳаӷми ухпықилъылык Кияӷныӷым налъҳусяҳлъықа̄
         ылъқуӷутңалъыӷминун.Югулилъық Тамаҳа̄нун Пиңӯқ5 Моисей игақа̄гуқ Кияӷныӷмың налъҳусяӷилӷӣмың югның ылъқуӷутңалъыӷминун қа̄ткутылъҳитхун
         Лӣлиҳтӯсянун. Хўатын игақыхкақа̄: «Югым қа̄ткумакаки Лӣлиҳтӯсят, та̄кутхун кияҳлъықуқ».
         6 Иўырңа налъҳусяқақ Кияӷныӷым ылъқуӷутңалъҳанун ухпықилъыҳқун, қылъқа̄гуқ: «А̄птыхпынаң:
         “Кина маюҳлъықа қилягмун?”» (укихналюку Христос нунамун). 7 Налиӷмың а̄птыхпынаң: «Кина укихлъықа Кынлыңилңуӷмун?» (маю̄нъалюку Христос туқумың.)
         8 Акузитни Игақыхкани хўатын игақңа̄қ: «Кияӷныӷым уңипа̄ қантаӷантуқ лъпынун. Акузиткылъықан
         қаныҳпыгун, ухпықылъықанлъю илюхпыгун». (Кияӷныӷым уңипа̄ ухпықилъыӷмың аюқылӷӣ, та̄наңӯқ
         уңипақыхкыфут.) 9 А̄пқувгу қаныҳпының: «Иисус Атанӷунилюку», илюхпыныңлъю ухпықыхкувгу Кияӷныӷмун уңуваҳтысиманилюку
         туқулъыӷмың, югулилъыңылъықутын. 10 Ю̄к ухпыҳтуқ илюмикун, ынка̄м Кияӷныӷым налъҳусяӷа̄ ылъқуӷутңалъыӷминун. А̄пҳа̄лъю
         қаныӷмикун ухпықыхкани, ынка̄м югулилъыңуқ. 11 Акузитни Игақыхкани игақңа̄қ: «Китум алңунак ухпықыхкумигу лъңа кайңуюгна̄нӷитуқ».
         12 Алъяңуӷутңитут Иудеитлъю, Грегытлъю қаюҳлъяк ата̄сӣгуқ Атанық, Атанқа̄ тамаҳа̄н. Қуястыҳлъягақа̄
         тамаҳа̄н туқлъюӷилӷӣ лъңаның. 13 Катам Акузитни Игақыхкани игақңалӷӣ: «Тамаҳаӷми туқлъюӷилӷӣ а̄тҳакун Атанӷым югулилъыңьяҳқа̄гуқ».14 Иўырңа натын югыт туқлъюҳлъықатху ухпынӷилъкумың? Натын ухпыҳлъықат, нагақӯнъыӷилъкумың?
         Натынлъю нагақуҳлъықа̄т уңипақистыңунатың? 15 Натын югыт уңипақилъықат лъңаның ўытку каяхтылъыңыхкуйың? Катам Акузитни Игақыхкани
         игақңалӷӣ: «Пиниӷнаҳаӷмың итыгӣт тама̄кут уңипақилӷӣт Пинилӷӣның Уңипаның!»16 Иўырңа иляңинӣта қа̄ткыхкақӣт Пинилӷӣт Уңипат. Исаия а̄птыка̄гуқ: «Атанық, китум ухпықыхкақагу
         уңипаҳпут?» 17 Кина алңунак ухпықилъылгуна̄нӷитуқ нагатыхпынани уңипа̄мың Христосымың аюқылӷӣмың.18 Иўырңа пӣқсиңа̄ Израилыӷмӣт нагақӯнъыӷинъилюки уңипа̄мың? А̄а, нагақупыста̄қа̄гут.
         Акузитни Игақыхкани игақңалӷӣ:«Мыңит аӷуляқума̄т тамаҳа̄нун нунам;акузитаңитлъю кынлыңитнун нунам».19 Алъя а̄пқуӷа̄лъылгӯңа: Израилыӷмӣт лӣгикынӷитаткӣи Израилыӷмӣңунӷилңӯт лъңитлъю Кияӷныӷым
         юкаткӣ? А̄а, лӣгикумӣт. Сивуклъюку Кияӷныӷым Моисей хўатын писта̄:«Лъпысинун ақинакыснақанка Израилыӷмӣңунӷилңӯт.Израилыӷмӣңунӷилңуҳтыхун лӣгикигалңуҳтыхун угумиюхтыснақамси».20 Та̄хкын Исаия тытухпынани а̄пҳика̄гуқ хўатын Кияӷныӷым пилъҳаның:«Тама̄кут иваӷимаңилңӯт хўаңамның, на̄лъкыхкақа̄тңа.Тама̄кунун а̄птинӷилңуӷнун хўаңамның, лӣтыстыка̄гуңа».21 Иўырңа Израилымың Кияӷнық хўатынлъю пика̄гуқ:«Аӷнылъқусиҳлъяк ныңугутанка ӣхынка қа̄ткусигалңуӷнунлъю,кипулъхина̄лӷӣнунлъю хўаңамның».

Кияӷныӷым Наңлъыгьягускаңи Израилыӷмӣт111 Ынка̄м а̄птамси: Кияӷныӷым Израилыӷмӣт юксюгнаниҳтакӣ? Йыӷлыгилъю! Хўаңа катам Израилыӷмӣңӯңа,
         Авраамым киңунӷа, Вениаминым рамкыңан пиңӯңа. 2 Кияӷныӷым юксюгнанилъҳитӣ юни қаюҳлъяк накмикыхкақӣ сялин нунаңлъялъҳилъюни. Лӣсимакынӷистыхӯ
         Акузитни Игақыхкани Илиям қикыҳқуткыхкақыхкаңи Кияӷныӷмун Израилыӷмӣт? Хўатын пика̄лӷӣ:
         3 «Атанық, туқуқуқақӣт ӯкналиқистытын, улъыҳқуқақӣт аҳқыфихтын; хўаңаңинаҳа̄гуңа сӣпнық,
         туқунъақуткақа̄тңалъю». 4 Иўырңа Кияӷныӷым пикақа̄:«Паниның 7,000мың юлгӯңа манигӯсигалңӯт кияӷныңлъяқамун Ваалымун».5 Ма̄тынлъю таўатытут. Сӣпнылгӯқ Кияӷныӷым накмикыхка̄ның наңлъыхталъыӷмикун. 6 Кияӷнық накмӣӷумакуми наңлъыгьюлъыӷмикун, та̄ўа накмикылъҳитӣ пинитун пилъҳитхун.
         Таўатын накмикумакумики, та̄ўа накмикылъҳитӣ наңлъыгьюлъыӷмикун.7 Хўатын пӣқуңа: Израилыӷмӣт на̄лъкылъҳита̄т ивақаҳтың, Кияӷныӷым накмикыхкаҳӣнӣта на̄лъкыхкақа̄т.
         Иляңи тама̄кут Кияӷныӷым пиныҳлъю̄хтыстыкақӣ. 8 Катам Акузитни Игақыхкани игақыхка̄лӷӣ:«Кияӷныӷым умьюгӣт лӣгиксяҳқа̄наниҳқыхкақӣ.Хўавымун кынляңа аӷныӷмун ӣйңит ысҳаӷьяҳқа̄наниҳқыхкақӣ,сигутңитлъю нагақӯсяҳқа̄наниҳқыхкақӣ».9 Давидылъю пика̄гуқ:«Нықынӷаҳқылъҳит ныгаӷа̄ҳлъит,на̄птылъҳуҳлъит, на̄хтусӣҳлъит, аӷью̄ӷисӣҳлъит лъңитнун.10 Ӣйңит ая̄лъыңлит ысҳаӷнанӣсқылъюки,қукӣтлъю пакыгныңлит уқигитның сыӷлылӣлъҳита қӯнпырухлъяк».11 Ынка̄м а̄птамси, Израилыӷмӣт на̄хтақңамың, алъя ныкывыпагниңитақа̄т? Йыӷлыгилъю! Иўырңа
         Израилыӷмӣт сыӷлыҳқылъҳит апалъюқлъюки, язычнигыт югулилъыңут. Ынка̄м югулилъыңылъҳита
         Израилыӷмӣт ақинастӣт. 12 Кияӷныӷым атуқыхкақӣ сыӷлыҳқылъҳит Израилыӷмӣт тагинъалюку қуястылъыҳлъяк нунам юганун.
         Израилыӷмӣт ифлъӣлъҳита тагита̄т қуястылъыҳлъяк язычнигнун. Та̄хкын қамахлъютың накмикыхка̄т
         Израилыӷмӣт, иляскумың югуликанун, қуястылъҳыт натынми угляҳтаткалъықат!Югулилъҳат Язычнигыт13 Ма̄тын алыҳқуӷьюгамси лъпыси язычнигни. Кияӷныӷым накмикыхкақа̄ңа апостолыңулюңа язычнигның.
         Ынка̄м пира̄мсипихлъюңа пӣқақа уна мыгнуналӷӣ қыпҳақақ Кияӷныӷым қылӷутка̄ хўаңамнун.
         14 Апыҳтуӷилъымкун лъпысинун ақинасналюки пӣнка Иудеялгутынка, иляңи югулилъыңысқылъюки.
         15 Кияӷныӷым иҳсякақңаки Иудеит, нунам юги Иудейеңунӷилңӯт илялӣҳтыстыкақӣ лъңанун. Ынка̄м
         Иудеит тугуклъинқихтыкумики, уңуваҳлъыҳӣстун туқукат аюқсяҳқа̄гут.16 Нықыкшаңлъям икылъықсюхўа̄ӷа тӯныхкақ Кияӷныӷмун, аглыӷна̄ңукан, та̄ўа ӣңунаӷми нықыкшаңлъяқ
         аглыӷнаҳтуқ. Аккўи уқфигым аглыӷнақата, авайӣлъю аглыӷнаҳтут.17 Иудеит пӣтысиӷақастун маслинам уқфигатун аюқут иляңи авая̄н айымтыкат. Лъпыси язычнигни
         аваястун аюқуси айымтыкат пӣтысиӷалъҳилңуӷмың маслинам уқфиганың. Та̄мың уқфигмың,
         китум тугулюку аваяқ ныкыхтыкумигу пӣтысиӷақамун маслинам уқфиганун, алъхыӷусяҳқа̄гуқ
         акум мыся̄ның пӣнъапихлъыҳӣмың. 18 Сюмыҳтаӷаҳпынаси пиниӷатаӷаӷнилюси аваяның айымтыканың. Қука̄юхтыхпынаси, қаюҳлъяк
         аваяра̄ӷина̄гуси. Акут икнақуҳтысигатаси, акӯгут икнақуҳсяӷилӷӣт лъпысиның.19 Иўырңа пилъықуси: «А̄а, аваят айымтыка̄гут ныкыхналюта уқфигмун». 20 Та̄на ипаңӯқ. Кияӷныӷым айымтақӣ аваят қаюҳлъяк ухпықынӷилъкаңат лъңа. Иўырңа лъпыси
         ныкыхтыстыкақӣси уқфигмун қаюҳлъяк ухпықыхкыси лъңа. Ынка̄м қука̄юхтыхпынаси, йыӷлыги
         алиңитык. 21 Иудеит аваяҳпига̄гут. Кияӷныӷым айымтыкақутаңаның аваяҳпига̄т, та̄ўа лъпысилъю айымлъықӣси
         уқфигмың нагныӷунъыӷилъкуфсигу ухпылъыҳси. 22 Ынка̄м лӣгикаҳси Кияӷнық наңлъыхтаҳтуқ, аӷью̄тапихтуқлъю. Аӷью̄ӷақӣ сыӷлыҳқыхкат,
         иўырңа наңлъыкақӣси ныӷьюкумаңинаныҳпысигу наңлъыхталъҳа. Иўырңа ныӷьюкнанӣмакуфсигу
         лъпысилъю кыпулъықӣси. 23 Иудеит ухпықынқихтыкумыхтыху Кияӷнық, ныкыхнықихлъықӣ уқфигмун. Кияӷнық аҳтуӷьяҳқа̄нӷилъылгӯқ
         ныкыхнықихсяҳқа̄люки ныксяқаңитхун. 24 Лъпыси язычнигни аваяпикынӷитӣси пӣтысиӷақам маслинам уқфиган. Кияӷныӷым кыпыхкақӣси
         пӣтысиӷалъҳилңуӷмың маслинам уқфиганың. Та̄хкын ныкыхтыкақӣси пӣтысиӷақамун маслинам
         уқфиганун, қайўа югыт ныкыхтиңигасяӷңа̄та уқфигмун таўатылңуӷмың аваямың. Иудеит пӣтысиӷақамың
         маслинам уқфиганың пиңутмыхның, Кияӷныӷми пияқнӣтут ныкыхнықихсяҳқа̄люки лъңита катам
         уқфигитнун.Кияӷнық Наңлъыхтаҳтуқ Тамаңанун25 Ухпықа̄лгутымни, лӣгикысюгамси сямың қайвиҳсимаңилңуӷмың сивунӷани. Апыӷью̄гусиқа
         лъпысинун унаңӯқ: пыҳқинӷуюгныӷуфқа̄фси писқылъюси сюмыҳтаӷаткаҳтыкилъю. Иляңита Израилыӷмӣт
         ухпықсюгумаңита̄т Кияӷнық. Таўатылъықут кынляңа Кияӷныӷым накмикыхкӣ язычнигыт қамахлъютың
         тагиляӷа̄тылъҳитнун лъңанун. 26 Та̄хкын қамахлъютың Израилыӷмӣт югулилъыңылъықут. Акузитни Игақыхкани игақңалӷӣ:«Югулиӷиста тагилъықуқ Сионымың; иқилъықӣ қамахлъюки сыӷлыӷыт киңунӷаның Иаковым.27 Та̄на акықусяқақа лъңитнуниқискумки сыӷлыҳқылъҳит».28 Иудеит иҳсякыхкақӣт Пинилӷӣт Уңипат ынка̄м Кияӷныӷым аңуякӣ. Лъпыси апалъюқлъюси язычнигни
         Кияӷныӷым атуқыхкақа̄ иҳсякилъҳат қуясналюси. Иўырңа Иудеит паниның Кияӷныӷым накмикыхкақӣ
         югыт. Пиниқумаңина̄ўӣ апалъюқлъюку акықусяни сивунӷитнун. 29 Кияӷныӷым умьюгагни алъяңуҳтықаҳна̄нӷита̄к. Выҳна̄нӷитӣ тунусяни, пыхна̄нӷитӣлъю накмикыхкани
         лъңанун югулюки. 30 Сивунӷани лъпыси язычнигни қа̄ткылъҳитаҳси Кияӷнық. Иўырңа ма̄тын алъхыҳтаҳси Кияӷныӷым
         наңлъыхталъҳа қаюҳлъяк Иудеит қа̄ткунъыӷилңӯт. 31 Ма̄тын Иудеит қа̄ткусигатут Кияӷныӷмун, ынка̄м наңлъыкақӣси язычнигни. Иўырңа иляңани
         аӷныӷым лъңиталъю алъхыҳлъықа̄т Кияӷныӷым наңлъыхталъҳа. 32 Қамахтыңъўа̄ӷлютың югыт қа̄ткигата̄т Кияӷнық. Қа̄ткунъыӷитылъҳат анусимиңлъяӷвихтун
         аюқуқ, Кияӷныӷым таўавык канаҳтақыхкаңи. Таўатын пӣқуқ наңлъыкналюки қамахлъюки.Усюқилъық Кияӷныӷмун33 Ка̄й, сыӷлыҳлъягӯт Кияӷныӷым аклъюңиңи, пыҳқинылъҳа, лӣсималъҳалъю!Китумңам лӣгикңўа̄ҳлъықаки нанқихтилъҳи?Китумңам лӣгикңўа̄ҳлъықаки иглыӷныӷи?34 Катам Акузитни Игақыхкани игақңалӷӣ:«Китум лӣсимакакык умьюгакык Атанӷым?Китумңам алыҳқуҳлъықагу апақунъалюку?35 Китум алңунак сялисигатагӯу Атанық,Атаныӷмун лъивикысқылъюку утыӷмун?»36 Сяңўа̄ қамахлъюни лъңаның пиңӯқ, лъңакун пиңӯқ, лъңанунлъю пиңӯқ.Лъңа усюқылъыңли қӯнпырухлъяк! Аминь.

Уңувалӷӣт Аҳқутыт121 Ухпықа̄лгутымни, Кияӷнық наңлъыхтапихтутаңаның, ынңа̄талъ кайымамси тӯнысқылъюки югусиси
         Кияӷныӷмун уңувалӷӣңулюки аҳтутыт. Пылюңилъит, тугуклъиӷьюгнаӷлитлъю Кияӷныӷмун. Та̄наңӯқ
         манигӯтылъыпихси. 2 Ӯм нунам югатун кияҳтыхпынаси. Йыӷлыги Кияӷныӷмун алъяңуҳтыстык нутаҳтыслъюки умьюгаси.
         Та̄хкын лӣгикылъықаҳси пиюкылъҳа Кияӷныӷым пинилӷӣ, тугуклъиӷьюгналӷӣ, қамахтӣңўа̄ӷңалӷӣлъю.3 Кияӷныӷым тӯныхкақутаңаның тунусямың апостолыңулюңа, тамаҳаҳпысинун пӣңа: Сюмыҳтаӷа̄ткыхпынаси
         лъпысиның пиниӷатаӷаӷнилюси аюқылъыҳпысиның. Йыӷлыги ипапиҳқылъюси сюмыҳтаӷа̄ткақитык
         ухпықилъыҳтулыхпысигун Кияӷныӷым тӯныхка̄кун лъпысинун. 4 Югусипут налиӷныҳтупихтут, тамаҳаӷми налиӷнық алъятун сяяҳқа̄гуқ. 5 Угляӷьяӷңа̄мта, ата̄сигукут Христосым югусӣн. Ынка̄м хўаңкута налиӷныӷни хўаңкунъың
         пикутукут. 6 Қамахлъюта алъякулъҳӣның тунусялгӯкут Кияӷныӷым тӯныхка̄ның наңлъыхталъыӷмикун. Тунусяҳпут
         уңипақиңукан Кияӷныӷым уңипа̄мың, уңипақилъта ухпықилъыҳтуталымтыстун. 7 Тунусяҳпут қыпҳа̄тиңукан, қыпҳа̄тилъта, апыҳтуӷиңукан, апыҳтуӷилъта; 8 кайымиңукан илямың, кайымилъта; тӯниңукан, иӷлыхпына̄мта тӯнилъта; иглыӷутиңукан,
         сягиқлъюта иглыӷутилъта; наңлъыкиңукан, қуякусиқлъюку наңлъыкилъта.9 Пиниқитык ипапиҳқылъюси. Угумиклъюку сыӷлық, пиюкумаңинаҳтыху сяңўа̄ пинилӷӣ. 10 Пиниқутутык аңлыгуткулъҳӣстун. Қӯлва̄тутақитык пакихулъюку қӯлвӣсқысюлъыҳпысиның.
         11 Та̄куңинаҳа̄гның қыпҳаҳтык, иҳсянифқа̄фси. Сягиқулъюку қыпҳа̄тақитыху Атанық қамакын
         илюхпысиның. 12 Қуяңатык қаюҳлъяк сиӷималъылгӯси, нуқытақитык ныкыхмылъюси сыӷлылӣныҳпысини, юӷаӷақитыклъю
         ӣўлың. 13 Ухпықа̄лгутыхпысинун аклъюлӷӣнун тӯнӣқитык, упуӷатӣқитык кинкуның алңунак.14 Юӷа̄ткақитыки амьюқыта̄ткистыси Кияӷныӷмун қуястысқылъюки, нака̄н ақниҳтысқылъюки.
         15 Қуялгусиӷақитыки тама̄кут қуялӷӣт, қиялгусиӷақитыки тама̄кут қиялӷӣт. 16 Кияҳтык ныкыхмытулъюси. Қука̄юхтыхпынаси йыӷлыги илякитыки укаванталӷӣт. Сюмыҳтаӷа̄ткыхпынаси
         пыҳқинӷунилюси иляхпысиның.17 Китум сыӷлытун пикаңиси, акитыхпынаки сыӷлытун. Пӣқитыки пинилӷӣт тугуклъиӷьюгналӷӣт
         тамаҳа̄нун. 18 Пияҳқа̄кан, пӣқитыху сяңўа̄ пияҳқаҳси кияҳтысқылъюси ныкыхмылъюси тамаҳа̄нун. 19 Пиниқыхкамни, акинӣӷнақыхпынаки сыӷлытун пистыси, итупилъ пыхтыки Кияӷныӷым сякша̄лъҳанун.
         Акузитни Игақыхкани игақңалӷӣ хўатын:«Хўаңаңӯқ аӷью̄ӷияҳқақ,хўаңаңӯқ акинӣӷьяҳқақ, пӣқ Атанық».20 Игақңа̄қлъю Акузитни Игақыхкани:«Аңуягын игата̄ңукан ныӷыснакын,мықсюгукан мыҳсинакын.Таўатын пикувгу на̄сқўакун маюҳфикылъықан кумаңалӷӣмың кӯлямың».21 Кая̄лъқыстыхпынаси сыӷлыӷмун, итупилъ кая̄лъқитыху сыӷлық пинитун пилъыҳқун.

Қа̄ткылъюки А̄ңўа̄ӷыт Иглыӷутилӷӣт131 Тамаҳаӷми қа̄ткусяҳқа̄гуқ а̄ңўа̄ӷуҳтыканун иглыӷутистынун. Кина алңунак иглыӷутистыңуна̄нӷитуқ
         ўыткуқун Кияӷныӷым иглыӷутистыңуҳтыстыкумигу. Иглыӷутистыңӯт қаюҳлъяк Кияӷныӷым ныкыхтыкақӣ
         иглыӷутисқылъюки. 2 Китум алңунак қа̄ткынӷилъкумики иглыӷутистыт, қа̄ткигатӣ Кияӷныӷым накмикыхкӣ. Ынка̄м
         аӷью̄ҳтыслъықуқ. 3 Пинитун пикаюгыт аликигатӣт иглыӷутистыт, иўырңа сыӷлытун пикаюгыт аликсяҳқақӣт. Аликсюнӷилъкуфсики
         иглыӷутистыт, пинитун пикатык, ынка̄м усюқылъықӣси. 4 Иглыӷутистыт Кияӷныӷым қыпҳаҳтыкӣ аныӷныҳқылъыҳқаҳпысинун. Иўырңа сыӷлытун пикуфси,
         аликнакыси, қаюҳлъяк Кияӷныӷым қылӷумӣ аӷью̄ӷысқылъюки сыӷлытун пикат. Кияӷныӷым қыпҳаҳтыкӣ,
         аӷью̄ӷистыкӣлъю сыӷлытун пилӷӣнун. 5 Тама̄кын апалъюқлъюку қа̄ткитыки иглыӷутистыт. Қа̄ткитыки қаюҳлъяк Кияӷныӷмун аӷью̄ҳтысюнӷилңӯси.
         Иўырңа та̄наңинақ апалъю̄нӷитуқ. Қа̄ткитыки қаюҳлъяк лӣсимакаҳси қа̄ткутылъық ылъқуӷутңа̄қ.6 Та̄куклъю апалъюқлъюкык лъивикақаси налогыси, қаюҳлъяк иглыӷутистыт қыпҳа̄гут Кияӷныӷмун
         қыпҳақатын пиныӷмыхтыки. 7 Ынка̄ңам налогыт асыңыси қамахлъюки лъивикитыки иглыӷутыстыхпысинун. Сӣвакитыкилъю,
         қӯлваҳтыкилъю қамахлъюки.Пиниқлъюки Иляси8 Асыңыхпына̄ң китумың алңунак, иўырңақун пиниқылъыҳси асыңыкңинаҳтыху иляхпысинун.
         Китум алңунак пиниқыхкумики юлгутни қа̄ткыңъўӣ ӣңунӣта Лӣлиҳтӯсят. 9 Игақңа̄т Лӣлиҳтӯсяни хўатын:«Гылгаӷнӣҳпынаң, Юхтаҳпынаң, Тыглыхпынаң, Қилӣқытиқыхпынаң».Қа̄ткылъықатын та̄кут қылӷусят, алңунаклъю қылӷусят, қа̄ткыхкувгу уна қылӷусяқ:«Пиниқлъюку юлгутын пиниқылъыҳпытун лъпынун».10 Кина алңунак пиниқикуми юлгутминың, сыӷлытун пина̄нӷитӣ. Пиниқилъыӷмикун қа̄ткутңӯқ
         ӣңунӣтнун Лӣлиҳтӯсят.11 Тама̄кут пикатыки қаюҳлъяк лӣсимакаҳси пилъыҳқақ ка̄сима̄қ. Қавалӷӣстун аюқуси иўырңа
         ма̄тын таҳтуӷьяҳқа̄ҳтуси. Югулилъыҳпут туӷа̄ҳтуқ ухпыӷьюха̄лъымнъың. 12 Унук алъпагьяҳтуҳтуқ, хўа̄ аҳсяҳтуңыстаӷа̄. Та̄қылътыкиңам атуқныӷмың сыӷлыӷыт югыт
         пӣқыхкаңит мамлыгми. Ынка̄м тугулътыки пилъюўа̄сиҳқат ниӷугми. 13 Пинитун кияҳтылъта катам югыстун кияҳлъыҳӣт ниӷугани аӷныӷым. Сыӷлытун тыӷигниқыфқа̄мта,
         сю̄мыфқа̄мта, алңунак алңунасыӷафқамта, пилъюўатыфқа̄мта, ақинатыфқа̄мта. 14 Итупилъ акулӷа̄ӷыстун а̄тыху Атанық Иисус Христос, сюмыҳтаӷа̄ткыфқӣталъю атуқналюки
         югусиҳпыси пиюкылъҳит.

Нанқихтыхпына̄н Ухпықа̄лгутын141 Упуӷатыху ю̄к ухпықилъыҳқыста̄ҳақ акулыхпысинилңуқ. А̄ҳтӣра̄ӷусиқыхпына̄н сяңўа̄ ухпықыхка̄
         ылъқуӷутңатаңа налиӷмың анахутңатаңа. 2 Ата̄сим югым ухпықа̄ ныӷьяҳқа̄нилюни алңунак нықмың. Иўырңа ю̄к ухпылъыҳқыста̄ҳақ
         ныӷақуқ нунивахсыӷаҳӣнаӷмың. 3 Югым ныӷыхкаюгым алңунак нықмың, сӣваклъигу ю̄к нықаюк нунивахсыӷаҳӣнаӷмың. Югым ныӷыхкаюгым
         нунивахсыӷаҳӣнаӷмың, нанқихныӷилъигу ю̄к нықаюк алңунак нықмың, қаюҳлъяк Кияӷныӷым
         тугуклъӣма̄. 4 Кинаңунилютын пӣқсин нанқихтилӷӣ китум қыпҳаҳтыңаның? Қыпҳаҳтым пилӣтистыңина̄н нанқихлъықа̄
         пинитун пиматаңа налиӷмың сыӷлытун пиматаңа. Атанӷым қыпҳаҳтыңа пинитун пилъықуқ қаюҳлъяк
         Атанӷым каюсиӷьяқлъыгукаңа пинитун писқылъюку.5 Югым ухпықа̄ ата̄сиқ аӷнық мыгнунаӷатаӷаӷнилюку иляңитның аӷныӷның. Иляңан югым ухпықӣ
         қамахлъютың аӷныӷыт таўатылъкунъилюки. Тамаҳаӷми югым умьюгагни ата̄сӣҳтыңъўа̄ӷликык.
         6 Китум алңунак ухпықыхкумигу мыгнунаӷлюку аӷнық таўатын пӣқуқ қӯлваӷналюку Атанық.
         Китум алңунак ныӷыхкумигу алңунак нықа таўатын пӣқуқ қӯлваӷналюку Атанық, қаюҳлъяк
         игамсиқаюгвикақыхкаңа Кияӷнық нықмың. Китум алңунак ныӷьюнӷилъкумики иляңи нықыт таўатын
         пӣқуқ қӯлваӷналюку Атанық, игамсиқаюгвикақыхкаңалъю Кияӷнық. 7 Уңуваңигатукут хўаңкунъун, туқуңигатукутлъю хўаңкунъун. 8 Уңувакумта, Атаныӷмун уңуваңӯкут. Туқумакумта, Атаныӷмун туқулъықукут. Ынка̄м уңуваяӷңа̄мта
         налиӷмың туқуяӷңа̄мта Атанӷым пикӣлъю. 9 Христос туқулюни, уңуваҳтыка̄гуқ Атанӷуналюни уңувалӷӣнунлъю, туқуканунлъю. 10 Лъпыси, сяңан нанқихтақыстыки ухпықа̄лгутыси? Сяңанлъю сӣвакигастыки ухпықа̄лгутыси?
         Нықамиклъюку, қамахлъюта ныкывьяҳқа̄гукут сивуңакун Кияӷныӷым, лъңанун нанқихтысқылъюта.
         11 Акузитни Игақыхкани игақңа̄қ:«Атанық пӣқ, қаюҳлъяк хўаңа уңувалӷӣңа Кияӷнық,тамаҳаӷми ю̄к сыгысқуҳқӯлъықуқ хўаңамнун,тамаҳаӷмилъю югым усюқылъықа̄ Кияӷнық».12 Ынка̄м қамахлъюта Кияӷныӷмун апыӷьяҳқақаҳпут сялъыҳпут, сяңанлъю таўатын пиматфут.Ухпықа̄лгутын Сыӷлыҳқыстыхпына̄н13 Ынка̄ңам та̄қылъта нанқихтунъыӷмың. Йыӷлыги, умьюгапут ата̄сӣҳтылътыки ухпықа̄лгутфут
         на̄хтыстыфқа̄н налиӷмың сыӷлыҳқыстыхпына̄н пилътыху. 14 Атаныҳқун Иисусыкун лӣсимакңўа̄ӷақа аваңитуқ ӣнӷуткамың нықмың. Иўырңа югым ухпықыхкумигу
         сяңўа̄ ӣнӷутка̄люку, та̄ўа лъңани ӣнӷутка̄гуқ. 15 Ухпықа̄лгутын унӣӷмиқумакан сямың ныӷыхкаҳпының, та̄ўа пиниқнанӣма̄н. Ныӷыхкаҳпынун
         на̄фқыстыхпына̄н ухпықилъҳа Христосым туқуматкыхка̄. 16 Ухпықыхкан пиниҳтуқ; акузиткыстыхпына̄н сыӷлыӷулюку. 17 Қаюҳлъяк Кияӷныӷым Атаныҳпагулъҳани сяңўа̄т ныӷыхкапутлъю, мыӷыхкапутлъю мыгнунанӷитут.
         Укут мыгнунаҳтут: ылъқуӷутңалъық, ныкыхмылъық, қуялъықлъю; та̄кут Аглыӷналӷӣгның Таӷныӷагның
         пиңӯт. 18 Та̄кут атуқлъюки қыпҳа̄тилӷӣм Христосымун, ыфқуҳлъықа̄ Кияӷнық, итагнақылъықа̄тлъю
         югыт.19 Ынка̄м атӯлътыху ныкыхмылъыңыстияҳқақ, кайымутутылъталъю ухпылъыҳтуҳтаӷаӷналюта. 20 На̄фқыхпына̄н Кияӷныӷым қыпҳалъҳа апалъюқлъюку нықа. Қамахлъюни нықа ныӷьяҳқа̄гуқ,
         иўырңа анахутңа̄қ ныӷылъыҳқақ алңунак нықмың сыӷлыҳқыстияҳқақ китумың. 21 Итагнаӷьяҳқа̄гуқ кымыкшахтунӷитылъық, винотунӷитылъық, сяңўа̄лъю алңунак на̄хтыстияҳқақ
         ухпықа̄лгутыхпысинун. 22 Кияӷныҳӣнақлъю лӣсимаксяҳқақаҳси тама̄кут ухпықыхкаҳтын. Қуяқуқ ю̄к атуқныӷминики
         ухпықыхкани ылъқуӷутңанилюки сыӷлыӷниткыхпынаки. 23 Иўырңа югым ныӷыхкани, ухпықыхкумигу анахутңанилюку, Кияӷныӷым нанқихлъықа̄ қаюҳлъяк
         пинӷилъкаңа сяңўа̄ ухпықыхкани. Сяңўа̄ алңунак ухпықыхкани анахутңанилюку атуқумакумигу
         сыӷлыҳқылъықуқ.

Ыфқуҳтыки Иляси, Ыфқуҳтыфқа̄фси Лъпысиның151 Хўаңкута ухпықилъыҳтуқани каюсӣсяҳқақапут ухпықилъыҳқыста̄ҳа̄т сыӷлылӣнӷата. Ыфқуҳсяҳқа̄нӷитукут
         хўаңкунъың. 2 Итупилъ, тамаҳа̄мта ыфқуҳнақылътыху ухпықа̄лгутфут лъңан катам пиниҳқылъыҳқа̄нун,
         ухпықилъыҳтуҳтысқылъюку. 3 Талўа Христос ыфқуҳсимаңитуқ лъңаның катам. Йыӷлыги игақыхка̄гуқ Акузитни Игақыхкани:
         «Югыт сыӷлықӯлӷӣт лъпынун, сыӷлықӯлъҳит тыкитақут хўаңамкун». 4 Сивунӷани Акузитыт Игақыхкат игақыхка̄гут апыҳтуӷналюта. Нуқынъыҳтустӣлъю, кайымилъюлъю
         сиӷималъыңнаюкамта. 5 Нуқынъыҳтулъҳылъю, кайымылъҳылъю Кияӷныҳта̄гук. Лъңан кияҳтыслъиси итагнақулъюси катам
         Христос Иисусым пилъҳатун. 6 Та̄хкын қамахлъюси қырңаҳпыси ата̄систун усюқылъықаҳси Кияӷнық, Атаңа Атанымта Иисус
         Христосым.Пинилӷӣт Уңипат Иудеянунлъю, Язычнигнунлъю Пиңӯт7 Тама̄кын апалъюқлъюку тугуклъӣтулъюси катам Христосым тугуклъиқаюгукаңиси лъпыси.
         Таўатын пикуфси югыт усюқылъықа̄т Кияӷнық. 8 Амынқун Христос қыпҳаҳтыңуҳтыка̄лӷӣ Иудеянун лӣгикысқылъюки Кияӷнық ӣўлың ипапӣқуқ.
         Тама̄кын апалъюқлъюку Иудеит лӣсимакңўа̄ӷа̄т Кияӷныӷым пияҳқақӣ акықусяқыхкани сивунӷитнун.
         9 Христос тагика̄лӷӣлъю язычнигнун усюқысқылъюку Кияӷнық наңлъыхталъҳанун. Игақңа̄қ
         Акузитни Игақыхкани:«Ынка̄ңам усюқылъықамкын акулңитни язычнигыт,илягаҳлъықуңалъю усюқилъыӷмың атыҳпынун».10 Акузитни Игақыхкани игақңа̄қлъю хўатын:«Язычнигни, қуятык малигулъюси Кияӷныӷым югитнун!»11 Алъя Акузитни Игақыхкани игақңа̄қ:«Усюқитыху Атанық, қамахлъюси язычнигни;усюқитыху, қамахлъюси югни!»12 Исаия пика̄гуқ:«Киңунӷа Иессейем тагилъықуқ иглыӷунъалюки язычнигыт,ынка̄м лъңакун сиӷималъықут».13 Кияӷныӷӯқ сиӷимастилӷӣ. Имиӷлиси қуялъыҳлъягмыңлъю, ныкыхмылъыӷмыңлъю ухпықылъыҳпысигун
         лъңанын. Та̄хкын сиӷималъыңатаӷаҳлъықуси аҳтуӷьяҳқа̄нӷилъҳакун Аглыӷналӷӣм Таӷныӷам.Павелым Письмоткыхкаңа Қыпҳақани14 Ухпықа̄лгутымни, лӣсимакңўа̄ӷамси пинӣпихтуси югни. Лӣсимакақалъю лӣгикңўа̄ӷлюки аюқаси
         апыҳтӯсят Кияӷныӷмың аюқылӷӣт, ынка̄м апыҳтӯсяқлъыгўа̄си иляңитнун. 15 Иўырңа тытулъңунаңа письмокақамси сямың иляңитның нықамикысқылъюси тама̄кын. Таўатын
         письмомаңа қаюҳлъяк Кияӷныӷым тунусиҳтуӷа̄ңа 16 қыпҳаҳтыңулюңа Христос Иисусымун язычнигнун. Священнигыстун аюқақуңа уңипақинымни
         Пинилӷӣның Уңипа̄мың Кияӷныӷым язычнигнун. Таўатын уңипақӣқуңа лъңит тунусятун аюқысқылъюки
         тугуклъиӷьюгналӷӣ Кияӷныӷмун. Аглыӷналӷӣм Таӷныӷам аглыӷнаҳтыста̄ тунусяқ.17 Ынка̄м қука̄юхтақуңа қыпҳақамның Кияӷныӷмун Христос Иисусыкун. 18 Акузиткысяҳқақанка Христосым апыӷӣқаҳӣнӣ хўаңамкун. Лъңаңӯқ язычнигның қа̄ткутыстилӷӣ
         Кияӷныӷмун уңипақилъымкунлъю, қыпҳақамкунлъю. 19 Таўатын пика̄гуқ аҳтуӷьяҳқа̄нӷилъҳакун алъя̄ҳлъюхўаҳтилъҳыт, аҳтуӷьяҳқа̄нӷилъҳакунлъю
         Аглыӷналӷӣм Таӷныӷам. Уңипақңўа̄қақанка Пинилӷӣт Уңипат Христосымың аюқылӷӣт тамаҳа̄ни
         Иерусалимымың та̄гавырухлъяк Иллирикымун. 20 Ӣўлың пиюкылъқысяӷақа уңипақналюки Пинилӷӣт Уңипат нунани нагақӯсигалңуӷни Христосымың.
         Таўатын пика̄гуңа қаюҳлъяк ныкыфтиюгунӷилңӯңа тумаңакун иляңан югым пӣнлиқа̄кун. 21 Катам Акузитни Игақыхкани игақңалӷӣ хўатын:«Тама̄кут сялин уңипа̄сигалңӯт лъңаның, ысҳаҳлъықа̄т, сялинлъю нагақӯсигалңӯт лъңаның,
         лӣгикылъықа̄т».Павелым Ля̄лиҳнақылъҳа Римымун22 Тама̄кын апалъюқлъюку угляӷңа̄н лъпысинун пипагниңитақуңа қаюҳлъяк иляңитни нунани
         уңипақӣқылӷӣңа. 23 Иўырңа ма̄тын апыӷӣӷақа қыпҳақақа ма̄ни. Углялӷӣни аюмиқулъыӷни лъпысинун пиюпихтақсяҳтуңа,
         24 ынка̄м сюнаңуқ ма̄тын ля̄лиҳфиклъямси Испаниямун пикаткылъюку. Ля̄лиӷутаҳтылъымта
         киңуңаның сюнаңуқ каюсиҳтыңъа аӷуляқнақыхкума Испаниямун. 25 Иўырңа лъпысинун пивагилгама, Иерусалимымынъақақуңа каюсӣнъалюки Кияӷныӷым юги тама̄нлыңӯт.
         26 Ухпықат Македониямылңӯтлъю, Ахаиямылңӯтлъю қуякусиқлъюку тӯника̄гут манимың каюсӣнъалюки
         аклъюмалӷӣт акулңитнилңӯт Кияӷныӷым юган Иерусалимыми. 27 Қуякусиқлъюку таўатын пика̄гут. Та̄кут язычнигыт асыңымӣт Иудеит қаюҳлъяк алъхыӷутка̄лӷӣт
         Кияӷныӷым қуястилъҳаның лъңитхун. Ынка̄м язычнигыт каюсиӷьяҳқақӣт Иудеит ухпықӣт Иерусалимымылңӯт
         туюӷлюки манимың. 28 Хўа̄ кылъқынъақақа язычнигыт маниңат Иудеянун. Апыӷӣқумкун уна қыпҳақақ тӯнлюку мани
         лъңитнун, ля̄лиҳфиксяҳтуҳлъықамси, та̄хкын Испаниялъықуңа. 29 Лӣсимакақа ка̄скума лъпысинун, пилгулъықуңа Христосым ӣңуна̄н қуястылъҳаның.30 Ухпықа̄лгутымни, Атанымтыхун Иисус Христосыкун, пиниқылъҳакунлъю Таӷныӷам, малигулъюси
         хўаңамнун юӷа̄ткыҳлъякаҳтыңъа Кияӷныӷмун каюсӣтысқылъюңа. 31 Юӷаҳтык Кияӷныӷмун пақнӣҳсӣсқылъюңа ухпықа̄нӷилңуӷның Иудеями. Юӷа̄ткитыхулъю қыпҳақақа
         Иерусалимыми тугуклъиӷьюгнӣсқылъюку Кияӷныӷым югитнун. 32 Та̄хкын Кияӷныӷым пиюкылъқыхкагу, лъпысинун пилъықуңа қуялъылиҳлъяглюңа, ынка̄м пиниӷью̄хнықихлъықуңа
         ля̄лиҳфикумалюси. 33 Кияӷнық ныкыхмылъылитилӷӣ тамаҳаҳпысинилъи. Аминь.

Павелым Сю̄мқыхкаңи Ухпықа̄лгутыни161 Уңипа̄сюгамси ухпықа̄лгутымнъың, Фивамың. Пинилӷӣңӯқ диаконисса ухпықанун қырңуӷуткаюгнун
         юӷаӷвигани Кенхреям. 2 Упуӷанъакыси Кияӷныӷым югита пӣқылъҳистун қаюҳлъяк Атанӷым пика̄. Каюткысюнӷиси каюсиӷақлъюку
         қаюҳлъяк каютыҳлъягӯқ углялӷӣнун югнун, хўаңамнунлъю талўа.3 Уңипа̄таҳнакыхси Прискиллалъю, Акилалъю сю̄мқақахкаңуқ. Қыпҳалгуткахка Христос Иисусымун.
         4 Талўа туқутылъыҳқаҳтынь пикаткыхпына̄н пақнӣҳсяҳқақа̄гныңа. Тама̄кын апалъюқлъюку
         игамсиқаюхлъягӯңа лъкыхкының. Қамахлъютыңлъю ухпықат язычнигыт юӷаӷвигитнилңӯт игамсиқаюгӯт.
         5 Уңипа̄таҳнакыси ухпықат қырңуӷуткаюгның мыңтыӷахкыни сю̄мқақанкаңуқ.Уңипа̄таҳнакыси пиниқыхкақа Епенет сю̄мқақақаңуқ. Асиями лъңа ухпыӷьюха̄қа̄гуқ Христосыкун.
         6 Уңипа̄таҳнакыси Мария сю̄мқақақаңуқ; қывӯлъюни қыпҳа̄ткақӣси. 7 Уңипа̄таҳнакыхси Андроникалъю, Юниюлъю Иудейялгутыхка, анусимиңлъяӷалгуткыхкақахкалъю,
         сю̄мқақахкаңуқ. Апостолыңӯк югыт лӣсимакңўа̄қыхкыт; сивумни ухпықа̄ҳтыка̄гук.8 Уңипа̄таҳнакыси Амплий, пиниқыхкақа Атаныҳқун, сю̄мқақақаңуқ. 9 Уңипа̄таҳнакыси Урбан, қыпҳалгутфут Христосымун, пиниқыхкақалъю Стахия, сю̄мқақахкаңуқ.
         10 Уңипа̄таҳнакыси Апеллесалъю сю̄мқақақаңуқ. Нанӷӣҳсяӷалъыңақңами ипапиҳқыхкақа̄ ата̄сиӷмитылъыни
         Христосымун. Уңипа̄таҳнакыси ныңлъюгутаңи Аристовулым сю̄мқақанкаңуқ. 11 Уңипа̄таҳнакыси Иродион, Иудейялгутка, сю̄мқақақаңуқ. Уңипа̄таҳнакысилъю ухпықат ныңлъюгутаңанилңӯт
         Наркиссым сю̄мқақанкаңуқ.12 Уңипа̄таҳнакыхси Трифеналъю, Трифосалъю сю̄мқақахкаңуқ. Та̄кук аӷнак қыпҳаҳтыңӯк Атаныӷмун.
         Уңипа̄таҳнакысилъю пиниқыхкақа Персида, сю̄мқақақаңуқ; қывулъюни қыпҳақа̄гуқ Атаныӷмун.
         13 Уңипа̄таҳнакыхси Руфылъю на̄кулъҳӣк, сю̄мқақахкаңуқ. Руф Атанӷым накмикыхкақа̄, на̄ңанлъю
         иӷнықылӷӣстун пӣқа̄ңа. 14 Уңипа̄таҳнакыси Асинкритылъю, Флегонтылъю, Ермийелъю, Патробалъю, Ермылъю, қамахлъюкилъю
         ухпықа̄лгутыт лъңитнилңӯт, сю̄мқақанкаңуқ. 15 Уңипа̄таҳнакыхси Филологылъю, Юлиюлъю, Нирейямлъю наякулъҳӣк, Олимпанлъю, қамахлъюкилъю
         Кияӷныӷым юги лъңитнилңӯт, сю̄мқақанкаңуқ.16 Қуякутақитык на̄ӷутмың Кияӷныӷым пиниқылъҳакун. Қамахлъютың ухпықат Христосым юӷаӷвиганилңӯт,
         лӣсимакысюгӣси сю̄мқақӣсиңуқ.Павелым Киңулӣт Апыҳтӯсӣ17 Ухпықа̄лгутымни, қылӷамси кылыңасқылъюси тама̄куның а̄фқӯтыстикаюгның, тунутыстилӷӣның
         югыт ухпықилъҳитның, кипулъхина̄лӷӣның апыҳтӯсяның лӣткаҳпысиның. Иқитңатык тама̄куның.
         18 Югыт таўатын пикаюгыт қыпҳа̄тңунӷита̄т Христос Атаныҳпут. Та̄ўаңинаҳақ лъмың катам
         ыфқуқыхкаҳӣнатың пӣқӣт. Апыҳтуӷиныӷмыхни акузитыҳлъюхўа̄т атуқақӣт, усюқӯҳтақӣтлъю
         югыт пӯҳналюки пӯҳсюгумалӷӣт.19 Қамахлъютың югыт нагақӯма̄т қа̄ткутңалъыҳси Атаныӷмун, ынка̄м тама̄кын апалъюқлъюку
         қуякыҳлъяўа̄мси. Пыҳқинӷусюгамси сямун пинилӷӣмун, иўырңа анахутылъңунаси сыӷлыӷмун.20 Кияӷныӷым ныкыхмылъылитилӷӣм қантаӷақун кагимлъықа̄ Туӷныӷақ итыгаҳпыси асиңани.Атаныҳпут Иисус Христос наңлъыхтаӷли лъпысинун.21 Қыпҳалгутма Тимофейем, Иудейялгутмалъю Луцийямлъю, Иасонымлъю, Сосипатрымлъю сю̄мқақӣсиңуқ.22 Тертийяңӯңа, ига̄тақақа Павел посланияңаның. Хўаңалъю сю̄мқақамси Атаныҳқун.23-24 Хўаңа Павел, Гаийемытақуңа. Мыңтыӷа̄ни қамахлъютың ухпықат қырңуӷуткаюгӯт. Лъңанлъю,
         ухпықатлъю сю̄мқақӣсиңуқ.Ныҳлъямта манимың афлъыңакистыңан, Ерастым, ухпықа̄лгутымталъю Квартым сю̄мқақӣсиңуқ.Усюқилъық Юӷалъыҳқун25 Усюқылътыху Кияӷнық! Лъңан айыпсюгиҳсяӷьяқлъыгўӣ ухпықилъыси Пинилӷӣтхун Уңипатхун
         Иисус Христосымың аюқылӷӣмың уңипақумаңинаӷақыхкымнун югнун. Та̄наңӯқ аксяқыхкақ уңипақ
         Кияӷныӷым қайвиҳсимаңитка̄ има пӣнлиӷьюха̄лъҳаның нунам. 26 Иўырңа ма̄тын, пӣнлыӷилңӯм Кияӷныӷым қайвиҳсимӣ Пинилӷӣт Уңипат игақулъҳитхун ӯкналиқистыт.
         Қылӷусимӣ Пинилӷӣт Уңипат лӣтысқылъюки югнун нунатаҳа̄ни тамаҳа̄ни. Таўатын пика̄гуқ
         лъңитнун ухпықысқылъюнилъю, қа̄ткысқылъюнилъю.27 Лъңина̄гуқ Кияӷнық, пыҳқинылӷӣ сямун тамаҳа̄нун. Югыт усюқлъитху қӯнпырухлъяк Иисус
         Христосыкун! Аминь.

11 Укут посланият Павелымың пиңӯт, Кияӷныӷым накмикыхка̄ның Иисус Христосымун апостолыңулюки.
         Ухпықа̄лгутфут Сосфен хўаңамнитуқ. 2 Письмоӷақуңа Кияӷныӷым ухпыҳтыңитнун Коринфымылңуӷнун, Кияӷныӷым а̄фтыка̄нун юкналюси
         Христос Иисусыкун. Накмикыхкақӣсилъю пылюңитысқылъюси малигулъюси юлӷутыҳлъягнун тамаңанилңуӷнун,
         юӷақаюгнун Атанымнъун Иисус Христосымун, қамахтыңъўа̄ӷлюта Атанқаҳпут. 3 Кияӷныӷым Атамта, Атанымталъю Иисус Христосым наңлъыклъисилъю, ныкыхмылъылгуслъисилъю.Қуястылъҳыт Христосыкун4 Игамсиқаюгвикақақа Кияӷнық қаюҳлъяк наңлъыкыхкақӣси Христос Иисусыкун. 5 Ынка̄м лъңакун аклъюңиӷика̄гуси лӣгикылъыӷмыңлъю, акузилъыӷмыңлъю. Ынка̄м ма̄тын лӣгикатаӷаҳлъықаҳси
         Христос, акузиткатаӷаҳлъықаҳсилъю Атанық. 6 Алъяңуҳтыкамлъю кияҳта̄лъыҳпыси ипапиҳқа̄ уңипақыхкаҳпут Христос. 7 Аглыӷналӷӣгның Таӷныӷагның тунусялгӯси сямың тамаҳа̄ның, утақӣңулюси Атанымта Иисус
         Христосым тагинқихтылъыҳқа̄ның. 8 Кияӷныӷым ухпылъыси икнақуҳся̄маңинаӷна̄ӷӣ кынляңа киңулиҳпигаӷмун аӷныӷмун. Инқун
         анахутылъҳитысқылъюси Атаныҳпут Иисус Христос нанқихтикан югның. 9 Ата̄сӣӷмылңӯм Кияӷныӷым накмикыхкақӣси илятысқылъюси Иӷныӷминун Иисус Христосымун
         Атанымнъун.Коринфыӷмӣт Ухпықӣт А̄ҳтӣра̄ӷулъҳӣт10 Ухпықа̄лгутымни, Атанымта Иисус Христосым а̄тҳакун пӣмси та̄қысқылъюси а̄ҳтӣра̄ӷунъыӷмың.
         А̄фқӯтыхпынаси. Сюмыҳтаӷалъысилъю, сянақылъысилъю ата̄сӣҳнақлъюки. 11 Ухпықа̄лгутымни, иляңита Хлоям ныңлъюгутаңан уңипа̄ткақа̄тңа а̄ҳтӣра̄ӷутақнилюси.
         12 Илясиңуқ пӣқут: «Хўаңа Павелым малихся̄ҳтыка̄ңа». Иляси: «Хўаңа Аполлосым». Иляси:
         «Хўаңа Петырым». Паниның илясиңуқ пӣқут: «Хўаңа Христосым малихся̄ҳтыка̄ңа». 13 Ынка̄ңам қафсинаҳқаҳси Иисус Христос. Павелым қақура̄ткыхкақисӣ? Крестиӷумастык Павелым
         а̄тҳакун?14 Игамсиқаюгвикақақа Кияӷнық крестиӷымаңилъкыхка налиҳӣнаҳси иўырңақун Криспалъю, Гаийялъю.
         15 Ынка̄ңам кина алңунак пина̄нӷитуқ крестиӷыманилюни атымкун. 16 (Атхўай крестиӷикақанкалъю Стефановым ныңлъюгутаңа̄. Иўырңа нықамикынӷитақа китумун
         алъя алңунак крестиӷиматка).Христосым Аҳтуӷьяҳқа̄нӷилъҳалъю, Кияӷныӷымлъю Пыҳқинылъҳа17 Христосым крестиӷилӣсқумаңита̄ңа, иўырңа каяхтыкақа̄ңа уңипақисқылъюңа Пинилӷӣның
         Уңипаның. Уңипақиңигатуңа атуқлъюки югым пыҳқинылъҳи, лю̄рақ аҳтуӷьяҳқа̄нӷилъҳӣтыснаюкамкун
         қақӯра̄ Христосым. 18 Уңипақ Христосым туқулъҳа қақӯракун тымңиңӯқ ифлъянақылӷӣнун. Иўырңа югулилъыңылӷӣни
         хўаңкута лӣсимакаҳпут Кияӷныӷым аҳтуӷьяҳқа̄нӷилъқа̄. 19 Акузитни Игақыхкани игақңа̄қ:«Пыҳқинӷыт пыҳқинылъҳат атӯнаниҳтыслъықақа.Лӣткаҳлъягытлъю лӣтылъҳат сясӣнаниҳтыслъықақа».20 Ынка̄м сянақанңам нунам пыҳқинылӷӣңи? Сянақанңам апыҳтуӷистыңи Лӣлиҳтӯсят? Сянақанңам
         а̄ҳтӣра̄ҳтыт? Қамахтыңъўа̄ӷлюни лӣтылъыҳлъялъҳат сясӣнӷитуқ қаюҳлъяк Кияӷныӷым тымңитхўаңлъяқақа̄
         пыҳқинылъҳа нунам.21 Пыҳқинылъыӷмикун Кияӷнық пика̄гуқ нунам юганун налъюкылъықнилюни пыҳқинылъҳитхун.
         Ынка̄м Кияӷныӷым накмикӣ югулиналюки қамахлъюки ухпылӷӣт Христосымың уңипақыхкамнъың.
         Ухпықа̄нӷилңӯт сюмыҳтаӷа̄ткақа̄т та̄на уңипақыхкаҳпут тымңиңунилюку. 22 Иудеит ысҳа̄сюгақут алъя̄ҳлъюхўаҳтилъыӷның ухпықналюку Кияӷныӷым уңипа̄; язычнигыт
         пыҳқинылъыңьюгақут ухпықналюку уңипақ ипаңутаңа. 23 Иўырңа паниның уңипақнақңўа̄ҳпут Христосымун туқуткыхкақнилюки қақӯракун. Уна уңипақ
         Иудеяни пияқнапихтуқ ухпықсяҳқа̄люни, язычнигни тымңӣңӯт. 24 Иўырңа хўаңкунъун Кияӷныӷым накмикыхка̄нун Иудеяңуӷңа̄мта, язычнигыңуӷңа̄мта таўатынъыӷитуқ.
         Христосым туқулъҳан қақӯракун лӣтыстыкақӣлъю Кияӷныӷым аҳтуӷьяҳқа̄нӷилъҳаныңлъю, пыҳқинылъҳаныңлъю.
         25 Кияӷныӷым тымңитхўалъҳа пыҳқинӷатаӷаҳтуқ югым пыҳқинылъҳаның. Кияӷныӷым кая̄тылъҳа
         икнақатаӷаҳтуқ югым икнақылъҳаның. 26 Ухпықа̄лгутымни, нықамиклъюку натыся̄ӷыстык Кияӷныӷым туқлъюӷақңиси. Қафсинкӯраҳаӷни
         пыҳқинӷуяҳтуси нунам юган сюмыҳтаӷа̄ткылъҳитни. Қафсинкӯраҳаӷни аҳтӣгасяҳтуси иглыӷутистыт,
         налиӷмың аклъюңилңуӷның, ныңлъюгутның пиңуяҳтуси. 27 Иўырңа Кияӷныӷым накмикыхкақӣ тама̄кут налъю̄қат нунами кайңуся̄кналюки пыҳқинылӷӣт,
         Кияӷныӷым накмикыхкақӣ кая̄лңӯт нунами кайңуся̄кналюки тама̄кут икнақылӷӣт. 28 Кияӷныӷым накмикыхкақӣ укаванлыңӯтлъю, аситңина̄қӣтлъю нунами. Тама̄куңӯт Кияӷныӷым
         накмикыхкӣ, югнун лӣгикысқылъюки сюмыҳтаӷа̄ткыхкӣт а̄ңўа̄ӷулюки иўырңа Кияӷныӷми а̄ңўа̄ӷунӷитут.
         29 Ынка̄ңам кина алңунак а̄ңа̄юхна̄нӷитуқ ныкывыхкуни сивуңани Кияӷныӷым. 30 Кияӷныӷӯқ тӯнистыси уңувалъыӷмың Христос Иисусыкун. Кияӷныӷым Христос Иисусымун тӯныстӣлъю
         пыҳқинылъыӷмың, ылъқуӷутыстӣлъюлъю Кияӷныӷми, аглыӷнаҳтыстӣлъюлъю, итымутыстӣлъюлъю
         сыӷлыҳқылъымнъың. 31 Ынка̄ңам атуқылътыху, Акузитни Игақыхкани игақңалӷӣ:«Кина алңунак а̄ңа̄юхсюкуни,а̄ңа̄югуткылъики Атанӷым апыӷӣқӣ лъңанун».

Павелым Уңипақилъҳа Коринфыӷмӣнун21 Ухпықа̄лгутымни, уңипақияҳтуӷақңама лъпысинун, атуқумаңитанка акузитыт лӣгикыпагниңилъкыси.
         Пыҳқилъыҳлъямкун уңипақиюнӷитуңа Кияӷныӷым уңипа̄мың лъпысинун. 2 Пакикақанка тама̄кут қаюҳлъяк уңипақиюлӷӣңа Иисус Христосыңинаҳаӷмың туқулъҳаныңлъю
         қақӯракун. 3 Лъпысинитақңама тытуга̄тақа̄гуңа, алиңрӯқа̄гуңа, уңылыхтыка̄гуңалъю. 4 Кукшагналӷӣмың акузиткумаңитуңа пыҳқиныҳлъягым акузитаңаның. Иўырңа Аглыӷналӷӣм Таӷныӷам
         аҳтуӷьяҳқа̄нӷилъҳан ипапиҳқыхкақӣ апыҳтуӷилъҳынка ипаңутаңи. 5 Ынка̄ңам ухпыҳтуси апалъюқлъюку Кияӷныӷым аҳтуӷьяҳқа̄нӷилъҳа, нака̄н апалъюқлъюку
         югым пыҳқинылъҳа.Кияӷныӷым Пыҳқинылъҳа6 Аңтанӣтканун ухпықанун апыҳтӯсяқақа Кияӷныӷым пыҳқинылъҳа. Иўырңа та̄на пыҳқинылъық
         нунамың пиңунӷитуқ, талўа иглыӷутистыңаның. Қантаӷақун авӣӷусяҳқа̄гут. 7 Пыҳқинылъық апыҳтӯсяқа Кияӷныӷым пыҳқинылъқа̄, налъюка̄т югыт. Югыт налъюкңўа̄ӷьяқаңат
         та̄на пыҳқинылъық кынляңа Кияӷныӷым лӣтыстылъҳанун. Талўа нунаңлъя̄маңилъюни Кияӷныӷым
         усюқсяҳқа̄люта пикақӣлъю пыҳқинылъыӷмикун. 8 Налиҳӣнӣта̄ нунам иглыӷутистыңита лӣгикумаңита̄т та̄на пыҳқинылъық. Лӣгикыхкақсяқумыхтыху,
         қақӯраӷнаянӷита̄т Атанӷа ниӷуҳқылъҳым. 9 Игақыхкани Акузитни игақыхка̄гуқ:«Тама̄кут ийым ысҳамаңилъкаңи,тама̄кут сигутым нагақӯмаңилъкаңи,тама̄кут умьюгам сюмыҳтаӷа̄ткумаңилъкаңи.Кияӷныӷым ята̄ҳқыхкақӣ пиниқистыминун».10 Иўырңа Кияӷныӷым лӣгикыстыкақӣ хўаңкунъун Аглыӷналӷӣгныкун Таӷныӷагмикун. Таӷныӷам
         ювӷӣӷақа̄ сяңўа̄ тамаҳа̄н, талўа Кияӷныӷым қа̄мнарухлъяганилңӯт. 11 Югым сюмыҳтаӷалъҳа китум алңунак налъюка̄ иўырңақун лъңан катам таӷныӷахкынка. Таўатыҳпигақ
         Кияӷныӷым сюмыҳтаӷалъҳа китум алңунак налъюка̄ иўырңақун лъңан катам Таӷныӷахкынка.
         12 Нунам таӷныӷа̄ның алъхыӷусимаңитукут. Йыӷлыги, алъхыҳтыкақахпут Таӷныӷак Кияӷныӷмың
         пӣк, лӣгикналюки қамахлъюки Кияӷныӷым тӯныхкӣ хўаңкунъун. 13 Ынка̄м акузиңигатукут югым пыҳқинылъҳакун, иўырңа атуқақапут акузитыт Аглыӷналӷӣм
         Таӷныӷам апыҳтӯткӣ. Таўатын пӣқукут апыҳтӯсяқнымтыки Таӷныӷам ипапилъҳи тама̄кунун
         алъхыӷутканун Аглыӷналӣгның Таӷныӷагның. 14 Иўырңа кина алңунак алъхыӷусимаңилңуқ Аглыӷналӷӣгның Таӷныӷагның, тугуклъиӷиңигатуқ
         тунусяның Таӷныӷагның пиның. Тама̄кут тунусят тымңитхўаңӯт лъңани. Лӣгикыпагниңитӣ
         қаюҳлъяк Аглыӷналӷӣм Таӷныӷам каюсилъҳӣна̄кун лӣгиксяҳқа̄гуқ. 15 Югым алъхыӷуткам Аглыӷналӷӣгның Таӷныӷагның нанқихтақа̄ сяңўа̄ қамахлъюку. Иўырңа
         китум алңунак нанқихсяҳқақынӷита̄ лъңа. 16 Акузитыт Игақыхкат пилъҳистун:«Китум алңунак налъюка̄ Атанӷым сюмыҳтаӷалъҳа.Ынка̄м китум алңунак лӣлиҳтуӷна̄нӷита̄».Иўырңа хўаңкута ухпықани сюмыҳтаӷаӷақукут Христосым сюмыҳтаӷалъҳатун.

Кияӷныӷым Қыпҳаҳтыңи31 Ухпықа̄лгутымни, лъпысинитақңама алыҳқуҳпагниңиткақамси алыҳқуӷўақылъымтун ухпықаҳлъягыт.
         Йыӷлыги алыҳқуқақамси ухпылъыси аңлилъҳилңуӷыстун аюқлъюки. Ухпықылъыҳси Христосыкун
         таӷнуҳаҳаӷыстун аюқут. 2,3 Кукшагнаңуна̄н апыҳтуқақамси. Катам таўатын мамаҳаӷмың мыӷыслъыҳӣстун пикақамси. Нықыпигмың
         ныӷыстыпагниңиткақамси қаюҳлъяк нықыпихтуҳпагниңилңӯси сялин. Паниның ма̄тын нықыпихтуҳпагниңитақуси,
         қаюҳлъяк ухпықа̄нӷилңуӷыстун аюқуси сялин. Лӣгикыстыңъўа̄ҳси ухпылъыҳпыси аңлинӷитылъҳа
         ақиналъыҳпысигунлъю, аӷиватылъыҳпысигунлъю. Ухпықа̄нӷилңуӷыстун кияҳтыңъӯси. 4 Налиҳси пиныӷмини: «Хўаңа Павелым малихся̄ҳтыка̄ңа», илясилъю пиныӷмыхни: «Хўаңа Аполлосым
         малихся̄ҳтыка̄ңа», ухпықа̄нӷилңуӷыстун пӣқуси.5 Кинаңа̄ўа Аполлос? Кинаңузиңа хўаңа? Қыпҳаҳтыкӣнкуң Кияӷныӷым, каюсӣткақамси ухпықысқылъюку
         Христос. Қыпҳақалыстаҳӣна̄гукуң Атаныӷым қылӷутка̄ның. 6 Лъпыси Кияӷныӷым пӣтысиӷаӷвикӣси. Пӣтысиӷаӷақуңа, Аполлосым мыҳқақа̄, иўырңа Кияӷныӷым
         нагустақа̄. 7 Ынка̄ңам кина алңунак пӣтысӣӷалӷӣлъю, мыҳқилӷӣлъю укавантуқ. Кияӷныҳӣнақ а̄ңыҳлъяхтуқ
         нагустикаюгӯқ. 8 Пӣтысиӷаҳталъю, мыҳқисталъю таўатылъкутук. Кияӷныӷым акилыҳтуӷьяҳқақа̄к қыпҳалъҳыхкынкун.
         9 Қыпҳалгуткутукуң Кияӷныӷмун; лъпыси Кияӷныӷым пӣтысиӷаӷвикӣси.Кияӷныӷым мыңтыӷақӣси. 10,11 Кияӷныӷым наңлъыхталъық тагивақа̄ атуқлъюку пӣнлиқақақа қыпҳақақ лъпысини. Пыҳқинылӷӣстун
         тунымиқақақа мыңтыӷақ улимаяҳқақ. Иисус Христосыңина̄гуқ тунымақ, алъя ся̄ӷўакун тунымаҳқӣтуқ.
         Иляңита улимавикңўа̄т қа̄йңакун. Қамахлъюни пира̄мсилюни улимали. 12 Иляңита атуҳлъықа̄т золото, серебро, аңляминалӷи уйӷақ, иляңита унаҳсиқ, палиқақ выга̄қ,
         уңагақлъю тунымакун та̄хун. 13 Сяңўа̄ атуқыхкаҳпут ысҳаӷьяҳқақаҳпут ата̄сикаҳта̄мта қамахтыңъўа̄ӷлюта аӷныӷми таўани
         Христосым нанқихтилъыҳқа̄ни. Кынӷым ысҳаҳтысяҳқақа̄ қыпҳақаҳпут натытуляңа. 14 Сяңўа̄ югым атуқыхка̄ куманӷилъкуни, акилыҳтӯсяңьяҳқа̄гуқ. 15 Иўырңа иляңан югым қыпҳақа̄ ифлъяяҳқа̄гуқ кумақуни, акилыҳтӯсяңна̄нӷитуқлъю. Нақамынрақ
         лъңа югулилъыңьяҳқа̄гуқ, катам таўатын кыныӷмың а̄нылӷӣстун.16 Лӣсимакңўа̄ӷаҳси Кияӷныӷым Храмкӣси. Аглыӷналӷӣк Таӷныӷакык кияҳтыңӯқ илюхпысини!
         17 Китум алңунак на̄фқыхкагу Кияӷныӷым Храмыңа, Кияӷныӷым на̄фқысяҳқақа̄ лъңа, қаюҳлъяк
         Кияӷныӷым Храмыңа аглыӷналӷӣңӯқ. Лъпыси Храмкӣси.18 Кина алңунак пӯҳтыфқа̄ми лъңаның пили. Налиҳси сюмыҳтаӷа̄ңукуми лӣтыпахлъяка̄нилюни
         нунам пыҳқинылъҳаның, йықай малихлъигу Христос, ухпықа̄нӷилңӯт тымңиңуниӷңа̄тху. Таўатын
         пикуни ынңа̄талъ пыҳқинӷуҳтыпӣхлъықа̄. 19 Кияӷныӷми нунам пыҳқинылъҳа тымңиңӯқ. Акузитни Игақыхкани игақңа̄қ: «Пыҳқинӷыт югыт
         нунами хўани Кияӷныӷым пипагниңӣтыстақӣ лъңита катам пыҳқинылъҳитхун». 20 Игақыхка̄гуқлъю: «Атанӷым лӣсимака̄ пыҳқинӷым югым сюмыҳтаӷалъҳа сясӣнӷитуқ».21 Ынка̄ңам китум алңунак қука̄югуткысяҳқақынӷитӣ сяңўа̄т югыт пӣқыхкаңит. Сяңўа̄ қамахлъюку
         Кияӷныӷым пиниҳқусиҳқа̄ҳтыстыкақа̄ лъпысинун, 22 талўа Павел, Аполлос, Петырлъю. Нуналъю уна, уңувалъықлъю, туқулъықлъю, сяңўа̄лъю
         алңунак кияҳта̄лъыӷмылңуқ ма̄тын, сяңўа̄лъю алңунак ка̄сяҳқақ, қамахтыңъўа̄ӷлюки лъпыси
         пикаси. 23 Ынка̄м лъпыси Христосым пикӣси, Христос Кияӷныӷым пика̄.

Христосым Апостолыни41 Сюмыҳтаӷа̄ткитыкут қыпҳаҳтыкнилюта Христосымун. Қыпҳаҳтыңӯкут апыҳтуӷилӷӣт ипапиҳқылъыӷмың
         Кияӷныӷым апыҳтӯтка̄ның хўаңкунъун. 2 Христосым қыпҳаҳтыңи ата̄сӣӷмысяҳқа̄гут. 3 Хўаңа, ата̄сӣӷмынъилюңа қыпҳаҳта пикуфсиңа, налиӷмың ата̄сӣӷмынъыӷинъилюңа китум алңунак
         пикаңаңа, сюмыҳтаӷа̄ткынъа̄нӷитақа. Талўа хўаңамның нанқихсигатуңа. 4 Налъюкақа̄ сямың анахусиматка, иўырңа анахутылъҳинъилюңа пинӷитуңа. Атанҳӣна̄м нанқихсяҳқақа̄ңа.
         5 Ынка̄ңам ўӣн нанқихтыхпына̄н кина алңунак сялъҳаның. Атанӷым тагинқихтыкуми кукыхсяҳқақӣ
         югыт илюңит алӣҳқылъюки сяңўа̄т ӣӷңаялӷӣт тысқамани. Алӣҳқысяҳқақӣ сяңамың ся̄қутаңи.
         Та̄хкын усюқсяҳқат тама̄кут усюқылъыңьяҳқа̄гут Кияӷныӷмың.6 Ухпықа̄лгутымни, лъпыси апалъюқлъюси Аполлослъю хўаңкутуң успутақңӯкуң. Успута̄гукуң
         лъпысинун лӣтысқылъюку уна игақңалӷӣ сямың писӣтаңа: «Қа̄ткақитыки сяңўа̄т игақңалӷӣт
         Акузитни Игақыхкани». Налиҳӣнаҳпыси а̄ңа̄югуткысяқуна̄н ата̄сиқ ю̄к, а̄лъҳа угумиклъюку.
         7 Китум пиниӷатаӷаҳтыстиси ухпықа̄лгутыхпысиның? Сяңўа̄ қамахлъюку Кияӷныӷмың пикаҳси.
         Кияӷныӷым тӯнумакаңиси, а̄ңа̄юхтыхпынаси. Уңипаҳпынаси хўатын: «Сяңўа̄ қамахлъюку
         хўаңамның пикақақа».8 Алъхыҳтыңъўа̄ӷума̄ҳси аклъюкыхкаҳси қамахлъюку! Аклъюңиӷиңўа̄ӷлюси аюқуси! Хўаңкуңунаси
         умӣлгуҳсима̄си! Умӣлгулӷӣситуқ, ынка̄м умӣлгутилгусиӷнаяӷамси! 9 Сюмыҳтаӷалъымни Кияӷныӷым ныкыхтыкақӣлъю апостолыни укалиҳпига̄люта югның. Анусимиңлъяӷастун
         аюқукут, туқусяҳқастун. Югыт қамахтыңъўа̄ӷлютың, яқулгытлъю ысҳапагақӣлъю. 10 Хўаңкута налъюңуҳтыка̄гукут Христос апалъюқлъюку, иўырңа лъпыси сюмыҳпысини пыҳқиныпигӯси
         ухпықани. Югыт ўа̄кигатӣлъю, иўырңа сюмыҳпысини лъпыси нагатақӣсилъю, қӯлваӷақӣсилъю,
         хўаңкута пиңигатӣтинкут. 11 Хўавымун кынляңа нықаңисягақукут, мыӷьяҳқӣсягақукут, а̄ткӣсягақукут. Югыт қывуткақӣлъю.
         Ныңитукут, иглыҳта̄гукут қӯнпың. 12 Қыпҳаӷақукутлъю қывӯлъюта маниңналюта кияҳта̄ӷусиҳқамың. Сыӷлықӯлӷӣт хўаңкунъың пинитун
         алыҳқуӷақапут. Ухпықа̄тымнъың амью̄ткылӷитлъю, акузилӷӣгатукутлъю, акисигатапутлъю.
         13 Иқлъыңиқулӷилъю пинитун алыҳқуӷақапут таўатын пифқӣта писқылъюки. Хўавымун кынляңа
         сюмыҳтаӷа̄ткақӣлъю, сякўа̄ӷыстунлъю, сясӣнӷилңуӷыстунлъю. 14 Письмонӷитуңа кайңуюхналюси. Иўырңа пиниқыпихлъюси хўаңа катам таӷнуҳақылӷистун лӣлиҳтуӷьюгақамси
         кияҳта̄лъыҳқаҳпысиның. 15 Қайўа апыҳтуӷистытупихсяӷңа̄ҳпыси Христосымың, ататуҳлъянӷитуси. Ухпықсюхўаӷақңафсигу
         Иисус Христос нагақуӷлюки Пинилӷӣт Уңипат, таўанита атастун лъӣқаңа лъпысинун. 16 Ынка̄ңам кияҳтысюпихтамси хўаңамтун. 17 Тама̄кын апалъюқлъюку Тимофей каяхтыңъўа̄қа лъпысинун. Иӷнықылӷӣстун аюқақа Атаныҳқун.
         Ата̄сӣӷмылңуқ ухпықақ пиниқыпихтақа. Нықаңуҳна̄ӷӣси натын хўаңа кияҳтақылъымның Христосымун.
         Таўатылңуқ кияҳта̄лъық апыҳтӯсяқақақа ухпықанун тамаңанилңуӷнун.18 Иляси а̄ңа̄югныӷуҳтақут, қаюҳлъяк сюмыӷмыхни ля̄лиҳна̄нӷинъилюңа пикақа̄тңа Коринфымун.
         19 Иўырңа Атанӷым пиюкылъқыхкагу, лъпысинун пияҳтуңыстаҳтуңа. Та̄хкын лӣгикылъықанка
         а̄ңа̄югныӷыт а̄ңа̄юхтылъыӷмыгыстун пияҳқа̄таңи. 20 Кияӷныӷым Атаныҳпагулъҳа акузитытхун аюқынӷитуқ иўырңа аҳтуӷьяҳқа̄нӷилъыҳқун аюқуқ.
         21 Ка̄скума сясқысюгыстыңъа? Анагуталиӷлюңа̄ аӷью̄ӷлямсӣ, налиӷмың пиниқлъюси, пинитуңўа̄қ
         пилямсӣ?

Анагңалӷӣ Атуқутылъық51 Нагақуӷақақа налиҳпысиңуқ атами нулиҳа нулиҳқылӷӣстун аюқа̄. Сыӷлыпихлъыҳӣмың сыӷлыҳқыңъӯқ
         талўа ухпықа̄нӷилңӯт атуқыснаянӷита̄т та̄на сыӷлыҳқылъық. 2 Паниның ю̄куткақытсӣ лъпысиның катам? Қивӷуҳлъягьяқлъыгыстун! Лъпыси иқисяқлъыгыстун
         ю̄к та̄на акулыхпысиның. 3-5 Уявантыҳлъягьяӷңа̄ӷма сюмыҳтаӷа̄ткыҳлъяўа̄қа. Таўанлыңуӷыстун лъпысини агӷиткыхкақақа
         натын пилъыҳқамың та̄на ю̄к а̄тҳакун Атанымта Иисусым. Ухпықани, алъямың қырңуӷускуфси,
         таўанлыңуӷыстун умьюгаӷмиклъюңа, аҳтуӷьяҳқа̄нӷилъҳакун Иисус Христосым ю̄к та̄на лъпысинитыстыхпына̄н
         алъямыңлъю пинакыси. Тӯнитыхӯ Туӷныӷаӷмун, пиюкылъыӷмитун югусӣ на̄фқылъигу, ынка̄м
         таӷныӷакык югулилъыңысқылъюкык Атанық тагинқихтыкан.6 Пинӣюхтылъыҳси сыӷлыӷӯқ. Лӣсимакаҳси хўатын пилъық: «Закваскам ҳӯҳтыстыҳлъякаюўа̄
         акӯтақ». 7 Тама̄кын апалъюқлъюку сыӷлыҳқылъҳыт акулыхпысинилңӯт иқитыки. Таўатын пикуфси пылюңилъықуси
         акӯтастун закваскаңилңуӷыстун. Ипа пылюңитуси қаюҳлъяк Христос Пасхам пынъӣӷаӷақа̄
         аҳқуткыхка̄гуқ сыӷлыҳқылъымнъун. 8 Катам Иудеит иқитылъҳистун закваскат мыңтыӷамыхның ята̄ҳқутфагилгамыхтыху Пасхам нықынӷаҳқылъҳа,
         таўатыҳпигақ сыӷлыҳқылъыпут, иқилъықапут. Ынка̄ңам пылюңилъықукут, ипапиҳқыңъалъықукутлъю.9 Иляңитхун посланияма илятңаснаниӷамси ухпықанун анагңалӷӣкун атуқулъҳӣнун. 10 Акузиткыңъунӷитанка ӯм нунам юги анагңалӷӣкун атуқулъҳӣт, налиӷмың пакигныӷыт, ўаяӷнӣҳтыт,
         налиӷмың тама̄кут манигӯткаюгыт кияӷныңлъяқанун. Иқисюкуфси таўатылңуӷның югның нуна
         унисяҳқақаҳси. 11 Иўырңа посланиямкун илятыснаниқақамси тама̄кунун ухпықа̄лгутңунилютың пилӷӣнун блудникыңуката,
         налиӷмың пакигныӷуката, манигӯткаюгуката кияӷныңлъяқанун, сыӷлықӯӷутңуката юлгутмың,
         мыӷыстыңуката, ўаяӷнӣҳтыңукаталъю. Талўа ныӷылгусиҳпынаки таўатылңӯт.12-13 Хўаңа нанқихсяҳқақынӷитанка ухпықа̄нӷилңӯт; Кияӷныӷым нанқихсяҳқақӣ. Иўырңа лъпыси
         нанқихсяҳқақсяӷаси ухпықа̄лгутыси. Акузитыт Игақыхкат пӣт: «Сыӷлыҳқыста иқитыху акулыхпысиның».

Ухпықа̄нӷилңуӷнун Нанқихтысқыхпынаки Ухпықат61 Налиҳси а̄ҳтӣра̄ныӷмини ухпықа̄лгутминың, сяңан агля̄тақагу нанқихтивигмун? Кайңуюгигастык
         ухпықа̄нӷилңуӷнун нанқихтысныҳпысини лъпыси ухпықани? Ухпықат ухпықа̄лгутмыхнун таклъяӷутысяҳқа̄яҳтут
         а̄ҳтӣра̄ӷутылъыӷмыхның. 2 Лӣсимакынӷистыхӯ Кияӷныӷым юган нанқихсяҳқӣ ухпықа̄нӷилңӯт иляңани аӷныӷым? Нанқихсяҳқақңукуфсики,
         натын пияқнаҳтуткалъықыфтат лъпысинун нанқихтылъыҳқӣ пияқнӣлңӯт? 3 Лӣсимакынӷистыкӣ нанқихсяҳқақыкыпут яқулгыт? Ынка̄м таклъяҳқулъҳыт а̄ҳтира̄ӷутылъыӷның
         хўани уңувалъыӷми пияқнӣсяҳқа̄яҳтут. 4 А̄ҳтӣра̄ӷунъыҳпысини сяңафсиңам ухпықа̄нӷилңуӷнун пӣқыстык нанқихтысқылъюси? 5 Кайңунаҳалык лъпыси! Лӣсимакақа акулыхпысини лӣсималӷӣмың таклъяӷутистыкаҳқалгӯт ухпықа̄лгутыт
         а̄ҳтӣра̄ӷулъҳӣт. 6 Йыӷлыги ухпықам ухпықа̄лгутни агля̄тақа̄ ухпықа̄нӷилңуӷнун нанқихтистынун, агӷиткысқылъюки
         а̄ҳтӣра̄ӷутылъытынь. 7 Таўатытылъыҳпысигун ухпықа̄нӷилңуӷыстун кияҳта̄ӷӯси. Ухпықа̄лгутыси агля̄тыхпынаки
         нанқихтивигмун. Ныпӣӷутақитыки анахтыӷңӣси, пӯҳтыӷңӣси. 8 Итупилъ лъпыси катам ухпықа̄лгутыси анахтақасилъю, пӯҳтақасилъю.9 Ипапыста̄қ лӣсимаксяҳқақсяӷаҳси сыӷлытун пистыт ныкаҳқӣлңӯт Атаныҳпагулъҳани Кияӷныӷым.
         Пӯҳтыстыхпынаси китумун алңунак. Кияӷныӷым Атаныҳпагулъҳани ныкаҳқӣтут: блудникыт,
         манигӯткаюгыт кияӷныңлъяқанун, гылгаӷнӣҳтыт, аӷна̄сит, югыт юлгутмыхның атуқикаюгыт,
         аӷнат аӷна̄лгутмыхның атуқикаюгыт. 10 Тама̄кутлъю тыглыңалӷӣт, пакигныӷыт, мықаюгыт, сыӷлықӯҳтыт югның, ўаяӷнӣҳтыт, ныкаҳқӣтут
         Атаныҳпагулъҳани Кияӷныӷым. 11 Иляси таўатысялӷӣт сялин ухпықилъҳилъютың Христосымың. Иўырңа ма̄тын Кияӷныӷым Таӷныӷахкынка
         уӷвуҳқыхкақӣси сыӷлыҳқылъыҳпысиның, а̄фтыкақӣси Кияӷныӷмун, сыӷлыҳқумаңилңуӷыстунлъю
         лъӣҳтыка̄гуси қаюҳлъяк ухпықилӷӣси Атаныҳқун Иисус Христосыкун.Югусиси Қӯлва̄сиҳқақаси Кияӷныӷмун12 Иляси пика̄гут: «Итагнаҳтуқ сяңўа̄ пиюкылъқа пияӷңа̄мкун». Иўырңа хўаңа пӣмси, иляңан
         сялъыҳпыси каю̄сӣнъа̄нӷитӣ ухпылъыси. А̄, ынтақун: «Итагнаҳтуқ сяңўа̄ пиюкылъқа пияӷңа̄мкун».
         Иўырңа сюмыҳтаӷаӷьялӷӣңа сыӷлыӷмун айӷипахлъягнаюкама пина̄нӷитуңа. 13 Киналъю пинаялӷӣ: «Нықа улима̄ӷӯқ ақсяқумун, ақсяқуқ нықмун». А̄, иўырңа иляңани аӷныӷым
         Кияӷныӷым на̄фқысяҳқақа̄к қамахлъюкык ақсяқуқлъю, нықалъю. Югусиқ блудыӷқанҳисаӷтуқ
         қаюҳлъяк югусиқ Атаныӷмун пиңӯқ, Атанық югусимнъун пиңӯқ. 14 Иляңани аӷныӷым Кияӷныӷым макысяҳқақӣ югусипут туқулъыӷмың аҳтуӷьяҳқа̄нӷилъыӷмикун,
         таўатыҳпигақ макытылъыӷмитун Атанық Иисус Христос туқулъыӷмың.15 Лӣсимакынӷистыхӯ югусиси налиӷнықыхкаңи Христосым югусӣн? Югусиқа Христосым пилӣтка̄
         атуқысна̄яҳсикӯн аӷнамун акикикаюгмың югусиминың? Нака̄! Пина̄нӷитақа. 16 Нықамиклъюку, югым атуқыхкумигу аӷнақ акикилӷӣ югусиминың ата̄сӣҳтыкаюгык югусӣк.
         Қаюҳлъяк игақңа̄қ Акузитни Игақыхкани: «Ма̄лӷук югусӣк ата̄сиҳсяҳқа̄гук». 17 Иўырңа Атаныӷмун лъӣқувык, ата̄сӣгутык таӷныӷакун.18-20 Лӣсимакынӷистыхӯ югусиси Кияӷныӷым Храмкыхкаңи, Аглыӷналӷӣм Таӷныӷахкынка кияҳфиги?
         Кияӷныӷым тӯныхкақисӣ Аглыӷналӷӣгның Таӷныӷаӷминың, ынка̄м ма̄тын Кияӷныӷым пилӣткақӣси.
         Лъпысиның пикынӷитуси. Тама̄кын апалъюқлъюку блудыгпынаси. Блудыӷкуфси, нукыхнаҳқылӷӣстун
         Кияӷныӷым Храмыңа пилъықаҳси. Иляңи сыӷлыҳқылъҳыт таўатынъыӷитут. Кияӷныӷым тукфиқақӣси
         акитупихлъюку. Тама̄кын апалъюқлъюку қӯлваҳтыху Кияӷнық югусиҳпысигун.
         
            

         
      

   
      
         7
А̄пқуӷа̄лъҳыт Ныңуӷутылъыӷмың71 А̄птыкақаҳпысиңа ныңуӷутылъыӷмың письмохпысигун. Укуста кӣмсӣтынка. Пиниҳтуқ ю̄к нулӣңунани.
         2 Иўырңа ю̄к тамаҳаӷми нулӣлгуяҳқа̄гуқ, аӷнақ тамаҳаӷми угилгуяҳқа̄гуқ, қаюҳлъяк нанӷӣқулъыңнаюкафси
         блудылъыӷмун. 3 Югым ыфқуҳсяҳқақа̄ нулӣни. Таўатыҳпигақ аӷнам ыфқусяҳқақа̄ угини атуқутылъыӷмыгни.
         4 Аӷнам лъңинаӷми югусини пикынӷита̄, угиңанлъю пика̄. Таўатыҳпигақ югым лъңинаӷми югусини
         пикынӷита̄, нулиҳанлъю пика̄. 5 Ныңуҳсимакуфси иҳсякутыхпынаси. Ўыткуқун итагнақулъюси атуқусяҳқа̄фқа̄фси қафсинат
         унугыт юӷаӷатаӷаӷналюси. Та̄хкын атуқунъықихлъыҳа̄си нанӷӣқулъыңнаюкафси Туӷныӷаӷмың
         қаюҳлъяк нуқысяҳқа̄наниқа̄лӷӣси.6 Қылӷунӷитамси нулиҳтӣсқылъюси налиӷмың угӣӷысқылъюси. Иўырңа пиюкуфси пилӷа̄си. 7 Хўаңамтун нулиҳтуфқа̄фси, аӷнанилъю угӣфқа̄фси. Иўырңа алъякутукут. Кияӷныӷым нулӣлгустыкаюгӣ
         иляңи югыт, угилгустыкаюгӣ иляңи аӷнат. Иўырңа итагнаҳтыстыкаюгӣ иляңи югыт нулӣңунаки,
         аӷнатлъю угиңунаки. Кияӷныӷым алъякулъҳӣ тунусяқ тӯныхкаюўа̄ югнунлъю, аӷнанунлъю.8 Уната пикыхка нулиҳтӯмаңилңуӷнун, угӣӷумаңилңуӷнунлъю, угиңиӷанунлъю: Пиниӷнаяҳтуси
         нулиҳтунӷисяқуфси хўаңамтун, аӷнанилъю угӣнӷисяқуфси. 9 Иўырңа ю̄к пиниӷатаӷаӷнаяҳтуқ нулиҳтуӷлюни нуқытыпагниңилңуқ аӷнаӷьюлъыӷминың. Аӷнақлъю
         пиниӷатаӷаӷнаяҳтуқ угӣӷлюни нуқытыпагныңилңуқ югьюлъыӷминың. Пиниӷатаӷаӷнаяҳтуси ныңуҳлъюси
         нанӷӣқулъыңылъыҳқаҳпысиның блудамун.10 Укут акузитыт хўаңамның пиңунӷитут, қылӷуся̄гут Атаныӷмың ныңуҳтыканун. Аӷнақ иқисяҳқа̄нӷитуқ
         угиминың. 11 Иўырңа иқискуми, алъяның угӣӷьяҳқа̄нӷитуқ налиӷмың угиминун лъӣнқихлъи. Югымлъю иқитысяҳқақынӷита̄
         нулӣни.12 Уна қылӷусяқ хўаңамның пиңӯқ иляңитнун. (Атанӷым сямың пӣҳсимаңита̄.) Ю̄к ухпықақ
         ухпықа̄нӷилңуӷмың нулӣлгукуми лъңанисюлӷӣмың, иқитысныӷилъигу. 13 Аӷнақлъю ухпықақ ухпықа̄нӷилңуӷмың угилгукуми лъңанисюлӷӣмың, иқинъыӷилъи. 14 Инқун ю̄к ухпықа̄нӷилңуқ а̄фтыңъўа̄қа̄гуқ Кияӷныӷмун қаюҳлъяк нулиҳа ухпықа̄лӷӣ. Аӷнақлъю
         ухпықа̄нӷилңуқ а̄фтыңъўа̄қа̄гуқ Кияӷныӷмун қаюҳлъяк угиңа ухпықа̄лӷӣ. Тама̄кын апалъюқлъюку
         таӷнуҳа̄т пылюңитутлъю, а̄фтыңъўа̄қа̄гутлъю. 15 Иўырңа налиқ ухпықа̄нӷилңуқ иқисюкуми, иқилъи. Та̄хкын ухпықақ ю̄к налиӷмың аӷнақ
         итымли таўатылңуӷмың ныңуҳтылъыӷминың. Кияӷныӷым ныкыхмылъюси кияҳтысқысюгақӣси. 16 Ухпықами аӷнами, угихпынискувык каюсӣтақся̄ӷан югулилъыӷмун. Налиӷмың ухпықами югми,
         нулӣҳпынискувык каюсӣтақся̄ӷан югулилъыӷмун.Кияҳтык Кияӷныӷым Кияҳтысқысюлъҳатун17 Кияӷныӷым ата̄сикаҳтаҳпыси ухпықистақңиси Христосымың, ныңуҳтыка̄стык налиӷмың ныңуҳсимаңистык?
         Обрезанияка̄стык налиӷмың пимаңистык? Қыпҳаҳтыля̄ӷуяӷыстык налиӷмың қыпҳаҳтыля̄ӷунӷистык?
         Алмысиқлъюси таўатын нагныҳтык қаюҳлъяк Атанӷым таўатытыстыкақӣси. Қамахлъюки ухпықат
         та̄хкын апыҳтуӷақанка. 18 Ю̄к обрезаниякақ ухпыӷақңами, алъяңуҳтыфқа̄ми пилӷа̄қ. Обрезаниямаңилңуқлъю ухпықақ,
         обрезанияқыфқа̄ми пилӷа̄қ. 19 Обрезаниялъықлъю, обрезаниянӷитылъықлъю пикатңунӷитук. Питңуяҳқақта та̄на қа̄ткылъюки
         Кияӷныӷым Лӣлиҳтӯсӣ. 20 Ата̄сикаҳтаҳпыси ухпықӣқңафси, натытылъыҳпысистун алмысиқитыху. 21 Қыпҳаҳтыля̄ӷуяҳсӣн Кияӷныӷым туқлъюӷақңатын? Сюмыҳтаӷа̄ткыхпына̄н. Иўырңа қыпҳаҳтыля̄ӷунаниӷнақңукувык,
         ся̄қсин лыган таўатын пилӷа̄тын. 22 Қыпҳаҳтыля̄қ накмикыхка̄ Атанӷым, лъңан итымңалӷӣка̄. Таўатыҳпигақ қыпҳаҳтыля̄ӷунӷилңуқ
         ю̄к накмикыхка̄ Христосым, лъңан қыпҳаҳтыля̄қа̄. 23 Кияӷныӷым тукфиҳпакақӣси, ынка̄м қыпҳаҳтыля̄ӷуҳтыхпынаси югнун. 24 Ухпықа̄лгутымни, тамаҳаҳпыси аӷулӣсяҳқа̄гуси илятңалъыҳпысигун Кияӷныӷмун алмысиқлъюси
         таўатын туқлъюлъҳатун.Апыҳтӯсяқ Ныңуҳсимаңилңуӷнун25 А̄птақаҳпысиңа натын сюмыҳтаӷа̄ткақутаңи угӣӷумаңилңӯтлъю, нулиҳтӯмаңилңӯтлъю. Атанӷым
         уңипа̄симаңита̄ңа Лӣлиҳтӯсямың тама̄кунун югнун, иўырңа уңипа̄нъақамси сюмыҳтаӷалъымның.
         Кияӷныӷым наңлъыхталъҳакун апостолыңуҳтыка̄гуңа. Тама̄кын апалъюқлъюку ныӷьюкнакыфсиңа.26 Сыӷлылӣҳлъягуҳтуқ нуна ма̄тын. Сюмымни хўаңа итагнаӷьяҳқа̄гуқ ю̄к алмысиқлъюни. 27 Нулиҳтӯмазӣн? Иқитыстыхпына̄н нулиҳын. Нулиҳтӯмаңилъкувык, нулиҳтуӷнақыхпынаң. 28 Иўырңа нулиҳтуқувык сыӷлыҳқыңъунӷитутын. Угӣӷумаңилңуқ угӣқуми, сыӷлыҳқыңъунӷитуқ.
         Иўырңа нулиҳтуқуфси, аӷнатлъю угӣқумың пияқлъӣӷатаӷаӷьяҳқа̄гуси хўани кияҳта̄лъыӷми.
         Пияқлъӣҳтысюнӷитыпихтамси таўатын.29 Ухпықа̄лгутымни, уната пикыхка: Атаныҳпут тагияҳтуңыстаҳтуқ. Та̄на апалъюқлъюку ныңуҳтыкат
         қыпҳа̄лъитху Атанық ныңуҳсимаңилңуӷыстун. 30 Қивӷулӷӣтлъю қыпҳа̄лъитху қивӷунӷилңуӷыстун. Қуяңалӷӣтлъю қыпҳа̄лъитху қуянӷилңуӷыстун.
         Тама̄кутлъю тукфиҳтуҳлъякаюгыт қыпҳа̄лъитху аваңилңуӷыстун. 31 Кияҳтыңъулюси нунами хўани, мыгнукатаӷаҳпына̄н нунам сянқутаңа. Қаюҳлъяк нуна алмысиқлъюни
         авӣӷусяҳқа̄гуқ.32 Кияҳта̄лъыӷмыңтуқ хўакын сюмыҳтаӷа̄ткыхкӣлңӯси. Нулиҳтӯмаңилңуқ қыпҳалъыҳқаҳта̄ӷаҳтуқ
         Атанӷым қыпҳақа̄ның қаюҳлъяк ыфқуҳсюгақыхкаңа. 33 Нулӣлык қыпҳаӷатаӷақаюгӯқ кияҳта̄лъҳым қыпҳақа̄ның қаюҳлъяк ыфқуҳсюгақыхкаңа нулӣни.
         Ынка̄м сюмыҳтаӷалъҳа малӷуҳқыңъўа̄қуқ. 34 Таўатыҳпигақ аӷнатлъю аюқут. Аӷнат угиңӣткат, угӣӷумаңилңӯтлъю қыпҳалъыҳқаҳта̄ӷатут
         Атанӷым қыпҳақа̄ның, қаюҳлъяк югуситыңлъю, таӷныӷатыңлъю тӯньюгақӣт ӣңунӣта Атаныӷмун.
         Иўырңа угилык қыпҳаӷатаӷақаюгӯқ кияҳта̄лъҳым қыпҳақа̄ның қаюҳлъяк ыфқуҳсюгақыхкаңа
         угини. Лъңанлъю сюмыҳтаӷалъҳа малӷуҳқыңъа̄қ. 35 Таўатын пӣмси каюсӣнъалюси. Ныңуҳтыснанинӷитамси. Иўырңа накмикысюгақа пинилъыҳпигақ
         лъпысинун қыпҳа̄тысқылъюку Атанық угляфқусиңунаси.36 Нулӣҳқалгым атуқсюгьягускумигу нулӣҳқани, ныңуҳлъик. Ынка̄м ныңуҳтыкумык сыӷлыҳқыңъуна̄нӷитук.
         37 Иўырңа югым лӣсимакңўа̄қумигу натын пилъыҳқани, нуқытутңукумигулъю атуқсюлъыӷминың
         нулӣҳқани, пинитун пиңӯқ. Китум алңунак нулиҳтӣсқуӷа̄нӷилъкумигу, нулиҳтуӷьюнӷилъкуми
         пинитун пиңӯқ. 38 Нулӣҳқалык ныңуҳлъюни пинитун пиңӯқ, иўырңа нулӣҳқалык ныңуҳныӷилъкуми пиниӷатаӷатун
         пиңӯқ.39 Аӷнақ алъяның угӣӷьяҳқа̄нӷитуқ угини кияҳлъюку. Иўырңа угини туқукан, пиюкылъыӷминың
         угӣӷьяӷңа̄ӷми итагнаҳтуқ, та̄ўаңинақ ухпықаҳӣнаӷмың. 40 Иўырңа қуяңа̄ӷатаӷаӷьяҳқа̄гуқ угӣнқихныӷилъкуни. Та̄куста сюмыҳтаӷалъҳынка. Ухпықақа
         Кияӷныӷым Таӷныӷакык хўаңамнитуқ.

А̄пқуга̄лъҳыт Аҳқуткыхканың Нықның81 Кӣмсиӷьюганка а̄пқуӷа̄лъыҳси нықның аҳқуткыхканың кияӷныңлъяқанун. Ипаңӯқ хўатын пилъыҳси:
         «Лӣсималъылгӯкут қамахлъюта». Таўатылңуқ лӣсималъық а̄ңа̄юхтыстикаюгӯқ, иўырңа пиниқылъҳым
         икнақуҳтыңъўа̄ ухпылъыҳпут. 2 Ю̄к пилъхуюгнық, ысҳаҳу та̄на паниның лӣсяҳқаҳтуқақ. 3 Иўырңа Кияӷныӷым пиниқистыни хўатын пияҳқақӣ: «Хўаңа пиканка».4 Ынка̄м ныӷылъықыста̄ аҳтуткыхкамың кияӷныңлъяқанун? Лӣсимакапут кияӷныңлъяқат кияӷныӷунӷитут.
         Ата̄сиҳа̄гуқ Кияӷнық, алъя кияӷныӷитуқ. 5 Иляңита югыт ухпықақа̄т кияӷныҳтунилюку, атаныҳтунилюку қиляклъю, нуналъю. 6 Иўырңа хўаңкута лӣсимакаҳпут ата̄сиҳа̄гуқ Кияӷнық, лъңа Атанӷӯқ. Сяңўа̄ қамахлъюни
         лъңаның пиңӯқ, кияҳтыңъӯкут лъңанун. Лӣсимакаҳпутлъю ата̄сиҳа̄гуқ Атанық, Иисус Христосыңӯқ.
         Лъңакун сяңўа̄ қамахлъюни улимака̄гуқ, уңуваңӯкутлъю лъңакун.7 Иляңита ухпықат налъюкӣт кияӷныңлъяқат кияӷныпигунӷитуляңи. Тама̄кын апалъюқлъюку
         ухпықақӣт нықыт аҳқуткақнилюки кияӷныпигнун. Ынка̄м ныныӷмыхни аҳтуткыхкамың сюмыҳтаӷаӷақут:
         «Сыӷлыҳқуңа». 8 Иўырңа нықа пикатңунӷитуқ. Кияӷныӷым усюқатаӷаӷна̄нӷитӣси ныӷылъыҳпысигун нықмың.
         Аҳқуткыхкамың ныӷынӷилъкумта сяңўа̄ алңунак ифлъяна̄нӷитаҳпут Кияӷныӷмың аюқылӷӣ.
         Талўа ныӷыӷңа̄мта алъхыӷунъанӷитукут лъңаның.9 Ухпықаҳлъягни лъпыси, пиюкылъыҳпысистун пияҳқа̄лӷӣси, лӣгикңатыхпысиның та̄на ипапиҳқылъық
         апыҳтӯсяқыхкақа. Иўырңа кылыңалюси кая̄лңӯт ухпылъҳит аюқнӣҳқыхпынаки лъңита сюмыҳтаӷалъҳитни
         анахутңалӷӣмың. 10 Налӣта ысҳақунитын ныӷумалютын кияӷныңлъяқат храмыңитни, лъңалъю ныӷьюҳтуқ сюмыҳтаӷалъыӷмини
         анахутңаяӷңа̄н. 11 Ынка̄м лӣсималъыҳпык сыӷлыҳқыстыся̄ӷа̄ кая̄лңуқ ухпылъҳа ифлъяслъюку, ухпықа̄лгуткан
         Христосым туқуткыхка̄. 12 Ынка̄ңам аюқнӣҳқыхкуфсики сюмыҳтаӷалъҳитни анахутңалӷӣмың, сыӷлыҳқылъықуси лъңитнунлъю,
         Христосымунлъю. 13 Ынка̄м ныӷылъымкун аҳқутқыхкамың сыӷлыҳқыснаюкамкун ухпықа̄лгутка, алъямыңлъю ныӷна̄нӷитуңа
         сямың тама̄кын.

Павел Лъминың Успутақылӷӣ91 Итымңа̄ңа, пиюкылъымтун пияҳқа̄гуңа. Апостолыңӯңа ысҳа̄ткақ Иисусымың Атанымнъың.
         Қыпҳа̄тылъымкун лъңанун ухпықа̄гуси лъпыси. 2 Талўа иляңита апостолыпигунӷинъиӷңа̄тңа лъпыси лӣсимакаҳпысиңа апостолыпӣгӯңа Атаныҳқун,
         қаюҳлъяк кияҳта̄лъыҳпыси Христосымун кылгускаңа. 3 Та̄куста а̄пҳақыхкынка сыӷлықистымнун.4 Варнавалъю хўаңкутуң туңсиӷна̄нӷитӯкуң ныӷьяҳқамыңлъю, мыӷьяҳқамыңлъю лъпысиның апыҳтуқамсини?
         5 Навык пинымтуң кылъқыпагниңитапут ухпықат нулӣпут иляңистун апостолытун, Атанӷым аңлыгутаңистунлъю,
         Петырытунлъю? 6 Варнавалъю хўаңкутуң лъңинаҳа̄мтуң қыпҳа̄симаңинаӷьяҳқақыстыху нықыкаҳқаҳпут? 7 Пилъюўаҳтым тукфиӷьяҳқақынӷитӣ сяӷьяни пилъюўаҳтыңилъюни. Таўатыҳпигақ виноградымың
         пӣтысиӷаҳтым ныӷыхкаюгӣ иляңи пӣтыстыкани. Пынъӣӷнӣҳтымлъю пынъӣӷми мама̄н иляңа пикаюга̄.8 Та̄кут успутат югым апыҳтӯсяқӣ, иўырңа Кияӷныӷым Лӣлиҳтуся̄нилъю апыҳтӯсят таўатытут.
         9 Игақыхка̄гуқ Лӣлиҳтӯсяни, Кияӷныӷым тӯныхка̄кун Моисейемун: «Сюгругӣталиҳпынан вол
         пшеницат тутмаҳтысныҳпысики қантӣт сигиқысқылъюки». Кияӷныӷым сюмыӷмикынӷитагӯ вол?
         10 Сяңами Кияӷнық таўатын пӣ? Волыңинаҳа̄қ сю̄мқагӯ? Нака̄, хўаңкуталъю сю̄мқақӣнкут.
         Ипапыста̄қ хўаңкунъунлъю игақыхка̄гуқ, қаюҳлъяк пӣтысиӷаӷвигмың ята̄ҳқистынунлъю,
         сяӷнастынунлъю ныӷьюкыхкаюга̄пут ныңиҳқапут. 11 Кияӷныӷым акузитаңи пӣсяҳқастун аюқут. Хўаңкутуң пӣтысиӷаӷвикыхкақамси, ынка̄м таӷныӷаси
         қуястыка̄гут.Туңсипахлъықыстӯң туңсиӷвикыхкумси аклъюкыхкамтыгның? 12 Апыҳтуӷистым иляңи лъпысиның алъхыӷутңуката аклъюкыхкамыхның, хўаңкутуң ўатақа̄ӷақ
         пияҳқаҳпига̄яҳтукуң. Йыӷлыги қыпҳаӷьюка̄гукуң маниңырыгаӷналютуң аклъюкыхкамтыгның
         алъхыӷунъалютуң. Иляңани манипагитақукуң. Талўа тама̄ни а̄псюгигатамси акилыҳтӣсқылъютуң.
         Уната апалъюқа, китумун алңунак хўатын писюнӷитукуң: «Павел уңипақӣқуқ Пинилӷӣның
         Уңипаның акилыҳтӯсяңыпигыснаӷналюни». 13 Лӣсимакаси Храмым қыпҳаҳтыңи ныӷыхкаюгыт нықмың Храмымун тӯныхкамың. Аҳқыфигымлъю
         қыпҳаҳтыңи ныңиқаюгӯт аҳқуткаҳқамың. 14 Таўатытуқ Атанӷым қылӷуся̄: Уңипаҳтытлъю Пинилӷӣның Уңипаның аклъюкыхкатың алъхыҳсяҳқақӣт
         тама̄куның ухпықиканың Пинилӷӣның Уңипаның.15 Лъпысиның сямың алңунак алъхыӷусигатуңа пикаҳқақсяқымның. Сюмыҳтаӷа̄ткыхпынаңа сямың
         алңунак туңсиӷнилюңа ма̄тын. Қуя̄қуңа акилыҳтӣсқигалңӯңа лъпысинун уңипақинымни Пинилӷӣның
         Уңипаның. Уңипақинақңӯңа акилыҳтӯсӣтыӷңа̄ӷма талўа паныӷьяӷңа̄ӷма. Ынка̄м китум алңунак
         пина̄нӷита̄ңа: «Павел уңипақӣқуқ Пинилӷӣның Уңипаның акилыҳтӯсяңыпигыснаӷналюни».
         16 Иўырңа а̄ңа̄югусиҳқӣтуңа уңипақинымни Пинилӷӣның Уңипаның, қаюҳлъяк Кияӷныӷым қылъқақа̄ңа
         уңипақисқылъюңа. Сыӷлыӷўа̄ӷунаяҳтуңа қа̄ткынӷисяқумкун Кияӷнық. 17 Накмикыхкақсяқумкун уна қыпҳақақ хўаңамның акилыҳтӯсяҳқалгунилюңа пинаяҳтуңа, иўырңа
         Кияӷныӷым накмикыхкақутаңаның пияҳқақақа акилыҳтӯсӣтыӷңа̄ӷма. Алъя натын пилъыҳқӣтуңа.
         18 Сяңа̄ўа акилыҳтӯсяқа? Акилыҳтӯсяқақа уна, қуяпихтақуңа акилыҳтӯсяңунаңа уңипақинымни
         Пинилӷӣның Уңипаның, қайўа акилыҳтуӷьяҳқақсяӷңа̄ҳпысиңа.19 Қыпҳаҳтыля̄ӷунӷисяӷңа̄ӷма, хўаңамның катам қыпҳаҳтыля̄ӷуҳтыка̄гуңа китумун алңунак,
         югмун углялӷӣмун ухпықысқылъюку Христос. 20 Иудеянинъымни кияҳтақуңа лъңистун, ухпықысқылъюку Христос. Кияҳнымни язычнигни Лӣлиҳтӯсятхун
         кияҳта̄ӷни, лъңистун кияҳтақуңа лӣсимакыӷңа̄мкун қа̄ткутылъымкун Лӣлиҳтӯсятхун югулилъыңьяҳқа̄нӷитыӷңа̄ӷма,
         ухпықысқылъюку Христос. 21 Язычнигнинъымни налъюкилӷӣни Лӣлиҳтӯсяның, лъңистун кияҳтақуңа налъюкылӷӣстун Лӣлиҳтӯсят,
         ухпықысқылъюку Христос. Қа̄ткыңъунӷинъилюки пиңунӷитанка Кияӷныӷым Лӣлиҳтӯсӣ, иўырңа
         қа̄ткыңъўа̄нка Христосым Лӣлиҳтӯсӣ. 22 Кая̄лңуӷни кияҳнымни лъңистун лъӣӷақуңа, ухпықысқылъюку Христос. Ынка̄ңам кинкустун
         алңунак кияҳтақуңа натысяӷңа̄та, натын алңунак югулилъыңысқылъюки. 23 Таўатын пӣқуңа нагақӣсқықыҳлъюки Пинилӷӣның Уңипаның, қаюҳлъяк қуястылъыңақылӷӣңалъю
         ухпықынӷатху Христос.24 Қамахлъютың кытанқустыт сивулӣюкаюгӯт, иўырңа ата̄сиҳақ кая̄лъқӣкаюгӯқ. Кияҳта̄лъыҳпысини
         Христосымун, кытанқустыстун кая̄лъқӣнақақитык. 25 Кытанқустыт уляпақут югуситың икнақуҳналюки қаюҳлъяк қаҳпаңьюгақылӷӣт аваямың қуқуңалыгмың.
         Тама̄кут палиӷьяҳқа̄гут. Иўырңа қаҳпа ухпықат алъхыҳсяҳқа̄т қӯнпыкаҳқа̄гуқ. 26 Кытанқустыстун таклъяӷрукытун кытанқўа̄қуңа ка̄нъалюңа кынлымун. Налиӷмың тыңлюхтыстун,
         тыңлюхпага̄таӷақуңа кая̄лъқӣналюңа. 27 Уңипақӣқуңа натын кияҳтылъыҳқамың Христосымун. Хўаңалъю Кияҳтыңӯт лъңанун ынка̄м югусимнун
         қа̄ткыстақуңа, лю̄рақ пинӷилъкума Кияӷныӷым иқинъаюкаңаңа лъңаның.

Иудеит Успутақлъюки Кылыңася̄тыт101 Ухпықа̄лгутымни, сюмыҳтаӷа̄ткысқысюганка Иудеит, малихся̄ӷикат Моисейемың. Египетмың
         аӷуляқақңамың қамахлъютың малихтыкақа̄т қиляўа̄қ, маӷьяҳқуӷилӷӣ тӯмкаҳқӣтхун. Ка̄сята
         Кавилңуӷмун Кылъӣмун, Кияӷныӷым пылъыҳтыкақыхкаңа мық аӷвӣсқылъюки яйўа̄сың. 2 Қамахлъютың крестиӷқа̄лӷӣт қиляўа̄ҳқунлъю, Кавилңуҳқунлъю Кылъӣкун малихся̄ҳтыңулютың
         Моисейемун. 3 Қамахлъютың ныӷыхка̄гут маннамың, 4 мыӷыхка̄гут ата̄симың та̄хкын мыӷмың Кияӷныӷым Таӷныӷахкынка тӯныхка̄ның. Мыӷыхкақа̄т
         мық ма̄қыхкақ уйӷагмың. Та̄м уйӷагым малихся̄қақыхкаңи Кияӷныӷым Таӷныӷахкынкун. Уйӷак
         та̄на Христосыңӯқ. 5 Таўатын Кияӷныӷым афлъыңакыхкақыӷңӣстың, паниның алъюлъютың ыфқуҳсимаңилъкаңат лъңа.
         Ынка̄м тумаңани Кияӷныӷым туқустақлъюки югусиҳқўа̄ӷит миңитка̄лӷӣт килга̄ни.6 Тама̄на қамахлъюни пилъҳат хўаңкунъун успута̄гуқ, кылыңася̄ӷӣлъю лъңистун пиюкыфқа̄н
         сыӷлық писқылъюку. 7 Манигуҳтыңуҳтыхпынаси кияӷныңлъяқанун иляңистун. Акузитни Игақыхкани игақыхка̄гуқ:
         «Югытлъю, аӷнатлъю ныӷақут, мыӷақут та̄хкын аӷуля̄қут». Таўатын манигӯтка̄гут золотамың
         улима̄ӷмун каумӷаӷмун. 8 Блудыфқамта иляңистун. Алъхыӷныӷа сыӷлыҳқылъҳита 23,000 ю̄к туқуляӷа̄тка̄гуқ ата̄сими
         аӷныӷми. 9 Нанӷӣқунақыфқа̄мтыху Атанӷым нуқынъыҳтулъҳа пилътыху, иляңистун. Нымыӷьят туқуқуқақӣт
         иляңи сивуныпут қаюҳлъяк нанӷӣқукақыхкаңат Атанық. 10 Акузилгаҳпынаси иляңистун. Яқулгым туқустикаюгым туқуқуқақӣ иляңи сивуныпут қаюҳлъяк
         акузилга̄ткақыхкаңат Кияӷнық.11 Қамахлъюки тама̄кут сивунымта атуқыхкӣт, успутаҳқа̄ка̄гут хўаңкунъун. Игақыхка̄гут
         кылыңася̄тңулютың хўаңкунъун кияҳлъыҳӣнун киңулиӷни аӷныӷни, лъңистун пифқа̄мта писқылъюта.
         12 Ынка̄м кина алңунак сюмыӷмини пикуми ухпылъыни аӷулӣнъилюку, кылыңали лю̄рақ сыӷлыҳқыся̄ҳтуқ.
         13 Қамахлъютың нанӷӣқулъыси алъяка̄ягунӷитут югнун. Иўырңа Кияӷнық ата̄сӣӷмытуқ, нанӷӣқулъыӷмун
         қа̄сҳутысяҳқақынӷитӣ икнақылъыси, икнақылъылитақна̄ӷӣси нуқытусиҳқамың. Ынка̄м иқитақылъықуси
         та̄хкын нанӷӣқулъыӷмың.Пилӣтыстыка̄куфси Христосымун Туӷныӷа̄т Малихна̄нӷитаси14 Пиниқыхкамни, манигӯтыхпынаси кияӷныңлъяқанун. 15 Алыҳқуӷамси сюмыӷнылгулюси, сюмыҳтаӷа̄ткынъакыси сямың пилъқа. 16 Игамсиқаягунъымтыху қаю̄симылңуқ вино Атанӷым Нықынӷаҳқылъҳани, ныңиӷақукут Христосым
         а̄ўаның. Ӣхымнъың а̄вгуӷлюку нықыкшаңлъяқ нынымтыху, ныңиӷақукут Христосым югусӣның.
         17 Нықыкшаңлъяқ а̄вгуқа̄ӷңа̄ӷми ата̄сӣгуқ. Угляҳлъягьяӷңа̄мта, ата̄симың та̄хкын ныӷақукут.
         Ынка̄м кылгутақа̄ налиӷнықуӷнилюта ата̄симун югусимун.18 Сюмыҳтаӷа̄ткаҳтыкиқун Израилыӷмӣт; ныныӷмыхни аҳтуткыхкамың, илятақут манигӯлъҳӣнун
         Кияӷныӷмун аҳқыфигыгни. 19 Сюмыҳпысинӣ кияӷныңлъяқат кияӷныпиўа̄т? Нықытлъю аҳқуткыхкат кияӷныңлъяқанун, манигӯсипиўа̄қа̄т?
         20 Нака̄! Налъюкилӷӣт Кияӷныӷмың аҳқыша̄ӷақут туӷныӷаӷнун, нака̄н Кияӷныӷмун. Илятңастысюнӷитамси
         туӷныӷаӷнун. 21 Христосымун пилӣтыстыка̄куфси туӷныӷа̄т малихна̄нӷитаси. Тама̄кын апалъюқлъюку Атанӷым
         қаю̄сӣның мыӷыхкуфси, туӷныӷа̄тлъю қаю̄сӣтның мыӷна̄нӷитуси. Таўатыҳпигақ Атанӷым
         Нықынӷаҳқылъҳани ныӷыхкаюгукуфси нықыкшаңлъямың Атанӷым қаюӷвигани, туӷныӷа̄тлъю қаюӷвигитни
         ныӷна̄нӷитуси нықмың. 22 Хўаңкута Христосым пилӣткӣтни туӷныӷа̄т малихнақыхкумтыки, Кияӷнық қуңьяҳтыслъықаҳпут.
         Нықамиклъюку лъңа икнақыҳлъяхтуқ хўаңкунъың.23 Иляси пика̄гут: «Итагнаҳтуқ сяңўа̄ пиюкылъқа пияӷңа̄мкун». Иўырңа хўаңа пӣмси, иляңи
         сялъыси пининӷитут. А̄а, ынтақун: «Итагнаҳтуқ сяңўа̄ пиюкылъқа пияӷңа̄мкун», иўырңа
         иляңан сялъыҳпыси каю̄сӣнъа̄нӷитӣ ухпылъыси. 24 Кина алңунак лъңина̄юхтыфқа̄ми пӣқлъи, йыӷлыги иляңилъю сюмыҳтаӷа̄ткақлъюки.25 Сяңўа̄ алңунак кымыкшак тукфиқаҳси акилъпыгаӷвигмың ныӷақитыху сюмыҳтаӷа̄ткыхпына̄н
         аҳқуткыхка̄таңа кияӷныңлъяқанун. 26 Қаюҳлъяк игақыхка̄гуқ Акузитни Игақыхкани: «Нуна, сяңўа̄тлъю қамахтыңъўа̄ӷлюки таўанлыңӯт
         Атанӷым пикӣ».27 Ухпықа̄нӷилңӯм ныӷьяҳтӣсқыхкаңиси пиюкуфси пилӷа̄си. Сяңўа̄ алңунак кытфаҳтуқа̄т ныӷақитыху
         сюмыҳтаӷа̄ткыхпына̄н аҳқуткыхка̄таңа кияӷныңлъяқанун. 28,29 Иўырңа китум пикаңиси: «Та̄на аҳқуткыхка̄гуқ кияӷныңлъяқанун», ныӷыхпына̄н, уңипа̄тистыхпыси
         ухпылъҳа кая̄лиснаюкафсигу, қаюҳлъяк лъңани анахутңалӷӣңӯқ.Ынтақун сюмыҳтаӷаӷнаялӷӣси: «Сяңаматуқ пиюкылъымтун пияҳқа̄нӷисиңа? Сяңаматуқ китум
         иныҳқуӷаӷақаңа алъятун сюмыҳтаӷақаюгым хўаңамның? 30 Игамсиқаюгвикыхкумкун Кияӷнық ныӷьяҳқамның, сяңанңам китум сыӷлықӯҳлъықаңа ныӷыхкума
         игамсиқаюгуткыхкамның?»31 Ынка̄м қамахлъюку сялъыҳси қӯлва̄сиқақитыху Кияӷныӷмун, талўа ныӷылъысилъю, мыӷылъысилъю.
         32 Сяхпынаси сыӷлыҳқыстияҳқамың Иудеянун, язычнигнун, ухпықанунлъю. 33 Ыфқуҳнақуткақанка юлгутынка сялъымкун алңунак. Хўаңаңинамнун пинилъыҳқақ пиңигатақа,
         иўырңа пиниҳқылъыҳқӣтнунлъю юлгутма пӣқуңа, углялӷӣ югулилъыңысқылъюку.

111 Ынка̄м хўаңамтун пӣқитык, катам хўаңа малихтылъымтун Христос.Аӷнат Насқуӷӣтиӷлютың Манигӯсяҳқа̄гут2 Усюқамси нықамикыхкыфсиңа, атуқыхкысилъю апыҳтӯсянка. 3 Иўырңа лӣгикысюгамси Христос на̄сқӯтиңӯқ тамаҳа̄нун югнун, югӯқлъю на̄сқӯтилӷӣ нулӣӷминың.
         4 Насқуӷӣтиӷлюни ю̄к юӷақуми налиӷмың уңипақуми Кияӷныӷым уңипа̄мың юӷаӷвигми, қӯлваӷьяҳқақынӷита̄
         на̄сқӯтилӷӣ. 5 Ынка̄м аӷнақ насқуӷӣтиҳпынани юӷақуми налиӷмың уңипақуми Кияӷныӷым уңипа̄мың, қӯлваӷьяҳқақынӷита̄
         на̄сқӯтилӷӣ. Таўатын пикуми қигуӷўа̄қастун мықыслъюни аюқылъықуқ. 6 Аӷнақ насқуӷӣтиӷьюнӷилъкуми, кыпуӷли нуйӣӷулъюни. Иўырңа аӷнани кайңуналӷӣңӯқ қигулъықлъю,
         нуйӣӷулъюнилъю кыпулъық, ынка̄м насқуӷӣтиӷңали. 7 Ю̄к насқуӷӣтиӷьяҳқа̄нӷитуқ манигӯскуми қаюҳлъяк Кияӷныӷым наңаӷныӷатун улима̄ӷӯқ,
         Кияӷныӷым а̄ңылъҳа ысҳӣсқылъюку. Иўырңа аӷнақ улима̄ӷӯқ югым а̄ңылъҳа ысҳӣсқылъюку.
         8 Лӣсимакыхкыси ю̄к аӷнамың улима̄ӷунӷилңуқ, иўырңа аӷнақ югмың улима̄ӷулӷӣ. 9 Ю̄к улима̄ӷунӷитуқлъю аӷнамун иўырңа аӷнақ улима̄ӷӯқ югмун. 10 Та̄на апалъюқлъюку аӷнақ насқуӷӣтиӷьяҳқа̄гуқ, ынка̄м яқулгыт лӣгиклъитху ю̄к аӷнамун
         на̄сқӯтиңутаңа. 11 Иўырңа нықамикитыху Атанӷым успықылъҳа, югылъю, аӷна̄млъю аклъюкутңа̄к. 12 Аӷнақсюха̄қ югмың улима̄ӷуӷңа̄н, та̄хкын кынляңа ю̄к қамахлъюни алъхықа̄гуқ аӷнамың,
         иўырңа аӷнатлъю, югытлъю қамахлъютың Кияӷныӷмың пиңӯт.13 Сюмыҳтаӷа̄ткаҳтыхуқун: ипа анахутңа̄ аӷнам насқуӷӣтаңунани юӷалъҳа Кияӷныӷмун? 14 Югыт қӯнпың ухпықақа̄т нуйӣҳтыкаӷңуқ ю̄к укаваҳтақуқ лъңаның, 15 иўырңа аӷнам нуяҳлъяни қӯлва̄сиқа̄. Насқуӷӣтаҳқа̄люни лъңанун пика̄гуқ. 16 Паниның кина а̄ҳтӣра̄ӷьюгукуми насқуӷӣтамың, уңипа̄нъықихтаҳлъякун та̄ната апостолыни
         апыҳтӯсяқақыхкыфут, Кияӷныӷым юган атуқақа̄т апыҳтӯсяқ на̄нсяӷңа̄ӷмың.Атанӷым Ныӷыстилъҳа17 Хўакын апыҳтуӷьюгамси қырңуӷутақылъыҳпысиның манигӯтылъыӷмун. Усюқыпагниңитамси қырңуӷутақылъыҳпысинун
         қаюҳлъяк ақниҳқӯтаӷаӷақуси пиниҳқутыхпынаси. 18 Уңипа̄тақа̄тңа қырңуӷунъыҳпысиниңуқ иляси а̄фқымыра̄ӷутақут, ата̄систун пихпынатың.
         Ухпықыкыстаӷлюку лъӣӷақа. 19 Ынтақун а̄фқӯтылъыҳпысигун лӣгиксяҳқақаси налиси ипа қа̄ткутңатаңи Атаныӷмун.20 Ынка̄м қырңуӷунъыҳпысини Атанӷым Ныӷыстилъҳанун, ныӷьяҳтӯнӷитақаҳси. 21 Ныӷӯнъыҳпысини тамаҳаҳпыси нырахкӣӷақуси нықыхпысиның, иляси утақахпынаки. Ынка̄м
         иляси игатаӷақут, иляси сю̄мақут. 22 Ныӷигастык, мыӷигастык ныныхпысини? Налиӷмың угумикыстыкӣ Кияӷныӷым юги? Кайңусяӷа̄тыснақуткақыстыкӣ
         аваңилңӯт? Сямың пилямси? Усюқлъямсӣ? Нака̄, усюқна̄нӷитамси!23 Сяңўа̄ лӣткақа Атаныӷмың апыҳтӯсяқақақа лъпысинун. Атанӷым Иисусым иӷивгаӷми таўани
         увыҳпагутылъыҳқамини тугука̄ нықыкшаңлъяқ. 24 Игамсиқаюгвиксямигу Кияӷнық, а̄вгуӷлюку, пикақ: «Уна югусиқақа лъпысинун пиңӯқ. Ныӷақитыху
         нықамикусӣлюку хўаңамның».25 Ныныӷмың та̄қсямың, таўатыҳпигақ тугулюку қаю̄сиқ виноӷраӷаӷмың ималык, пикақ: «Уна
         қаю̄сиқ Кияӷныӷым нутаӷа̄гуқ акықуся̄ а̄мкун. Аўын мыӷақитыху нықамикусӣлюку хўаңамның».
         26 Ынка̄м қӯнпың ныныҳпысини та̄хкын нықыкшаңлъямың, мыныҳпысинилъю та̄хкын қаю̄симың,
         кылгутңўа̄қаҳси Атанӷым туқулъҳа кынляңа алъя тагилъыҳқа̄нун.27 Кина алңунак тымңи ныӷыхкуми Атанӷым нықыкшаңлъя̄ның, мыӷыхкумилъю Атанӷым қаю̄сӣның,
         қӯлваӷна̄нӷита̄ Атанӷым югусӣлъю а̄ўалъю. 28 Тама̄кын апалъюқлъюку сивуклъюни югым авутыҳқуткылъики сыӷлыҳқылъыни алъя пияҳқа̄фқӣта
         пиналюки. Ынка̄м ныӷылӷа̄қ нықыкшаңлъямың, мыӷылӷа̄қлъю қаю̄симың. 29 Кина алңунак ныӷылӷӣ нықыкшаңлъямың, мыӷылӷӣлъю қаю̄симың, Атанӷым югусӣ лӣгикнақыхпына̄н
         сямың писӣтаңа нанқихтылъыңьяҳқа̄қуқ Атаныӷмың. 30 Та̄на апалъюқлъюку угляҳтуси кая̄лңуӷнилъю, қинуюгңалӷӣнилъю ынка̄м қафсинат туқуляӷа̄тка̄гут.
         31 Иўырңа ипапиҳқылъюта нанқихтыкумта хўаңкунъың катам ынка̄м авутыҳқуткыхкумтыки сыӷлыҳқылъыпут,
         Атанӷым нанқихна̄нӷитӣлъю таўатын пикумта. 32 Иўырңа Атанӷым апыҳтуӷьюныӷминикут натын кияҳтылъыҳқамың, нанқихтақӣлъю. Аӷью̄ӷьяҳқа̄фқа̄мта
         пиналюта нанқихтикуми ухпықиңигалңуӷның.33 Ынка̄м ухпықа̄лгутымни қырңуӷунъыҳпысини ныӷналюси Атанӷым Нықынӷаҳқылъҳаның ныӷаӷаҳтаҳпынаси,
         утақатутақлъюси. 34 Игаталӷӣт тама̄кут нымыхни ныӷлит ынка̄ңам Атанӷым нанқихныӷилъики. Агляқума лъпысинун
         иляңи а̄птыкаси кӣмсиӷна̄ӷанка.

Тунусят Аглыӷналӷӣгның Таӷныӷагның121 Ухпықа̄лгутымни, лӣтысюгамси Аглыӷналӷӣм Таӷныӷам тунуся̄мың. 2 Нықамикаҳси сялин ухпылъҳилъюси манигӯтыста̄тақақыхкаңиси кияӷныңлъяқанун акузиңигалңуӷнун.
         А̄ҳқутақыстыка̄лӷӣси. 3 Тама̄кын апалъюқлъюку лӣгикысюгамси кина алңунак хўатын пилӷӣ: «Иисус сыӷлыӷӯқ», Аглыӷналӷӣм
         Таӷныӷам акузистыңъунӷита̄ таўатын. Иўырңа кина алңунак хўатын пилӷӣ: «Иисус Атанӷӯқ»,
         Аглыӷналӷӣм Таӷныӷам акузистыңъўа̄ таўатын.4 Аглыӷналӷӣм Таӷныӷам тунусӣ алъяҳӣна̄гут, иўырңа тунусят қамахлъюки та̄м ата̄сим Таӷныӷам
         тунусяқӣ. 5 Угляпихтуқ алъя̄ҳӣнақ қыпҳа̄тилъыҳқақ илямун, иўырңа та̄на ата̄сиқ Атанық қыпҳа̄тылъыңақуқ.
         6 Угля̄пихтуқ алъякулъҳӣ Кияӷныӷым қыпҳақа̄, иўырңа та̄м ата̄сим Кияӷныӷым пистақӣ хўаңкунъун.
         7 Аглыӷналӷӣм Таӷныӷам лӣтыстыкаюга̄ аҳтуӷьяҳқа̄нӷилъыни ухпықатхун тунусялиткамикун.
         Тунусят китумун алңунак пиниҳқусиҳқа̄гут. 8 Та̄м ата̄сим Таӷныӷам югым иляңи акузистақӣ пыҳқинылъыӷмикун, иляңи лӣсималъыӷмикун.
         9 Та̄м ата̄сим Таӷныӷам ухпықилъылитаӷақақӣ иляңи югыт, иляңи аҳтуӷьяҳқа̄нӷилъылитақӣ
         на̄лъҳутияҳқа̄люки ақниӷныӷның. 10 Таӷныӷам тӯныхкақӣ иляңи югыт алъя̄ҳлъюхўаҳтисиҳқамың. Иляңан югым тугуклъиқақа̄ уңипақилъыҳқақ
         Кияӷныӷым уңипа̄мың. Иляңан югым тугуклъиқақа̄ лӣгикилъыҳқақ Аглыӷналӷӣм Таӷныӷам
         налиӷмың туӷныӷа̄т иглыӷутңутаңа кина. Аглыӷналӷӣм Таӷныӷам акузистақӣ иляңи югыт
         алъя̄ҳӣнакун улюкун. Ынка̄м иляңитнун мумиҳқуҳтыстақӣ акузилъҳыт. 11 Қамахлъютың тама̄кут тунусят ата̄сикаҳтаҳаӷмың та̄хкын ата̄сигның Таӷныӷагның пиңӯт.
         Тӯньюкани тама̄кут налӣтның тунусяҳқами тӯнақӣ.Ата̄сиқ Югусиқ Налиӷныҳтуқақ12 Катам югусиқ ата̄сиқ налиӷныҳтуҳлъяк, қамахлъютың налиӷныӷыт югусим пикыхкаңи. Қайўа
         угляӷңа̄ӷмың ата̄сӣгуқ югусиқ, Христосылъю таўатытуқ. 13 Қамахлъюки ухпықат налиӷнықуӷӣ Христосым югусӣн. Иляпут Иудеяңӯт, иляңи язычнигыт,
         иляңи қыпҳаҳтыля̄ӷыт, иляңи қыпҳаҳтыля̄ӷунӷитут. Иўырңа қамахлъюта крестиӷыка̄гукут
         та̄хун ата̄сикун Аглыӷналӷӣгныкун Таӷныӷагныкун, Христосымун югусилӣтысқылъюта. Қамахлъюта
         тугуклъиқақахпут ата̄сик Таӷныӷак.14 Югусиқ ата̄сӣнӷитуқ налиӷнық, налиӷныҳтупихтуқ. 15 Итыгат хўатын пиӷңа̄ӷмың: «Ӣхыңунӷилңӯңа, югусим пикынӷита̄ңа». Та̄қна̄нӷитңўа̄ҳтут
         югусимынъыӷмың. 16 Сигута хўатын пиӷңа̄ӷми: «Ӣйңунӷитуңа, югусим пикынӷита̄ңа». Та̄қна̄нӷитңўа̄ҳтуқ югусимынъыӷмың.
         17 Югусиқ ийыра̄ӷина̄яқуми, натынңам нагақуӷнаяҳта? Налиӷмың сигутыра̄ӷина̄яқуми, натынңам
         на̄ӷунъаяҳта сяпагнимың? 18 Иўырңа Кияӷныӷым улимамаңитӣ югусипут таўатылъюки. Накмикыхкаминың налиӷнылиҳтуқақӣ.
         19 Югусиқ ата̄сӣяқуми налиӷнық югусӣнаянӷитуқ. 20 Ипапыста̄қ югусиқ налиӷныҳтупихтуқ.21 Тама̄кын апалъюқлъюку ийым пина̄нӷитӣ ӣхыт: «Аклъюкынӷитамси». Таўатыҳпигақ на̄сқум
         пина̄нӷитӣ итыгат: «Аклъюкынӷитамси». 22 Ипапыста̄қ югусимта натаңи кая̄тысюгнилңӯт мыгнунапихтут. 23 Югусимта натаңи сюмымни мыгнунапагилңӯт, ынңа̄талъ афлъыңакақапут. Югусимта натаңи
         ысҳаҳтысюгигалъкыпут пилюгугңа̄қапут, 24 иляңи тама̄кут ысҳаӷьяӷңа̄ӷмың аюқылӷӣт пилюгугигатапут. Кияӷныӷым улима̄қңамигу югусиқ,
         мыгнунаӷатаӷаҳтыстыкақӣ мыгнунапагитысюгнилңӯт. 25 Ынка̄м югусиқ қыпҳақаюгӯқ қырңаӷми. Налиӷныӷым қамахлъютың афлъыңакақӣт илятың таўатыңўа̄қ.
         26 Ата̄сиқ ақнинӷани қамахлъютың ақниқаюгӯт. Ата̄сиқ усюқылъыңынӷани қамахлъютың қуякаюгӯт.27 Қамахлъюси ухпықани Христосым югусиқӣси, налиӷнықуӷӣси. 28 Кияӷныӷым ухпықанун накмикыхкақӣ сивуклъюки апостолыт а̄ңылъыҳпига̄люки, тӯңлиҳӣ ӯкналиқистыт
         (уңипақилӷӣт Кияӷныӷым уңипа̄мың) пиңайӣ апыҳтуӷистыт, та̄хкын алъя̄ҳлъюхўаҳтистыт,
         тама̄кутлъю аҳтуӷьяҳқа̄нӷилъылиткат на̄лъҳутимун, каюсиӷияҳқат илямыхның, пинилӷӣт
         иглыӷутистыт, тама̄кутлъю алъя̄ҳӣна̄стун акузикаюгыт. Кияӷныӷым тӯньюкани тама̄кут
         налӣтның тунусяҳқами тӯнақӣ. 29 Қамахлъюси апостолыңустык, ӯкналиқыстыңустык, апыҳтуӷистыңустык? Қамахлъюси аҳтуӷьяҳқа̄нӷилъылистык
         алъя̄ҳлъюхўаҳтисиҳқамың, 30 на̄лъҳутикаюгустык? Қамахлъюси алъя̄ҳӣна̄стун акузикаюгустык мумиҳқуқаюгустыклъю алъя̄ҳӣнаӷның
         акузилъыӷның? Нака̄! 31 Иўырңа пиюкитыки а̄ңатаӷалӷӣт Аглыӷналӷӣм Таӷныӷам тунусӣ.Хўа̄ ма̄тын апыӷнақақа пиниӷатаӷалӷӣ та̄куның.

Пиниқылъық131 Акузикаюгуяӷңа̄ӷма югытлъю, яқулгытлъю акузилъҳистун, тымңи тыңъа̄хтаҳлъықуңа налиӷмың
         лыңа̄ҳтаҳлъықуңа пиниқинӷилъкума. 2 Ӯкналиқыхкаюгуӷңа̄ӷма, лӣгикыхкаюгуӷңа̄мки алӣнъыӷилңӯт қамахлъюки, лӣсималъық қамахтыкақсяӷңа̄мкун,
         ухпықилъылгуӷңа̄ӷма на̄йӷанун нӯхтисиҳқамың, пикатңуна̄нӷитуңа пиниқинӷилъкума. 3 Тӯньяӷңа̄мки қамахлъюки сянка аклъюмалӷӣнун, налиӷмың паныҳтысяӷңа̄ӷма уңипақилъқа
         Пинилӷӣның Уңипаның апалъюқлъюку, алъхыӷунъа̄нӷитуңа пиниқинӷилъкума.4 Пиниқылъық нуқынъыҳтӯқлъю, наңлъыхтаҳтуқлъю; пиниқылъық ақинаңитуқ, налиӷмың ямшаңитуқ,
         налиӷмың а̄ңа̄югныӷитуқ. 5 Пиниқылъық сыӷлыӷьюгутңитуқ, налиӷмың лъңина̄югныӷитуқ. Пиниқылъық сягиқигатуқ пиюкылъыӷмитун
         пиналюни, қикыҳқуңигатуқ, налиӷмың нықамикиңигатуқ анахутылъыӷмың. 6 Пиниқылъҳым қуясиқигата̄ сыӷлық, йыӷлыги қуясиқақа̄ ипапилъық. 7 Пиниқылъық ата̄сӣӷмытуқ сяңўа̄ сяяӷңа̄н. Ӣўлың ухпықиңа̄қ, ӣўлың ныӷьюкиңа̄қ, ӣўлың
         нуқынъыҳтӯқ.8 Пиниқылъық кынлыңилңуқ. Ӯкналиқылъҳыт кынлытҳӯсяҳқа̄гут; алъястун акузилъҳыт та̄қсяҳқа̄гут;
         лӣсималъық кынлытҳӯсяҳқа̄гуқ. 9 Қаюҳлъяк тунусяхпут лӣсималъықлъю, ӯкналиқылъықлъю ӣӷўинъыӷилңӯк. 10 Иўырңа ӣӷўилңуқ ка̄скан, қамахлъютың ӣӷўинъыӷилңӯт авӣӷуҳсяҳқа̄гут.11 Таӷнуҳа̄люңа акузикаюгуяҳтуңа, сюмыҳтаӷақаюгуяҳтуңа, лӣгикыхкаюгуяҳтуңа таӷнуҳаӷыстун,
         иўырңа югуҳсялӷӣңа таӷнуҳаӷыстун пинаниҳтуңа. 12 Лӣгикылъыҳпут Кияӷныӷмың ӣӷўинъыӷитуқ, катам таўатытуқ ысҳалӷӣстун таӷныӷаҳқӯтылюхкун.
         Қакуқа̄қун лӣгикңўа̄ӷьяҳқаҳпут Кияӷнық қаюҳлъяк ысҳаҳлъықаҳпут хинасяҳқуӷлюку. Ма̄тын
         лӣсималъқа ӣӷўинъыӷитуқ. Иляңани аӷныӷым лӣсималъқа ӣӷўиӷьяҳқа̄гуқ катам таўатын Кияӷныӷым
         лӣсимакңўа̄қаңаңа ӣӷўиӷма.13 Ынка̄ңам укут пиңают кынлытҳӯнъа̄нӷитут: ухпылъық, сиӷималъық, пиниқылъық; иўырңа
         пиниқылъҳӯқ аңылъыҳпигақ.

Павелым Апыҳтӯткатаӷақаңи Аглыӷналӷӣм Таӷныӷам Тунусӣ141 Пиниқылъыңьюгатаӷаӷьяҳқа̄гуси пакихулъюку сямың тамаҳа̄ның. Иўырңа пиюкитыкилъю Аглыӷналӷӣм
         Таӷныӷам тунусӣ, ўата пиюксяҳқақаҳси уңипақилъық Кияӷныӷым уңипа̄мың. 2 Ю̄к акузиныӷмини алъястун улюстун алыҳқуӷақа̄ Кияӷнық. Югыт алыҳқӣгатӣ қаюҳлъяк лӣгикна̄ӷита̄т.
         Акузӣқуқ аҳтуӷьяҳқа̄нӷилъҳакун Аглыӷналӷӣм Таӷныӷам югым налъюкыхка̄ның. 3 Иўырңа ю̄к тунусялык уңипақилъыӷмың Кияӷныӷым уңипа̄мың акузикаюгӯқ югнун. Акузитаңи
         каюсиӷикаюгӯт, кайымикаюгӯт, илютуҳсяӷикаюгӯт югнун. 4 Ю̄к акузикаюк алъястун улюстун каюсӣткаюгӯқ лъңаның катам, иўырңа ю̄к уңипақикаюк
         Кияӷныӷым уңипа̄мың каюсиӷикаюгӯқ ухпықаның.5 Қамахлъюси пиюкақсяӷамси акузисқылъюси алъястун улюстун, иўырңа ўатақа̄ӷақтуқ тунусялгулӷӣси
         уңипақсяҳқа̄люки Кияӷныӷым уңипӣ. Тама̄кут уңипақикаюгыт а̄ңатаӷаҳтут акузикаюгның
         алъястун улюстун. Акузикаюгыт алъястун улюстун мумиҳқуҳтылгуяҳқа̄гут каюсӣтысқылъюки
         ухпықат. 6 Ухпықа̄лгутымни, лъпысинун пилюңа алыҳқуӷьяқумси алъястун улюстун лӣгиксяҳқақынӷилъкыхпысигун
         натынңам каюсӣнъаяӷамси? Иўырңа апыҳтуӷьяқумси Кияӷныӷым кылгутка̄ның хўаңамнун, налиӷмың
         уңипа̄сяқумси сямың лӣткамның, налиӷмың ӯкналиқуткысяқумкун Кияӷныӷым сялъыҳқа̄, налиӷмың
         апыҳтуӷьяқумси ипапиҳқылъыӷмың ынңа̄талъ каюсӣнъаяӷамси.7 Свирелытлъю, гуслитлъю сыӷлытун қалӷиҳтыкуйык китум алңунак лӣгикна̄нӷита̄ сяңўа̄
         иляга̄н атуӷақутаңа. 8 Пилъюўаҳтым труба қалӷиҳтыкагу сыӷлытун иляңита пилъюўаҳтыт налъюкылъықа̄т пилъюўалъыҳқаҳтың.
         9 Таўатыҳпигақ акузикуфси алъястун улюстун, китум алңунак лӣгикна̄нӷитӣси сямың пӣқыстык.
         Акузинӷилңуӷыстун пияҳқа̄гуси. 10 Угляпихтуқ алъя̄ҳӣнақ акузилъық, атуқистыңита лӣгикақӣт. 11 Иўырңа лӣгикынӷилъкумкун ю̄к акузилӷӣ алъякун акузилъыҳқун накумӣңӯқ хўаңамни, ынка̄м
         хўаңалъю накумӣңуңа лъңани. 12 Ынка̄ңам лъпыси, тунусяңьюпихтыкуфси Аглыӷналӷӣм Таӷныӷам тунуся̄мың, туңсиҳтык каюткаҳқамың
         ухпықанун.13 Тама̄кын апалъюқлъюку ю̄к акузикаюк алъястун улюстун, юӷаӷли мумиҳқуӷьяҳқа̄люку сямың
         пилъыни. 14 Юӷаӷьяқума алъястун улюстун, таӷныӷахка юӷаҳлъықук, иўырңа умьюгагма лӣгикна̄нӷита̄к.
         15 Сянақсиңаңам? Юӷаҳлъықуңа таӷныӷамкун, юӷаҳлъықуңалъю умьюгамкун. Таўатыҳпигақ илягаҳлъықуңа
         таӷныӷамкун, илягаҳлъықуңалъю умьюгамкун. 16 Қаюҳлъяк таӷныӷахпыгун усюқыхкувгу Кияӷнық алъястун улюстун, натынңам лӣгикигалңӯм
         усюқилгусиҳлъықатын Кияӷныӷмун игамсиқаюлъыҳпының? Налъюка̄ сямың пӣқсин. 17 Юӷалъҳын пинӣпихсяӷңа̄н иляңа югым каюсилъыңна̄нӷитуқ.18 Игамсиқаюгвикақақа Кияӷнық акузӣқылӷӣңа алъястун улюстун угляӷатаӷаӷлюку лъпысиның.
         19 Иўырңа юӷаӷвигмынъымни апыҳтуӷиюгақуңа. Тама̄кын апалъюқлъюку апыҳтуӷӣқуңа қафсинкӯраҳа̄т
         акузитыт атуқлъюки лӣгиксяҳқаси, акузина̄нӷитуңа алъястун улюстун угля̄пихлъюку лӣгиксяҳқақынӷилъкыхпысиның.
         20 Ухпықа̄лгутымни, сюмыҳтаӷаҳпынаси таӷнуҳаҳаӷыстун. Сюмыҳтаӷаӷақитык аңликастун, иўырңа
         сыӷлыҳқысюлъыҳси таӷнуҳаҳаӷыстун аюқуқ. 21 Лӣлиҳтӯсяни игақңа̄қ: «Кияӷнық пӣқ:“Каяхлъықанка югыт алъяның нунаның алыҳқуӷьяҳтӣсқылъюси лъңита катам улюңистун.Алыҳқуҳлъықамси қа̄нӷитхун иўырңа паниның наганъа̄нӷитаҳпысиңа”».22 Ынка̄м тунуся̄ акузилъҳым алъястун улюстун ипапиҳқусӣгуқ ухпықиңигалңуӷнун, нака̄н
         ухпықикаюгнун. Уңипақилъық ухпықилӷӣнун аюқуқ, нака̄н ухпықиңигалңуӷнун.23 Ынка̄ңам юӷаӷвихпысини ухпықат қамахлъютың акузисяқумың алъястун улюстун, иляңи югым
         налиӷмың ухпықа̄нӷилңӯт ӣтқумың налъюңуҳнилъықӣси. 24 Иўырңа ухпықа̄нӷилңуқ налиӷмың лӣгикигалңуқ юӷаӷвихпысинун итыӷлюни нагаскумиси уңипалӷӣси
         Кияӷныӷым уңипа̄мың, нагалъюни нанқихтыңъўа̄ҳлъықуқ сыӷлыҳқыстыңунилюни. 25 Қаманлъиқыхкӣ аксяқңалӷӣт қайвиҳқылъықут. Ынка̄м қуңуҳлъюни манигуҳлъықа̄ Кияӷнық.
         Хўатын пилъықуқ: «Ипапыста̄қ, Кияӷнық хўа̄нтуқ лъпысини».Натын Атуқылъыҳқӣ Аглыӷналӷӣм Таӷныӷам Тунусӣ Юӷаӷвигми26 Ухпықа̄лгутымни, уната апыҳтӯсяқнақуткақыхкыхка. Қырңуӷунъыҳпысини манигӯнъалюси иляси
         илягаӷақна̄ҳтут, кина апыҳтуӷӣқылъықуқ, налиӷмың налиҳси уңипаҳлъықуқ Кияӷныӷым уңипақысқыхка̄ның,
         налиӷмың налиҳси акузилъықуқ алъястун улюстун, налиҳпыси мумиҳқуҳлъықӣ. Ухпықат ухпылъҳитнун
         икнақуӷусӣлит қамахлъютың. 27 Юӷаӷвигми кина акузинақңукуми алъястун улюстун, ма̄лӷук налиӷмың пиңают пилӷа̄т, утақалюки
         илятың та̄қылъыҳқӣт. Китумлъю мумиҳқуӷнакаңи сямың пилъҳит. 28 Иўырңа мумиҳқуҳтыңискан акузилӷӣмун алъястун улюстун, акузифқа̄ми пилӷа̄қ. Алъястун
         улюстун акузиюкуми кавьюгӯтыхпынани акузилӷа̄қ лъңанунлъю, Кияӷныӷмунлъю. 29 Ӯкналиқистык ма̄лӷук налиӷмың пиңают уңипаңылӷӣт Кияӷныӷмың акузилит. Қамахлъютың
         нагалъит, лӣгиклъитху уңипақ Кияӷныӷмың пиңутаңа. 30 Иўырңа кина уңипаңыхкан Кияӷныӷмың, акузилӷӣ ныпӣӷли, уңипаңылӷӣ акузисқылъюку. 31 Таўатын пикуфси қамахлъютың уңипақияҳқат Кияӷныӷым уңипа̄мың акузӣқылъықут. Ынка̄м
         қамахлъюни нагалъҳӣ, лӣлъи, та̄гавыңина̄лъыңлилъю. 32 Нықамиклъюки уңипақикаюгыт Кияӷныӷым уңипа̄мың, аҳтуӷьяҳқа̄нӷилъылитка̄гут акузисиҳқамың,
         та̄қусиҳқамыңлъю. Ӣўлың аҳтуӷьяҳқа̄нӷилъылгӯт акузисиҳқамың налиӷмың та̄қусиҳқамың.
         33 Кияӷныӷым алңунак писюгигатӣлъю. Қырңуӷутылъыпут ныкыхмытысюгақӣ.Кияӷныӷым юги қырңуӷунъыӷата, 34 аӷнат акузистыңуяҳқа̄нӷитут юӷаӷвигни. Акузияҳқа̄нӷитутлъю, иглыӷутистыңуяҳқа̄нӷитутлъю
         қырңуӷутңалӷӣни, қаюҳлъяк Лӣлиҳтусянилъю игақңа̄қ таўатын. 35 А̄пқуӷаӷьюкумың, угитың нымыхни а̄плъитки. Юӷаӷвигни аӷнат акузилъыҳқа̄т анахутңа̄қ.36 Лъпыси Коринфыӷмӣт ухпықат а̄ңа̄югныӷӯси. Сюмыҳпысинӣ Кияӷныӷым акузитаңи лъпысиның
         пиңўа̄т? Лъңинаҳаҳпысинун апыҳтӯтка̄ўа̄т? 37 Кина алңунак сюмыӷмини ӯкналиқистыңунилюни пикуми, налиӷмың ухпыҳлъягуманилюни, лӣгиклъики
         письмотхун лъпысинун Атаныӷым қылӷусяқӣ. 38 Тугуклъинӷилъкагу уна апыҳтӯсяқ, тугуклъиҳпына̄н лъңа.39 Ынка̄ңам ухпықа̄лгутымни, уңипаҳтыңуюгақитык Кияӷныӷым уңипа̄мың, иўырңа та̄қыстыхпынаки
         акузилӷӣт алъястун улюстун. 40 Юӷаӷвигни сяңўа̄ қамахлъюку пинитуңўа̄қ, таўатыңўа̄қ пӣқитыху.

Христосым Уңуваҳтылъҳа151 Ухпықа̄лгутымни, нықамиксюгамси Пинилӷӣның Уңипаның уңипақыхкамның лъпысинун. Тугуклъиқақаси
         ынка̄м ухпылъыси та̄хун ныкыгңа̄т аюгўилъютың. 2 Югулилъыңыхка̄гуси ухпықақңафсики Пинилӷӣт Уңипат, ынка̄м ухпықумаңинаҳтыки а̄пқанка.
         Иўырңа ухпықнаниқуфсики, ухпылъыси сясӣна̄нӷитут.3 Апыҳтуқақамси апыҳтӯсяқыхкамың хўаңамнун. Та̄кут ухпықсяҳқақаси: Христосым туқуткыхкақӣ
         сыӷлыҳқылъыпут, катам Акузитыт Игақыхкат пинақнилъҳистун. 4 Та̄хкын лъӣфқақа̄т, ынка̄м пиңая̄ни аӷныӷым уңувақа̄гуқ Акузитни Игақыхкани пинақнилъҳистун.
         5 Петырым ысҳақақа̄, та̄хкын киңуңаның қамахлъютың қуля ма̄лӷук сӣпнықлъюку апостолыт
         ысҳақақа̄т. 6 Киңуңитның ю̄к ма̄лӷук қуля сӣпнықлъюкуның углялӷӣм малихся̄ҳтыңита қырңаҳлъягмың
         ысҳақақа̄т. Кияң та̄кут уңува̄т, иляңи туқука̄ӷңа̄ӷмың. 7 Та̄хкын Иаковым ысҳақақа̄, ынка̄м киңувақун қамахлъютың апостолыт ысҳақақа̄т. 8 Киңулӣлюңа ысҳақақақа, ухпыӷьяҳқаҳпагниңитка̄ӷңа̄ӷма китуми алңунак.9 Укалиҳпига̄гуңа апостолыни, талўа атиӷьяҳқа̄нӷисяҳтуңа апостолымың, қаюҳлъяк амьюқыта̄тқыхкақанка
         Кияӷныӷым юги. 10 Иўырңа Кияӷныӷым наңлъыхталъҳакун апостолыңӯңа. Наңлъыхталъҳа хўаңамнун аваңинъыӷитуқ.
         Қыпҳаӷатаӷаҳтуңа тамаҳӣтның апостолыт, иўырңа хўаңамның пиңунӷитақа, Кияӷныӷым наңлъыхталъҳакун
         пӣқуңа. 11 Қыпҳаӷатаӷалъыҳпут илямнъың мыгнунӣтуқ. Мыгнуналӷӣта та̄на қамахлъюта уңипақыхкақапут
         лъпысинун та̄кут ата̄сит Пинилӷӣт Уңипат, ынка̄м ухпықыхкақаси.Хўаңкута Уңувалъыҳқаҳпут12 Ухпықңукыси Уңипақ уңипақыхкаҳпут: Христосым уңуваҳтылъҳа туқулъыӷмың. Сяңамыңам иляси
         пӣқат: «Туқукат уңуваӷна̄нӷитут?» 13 Кина алңунак уңуваҳтысимаңилъкан, Христос паниның туқуңанаяҳтуқ. 14 Паниның туқуңакан уңипаҳқӣтукут, ынка̄м ухпықсяҳқӣтуси. 15 Туқукат уңуваҳтысимаңилъката туқулъыӷмың, Кияӷныӷым уңуваҳтысимаңита̄ Христос. Ынка̄ңам
         хўаңкута апостолыни қамахлъюта иқлъыңиқыстыңӯкут қаюҳлъяк пика̄гукут: «Кияӷныӷым Христос
         уңуваҳтыстыкақа̄ туқулъыӷмың». 16 Туқукат уңуваҳтысимаңилъката, Христосылъю уңуваҳтысимаңитуқ. 17 Христос паниның туқуңакан ухпылъыси сясӣнӷитут ынка̄м аӷьюлъыңылъықуси сыӷлыҳқылъыҳпысинун.
         18 Ухпықистыт Христосыкун туқуляӷа̄ткат қамахлъютың ифлъянаяҳтут. 19 Ныӷьюкилъыҳпут Христосыкун хўаниңинаҳақ кияҳта̄лъымнъи атӯкан, наңлъыгналъыҳпига̄яҳқа̄гукут
         югни китумың алңунак.20 Ипаңӯқ Христос уңувақа̄гуқ туқулъыӷмың, тама̄кын апалъюқлъюку лӣсимакңўа̄ӷаҳпут хўаңкуталъю
         уңуваҳтысяҳқа̄гукут иляңани аӷныӷым. 21 Туқулъық алъхықа̄гуқ ата̄сикун юхкун, Адамыкун. Таўатыҳпигақ уңуваҳтыстылъық туқулъыӷмың
         алъхықа̄гуқ иляңакун юхкун, Христосыкун. 22 Адамыкун қамахлъюни туқуяҳқа̄гуқ, иўырңа қамахлъютың Христосымылңӯт уңуваҳтысяҳқа̄гут
         туқулъыӷмың. 23 Қамахлъютың туқуляӷа̄ткат пилъыҳқатың ка̄нъыӷата уңуваӷақна̄ҳтут: Христос сивулиҳпига̄люни
         уңувақа̄гуқ. Та̄хкын тагинқихтыкан тама̄кут лъңан пиңи уңуваӷьяҳқа̄гут. 24-28 Христос умӣлгуяҳқа̄гуқ кынляңа кая̄лъқылъыӷминун қамахтыңъўа̄ӷлюки аҳтуӷьяҳқа̄нӷилъҳыт
         қа̄ткусюгигалңӯт Кияӷныӷмун, туӷныӷа̄тлъю иглыӷутистыт, югытлъю иглыӷутистыт илялъюки.
         Христос умӣлгуяҳқа̄гуқ кынляңа Кияӷныӷым кая̄лъқылъҳанун қамахтыңъўа̄ӷлюки Христосым
         аңуяги. Киңулиҳпигақ аңуяк туқулъҳӯқ Кияӷныӷым кая̄лъқысяҳқа̄. Христосым тӯныхкагу
         Атаныҳпагулъық Кияӷныӷмун Атамун та̄хкын кынля ка̄лъықуқ.Игақңа̄қ Акузитни Игақыхкани: «Кияӷныӷым сяңўа̄ тамаҳа̄н итыга̄н асиңанун лъӣҳтысяҳқақа̄».
         Хўатын писӣгуқ, Кияӷныӷым сямун тамаҳа̄нун қа̄ткыстысяҳқақа̄ Христос. Иўырңа Кияӷныӷым
         қа̄ткусяҳқа̄ҳтыстыкумигу сяңўа̄ тамаҳа̄н Христосымун, қа̄ткусяҳқа̄ҳсяҳқа̄нӷитуқ, лъңаның
         катам. Таўатын пикан, та̄хкын Иӷнық лъңаның катам асилӣҳсяҳқа̄гуқ Кияӷныӷмың. Ынңа̄талъ
         Кияӷныӷым сяңўа̄ тамаҳа̄н иглыӷулъықа̄.29 Иляңи югыт крестиӷистақут туқукат апалъюқлъюки. Туқукат уңуваҳсяҳқа̄нӷилъката туқулъыӷмың,
         сяңамыңам иляңи крестиӷистақат туқукат апалъюқлъюки? 30 Лӣсимакапут туқукат уңувақа̄гут туқулъыӷмың. Ынка̄ңам уңипақиңӯкут Пинилӷӣның Уңипаның
         туқунъақсяӷңӣлъю аҳутаңа тамаҳа̄н. 31 Ипаңӯқ туқусяқлъыхӣнақ аюқа̄тңа аҳутаңа тамаҳа̄н. Катам лӣсимакылъыҳпысистун қуякылъқа
         ухпылъыҳси аңлилӷӣ Христос Иисусыкун Атанымтыхун. Таўатыҳпигақ ипапиҳқуткысяҳқақаҳси
         туқусяқлъыхӣнақ аюқыхкаңатңа аҳутаңа тамаҳа̄н. 32 Югыт Ефесымылңӯт пилъюўақанка тыӷикусястун аюқут. Алъхыӷунъалюңа хўани кияҳтылъымни
         пилъюўақумки, сямың алъхыӷунъа̄нӷитуңа. Туқулъымта киңуңаның уңуваӷьяҳқа̄нӷилъкумта:
         «Ныӷылъта, мыӷылъта, қаюҳлъяк уна̄ми туқулъықукут».33 Китумун алңунак пӯҳтыстыхпынаси илякумта̄ңумакуфси сыӷлытун пикаюгмың, атуқсягулъықаҳси
         сяңўа̄ пӣқыхкаңат. 34 Сюмыҳтаӷаӷақлъюси пинитун, сыӷлыҳқынъаниҳтык, иляси акулыхпысинилңӯт апыҳтӯмаңилңӯгут
         Кияӷныӷмың. Қаюҳлъяк лъпыси ухпықани кайңуюгьяҳқа̄гуси.Югусиҳқат Уңуваҳтыстылъҳым Киңуңаның35 Кина алңунак хўатын пикан: «Натын туқукат уңуваҳтыстақат туқулъыӷмың? Натылңуӷмың
         югусилгуяҳқа̄ўат?» 36 Уюқ налъю̄қақ! Пӣтута нунакун пыӷукувгу туқуяҳқа̄гуқ сивуңани пӣтылъыҳқами. 37 Пӣтутмың алъяңулюни аңлӣқуқ. Пӣтысиӷаныҳпыни, пӣтутысқувыгаҳақ пыӷўа̄қан нунакун,
         пшеницакаҳқақ налиӷмың сяңуяҳқақ. 38 Пӣтутысқувыгаҳақ та̄на Кияӷныӷым накмикыхкаминың югусилитақа̄. Алъякулъҳӣт пӣтутыт
         алъякулъҳӣмың югусиҳқалгӯт.39 Таўатылъкутңўа̄ӷунӷитут югусӣт. Югыт, тыӷикусят, қаўа̄гыт, иқалъюгыт алъякутут югусӣт.40 Қиляк югусиҳтӯқ, нуна югусиҳтӯқ. Югусӣт қилягмылңӯт лъмыгыстун пиниӷнаҳтут. Югуситлъю
         нунамылңӯт лъмыгыстун пиниӷнаҳтут. 41 Сиқинық, танқиқ, иӷалықыта̄ӷытлъю алъякутут пиниӷналъҳит. Талўа иӷалықыта̄ӷыт алъякақаҳтаӷмың
         алъякутут пиниӷналъҳит.42 Таўатысяҳқа̄гут туқукат уңуваҳтыстыката туқулъыӷмың: нунами югусипут туқа̄қут, аӷўа̄қут,
         иўырңа югусиӷраӷапут туқуна̄нӷитңўа̄ҳтут. 43 Лъӣфқумың нунамылңӯт югусипут сыӷлыӷуҳсяҳқат кая̄лияҳқат, иўырңа югусиқ уңуваҳтыстыкуми
         пиниӷнаӷьяҳқақлъю, икнақсяҳқақлъю. 44 Лъивыныӷмини югусиқ югым пика̄. Иўырңа югусиқ уңуваҳтыстыкуми таӷныӷамнъун югусӣяҳқа̄гуқ.
         Югусилгуката югыт югусиҳқалгӯтлъю таӷныӷапут. 45 Ынка̄м Акузитни Игақыхкани игақыхка̄гуқ: «Юксюхўа̄қ Адам уңувалӷӣңуҳтыка̄гуқ». Иўырңа
         киңулиқ Адам уңувалъылитикаюгӯқ таӷныӷақ, Христосыңӯқ. 46 Сивуклъюта югым югусӣның югусиңақукут, та̄хкын та̄кўаниңани Кияӷныӷым югусилитақӣ
         таӷныӷапут. 47 Юксюхўа̄қ нунамың пиңӯқ, пагуляңаның нунам улима̄ӷӯқ, иўырңа тӯңлиҳа̄ ю̄к Христос,
         қилягмың пиңӯқ. 48 Югыт кияҳтыкумың нунами хўани, югусилгӯт Адамым югусӣтун аюқылӷӣмың. Иўырңа тама̄кут
         қилягми кияҳсяҳқат Христосытун югусилгуяҳқа̄гут. 49 Адамытун югусилгулъымтыстун, иляңани аӷныӷым Христосытун югусилгуяҳқа̄гукут. 50 Ухпықа̄лгутымни, лӣтысюгамси югусипут укут кымыкшагмың, а̄ўмың улима̄ӷыт, итыӷна̄нӷитут
         Атаныҳпагулъҳанун Кияӷныӷым. Иляңани аӷныӷым укут югусипут туқуяҳқа̄гут. Уңувана̄нӷитут
         қӯнпырухлъяк.51 Уңипа̄таҳлъямси қайвиҳсимаңилңуӷмың: қамахлъюта туқуна̄нӷитукут, иўырңа қамахлъюта
         алъяңуҳсяҳқа̄гукут, 52 сюкатыпихлъюта қунқалъылъҳыстун киңулиҳпигақ қалӷиҳтақ нагақуқумтыху. Таўани қалӷиҳталъыӷми
         ухпықат қамахлъютың туқуляӷа̄ткат уңуваҳтӯсяҳқа̄гут нутаӷамың югусилиӷлютың туқуяҳқа̄нӷилңуӷмың.
         Та̄хкын хўаңкуталъю паниның уңувалӷӣни нутаӷамың югусиңаӷаҳта̄лъықукут. 53 Югусипут пагулямың улима̄ӷыт алъяңуҳсяҳқапыста̄ӷӯт на̄фқысяҳқа̄нӷилңуӷмың. Укут югусипут
         туқукаюгыт симиӷьяҳқа̄гут югусимың туқуяҳқа̄нӷилңуӷмың. 54 Ынка̄м Акузитни Игақыхкани игақыхкақ апыӷӣҳлъықуқ:«Туқулъық на̄фқуқ; кая̄лъқӣлъық ӣӷўиҳтуқ!»55 «Туқу, кая̄лъқӣлъҳын на̄гу?Туқу, аҳтуӷьяҳқа̄нӷилъҳын ақниҳқӯсин хўаңкунъун на̄гу?»56 Туқулъҳым аҳтуӷьяҳқа̄нӷилъыни алъхыҳтақа̄ сыӷлыҳқылъыӷмың ақниҳналюта, ынка̄м сыӷлыҳқылъҳым
         Лӣлиҳтӯсят аҳтуӷьяҳқа̄нӷилъқӣ. 57 Ынка̄ңам игамсиқаюгвикақаҳпут Кияӷнық қаюҳлъяк кая̄лъқӣстыкақӣлъю Атанымтыхун Иисус
         Христосыкун.58 Ынка̄ңам, пиниқыхкамни ухпықа̄лгутымни, кая̄лъқӣлъыҳқаҳпут ипапыстаӷутаңаның, ухпылъыси
         аӷулӣтыслъюки, нӯхаҳтафқа̄фси, қӯнпың қыпҳаҳтыху Атанӷым қыпҳақа̄. Лӣсимакаҳси Атаныҳқун
         қыпҳалъыҳси аваңинъыӷитуқ.

Мани Тӯньяҳқақ Ухпықанун Иудеямылңуӷнун161 Укут ысҳа лъпысинун қылӷусянка манимың тӯньяҳқаҳпысиның ухпықанун Иудеямылңуӷнун.
         Уңипа̄тылъымтун Галатияӷмӣт ухпықӣт, лъпысилъю лъңистун пикатык. 2 Сивулиҳпигаӷми Сянтилъҳым аӷныӷани қамахлъюси а̄фтӣқитык манимың алъхыӷныҳпысиның.
         Тӯньяҳқаҳпыси аңталяңа алъхыӷныҳпыси аңталяңаның ӣклъюку тӯньяҳқа̄гуқ. Ынка̄м лъпысинун
         пикума қырңуҳтифқа̄фси манимың пилӷа̄си. 3 Ка̄скума каяхлъықанка тама̄кут накмикыхкаси посланиятхун агля̄тысқылъюку тунусяҳси
         Иерусалимымун. 4 Сюмыҳтаӷалъымни хўаңалъю пилъыҳқақа пиниӷьяҳқа̄кан, малихнакаңатңа.Павел Ля̄лиҳсюлӷӣ Коринфымун5 Лъпысинун ля̄лиҳнақыхкума сивуклъюңа Македониякун а̄хлъықуңа. 6 Ынтақун лъпысинитаӷақаҳлъықуңа ўалъю̄млъю уксюлъқусиқ. Та̄хкын навык пинақыхкума ята̄ҳқылгусиқаӷнакыфсиңа.
         7 Атанӷым пиюкылъқыхкагу ма̄тын пикума лъпысинитаӷаӷьюгақуңа, а̄ӷвикаӷыснаӷьюнӷитамси.8 Иўырңа Ефесымылъықуңа кынляңа Пятидесятницам аӷныӷанун, 9 қаюҳлъяк мыгнуналӷӣ, а̄нылӷӣ қыпҳалъыҳқақа Атаныӷмун пӣқыфтуқ. Ма̄нлъықуңа қайўа угляпихлъыҳӣм
         аңуяксяӷңа̄тңа.10 Тимофей лъпысинун пикан, ынңа̄талъ упуӷанъакыси, қаюҳлъяк қыпҳа̄гуқ Атаныӷмун хўаңамтун.
         11 Қамахлъюси аситңина̄ҳпына̄н, ынка̄м қуяңа̄н каяхнакыси хўаңамнун. Утақа̄қақа малигулъюку
         ухпықа̄лгутнун.12 Уңипа̄таҳлъямси ухпықа̄лгутымнъың Аполлосымың. Ынңа̄талъ қылъқақсяӷақа ля̄лиҳфикысқылъюси
         малихлъюки иляңи ухпықа̄лгутыт. Иўырңа ма̄тын пиюнӷитуқ. Ля̄лиҳфикна̄ӷӣси пилъыҳқаңыхкуми.13 Кылыңатык, ухпықилъыҳпысини аӷулӣтык, илютутык, икнақитык. 14 Пиниқылъыҳқун пӣқитыху сяңўа̄ тамаҳа̄н.15 Ухпықа̄лгутымни, лӣсимакаси Стефановолъю ныңлъюгуткулъҳӣт, ухпықақсюхўа̄ӷулӷӣт Ахаиями.
         Атаныӷмун тӯныхка̄гут лъңит, ухпықат иляңи каюсӣнъалюки. 16 Қылӷамси қа̄ткумаңинӣсқылъюки лӣлиҳтулъҳит таўатылңӯт югыт, иляңилъю қыпҳалгутаңит.17 Қуя̄ңа Стефанамыңлъю, Фортунамыңлъю, Ахаикамыңлъю ка̄лъҳӣт қаюҳлъяк каюсӣтңўа̄тңа
         авӣлъыҳпысини. 18 Қуястыңъўа̄тңа қуястылъыӷмыгыстун лъпыси. Каюсӣтилъҳитнун игамсиқаюгвикылъыҳпысиның
         лӣсимакыстыңъўа̄ӷнакыси.19 Ухпықат Асиямылңӯт сю̄мқақӣсиңуқ. Акиламлъю, Прискилламлъю сю̄мқыҳлъягӣсиңуқ Атаныҳқун,
         қамахлъютыңлъю ухпықат қырңуӷуткаюгның ылъкыхкынка мыңтыӷӣтни. 20 Қамахлъютың ухпықа̄лгутыт хўаңамнилңӯт сю̄мқақӣсиңуқ. Қуякутақитык на̄ӷлюки Кияӷныӷым
         пиниқылъҳакун.21 Хўаңа катам ӣхымның уна игақақа: Сю̄мқамси. Павел.22 Китум алңунак пиниқынӷилъкумигу Атанық, на̄фқылъылгӯқ. «Маранафа», хўатын писӣгуқ,
         Атаныҳпут, таги!23 Наңлъыхталъҳа Атанӷым Иисусым лъпысинилъи.24 Пиниқамси қамахлъюси Христос Иисусыкун. Аминь.

11 Укут посланият Павелымың пиңӯт, апостолаңаның Христос Иисусым Кияӷныӷым пиюкылъҳакун,
         Тимофейемыңлъю пиңӯт ухпықа̄лгутымнъың.Кияӷныӷым югитнун қырңуӷуткаюгнун юӷаӷвигани Коринфым, тамаҳӣтнунлъю Кияӷныӷым югитнун
         ӣңунаҳа̄ни Ахаиям.2 Йықай Кияӷныӷым Атамта, Атанымталъю Иисус Христосым тӯнлиси қуястылъыӷмыңлъю, ныкыхмылъыӷмыңлъю.Павел Игамсиқаюлӷӣ Кияӷныӷмун3 Усюқылътыху Кияӷнық Атаңа Атанымта Иисус Христосым, наңлъыхтапихлъыҳӣ Ата, Кияӷныӷмың
         тагӣқуқ қамахлъюни каюткаҳқақ! 4 Каюсиӷақӣлъю қамахлъюта сыӷлылӣлъымнъи, ынка̄м хўаңкуталъю каюсиӷьяқлъыгўа̄пут тама̄кут
         алъя̄ҳӣнаӷмың сыӷлылӣлӷӣт, атуқлъюку ата̄сиқ та̄на каюсилъық алъхыҳтыкаҳпут Кияӷныӷмың.
         5 Катам илятңалъымтыстун Христосым угля̄пихлъыҳӣнун икфиқылъҳанун, ынка̄м Христосыкун
         илятңалъықукут Кияӷныӷым каюсилъыҳлъяганун. 6 Икфиқыхкумта каюсилъыҳпысинунлъю, югулилъыҳпысинунлъю пилъҳӯқ; каюсилъыңыхкумта та̄ўа
         лъпысилъю каюсилъыңылъықуси ынка̄м тӯнылъыңылъықуси ныкыхмылъылиӷлюси сюфлъюҳсяҳқа̄люки
         тама̄кут ата̄сит икфиқылъҳыт сюфлъюҳтыкапут. 7 Ынка̄м сиӷимакилъыҳпут лъпысинун аӷулӣтуқ; лӣсимакаҳпут та̄на катам илятңалъыҳпысигун
         икфиқылъымнъун, лъпысилъю илятңа̄си каюсилъыӷмун алъхыҳтыкамнъун.8 Ухпықа̄лгутымнъи, налъюкысюнӷитамси сыӷлылӣлъыӷмың нанӷӣқамнъың Асиями. Ынңа̄талъ
         сыӷлыҳлъягӯқ уқихтупихтыка̄гуқ, рыпалъ сиӷимананиқа̄гукут кияҳтылъыҳқамнъың. 9 Ипапыста̄қ туқунақнилюта пияҳтукут. Иўырңа таўатын аныҳтукут хўаңкунъың сиӷимакыфқа̄мта
         писқылъюта, та̄ўаңинаҳақ Кияӷнық сиӷимакысқылъюку уңуваҳтыстикаюк туқуканың. 10 Ынңа̄талъ сыӷлыпыста̄ӷмың туқум тывныӷаның югулӣлъи, югулилъықӣсилъю. Ынка̄м лъңакун
         сиӷимаңӯкут лъңан югулилъя̄таҳлъықӣлъю, 11 лъпыси каюсӣсималюта юӷалъыҳпысигун. Юӷа̄ткилъыҳлъяхси хўаңкунъың кӣмсилъыңылъықут,
         ынка̄м Кияӷныӷым қуяслъықӣлъю; угляпихлъыҳӣтлъю игляхтуҳлъютың игамсиқаюгвикылъықа̄т
         хўаңкунъың.Павелым Алъяңуҳтыкаңа Қакиқниқылъыни12 Уна ысҳа қука̄югусиҳпут, сюмыҳтаӷалъымта уңипа̄тӣлъю кияҳта̄лъыҳпут хўани нунами ипапиҳқыңъа̄қлъю,
         пиниқиңа̄қлъю, кияң лъпысинун. Таўатын пӣқукут Кияӷныӷым пиниқиңалӷӣкун каюсилъҳакун,
         нака̄н югым пыҳқинылъҳакун. 13 Қамахлъютың посланияпут лъпысинун пияқнӣтут атиҳтуӷьяҳқа̄лютыңлъю, лӣгиксяҳқа̄лютыңлъю.
         Сиӷимакақамси лӣгикңўа̄ӷысқылъюку 14 сяңўа̄ ма̄тын лӣгикыхкаҳпыси налиӷныҳӣна̄, ынка̄м Аӷныӷани Атанӷым Иисусым лъпыси
         қука̄югуткылъықаҳпысикут катам хўаңкута қука̄югуткылъымтыстун лъпыси.15 Қаюҳлъяк ипапиҳқуткыхкақақа қамахлъюку тама̄на, сивуклъюңа лъпысинун ля̄лиҳналюңа
         пика̄яҳтуңа, қуястылъыңнаюкафси малӷуҳқыңъа̄н. 16 Ля̄лиҳфиксюкақамси агля̄ткылъюку Македониямун, утыӷнӣткылъюкулъю тама̄кын, каютыңналюңа
         лъпысиның иглыӷалъыҳқамнун Иудеямун. 17 Сюмыҳпысинӣ таўатын қакиқниқылъымни ата̄сӣӷныӷисиңа̄? Сюмыҳпысинӣ қакиқниқылъқа нунам
         югатун аюқа̄, таўаниңинақ пияҳқақ: «А̄а», «Нака̄»? 18 Ипапыста̄қ Кияӷнық ата̄сӣӷмытуқ, акықусяқа лъпысинун «А̄ңӷунӷитуқлъю», «Нака̄ңунӷитуқлъю».
         19 Кияӷныӷым Иӷныӷа, Иисус Христос уңипақыхкаҳпут лъпысинун Силуанамлъю, Тимофеймлъю,
         хўаңалъю: «А̄ңӷунӷитуқлъю», «Нака̄ӷунӷитуқлъю»; иўырңа лъңани қӯнпың «А̄ңӷӯқ». 20 Лъңаңӯқ «Аңылъық» тамаҳӣтнун Кияӷныӷым акықусӣтнун. Тама̄кын апалъюқлъюку хўаңкута
         «Аминақукут» лъңакун усюқнымтыху Кияӷнық. 21 Кияӷныӷым айыпсюгиҳсяӷӣлъю, малигулъюта лъпысинун Христосыкун; Кияӷныӷым лъңан катам
         а̄фтӣлъю; 22 налъюнӣӷӣлъю лъңанун пиңулюта, тӯна̄клъю Таӷныӷагни илюмнъун налъяңӣся̄люкык тамаҳа̄нун
         акықусяқыхкаминун хўаңкунъун.23 Туқлъюӷақа Кияӷнық лӣсимакистыңулюку қаюҳлъяк лӣсимакыхкаңа қа̄мна илюка! Коринфысюгунӷитуңа
         сыӷлылӣҳқыснаюкамси. 24 Иглыӷунъақуткыңъунӷитаҳпут ухпықилъыҳси; қыпҳалгусиӷьюгамси қуямасқылъюси, қаюҳлъяк
         аӷулӣтуси ухпықилъыҳпысигун.

21 Та̄ўа умьюгахка ата̄сӣҳсима̄хка алъя лъпысинун пикума қуянӷитысяҳқа̄фқа̄фси пиналюси.
         2 Қаюҳлъяк қуянӷитыстыкумси китумңам хўаңа қақаюхтыслъықаңа? Алъя китум пина̄нӷитаңа
         иўырңақун лъпыси қуянӷитыстыкама. 3 Тама̄кын апалъюқлъюку письмокақамси қаюҳлъяк лъпысинун пиюнӷилңӯңа қуянӷитыснаюкафсиңа,
         лъпыси қуянӷитыснаюкафсиңа, лъпыси қуястистымни. Ипапиҳқуткыңъўа̄қа уна, хўаңа қуяңанымни
         та̄ўа лъпысилъю қамахлъюси қуяңа̄қуси. 4 Письмока̄гуңа лъпысинун ынңа̄талъ а̄ңлюку қивӷулъылиӷлюңа қамагун илюмкун, қиямаӷма
         алъя қуянӷитыстыфқа̄фси пиналюси та̄ўаңинақ лӣгикысқылъюку пиниқылъыҳлъяка лъпысинун.5 Та̄на ю̄к сыӷлыҳқылӷӣ таўани, сыӷлыҳқынӷитуқ хўаңамнун. Йыӷлыги лъпысинун сыӷлыҳқыңъӯқ
         иўырңа нака̄н тамаҳаҳпысинун. Унӣӷмиҳсюнӷитақа сямың пилъымкун. 6 Таўатыңинақ аӷью̄ӷилъыҳси итагнаҳтуқ. 7 Ма̄тын сыӷывулъюкуңʼңам кайымитыху ўата ӣлъқынъаюкан рыпалъ ӣлъқаюхлъягнаюкан. 8 Манигӯтутақа лъпысинун лӣгикыстысқылъюку ипапыста̄қ пиниқнилюку лъпысинун. 9 Та̄на апалъюқлъюку письмокақамси: лӣсимакналюку қа̄ткутңўа̄ӷыстык сямун тамаҳа̄нун.
         10 Кина сыӷывунъыҳписигу сямың лъпысинун пилъҳаның хўаңалъю сыӷывутақақа. Сяңўа̄ алңунак
         сыӷывусяҳқақ сыӷывусюгақақа лъпыси апалъюглюси Христос таўантыпихлъыҳӣстун, 11 Туӷныӷа̄м а̄ҳқутақнаюкаңилъю қаюҳлъяк лӣсимакыхкыфут сяңутаңа ята̄ҳқыхка̄.Павелым Нулъқавӣҳтылъҳа Троадами12 Ка̄сялӷӣңа Троадамун уңипақналюку Пинилӷӣ Уңипа̄ Христосым, Атанӷым пилъыҳқаңыстыңъўа̄ӷумакаңаңа.
         13 Иўырңа пыңыхлъяка̄гуңа қаюҳлъяк ухпықа̄лгутка Тит авӣлңуқ тама̄ни. Ынка̄м унилъюки
         аӷуляқуңа Македониямун.Кая̄лъқӣлъық Христосыкун14 Иўырңа игамсиқанаҳалык Кияӷнық! Ӣўлың иглыӷутңўӣлъю каялъқӣңалъыҳқун Христосыкун.
         Кияӷныӷым хўаңкутхун миңитыстыңъўа̄ лӣсималъыни нани алңунак катам нықнилӷӣм тыпыңлъя̄сим
         тыпаңан миңитылъҳатун. 15 Қаюҳлъяк хўаңкута тыпкыхтастун нықниҳся̄систун аюқукут Христосым аҳқуткыхка̄тун Кияӷныӷмун.
         Тыпывут миңитңӯқ югуликанунлъю, ифлъяканунлъю. 16 Тама̄кунун ифлъяканун тыпкӣлъю туқулъҳым туқутикаюгым; иўырңа югуликанун тыпка̄ уңувалъыңыстикаюгым.
         Кинаңам қыпҳаӷьяҳқа̄ўа таўатылңуӷмың қыпҳақамың? 17 Угляпихлъыҳӣстун кинкустун аюқынӷитукут сялин қыпҳаӷьяҳқа̄нӷилңуӷыстун тама̄кын қыпҳақамың.
         Пинилӷӣт уңипат пӣқӣт иляңистун қыпҳақастун аюқнилюки алъхыӷутусиҳқат кияҳта̄ӷусиҳқамун.
         Иўырңа хўаңкута ата̄сӣӷмылъюта ипапиҳқылъюта қыпҳаӷақукут; а̄пҳақапут уңипат Кияӷныӷым
         писқылъҳатун, каяхтылъҳатун уңипаҳтыңулюталъю, қыпҳаҳтыңулюталъю Христосымун.

Қыпҳаҳтыңи Нутаӷам Акықусям31 Хўаңкута усюқыся̄юхнақлъя̄таӷыста̄ хўаңкунъың катам? Налиӷмың иляңистун аклъюкиңуста̄
         посланиямың а̄пҳысқылъюта лъпысинун, налиӷмың лъпысиның? 2 Лъпыси, лъпыси катам хўаңкута письмокамси, игақңа̄си илюмтыхун тамаңанун лӣсимакысқылъюсилъю
         атиҳтӣсқылъюси. 3 Хўатыҳлъюўа̄қ посланияңӯси Христосымың пикат хўаңкунъун туюқӣ. Письмоткыхка̄нӷитуси
         чернилакун налиӷмың лъӣвнықыхтатхун уйӷахтыхун. Письмоткыхка̄гуси югыт илюңитхун Таӷныӷахкынкун
         уңувалӷӣм Кияӷныӷым.4 Таўатын пӣкут қаюҳлъяк ныӷьюлъылгӯкут Кияӷныӷми Христосыкун. 5 Хўаңкунъың пикнина̄нӷитаҳпут қыпҳаӷьяқлъыгунилюку та̄на қыпҳақақ. Кияӷныӷым пияқлъыгуҳтыстақӣлъю
         қыпҳақамун. 6 Лъңан қыпҳаӷьяқлъыгуҳтыстӣлъю нутаӷамун акықусямун. Та̄на нутаӷақ акықусяқ игақңалӷӣңунӷитуқ
         лӣлиҳтӯсяқ, иўырңа Таӷныӷагның аюқуқ. Игақңалӷӣм Лӣлиҳтӯсям тагита̄ туқулъық, иўырңа
         Таӷныӷам тӯна̄ уңувалъық. 7 Лӣлиҳтӯсят игақыхка̄гут уйӷахтыхун, ынка̄м Кияӷныӷым ниӷуҳқылъҳа алӣқа̄гуқ Лӣлиҳтӯсят
         тӯнақңата. Моисейем хина̄ кӯкхутка̄гуқ та̄хкын ниӷуҳқылъыӷмың, қайўа ӷывыӷңа̄н Израилыӷмӣт
         ысҳаҳпагниңитка̄т хина̄. Лӣлиҳтӯсят туқустияҳқа̄гут қаюҳлъяк югыт қа̄ткынӷилъкаңит.
         Лӣлиҳтӯсят ниӷуҳқыстиҳлъягумаката, 8 натынми аңка̄н қыпҳалъҳа Кияӷныӷым Таӷныӷахкынка ниӷуҳқыстӣӷатаӷаҳлъықа! 9 Лӣлиҳтӯсяқ нанқихтияҳқа̄кан югмың аӷью̄ӷьяҳқа̄люки ниӷуҳқыңъаяҳтуқ; анахутылъҳинъилютың
         югыт пилӷӣт натынми аңка̄н ниӷуҳқыңъалъыҳтулъықат! 10 Таўатын пиңӯкут қаюҳлъяк ниӷугатаӷалӷӣңуҳтуқ ниӷуҳқылъық ма̄тын, та̄на ниӷуҳқыңъаялӷӣ
         сивунӷани авӣӷусима̄қ. 11 Ниӷуҳқылъылгуяқан таўатын мулюӷра̄камың, натынми аңка̄н ниӷуҳқылъылгулъықа мулюҳлъягьяҳқамың
         қӯнпырухлъяк!12 Та̄на сиӷимакутымнъың тытугигатңўа̄ҳтукут. 13 Моисейитун аюқынӷитукут, хинани ся̄путиқа̄ ынка̄м Израилыӷмӣт ысҳа̄маңита̄т ниӷухлъяк
         авӣӷулъҳӣ. 14 Умьюгӣт лӣгикыпагниңӣтка̄гут, хўавымун кынляңа умьюгӣт ся̄пңа̄т та̄хкын ата̄симың
         ся̄путамың, атиҳтуныӷмыхтыки ныӷиҳтат акықусят. Та̄на ся̄путақ иқисяҳқа̄гуқ Христосыңинаҳаҳқун.
         15 Талўа аӷныӷми хўани, атиҳтуныӷмыхтыки Лӣлиҳтӯсят Моисейемун тӯныхка̄т, умьюгӣт ся̄путамың
         ся̄пңа̄қут. 16 Иўырңа ю̄к қӣвныӷмини Атаныӷмун ся̄пута̄ иқитақуқ. 17 Ма̄тын Атанық Таӷныӷа̄лӷӣ, кина алңунак Атанӷым Таӷныӷахкының пилгукуми, итымңалъылгӯқ.
         18 Қамахтыңъўа̄ӷлюта ся̄путаңунаки хинапут ысҳаҳлъықаҳпут ниӷуҳқылъҳа Атанӷым. Та̄на
         ата̄сиқ ниӷуҳқылъық тагилӷӣ Атаныӷмың Таӷныӷа̄гуқ, алъяңуҳтӣлъю лъңасюгниҳтысқылъюта
         а̄ңатаӷаӷлюку ниӷуҳқылъыӷмың.

Югым Кая̄тылъҳа Кияӷныӷымлъю Аҳтуӷьяҳқа̄нӷилъҳа41 Ынка̄м Кияӷныӷым наңлъыхталъыӷмикун қыпҳақалитӣлъю хўакын қыпҳаӷьяҳқамың. Тама̄кын
         апалъюқлъюку ӣлъқаюгигатукут. 2 Иҳсяягуткақапут аксяқыхкатлъю, кайңуналӷӣтлъю. Пӯҳсигатапут югыт, алъяңуҳсигатапутлъю
         Кияӷныӷым акузитаңи. Хўатыҳлъюўа̄қлъю апыҳтӯсяқақапут Кияӷныӷым ипапилъҳи, ынка̄ңам
         югыт лӣлъықӣлъю натылңӯтфут ысҳа̄манӷани Кияӷныӷым. 3 Уңипақыхкапут Пинилӷӣт Уңипат ся̄пңаката, ся̄пңа̄т ифлъяяҳқаҳӣнаӷнун. 4 Лъңита ухпықигата̄т уңипаҳпут қаюҳлъяк Туӷныӷа̄м, ӯм нунам Кияӷныӷын, ая̄стыкақӣ умьюгӣт.
         Ысҳанӷитыстақа̄ ниӷуга Пинилӷӣм Уңипам ниӷуҳқылъҳаның Христосымың аюқылӷӣ. Христос
         Кияӷныҳтун аюқуқ. 5 Хўаңкунъың катам уңипақңунӷитукут, итупилъ уңипақңўа̄ҳпут Иисус Христос Атанӷунилюку.
         Қыпҳаҳтыкаҳпысикут Иисус апалъюқлъюку. 6 Кияӷныӷӯқ хўатын пикақ: «Йықай ниӷук кӯкхулъи мамлылъыӷмың!» Лъңаңӯқ ата̄сиқ Кияӷнық
         кӯкхутыстилӷӣ ниӷугмың илюмнъун. Та̄хун ниӷухкун лӣтаҳпут ниӷуҳқылъҳа Кияӷныӷым, кӯкхулъҳӣ
         Иисус Христосым хина̄ның.7 Иўырңа хўаңкунъун Кияӷныӷым канаҳтыкақа̄ та̄на ниӷук кӯкхутысқылъюку илюмнъи. Хўаңкута
         қикустун қантаҳқастун аюқукут, ынка̄м тамаңан лӣгикылъықа̄т аҳтуӷьяҳқа̄нӷитыҳлъяк
         Кияӷныҳта̄нилюку, хўаңкунъың пиңунӷинъилюку. 8 Сыӷлылӣлъыңақукут алъя̄ҳӣнатун иўырңа кая̄лъқигатӣлъю. Иляңакун кукшагьюлъыңақукут
         иўырңа сиӷималъҳӣсигатукут. 9 Амьюқыта̄ткылъыңақукут, иўырңа Кияӷныӷым унисигатӣлъю; ақниҳқўа̄лъыңақукут, иўырңа
         туқуңигатукут. 10 Ӣўлың туқулъҳа Иисусым югусимнъитуқ, ысҳӣсқылъюку уңувалъҳа Иисусым югусимнъи. 11 Уңуваңулюта ӣўлың якуӷналъҳанитукут туқулъҳым апалъюқлъюку Иисус, ысҳӣсқылъюку Иисусым
         уңувалъҳа югусимнъи туқукаюгни. 12 Ынка̄м хўаңкута якуӷналъҳанитукут туқулъҳым қаюҳлъяк қыпҳа̄тңукыфут Кияӷнық. Иўырңа
         қыпҳалъымта кынлыңилңуӷмың уңувалъыңыстыңъўӣси.13 Игақңа̄қ Акузитни Игақыхкани: «Ухпықақа Кияӷнық ынка̄м акузиткақақа». Ухпықилъыҳпут
         таўатытуқ игақыстытун. Хўаңкуталъю ухпықаҳпут Кияӷнық ынка̄м акузиткақаҳпут. 14 Лӣсимакаҳпут Кияӷныӷым уңуваҳтыкақа̄ Атанық Иисус. Хўаңкуталъю уңуваҳлъықӯкут Иисусыкун.
         Та̄хкын агля̄лъықӣнкут қырңа̄мта лъпысилъю таўантылъыӷминун. 15 Қамахлъютың тама̄кут апыӷӣқат хўаңкунъун лъпысинун аюқут. Кияӷныӷым наңлъыхталъҳан
         нуляслъықӣ югыт ухпықилӷӣт Христосыкун. Ынка̄м игамсиқаюлъыҳлъяк Кияӷныӷмун нулялъықуқ,
         қӯлвалъыңыҳлъяхлъықуқлъю.Кияҳта̄лъық Ухпықилъыҳқун16 Ынка̄м ӣлъқаюгигатукут. Қайўа югусипут кая̄ликыстаӷьяӷңа̄та, таӷныӷапут нутаҳтыңъӯт
         аҳутаңа тамаҳа̄н. 17 Сыӷлылӣлъыпут сясқуҳа̄гут мулюяҳқа̄нӷитут. Иўырңа тама̄кут ята̄ҳқутңўӣлъю алъхыҳтысқылъюку
         Кияӷныӷмың кынлыңилңуқ қуялъыҳлъяк. Ынка̄м сыӷлылӣлъыпут аваңилңуӷыстун аюқут. 18 Сюмыҳтаӷа̄ткумаңинӣгатапут сыӷлылӣлъыпут. Итупилъ сюмыҳтаӷа̄ткақапут ысҳаҳпагниңилъкыпут.
         Қантаӷақун сыӷлылӣлъыпут кынлытҳӯлъықут, иўырңа қуялъыҳпут ысҳӣгалъкыфут қӯнпыкаҳқа̄гуқ.

51 Хўани нунами укут югусипут кияҳфипут хижинастун аюқут. Лӣсимакаҳпут югусипут туқуката
         Кияӷнық мыңтыӷалгӯқ қилягми хўаңкунъун кияҳфихкамың. Кияӷныӷым улимакақа̄ мыңтыӷақ,
         югым улима̄қынӷита̄. Та̄на мыңтыӷақ қӯнпыкаҳқа̄гуқ. 2 Ипа ңилъыхтукут нунамытңулюта қаюҳлъяк кияҳсюпихлъыҳӣкут югусиӷраӷамнъи қилягми. 3 А̄ткастун а̄лъықаҳпут тама̄кут югусиӷраӷа̄т амсикаӷмынъыӷинъалюта. 4 Югусипут хижинастун аюқут. Хижинамылъюта ңилъыхтақукутлъю, сыӷлылӣҳтукутлъю қаюҳлъяк
         матаҳсюгигалъкыпут. Итупилъ симиӷьюгақапут югусинун туқуңигалңуӷнун. 5 Кияӷныӷым ята̄ҳқуткақӣлъю хўавык алъяңуҳтылъыӷмун. Хўаңкунъунлъю тӯныхкақа̄к Таӷныӷагни
         лӣсимакысқылъюку алъяңуҳтылъыҳқаҳпут ипапыста̄қ апыӷӣҳлъықнилюку.6 Ынка̄м ӣўлың илюта̄қукут. Лӣсимакаҳпут нымытңулюта югусимнъи, Атаныӷмысигатукут. 7 Кияҳтыңъӯкут ухпықилъыҳқун, нака̄н ысҳақаюмтыхун. 8 Ынка̄м илюта̄қукут. Унисюгақапут югусипут нымынъалюта Атаныӷми. 9 Нымысяӷңа̄мта налиӷмың нымынъыӷитыӷңа̄мта, ыфқуҳсюгақаҳпут Атанық. 10 Қамахлъюта ныкывыпыста̄ӷьяҳқа̄гукут Христосым сивуңакун нанқихтысқылъюта. Ата̄сикаҳта̄мта
         алъхыӷулъықукут пинилӷӣмың налиӷмың сыӷлыӷмың апыӷӣӷутылъымтыстун югусимтыхун.11 Ынка̄ңам аликақаҳпут Атанық, тама̄кын апалъюқлъюку ухпыҳтыснақуткақапут югыт Христосыкун.
         Кияӷныӷым лӣсимакӣлъю натылңӯтфут югни, сюнаңуқ лъпысилъю лӣсимакитыкут таўатылъюта.
         12 Лъпысинун тугуклъиҳтыснақуткыңъунӷитукут алъямың. Итупилъ уңипа̄тақамси хўаңкунъың
         лъпысинун қука̄югуткысқылъюта. Та̄хкын апыӷьяқлъыгуҳлъықаҳпысикут қука̄югуткилӷӣнун
         югым қа̄стулңинаҳа̄ның. Ўа̄кигата̄т сяңутаңа югым илюмикыхка̄. 13 Налъютуйиқңукумта, Кияӷныӷмун аюқуқ, иўырңа налъютуйиқңунӷилъкумта, лъпысинун аюқуқ.
         14 Христосым иглыӷутңўӣлъю пиниқылъыӷмикун. Лӣсимакңўа̄ӷаҳпут югым ата̄сим туқуматкыхкақа̄
         қамахтыңъўа̄ӷлюку ю̄к. Тама̄кын апалъюқлъюку қамахтыңъўа̄ӷлютың югыт туқука̄гут. 15 Христосым туқуматкыхкақӣ қамахтыңъўа̄ӷлюки югыт. Ынка̄м кияҳлъыҳӣт кияҳсяқлъыгулъықут
         лъңанун, нака̄н лъмыхнун катам. Туқулюни уңуваҳтыка̄гуқ лъңит апалъюқлъюки.Илякумта̄ӷулъық Кияӷныӷмун Христосыкун16 Хўакын кынлыклъюку кина алңунак сюмыҳтаӷа̄ткынъанӣма̄ҳпут нунам юган сюмыҳтаӷа̄ткылъҳатун.
         Қайўа ата̄симың сюмыҳтаӷа̄ткыхкақаҳпут Христос нунам юган пилъҳатун, таўатын сюмыҳтаӷа̄ткынъанӣма̄ҳпут.
         17 Кина алңунак Христосым пилӣнъыӷминигу нутаӷаҳлъюгуҳтақуқ. Кияҳта̄лъылъюга авӣӷутақуқ,
         иўырңа нутаӷаҳлъюк кияҳта̄лъҳа пӣнлиӷақуқ. 18 Кияӷныӷӯқ таўатын пикақ. Лъңан илялӣӷутыстыкақӣлъю лъңанун Христосыкун. Қыпҳақалитӣлъюлъю,
         иляңилъю югыт илялӣӷутысқылъюки лъңанун. 19 Христосыкун Кияӷныӷым илялӣӷўӣ қамахтыңъўа̄ӷлюки югыт, умьюгаӷмикыхпынаки сыӷлыҳқылъҳит.
         Ынка̄ңам уңипаҳқалиткақӣлъю а̄пҳысқылъюки натын лъңанун илялӣӷутаңи лъңит. 20 Кияӷныӷым каяхтыкақӣлъю уңипаҳтыңулюта Христосымун, ынка̄м хўаңкутхун тагисқылъюси
         лъңанун. Акузистыңӯкут Христосымун кайымилӷӣт илялӣӷутысқылъюси Кияӷныӷмун. 21 Христос сыӷлыҳқумаңитңўа̄ҳтуқ, иўырңа сыӷлыҳқылъымнъун Кияӷныӷым аӷью̄қақа̄ сыӷлыҳқыхка̄люку.
         Ынка̄м Христосыкун Кияӷныӷым ылъқуӷутңаңлъяқақӣлъю.
         
            

         
      

   
      
         6
61 Қыпҳалгуткутутымнъың Кияӷнықлъю, та̄ўа кайымамси Кияӷныӷым наңлъыхталъҳа тугуклъиҳпына̄н
         тымңитхўаңулюку. 2 Кияӷнық пика̄гуқ:«Пилъыҳқаҳлъюўа̄ӷми нагақуқақамкын,аӷныӷани югулилъҳым каюсиқақамкын».Уңипа̄тамси, ма̄тыңӯқ Кияӷныӷым пилъыҳқаҳлъюўа̄ӷа; нагатык, ма̄тыңӯқ аӷныӷа югулиӷилъҳым!
         3 Кияҳта̄лъымтыхун на̄хсяӷаңлъӣгатапут югыт, сыӷлықӯфқа̄н писқылъюку қыпҳақаҳпут Атаныӷмун.
         4 Иўырңа сялъымтыхун тамаҳа̄кун лӣгикыстақукут югнун Кияӷныӷмун қыпҳаҳтыкнилюта. Тама̄кын
         апалъюқлъюку нуқытутималъымтыхун сюфлъюҳтаӷақапут сыӷлылӣлъҳыт, пияқлъӣлъҳыт, икфиқылъҳыт.
         5 Қывутқуқа̄гукут, анусимиңлъяқа̄гукут, угля̄тылъыңыхка̄гукутлъю. Уӷлыӷӣқа̄гукут, қавалъқумаңитукут,
         игатақа̄гукутлъю. 6 Лӣгикыстыңъӯкутлъю Кияӷныӷмун қыпҳақаҳпут пинитун кияҳта̄лъымтыхун, лӣсимакилъымтыхун,
         нуқытутилъымтыхун, наңлъыхталъымтыхун, пиниқипилъымтыхун, Аглыӷналӷӣгныкун Таӷныӷагныкун.
         7 Қыпҳа̄тңўа̄ҳпут Кияӷнық уңипақылъымтыхун ипапилъық. Атуқақаҳпут Кияӷныӷым аҳтуӷьяҳқа̄нӷилъҳа,
         ылъқуӷутңалъықлъю гӯтуткылъюку аӷынқигныӷымлъю, сяӷумигныӷымлъю. 8 Қӯлвалъыңақукутлъю, укаваҳлъыңақукутлъю; сыӷлықӯҳсиӷақукутлъю, усюқылъыңақукутлъю.
         Иқлъыңалӷӣңунӣқӣлъю, иўырңа акузӣқукут ипапигмың. 9 Югыт налъюкниқӣтлъю, нақамлъю лӣсимаклъюта; угляӷңа̄н туқувзиӷақукут, иўырңа паниның
         уңува̄кут. Аӷью̄ӷьяӷңа̄мталъю, туқусигатӣнкутлъю. 10 Қивӷуңуӷңа̄мта, нақамлъю қуяңаҳлъяўа̄қукут; аклъюмаӷңа̄мта, нақамлъю аклъюңиӷистақапут
         югыт; авақшахӣтыӷңа̄мта, нақамлъю пилўа̄қукут сямың тамаҳа̄ның.11 Ухпықа̄лгутымнъи, Коринфыӷмӣни, ипапиҳқылъюси аюқамси. Уңипа̄тамси пиниқыпихтамси.
         12 Нуқныӷусимаңитамси пиниқылъымнъың, иўырңа лъпысиңӯт нуқныӷутикат пиниқилъыҳпысиның
         хўаңкунъун. 13 Ма̄тын алыҳқуӷамси авақутақыпихлъыҳӣстун, пиниқаҳтикут катам хўаңкута пиниқылъымтыстун
         лъпыси.Кылыңася̄лъық Ухпықа̄нӷилңӯт Аюқнӣҳқилъҳитның14 Иңлюкыхпынаки ухпықа̄нӷилңӯт. Ылъқуӷутңанӷилңуқлъю, сыӷлыӷықлъю иңлюкутыпагниңитук.
         Ниӷуклъю мамлыклъю қырңаӷмытыпагниңитук. 15 Христосым итагнақсяҳқақынӷитңўа̄ӷа̄ Туӷныӷақ. Ухпықат пиюкылъҳит алъяңӯт ухпықа̄нӷилңуӷның.
         16 Кияӷныңлъяқат манигуӷьяҳқа̄нӷитут Кияӷныӷым Храмыңани. Қаюҳлъяк хўаңкута Храмыкӣлъю
         уңувалӷӣм Кияӷныӷым, Кияӷнық пика̄лӷӣ:«Лъңитнилъықуңалъю, акулңитнилъықуңалъю; Кияӷнықылъықа̄тңа, лъңитлъю юкылъықанка».17 «Тама̄кын апалъюқлъюку Атанық пика̄лӷӣ:Унитыки тама̄кут югыт, а̄фтык лъңитның.Ся̄фтыхпынаки укмаңинъыӷилңӯт;ынка̄м тугуклъиҳлъықамси.18 Атакылъықаҳпысиңа,ынка̄м лъпыси иӷнықылъықамсилъю, паникылъықамсилъю»,пӣқ Атанық Аҳтуӷьяҳқаҳа̄нӷилңуқ.

71 Пиниқыхкамни илякумта̄мни, Кияӷнық тама̄куның акықусяңлъяқа̄таңаның хўаңкунъун, укмаңиҳся̄лътыки
         алъя̄ҳӣна̄т нукыхнӣ югусимталъю, таӷныӷамталъю. Пылюңиҳтыңъўа̄ӷылъта қаюҳлъяк аликаҳпут
         Кияӷнық.Павелым Қуялъҳа2 Илялӣқаҳқут илюхпысигун. Кина алңунак анагңалӷӣмың пиңигатаҳпут, ухпықилъҳа на̄фқумаңитаҳпут,
         талўа пӯҳнықхӯсимаңитаҳпут. 3 Уңипа̄тңунӷитамси тама̄куның авуткынъалюси. Сивунӷани уңипа̄ткақамси пиниқыпихнилюси,
         ынка̄м кияҳтылгусиҳлъықамси налиӷмың туқулгусиҳлъықамси. 4 Ныӷьюкыҳлъяглюси аюқамси, қука̄югуткыпихтамси. Кайымыҳлъягақаҳпысиңа. Ынка̄м сыӷлылӣлъыҳлъямнъи
         паниның тывуӷа̄қуңа қуялъыӷмың.5 Ка̄тақңамта Македониямун, мыӷна̄липагниңитка̄гукут. Сыӷлылӣқа̄гукут тамаңани, югыт
         а̄ҳтӣра̄қагӯтлъю, тыхылъҳӣқа̄гукутлъю. 6 Иўырңа Кияӷныӷым илютуҳсяӷақӣ ӣлъқыңъалӷӣт, ынка̄м илютуҳсяӷӣлъю тагистылъыӷмикун
         Тит хўаңкунъун. 7 Илютуҳтыка̄гукут тагӣқңан Тит, иўырңа илютуҳлъыңатаӷаҳтукут уңипа̄силъю лъпысинун
         илютуҳся̄манилюни. Уңипа̄тӣлъю лъпысинун ысҳаӷьюпихнилюңа, қивӷукнилюңа сыӷлылӣҳқылъыҳпысиның,
         каюсиӷьюпихнилюңалъю. Таўатын пилъыҳпыси ўанлыги қуястыҳлъяга̄ңа.8 Қайўа посланиямкун қивӷустыӷңа̄мси, авутыҳқуткыңъунӷитанка посланиянка. Сивукун авутыҳқысяҳтуңа
         қаюҳлъяк посланияма қивӷустаҳтыкаңиси. 9 Қуяңунӷитуңа посланиямнун қивӷусиманилюси. Иўырңа қуяҳлъягӯңа қивӷулъыҳпыси алъяңуҳтыстыкақыхкаңи
         кияҳта̄лъыси. Қивӷулъыҳси Кияӷныӷым атуқыхкақа̄ лъпысинун, ынка̄м натын алңунак хўаңкута
         ақниҳтылъҳитамси. 10 Кияӷныӷым атуқақа̄ қивӷулъық югнун авутыҳқылъюки сыӷлыҳқылъҳитның, югулилъыңысқылъюки.
         Китум алңунак авутыҳқуткынъа̄нӷита̄ югулилъық. Иўырңа қивӷулъық нунамың пи туқустӣқуқ.
         11 Ысҳақаҳтыхуқун сяңутаңа Кияӷныӷым апыӷӣқа̄ қивӷулъыҳпысигун. Қивӷулъыҳпыси ыфқуӷутысюхлъягӣси
         Кияӷныӷмун. Ынңа̄талъ ипапиҳқынъақуткыхка̄яҳтуси анахутылъҳинъилюси. Угумиягуткақаҳси
         анахутылъық, алиңрӯқа̄гусилъю. Ысҳаӷьюпихтыкақаҳпысиңа, пинитун пика̄гуси, аӷью̄қақаҳсилъю
         анахуткақ. Таўатын пилъыҳпысигун ипапиҳқыхка̄гуси апалъӣнъилюси.12 Ынка̄м қайўа таўатын письмояӷңа̄мси, апалъюқңунӷитақа анахуткақ, налиӷмың таўавык
         сыӷлытун пика̄нун. Итупилъ письмокақамси лӣгикңўа̄ӷысқылъюси Кияӷныӷым ысҳа̄манӷани
         тӯнңўа̄ӷлюси хўаңкунъун аюқылӷӣси. 13 Тама̄кын апалъюқлъюку илютуҳтыңъўа̄кут.Илютуҳтыңъинаҳпына̄мта, иўырңа қуя̄ӷатаӷаҳтукут ысҳаӷлюку Титым қуямалъҳа. Қамахлъюси
         сюмыӷьялиңӣтысима̄ҳси. 14 Қанаткыхкақамси Титымун ыфқуқнилюси. Лъпысинун пӣқңами лӣткақӣ ипаңутаңи сямың пилъҳынка
         лъпысиның аюқылӷӣт, ынка̄м кайңуягутылъҳитанка қанаткилъҳынка. Ӣўлың ипапиҳқылъюта
         алыҳқуӷақамси. Таўатыҳпигақ ипаңӯт қанаткилъыҳпут Титымун. 15 Ынка̄м Титым ўанлыги пиниқа̄ҳтӣси сюмыҳтаӷа̄ткынъыӷминигу қа̄ткутңалъыҳси лъңанун.
         Упуӷаткақыхкысилъю алиңылъылиӷлюси, уңылъыхтылъылиӷлюси. 16 Қуяҳлъягӯңа қаюҳлъяк ныӷьюкыҳлъяглюси аюқамси сямун тамаҳа̄нун!

Ухпықат Тӯнилъҳат81 Ухпықа̄лгутымни, хўаңкута лӣсимакысюўамси Кияӷныӷым наңлъыхталъҳаның ухпықанун юӷаӷвигитни
         Македониям. 2 Икфиқлъӣҳтылъыҳлъягита нанӷӣҳсяӷалъыңыстыҳлъякақӣт. Қайўа аклъюмаҳлъягьяӷңа̄ӷмың,
         паниның қуямаҳлъяка̄гут рыпалъ иӷлыхпынатың тӯника̄гут каюсиӷналюки иляңи ухпықат.
         3 Уңипа̄тамси тӯника̄гут тӯньяҳқаҳтуталмыгыстун, талўа тӯнӣӷатаӷақа̄гут. Таўатын пика̄гут
         қаюҳлъяк лъңит тӯниюлӷӣт. Китум алңунак писқумаңитӣ. 4 Талўа а̄пуқӯтыҳлъяка̄гут тӯнилгусиӷиналютың Кияӷныӷым югитнун. 5 Тӯнилъҳат угляқа̄гуқ сиӷимакылъымнъың. Сивуклъютың лъңитның пыхтут Атаныӷмун, та̄хкын
         хўаңкунъун пиюкылъҳакун Кияӷныӷым. 6 Тит лъпысинитақңами пӣнлиӷика̄гуқ қырңуҳтилъыҳпысиның манимың. Ынка̄м кайымаҳпут каюсӣсяҳтӣсқылъюси
         апыӷӣӷысқылъюку наңлъыкусяҳси тунусяқ. 7 Сялъыҳпысигун тамаҳа̄кун пинитун пӣқуси: ухпықилъыҳпысигун, акузилъыҳпысигун, лӣсималъыҳпысигун,
         каюсиӷиюкысталъыҳпысигун, пиниқилъыҳпысигунлъю хўаңкунъун. Ма̄тымилъю пинитун пӣқитык
         тӯнилъыҳпысигун.8 Қылӷунӷитамси тӯнисқылъюси, иўырңа уңипа̄тңўа̄мси натын иляңит тӯниматаңи. Ынка̄м
         тӯнилъыҳпыси ипапиҳқылъықа̄ пиниқилъыҳси ипаңутаңа. 9 Лӣсимакаҳси пиниқиңалъыҳлъяга Атанымта Иисус Христосым. Аклъюңиҳлъягмини таўалъӣма
         лъңаның катам аклъюма̄ҳтыка̄гуқ лъпыси апалъюқлъюси. Таўатын пика̄гуқ аклъюңиӷисқықаҳлъюси
         аклъюмалъыӷмикун.10 Аўатаңани лъпыси қырңуҳтиюхўа̄қа̄гуси манимың, тӯника̄гусилъю қаюҳлъяк тӯниюлӷӣси.
         Сюмымни хўатылъюку пияқуфсигу, итагнаӷнаяҳтуси, 11 нагныӷусяқуфсигу пӣнлиқаҳси! Сягиқңака̄гуси қырңуҳтиюхўа̄ӷақңафси манимың. Ынка̄м
         сягиқынқихлъюси апыӷӣҳтыху қырңуҳтыкаҳси. Тӯнитык тӯнилъыҳқаҳпысистун. 12 Тӯниюпихтыкуфси Кияӷныӷым тугуклъиҳлъықӣ тунусяси. Пиюкақа̄ ю̄к тӯнисқылъюку тӯньяҳқалгукан,
         иўырңа аваңискан тӯнинӷисяӷңа̄н.13 Нӯқшахтистысюгунӷитамси иляси нӯқшахтинӷисималюки. 14 Ма̄тын лъилыҳлъяглюси аюқуси ынка̄м каюсиӷьяҳқақаси тама̄кут аклъюлӷӣт. Иўырңа аклъюкуфси
         та̄ўа лъңита каюсиҳлъықӣси. Таўатын пикуфси каюсӣтулъықуси ынка̄м атуным пилъықуси.
         15 Катам Акузитыт Игақыхкат игақылъҳистун: «Ю̄к сяӷнаҳлъякақ сюйваҳсимаңитуқ, иўырңа
         ю̄к сяӷнапагумаңилңуқ аклъюна̄нӷитуқ».Титымлъю Қыпҳалгутңи16 Игамсиқаюгвикақа Кияӷнық қаюҳлъяк Тит каюсиӷиюхтыстыҳлъякаңа лъпысиның катам хўаңкутыстун.
         17 Тит аңыҳқумака̄гуқ лъпысинун писқысямтыху. Лъпысинун пиюпихтыка̄гуқ, та̄на лъңан Пиюкылъқақа.
         18 Ухпықа̄лгутфут Титымун малигутыснақаҳпут. Қамахтыңъўа̄ӷлютың ухпықат қырңуӷуткаюгның
         юӷаӷвигни усюқыпихтақа̄т уңипақилъҳаның Пинилӷӣның Уңипаның. 19 Та̄наңина̄хпына̄н, ухпықат накмикыхкақа̄т малигутысқылъюку хўаңкутхун, тӯнияҳтуқумта
         наңлъыкусямың тунусямың ухпықанун. Таўатын пиңӯкут усюқылъыңысқылъюку Атанық, югнунлъю
         лӣтысқылъюку каюсиӷиюлъыҳпут.20 Пира̄мсиңӯкут китумун алңунак сыӷлықӯфқа̄мта писқылъюта натын афлъыңакылъыҳпут та̄на
         тунусяҳлъяк. 21 Ынка̄м тама̄кын апалъюқлъюку атуқсюгақаҳпут Кияӷныӷми ылъқуӷутңалӷӣ, югнилъю ылъқуӷутңалӷӣ.22 Титмунлъю малигутыснақаҳпут иляңа ухпықа̄лгутфут. Аўын ысҳаӷналюку натытуляңа пӣқаҳпут,
         пиялӷӣкут ӣўлың каюсиӷиюкыстаӷлюни аюқыфтуқ. Ўанлыги ма̄тын каюсиӷиюхлъягуҳтуқ қаюҳлъяк
         ныӷьюкыҳлъякаңиси. 23 Тит қыпҳалгуткақа, қыпҳалгусиӷақа̄ңа каюсӣнъалюси. Та̄куклъю ухпықа̄лгутык ухпықат
         юӷаӷвигнилңӯт каяхтыкақахкыт. Қӯлваҳлъяглюку Христос аюқа̄к. 24 Ынка̄м Коринфыӷмӣни, ысҳаҳтыстыху пиниқилъыҳси та̄кугнун югыгнун. Та̄хкын пиниқилъыҳпыси
         ипапиҳқыслъықӣт ухпықат юӷаӷвигнилңӯт сяңан қанаткылъымнъың лъпыси.

Каюсиӷилъық Ухпықа̄лгутнун91 Письмоткынӷисяӷңа̄мкун аюқақа тунусяқ туюӷьяҳқаҳси Кияӷныӷым югитнун Иерусалимым.
         2 Лӣсимакамси каюсиӷиюглюси аюқуси ынка̄м қанаткақамси ухпықӣтнун Македониям. Хўатын
         пика̄гуңа: «Аўатаңани има ухпықа̄лгутыт Ахаиямылңӯт ята̄ҳқыхка̄гут тӯниналютың». Сягиқылъыҳпыси
         алъюлъюки ухпықат ма̄нлыңӯт тӯниюхтыстыкақӣтлъю. 3 Иўырңа каяхнақанка иляңи ухпықа̄лгутыпут лъпысинун. Апалъюқақа қанаткилъқа лъпысиның
         тымңиңуфқа̄н писқылъюку. Ята̄ҳқысқысюгамси катам хўаңа писқылъымтун лъпыси, 4 лю̄рақ Македонияӷмӣт иляңита малихнаюкаңатңа Коринфымун. Ысҳақумиси ята̄ҳқылъҳилъюси
         тунусяҳқаҳпысиның, та̄ўа хўаңкута кайңуся̄кылъықӣлъю, лъпысилъю кайңуюхлъықуси. 5 Ынка̄м сюмыҳтаӷаҳтуңа сивумни каяхтыкыстаӷналюки иляңи ухпықа̄лгутыпут. Таўатын каюсӣлъықӣси
         ята̄ҳқысқылъюку акықусяқыхкаҳси тунусяқ. Та̄хкын ка̄скума тунусяҳси апыӷӣӷңалъықуқ,
         ынка̄м югыт лӣсимакылъықа̄т тӯниюлъыҳси, нака̄н қаюҳлъяк тӯнияҳқа̄тыхпысиның.6 Нықамиклъюку уна, ю̄к паляҳаӷмың пӣтутмың пӣтысиӷақуми, паляҳа̄н сяӷналъықуқ. Ю̄к
         угляӷлюку пӣтутмың пӣтысиӷақуми, угляӷлюку сяӷналъықуқ. 7 Тамаҳаҳпыси сюмыҳтаӷа̄ткитыху тӯнилъыҳқаҳтуталыси. Иӷлыгумаҳпыси тӯнихпынаси налиӷмың
         тӯнияҳқа̄тыхпысиның. Иўырңа қуякусиқлъюку тӯнӣқитык қаюҳлъяк Кияӷныӷым пиниқӣ таўатылңӯт
         тӯнистыт. 8 Кияӷныӷым тӯньяқлъыгўӣси аклъюкыхкаҳпысиның қа̄йӷулъюку. Ынка̄м ӣўлың сямың алңунак
         пилгулъықуси, сӣпңа̄нлъю каюсӣтысқылъюки иляси. 9 Акузитни Игақыхкани игақңа̄қ:«Иӷлылъңунани тӯнӣқуқ аклъюмалӷӣнун;пинитун пималъҳа нагныӷьяҳқа̄гуқ қӯнпың».10 Кияӷныӷӯқ тӯникаюк пӣтутмың пӣтысиӷаҳтымун, нықмыңлъю ныӷьяҳқамың. Тӯнылъықа̄ қамахлъюку
         пӣтун аклъюкыхкаҳси, нагуслъықӣлъю. Ынка̄ңам унатаҳлъяхлъықуси қаюҳлъяк иӷлыгилңӯси.
         11 Сякун тамаҳа̄кун аклъюңиӷислъықӣси, наранңуна̄н тӯнисқылъюси сялъыӷми тамаҳа̄ни. Ынка̄м
         тӯнилъыҳпысигун хўаңкутхун углялӷӣм игамсиқаюгвикылъықа̄т Кияӷнық. 12 Кияӷныӷым югита Иерусалимымылңӯт алъхыҳлъықӣт аклъюкыхкатың тунусяҳпысигун. Ынка̄м
         юлӷутыҳлъягыт игамсиқаюлъыӷмың тывуӷалъықут Кияӷныӷмун. 13 Тӯньяҳқаҳпысигун ипапиҳқылъықуси ухпықиңанилюсилъю, қа̄ткутңанилюсилъю Пинилӷӣнун
         Уңипа̄нун Христосым. Тама̄кын апалъюқлъюку югыт усюқылъықа̄т Кияӷнық. Усюқылъықа̄тлъю
         иӷлылъңунаси тӯнилъыҳпысиның Иерусалимыӷмӣнунлъю, иляңитнунлъю. 14 Ынка̄ңам пиниқыпихлъюси юӷа̄ткылъықӣси апалъюқлъюку пиниқылъыӷрухлъяк Кияӷныӷым тӯнңакаңа
         лъпысинун. 15 Йықай игамсиқаюгвикылътыху Кияӷнық тунуся̄нун акузитыт апыҳпагниңилъкаңат.

Павелым А̄пқаңа Қыпҳақани101 Иляңита юхпыси пӣқа̄тңа тытухтаӷнилюңа лъпысининъымни, иўырңа тытугиганъӣқа̄тңа лъпысининъыӷинъымни.
         Хўаңа Павел, хўаңамның катам, Христосым қусывыгңалъҳакунлъю, пиниқылъҳакунлъю, 2 тытухтысныӷитаҳнакыфсиңа ля̄лиҳфикынқихтыкумси. Иўырңа тытугьяҳқақынӷилъкумки тама̄кут
         югыт пилӷӣт кияҳтыңъунилюңа нунам югыстун, ынңа̄талъ тытугна̄нӷитанка. 3 Нунамытңуӷңа̄мта пилъюўӣгатукут нунам юган пилъюўалъҳистун. 4 Гӯтутыт пилъюўа̄сипут нунам юган гӯтуткынӷитӣ. Гӯтутыпут Кияӷныӷым аҳтуӷьяҳқа̄нӷилъҳаның
         пилгӯт. На̄фқысяқлъыгўӣт айыпсюгилңӯт миңлъютыт аңуягым ныкыфқуқӣ югыт увитаңитхун.
         5 Та̄кутхун гӯтутытхун на̄фқақапут аңуягым иқлъыңӣ, сюмыӷныӷитлъю а̄ңа̄югныӷыт. Апыҳтуӷилъҳита
         амигиӷақӣт югыт лӣтылъыҳқӣтның Кияӷныӷмың. Катам пилъюўаҳтыт тугутылъҳистун анусимиңлъяӷьяҳқамың,
         хўаңкуталъю тугўа̄қапут қамахлъюки сюмыӷныӷыт қа̄ткутысқылъюки Христосымун. 6 Христосымун қа̄ткутңъўа̄қуфси, та̄ўа аӷью̄ӷияҳқа̄ҳлъықукут қа̄ткунъыӷилңуӷнун.7 Нанқихтӣқуси ысҳалъҳӣнаҳпысигун. Христосымун пикыпыста̄ӷникуфси, нықамиклъюку хўаңкуталъю
         Христосым пикӣлъю, лъпысистун. 8 Кайңукигатақа қанаткивлыӷапалъқа Атанӷым иглыӷутистыңуҳтыстыкаңаңа лъпысинун. Таўатын
         пика̄гуқ хўаңкунъун кайымысқылъюку ухпықилъыҳси, нака̄н на̄фқынъалюку. 9 Сюмыҳтаӷаҳпынаси алиңыснақуткыңъунилюси посланиямкун. 10 Иляңита пӣқӣт Павелым посланияңи сыӷлыҳлъягунилюки аҳся̄ӷмикаӷңанилюки, нақам хўаңкунъинъыӷмини,
         аҳся̄н аюқақуқ, акузийӣтақуқлъю! 11 Тама̄кут югыт таўатын пикат лӣгиклъитху сямың пилъыҳпут посланиятхун, тама̄куңӯт ата̄сит
         пияҳқапут лъңитнун пикумта.12 Иңлюнъақуткынъа̄нӷитукут тама̄кунун а̄ңа̄юхлъыҳӣнун. Сюмыҳтаӷаӷақут а̄ңнилютың қаюҳлъяк
         уңипа̄тутақылӷӣт а̄ңнилютың. Налъю̄ҳаӷмың! 13 Қука̄югуткынъа̄нӷитаҳпут алңунак қыпҳақақ Кияӷныӷым каягусимаңилъкаңа хўаңкунъун.
         Иўырңа қука̄югуткыңъинаҳлъықаҳпут қыпҳақақ каягутка̄ хўаңкунъун. Лъпысилъю илятңа̄си
         қыпҳақамнъун. 14 Сивулиҳпига̄гукут уңипақияҳтуқани лъпысинун Пинилӷӣның Уңипа̄мың Христосым. Ынка̄м
         алъпагигатаҳпут қыпҳақақ Кияӷныӷым каягутка̄ хўаңкунъун. 15 Қука̄югуткылъықаҳпут та̄наңинақ қыпҳақақ пикаҳпут, нака̄н иляңита қыпҳақа̄т. Ухпылъыҳтуҳтыкуфси
         сиӷима̄кут каюсиӷатаӷӣсқылъюта қыпҳақамнъың. 16 Ынка̄м уңипақияҳтуҳлъықукут Пинилӷӣның Уңипаның иляңитнун нунат. Қука̄югуткысюгунӷитаҳпут
         қыпҳақақ иляңита апыӷӣқа̄т.17 Иўырңа игақңа̄қ Акузитни Игақыхкани хўатын: «Кина алңунак қука̄юхсюкуми, қука̄югуткылъигу
         Атанҳӣнақ». 18 Атанӷым тугуклъӣгатӣ пиниӷнилӷӣт. Итупилъ Атанӷым тугуклъиӷақӣ тама̄кут пиниӷнилюки
         пикани.

Павелылъю, Апостолысиӷўа̄ӷытлъю111 Сиӷимакамси ныкыхмытутысқылъюңа акузикума тымңитхўалӷӣстун натыңӣҳақ. Ныкыхмытутықаҳтыңъа.
         2 Қуңьяӷақуңа Кияӷныӷым қуңьяқылъҳатун лъпыси, қаюҳлъяк тӯнума̄мси Христосымун. Пылюңилңуӷыстун
         угӣӷнақылӷӣстун а̄ңӷусима̄мси лъңанун, угикысқылъюку лъңина̄. 3 Иўырңа алиңуткақамси аңуягым пӯҳнаюкаңиси, катам таўатын нымыӷьям пыҳқиниқуткылъюку
         пӯҳтылъҳатун Ева. Ынка̄м лъпыси пиниқнаниӷўа̄ӷнаюкафсигу Христос. 4 Уңипақақңамтыки Пинилӷӣт Уңипат лъпысинун, ухпықыхкақаҳси Иисус, тугуклъиӷахсилъю
         Аглыӷналӷӣк Таӷныӷак. Иўырңа нагасюкыстаӷлюки аюқыхкақаси уңипақияҳтулӷӣт иляңаның
         Иисусымың. Тугуклъиӷиюхтусилъю иляңаның таӷныӷам, ухпықсюкақасилъю иляңи пинилӷӣт
         уңипат.5 Тама̄кут уңипақистыт апостолыңунилютың пӣқут. Сюмыӷмыхни а̄ңўа̄ӷунӣқут апостолыт.
         Иўырңа лӣсимаканка а̄ңўа̄ӷунӷитут хўаңамның. 6 Акузилъхитыӷңа̄ӷма, лӣсимаҳлъяхтуңа. Угляӷңа̄н лӣгикыстақамси лӣсималъымның.7 Лъпысинун акилыҳтуҳсяқумаңитуңа уңипақақңамки Пинилӷӣт Уңипӣ Кияӷныӷым. Таўатын пика̄гуңа
         қусывыхлъюңа қӯлваӷналюси. Сыӷлыҳқысиңа̄а таўатын пилюңа? 8 Ухпықат иляңитнилңӯт юӷаӷвигыт акилыҳтуқақа̄тңа лъпысинилъюңа. Ўаяқалъҳӯӷанка маниңитның
         каюсӣнъалюси. 9 Лъпысинитақңама уӷлыӷӣҳтылъҳитамси каюсӣтысқылъюңа аклъюкыхкамның. Ухпықа̄лгутыт Македониямың
         тагиткақа̄тңа сямың тамаҳа̄ның аклъюкыхкамның. Ынка̄м а̄пфикылъҳитамси аклъюкыхкамның,
         а̄пфикна̄нӷитамси. 10 Китум алңунак Ахаиями аӷулӣҳна̄нӷита̄ қука̄юхтылъқа та̄хкын. Таўатын пӣңа Христосым
         ипапиҳқылъҳакун хўаңамнилңуҳқун. 11 Каютыңлъянӷитутымның лъпысинун, сюмыҳпысинӣи пиниқынӷинъилюси пӣқыстык хўаңамнун?
         Кияӷныӷым лӣсимака̄ пиниқилъқа лъпысинун.12 Та̄ўа иҳсякӣвикумаңинаӷнақамси манихпысиның. Таўатын пӣқуңа қука̄юхнанӣсқылъюки апостолысиӷўа̄ӷыт
         хўаңкутыстун қыпҳаӷнилӷӣт акилыҳтӯсяңунатың. 13 Тама̄кут югыт апостолысиӷўа̄ӷӯт пӯҳтилӷӣт югның иқлъыңиқылъыӷмыхтыхун. Югнун сюмыҳтаӷа̄ткыстақут
         Христосымун апостолыпӣкнилютың. 14 Та̄мыңхўақун. Талўа Туӷныӷақ алъяңуҳтақуқ лъңаның катам алӣӷьяҳқа̄люни кӯкхутңалӷӣтун
         яқулыхтун. 15 Ынка̄м сяӷӣӷанӣтут Туӷныӷа̄м қыпҳаҳтыңи таўатын пикумың. Югнун сюмыҳтаӷа̄ткыстақут
         ылъқуӷутңалӷӣңунилютың қыпҳаҳтыңи Кияӷныӷым. Иўырңа кынлыми Кияӷныӷым аӷью̄ҳлъықӣ
         ылъқуӷутңалӷӣмың аӷью̄лъыӷмың анахутылъҳитнун.Павелым Уңипақыхкаңи Икфиқылъыни16 Алъя пӣмси, китум алңунак сюмыҳтаӷа̄ткынӷилъиңа тымңитхўаңулюңа. Иўырңа таўатын сюмыҳтаӷа̄ткыңъукуфсиңа,
         тугуклъиқаҳтыңъа тымңитхўаңулюңа. Та̄хкын хўаңалъю қука̄юхтывлыӷаҳлъықуңа. 17 Қука̄югуткылъқа хўаңамның Атаныӷмың пиңунӷитуқ. Итупилъ акузиңӯңа тымңи пилӷӣстун.
         18 Углялӷӣт ухпықа̄нӷилңуӷыстун қука̄юхтақут қыпҳақамыхның, ынка̄м хўаңалъю таўатын қука̄юхлъықуңа.
         19 Сюмыҳпысини пыҳқиныпихнилюси пӣқуси. Ынка̄м қуякусиқлъюку нагатақаси тымңитхўалӷӣт.
         20 Тугуклъиӷақаси қылылъҳит никимқун лъпыси қыпҳаҳтыля̄ӷыт лъңитнун. Кагукақыстақуси,
         тыглыгвикыстақуси, укалиқыстақусилъю, талўа хинаҳпысигун қасяҳтыстақлъюси. 21 Кайңуюхтуңа кая̄тыпихтукут таўатын пилъыҳқамнъың лъпысинун тама̄кустун апостолсиӷўа̄ӷыстун.Кина алңунак қука̄юхсяҳқа̄кан, хўаңалъю қука̄юхлъықуңа. Иўырңа таўатын пилъыҳқақ тымңитхўаңӯқ.
         22 Та̄кут апостолсиӷўа̄ӷыт, Еврейеңўа̄т? Хўаңалъю Еврейеңӯңа. Израилыӷмӣңўа̄т? Хўаңалъю
         Израилыӷмӣңӯңа. Авраамым киңунқакӣ? Хўаңалъю киңунқа̄ңа. 23 Христосым қыпҳаҳтыкакӣ? Иўырңа хўаңа пиниӷатаӷаҳтуңа қыпҳаҳта лъңитның. Та̄ўа акузӣңа
         налъыкаӷнилңуӷыстун. Қыпҳаӷатаӷақа̄гуңа лъңитның, анусимиңляӷвигмыта̄ӷақа̄гуңалъю
         лъңитның. Кахсягмилъыңыхка̄гуңа кыстыка̄нӷилңуӷмың, угляӷңа̄н туқувзиӷа̄тақа̄гуңа.
         24 Талъимагьягның Иудеит иглыӷутистыңита кахсягмихтыста̄таӷа̄тңа. (Ю̄к ма̄лӷук қуля стаманың
         иңлюлык сӣпнықлъюкуңўа̄қут ата̄сит кахсягмилъҳыт.) 25 Римыӷмӣт умӣлўа̄ӷита пиңаюның анагулыҳтыстыкақа̄тңа. Ата̄симың иляңита югыт милюҳпага̄таӷа̄тңа.
         Пиңаюның аңьяӷиӷутутақа̄ңа ынка̄м ата̄симың унулъқусиқ, аӷнылъқусиқ ӯҳуткақа̄ңа кылъӣни.
         26 Угля̄пихлъыҳӣми иглыӷалъымни ынңа̄талъ якуӷнӣҳтуңа кӣгўигни, ўаяӷнӣҳтының, талўа юлгутымныңлъю,
         язычнигныңлъю. Якуӷнӣҳтуңалъю ныҳлъягни, килга̄ни, кылъӣнилъю. Талўа якуӷнӣҳтуңа ухпықа̄лгутысиӷўа̄ӷның.
         27 Уӷлыӷӣҳлъяка̄гуңа, пияқлъӣӷақлъюңа. Иляңани қаваҳпынаңа, игатаӷңа̄ӷмалъю, мықсюгңа̄ӷмалъю.
         Аўын нықңитақлъюңа, азигутӣтақлъюңа, ҳӯтақлъюңалъю а̄ткӣтым. 28 Тама̄кут ся̄ӷўитхун, аҳутаңа тамаҳа̄н сюмыӷьялиткыхкақанка ухпықа̄лгутыт тамаҳӣтни
         юӷаӷвигни. 29 Ухпықа̄лгутым ухпықилъҳа кая̄нъыӷани, хўаңалъю кая̄тақуңа. Ухпықа̄лгута китум сыӷлыҳқысныӷагу,
         сякшитақуңа.30 Қука̄юхнақңукума, қука̄юхлъықуңа кая̄лъиқусимның. 31 Кияӷныӷым лӣсимака̄ңа иқлъыңиқна̄нӷитуңа. Лъңа Атака̄ Атанӷым Иисусым, усюқсяҳқақ
         қӯнпырухлъяк. 32 Дамаскымылъюңа, правителым тугустысюкақа̄ңа. (Умӣлгым Аретам правителыңуҳтыстыкам.)
         Ынка̄м тугусқылъюңа пилъюўаҳтыни кылыңакистыкақӣ ныҳлъягым амихлъягитни. 33 Иўырңа илякумта̄ӷма укихтыкақа̄тңа корзинагныкун миңлъютым қыргысыхкынкун ынка̄м анака̄гуңа
         правителымың.

Павелым Ысҳаӷўа̄лъҳа121 Қука̄юхсяҳқа̄гуңа, аныӷныҳқусӣнӷитыӷңа̄н. Паниның уңипа̄нъақамси ысҳаӷўа̄лъымның,
         Атанӷымлъю алӣҳқуқа̄ның хўаңамнун. 2 Лӣсимакақа ю̄к Христосымылңуқ. Қуля стамат сӣпнықлъюки аюмиқулъыӷни агани наӷуҳтыкани
         Кияӷныӷым маю̄тқаҳтыкақа̄ пиңая̄нун қилягым. Налъюкңўа̄ӷақа ю̄к югусиминитутаңа налиӷмың
         югусиминың а̄нңака̄таңа, иўырңа Кияӷныӷым лӣсимака̄. 3 Лӣсимакақа та̄на ю̄к Кияӷныӷым маю̄тқаҳтыкақа̄ Райемун. Налъюкңўа̄ӷақа ю̄к югусиминитутаңа
         налиӷмың югусиминың а̄нңака̄таңа, иўырңа Кияӷныӷым лӣсимака̄. 4 Таўани нагаткақӣ сяңўа̄т апыӷьяҳқа̄нӷилңӯт. Тама̄кут ӣнӷутка̄гут югмун акузиткысяҳқа̄лютың.
         5 Қука̄югуткынъақақа та̄на ю̄к, иўырңа қука̄югуткынъақынӷитуңа хўаңамның иўырңақун кая̄лъиқусиқыхкаҳӣнамның.
         6 Қука̄югуткысюкума хўаңамның, тымңиңуна̄нӷитуңа қаюҳлъяк апыҳлъықақа ипапилъық. Иўырңа
         қука̄югуткынъанӷитуңа хўаңамның, қаюҳлъяк югнун сюмыҳтаӷа̄ткысюхтуңа ылъқуҳлъюңа ысҳапалъҳитхунлъю,
         нагатылъҳитхунлъю хўаңа.7 Кияӷныӷым алӣҳтыкақыӷңа̄ки хўаңамнун угля̄пихлъыӷӣт сяңўа̄т қилягми, қука̄юхтыстысюнӷита̄ңа.
         Ынка̄м Кияӷныӷым қусывыхтысқылъюңа сикуҳлъюңыста̄ңа югусимкун. Та̄на сикуҳлъюк уңипаҳтыңӯқ
         Туӷныӷаӷмың. Та̄м икфиқыста̄ңа қусывыгңасқылъюңа. 8 Пиңаюның кытўылъ Атаныӷмун юӷаӷақуңа иқитысқылъюку. 9 Иўырңа пӣңа: «Каюсилъқа на̄ма̄қ лъпынун сюфлъюҳтысқылъюку та̄на икфиқылъық қаюҳлъяк
         аҳтуӷьяҳқа̄нӷилъқа икнақылъыҳпига̄гўақуқ кая̄лъиқныҳпыни». Ынка̄м қуякусиқлъюку қука̄юхтақуңа
         кая̄лъиқусимның хўаңамнитысқылъюку Христосым аҳтуӷьяҳқа̄нӷилъҳа. 10 Та̄на апалъюқлъюку қуя̄қуңа кая̄лъиқңанымни, сыӷлықӯлъыңнымни, пияқлъӣнымни, амью̄ткылъыңнымни,
         алъя̄ҳӣнаӷмыңлъю сыӷлылӣнымни Христос апалъюқлъюку. Қаюҳлъяк кая̄лъиқңанымни та̄ўа
         икнақақуңа.Павелым Сюмыӷьялиткыхкаңи Коринфыӷмӣт Ухпықӣт11 Акузиңӯңа тымңитхўастун, иўырңа лъпыси таўатын пистаҳпысиңа. Лъпыси пинитун акузиткысяҳқақсяӷаҳпысиңа
         иляхпысинун. Қайўа сясӣнӷитыӷңа̄ӷма, тама̄кут «а̄ңўа̄ӷыт апостолыт» а̄ңўа̄ӷунӷитут
         хўаңамның. 12 Лъпысинилъюңа ныкыхлъюўа̄н угля̄пихлъыӷӣт алъя̄ҳӣна̄т алъя̄ҳлъюхўаҳтилъҳыт пикақанка.
         Тама̄кут ипапиҳқа̄тңа апостолыпӣгутка. 13 Сякақсиңи ухпықат иляңитнилңӯт юӷаӷвигми лъпысинун пимаңилъкымның? Ата̄сиҳӣнақ алъяңӯқ,
         акилгуқумаңитамси. Сыӷывутаҳтыңъа анахсимакумси! 14 Ля̄лиҳфикнақақамси пиңайӣткун, иўырңа уӷлыӷӣӷуткыстысюнӷитуңа лъпысинун. Лъпыси сюмыӷмикақамси,
         нака̄н сяӷьяси. Таӷнуҳақылӷӣстун аюқамси. Таӷнуҳа̄т афлъыңакияҳқа̄нӷитут аңаюқамыхның,
         иўырңа аңаюқат афлъыңаксяҳқақӣт таӷнуҳатың. 15 Тӯньяҳқа̄ҳтамси сямың тамаҳа̄ның хўаңа пимның, талўа хўаңамның тӯнылъықуңа лъпысинун.
         Пиниқатаӷанымси, лъяңақа лъпыси пиниқыпагигатаҳпысиңа.16 Лъпысилъю, хўаңалъю лӣсимакаҳпут уӷлыӷӣҳтысимаңитамси. Иўырңа иляхпыси анахусиманӣтңа.
         Пӣқут пӯҳнилюси иқлъыңиқылъымкун. 17 Натын таўатын пистымси? Сякыңыхка̄зиңа лъпысиның каяхтақңамки югыт лъпысинун? 18 Каяхтыкақақа Тит лъпысинун писқылъюку, ухпықа̄лгутфутлъю малигутысқақа. Титым пӯҳсимисӣ?
         Нака̄, Титымлъю, хўаңалъю қыпҳақаҳпут ата̄сӣгуқ, ата̄сикун таӷныӷакун.19 Сюмыҳпысинӣи лъпысинун ипапиҳқынъақуткыстыху анахусиманилютуң? Нака̄! Кияӷныӷым нагақӯманӷани,
         акузӣқукут Христосым акузисқылъҳатун. Пиниқыхкамни, сяңўа̄ қамахлъюку пӣқаҳпут икнақуҳсяӷналюку
         ухпылъыҳси. 20 Сюмыӷьялиткақамси лъпысинун ка̄скума ысҳақумси алъякнаюкамси хўаңа сиӷимакылъымның.
         Лъпысилъю хўаңа ысҳақуфсиңа алъякнаюкафсиңа сиӷимакылъыҳпысиның. Сюмыӷьялиткақамси
         аӷиватңунаюкафси, ақинакутңунаюкафси, сякша̄тутңунаюкафси, лъңина̄югутңунаюкафси,
         сыӷлықӯӷутңунаюкафси, йӣлъхитңунаюкафси, қука̄югутңунаюкафси, сю̄хлъиқутңунаюкафси.
         21 Сюмыӷьялӣқуңа алъя такукумси Кияӷныӷма кайңуся̄кнаюкаңаңа сивухпысини апалъюқлъюки
         сыӷлыҳқылъыси. Ынка̄м қивӷуҳлъяхлъықуңа қаюҳлъяк углялӷӣни лъпыси сыӷлыҳқумаңина̄гуси
         авутыҳқыхпынаси. Паниның сюмыҳтаӷаӷақуси нечистотамың пылюңинъыӷилңуӷмың, блуда атуқақаҳси,
         алңунасыӷат анагңалӷӣт нуқытусигатаси.

Киңулӣт Кылыңася̄лъҳыт131 Уна пиңайӣтка̄ ля̄лиҳнақылъыӷма лъпысинун. Акузитни Игақыхкани игақңа̄қ хўатын: «Ю̄к
         анахусимаңиткатху, ма̄лӷук налиӷмың пиңают лӣсимакистыт ипапиҳқысяҳқақа̄т анахутылъҳа».
         2 Тӯңлиҳа̄ни ля̄лиҳфикақңамси кылыңася̄қақамси тама̄кут сивунӷани сыӷлыҳқылӷӣт. Иляңитлъю
         кылыңася̄қақанка, тагинқихтыкума аӷью̄ӷмихлъықнилюки сыӷлыҳқумаңинақата. Тама̄нъыӷитыӷңа̄ӷма
         кылыңася̄ӷнақанка. 3 Хўаңамнун ипапиҳқыстысюкыси Христос акузӣқутаңа хўаңамкун. Христос кая̄нъыӷитуқ аӷью̄ӷмикумиси,
         итупилъ аҳтуӷьяҳқа̄нӷитуқ. 4 Қайўа Христос кая̄тка̄яҳтуқ қақӯраӷақңамыхтыху, ма̄тын кияҳтыңъӯқ Кияӷныӷым аҳтуӷьяҳқа̄нӷилъҳакун.
         Хўаңкуталъю кая̄тукут катам Христосым кая̄тка̄ялъҳатун. Иўырңа лъпысиниткумта каюсӣлъықамси
         Кияӷныӷым аҳтуӷьяҳқа̄нӷилъҳакун.5 Ювӷӣҳтык лъпысиның лӣгикысқылъюку ухпықылъыҳси Иисус Христосымун. Лӣгикынӷистыхӯу
         Иисус Христос кияҳтыңъутаңа илюхпысини? Илюхпысининъыӷитңукан, та̄ўа ухпықыпӣлъҳитаҳси.
         6 Сюнаңуқ лӣгикитыху Кияӷныӷмун итагнақуманилюта. 7 Юӷаӷақукут Кияӷныӷмун каюсӣтысқылъюси анахутыфқа̄фси писқылъюси. Иўырңа юӷа̄ңунӷитукут
         ипапиҳқынъалюку лъпысинун Кияӷныӷмун итагнақуманилюта. Итупилъ хўаңкута юӷа̄ткақамси
         ылъқуӷутңа̄н писқылъюси, қайўа югыт пиӷңата̄лъю итагнақылъҳинъилюта Кияӷныӷмун. 8 Кипулъхина̄ҳпагниңитаҳпут ипапилъық; итупилъ иляпхаяҳқақаҳпут. 9 Қуя̄қукут кая̄нъымта, икнақңуныҳпысини. Ынка̄м юӷа̄ткақамси выӷунъықихтысқылъюси кияҳтысқысюлъҳанун
         Кияӷныӷым. 10 Тама̄кын апалъюқлъюку письмокақамси лъпысинун пивагилгама қаюҳлъяк нанқихсюнӷилъкымси
         аӷью̄ӷмигьяҳқа̄люси. Атанӷым қылъқақа̄ңа нанқихтыстыңулюңа лъпысинун. Ынка̄м нанқихсюгамси
         каюсӣнъалюси ухпықилъыҳтуҳтысқылъюси, нака̄н кая̄лисқылъюси.11 Ухпықа̄лгутымни, таўатынңам пӣңа. Қуяңатык. Выӷутык кияҳтысқысюлъҳанун Кияӷныӷым.
         Писқысюлъымтун питык. Кияҳтык итагнақулъюси, ныкыхмытулъюси. Ынка̄м Кияӷнық тынымыңа
         пиниқылъҳымлъю, ныкыхмылъҳымлъю лъпысинилъи.12 Қуякутутақитык аглыӷналӷӣкун на̄лъыҳқун.13 Қамахлъютың ухпықа̄лгутыт пиниқӣсиңут. 14 Наңлъыхталъҳа Атанӷым Иисус Христосым, пиниқылъҳалъю Кияӷныӷым, қырңаӷмытылъҳалъю
         Аглыӷналӷӣм Таӷныӷам лъпысинилъи.

11 Укут посланият Павелымың пиңӯт, апостолымың. Югыт накмикылъҳита̄тңа апостолыңулюңа,
         талўа каяхтылъҳита̄тңа. Апостолыңӯҳтыка̄гуңа Иисус Христосыкунлъю, Кияӷныҳқунлъю Атакун,
         уңуваҳтыстикақ лъңаның туқулъыӷмың. 2 Письмоӷақамси ухпықани Галатиямылңуӷни. Қамахлъютың ухпықа̄лгутма ма̄нлыңӯт пиниқӣсиңук
         хўаңамнун малигулъютың.3 Кияӷныӷым Атамта, Атанымталъю Иисус Христосым наңлъыклъисилъю, ныкыхмылъылгуслъисилъю.4 Христос лъңаның аҳқуткыхка̄гуқ сыӷлыҳқылъымнъун, итымунъалюта хўакын сыӷлыӷмың кияҳта̄лъыӷмың.
         Кияӷнымта Атам пиюкылъҳатун пика̄гуқ. 5 Ынка̄м Кияӷнық усюқылъыңли қӯнпырухлъяк кынлыңуна̄н. Аминь.Ата̄сӣна̄гуқ Пинилӷӣ Уңипақ6 Сяӷӣӷаягутамси а̄ўалъю пыхтаҳтаҳси туқлъюӷистызи наңлъыхталъҳакун Христосым, тугуклъиӷӣси
         алъяның «пинилӷӣның уңипаның». 7 Авақшахӣтуқ алъя «пинилӷӣның уңипаның». Иўырңа иляңита югыт тыхылъҳӣҳтыстақӣси алъяңуҳнақуткылъыӷмыхтыхун
         Пинилӷӣтнъың Уңипаның Христосымың аюқылӷӣт. 8 Қайўа яқулык қилягмың, налиӷмың налимта хўаңкута уңипақыхкумтыки «пинилӷӣт уңипат»
         алъяңулюки уңипақыхкамнъың лъпысинун, та̄на Уңипақилӷӣ Кияӷныӷым нанқихлъигу аӷью̄лъыӷмун.
         9 Сивунӷани уңипа̄ткақамси, хўа̄ уңипа̄нъақлъя̄таӷамси, китум алңунак уңипақыхкумики
         «пинилӷӣт уңипат» алъяңулюки ухпықыхкаҳпысиның, Кияӷныӷым нанқихлъигу аӷью̄лъыӷмун.10 Таўатын акузилъымкун ыфқуҳнақуткыңъунӷитанка югыт. Нака̄, Кияӷныҳӣна̄гуқ ыфқуҳсюкақа.
         Паниның югнун ыфқуҳтинақуткыңъукума, Христосымун қыпҳаҳтыңуна̄нӷитуңа.Натын Павелым Апостолыңуҳтылъҳа11 Ухпықа̄лгутымни, уна лӣсимакысюгақа лъпысинун, Пинилӷӣт Уңипат уңипақақыхкынка югның
         пиңунӷитут. 12 Нагақуқақынӷитанка югның, талўа китум алңунак апыҳтӯткумаңитӣ хўаңамнун. Иисус Христосым
         алӣҳтыкақӣ хўаңамнун.13 Нагақуқақаҳси натыся̄тка малихтыңъулюки Иудеит кияҳта̄лъҳит. Ынңа̄талъ наңлъыгьюлъңунаңа
         амью̄ткыхкақанка ухпықат, та̄куңинаҳа̄гның авӣӷутыснақуткыхкақанка. 14 Иңьяқақанка алъюлъюки аңта̄лгутынка атуқңулюки Иудеит кияҳта̄лъҳит, қаюҳлъяк сягиқныҳлъягуяҳтуңа
         сивунымта наңаӷныӷитнун.15 Иўырңа алъхыӷумаңилъюңа Кияӷныӷым накмикыхкақа̄ңа, наңлъыхталъыӷмикун туқлъюқақа̄ңа.
         16 Ынка̄м хўаңамнун алӣҳтыкақа̄ кинаңутаңа Иӷныни уңипақысқылъюку язычнигнун. Кинкунун
         алңунак акузиткысяҳтулъҳитақа та̄на, 17 талўа Иерусалимытылъҳитуңа акузиткынъалюку апостолыңуҳтыканун сивумни. Йыӷлыги Аравиямун
         пӣңа. Тахталми утыӷниҳтуңа Дамаскымун. 18 Тама̄ни пиңают аюмиқулъҳыт атуӷлюки Иерусалимытуңа алыҳқуӷналюку Кифа (Петр). Лъңанитуңа
         акимигақ унук. 19 Кина алъя апостол алыҳқунӷитақа иўырңақун Иаков, Атанӷым аңлыгутаңа.20 А̄пқанка укут ипаңӯт, Кияӷныӷым лӣсимака̄ңа иқлъыңиқңунӷитуңа.21 Та̄хкын иглыӷа̄ңа Сириямунлъю, Киликиямунлъю. 22 Тама̄ни Иудеями ухпықат Христосыкун сялин налъӣгалъкаңатңа хинасяҳқуӷлюңа. 23 Та̄ўаңинақ лӣсимака̄т нагақулъыҳтың хўатын: «Ю̄к амьюқытиқыстыкыхкаҳпут, на̄фқӣнақуткыхкақлъю
         ухпықилъымнъың Христосымың ма̄тын хўа̄ уңипақӣқуқ ухпықилъыӷмың Христосыкун!» 24 Ынка̄м Кияӷнық усюқақа̄т хўаңа апалъюқлъюңа.

Апостолыт Тугуклъиқаңат Павел21 Қуля стамат сӣпнықлъюку аюмиқулъық атуӷлюку утыӷниҳтуңа Иерусалимымун; Варнавам малихта̄ңа
         Титлъю кылъқақа. 2 Кияӷныӷым лӣгикыста̄ңа Иерусалимытысқылъюңа. Ка̄сямта ухпықат иглыӷутистыңинӣт қырңуӷутаҳтысқанка.
         Таўани уңипамсюгутанка натын язычнигнун уңипақилъымның Пинилӷӣның Уңипаның. Таўатын
         пика̄гуңа лю̄рақ та̄кут иглыӷутистыт апыҳтуӷилъҳынка тымңиңунинаюкатки сивунӷанилъю,
         ма̄тынлъю. 3 Лӣгиканка апыҳтуӷилъҳынка тугуклъиӷӣт қаюҳлъяк малихтистыка Тит, Грегыңуӷңа̄н, обрезаниясқынӷилъкаңат.
         4 Иўырңа иляңи ухпықасиӷўа̄ӷыт аксяқлъюку илятут хўаңкунъун рӣрңиналюку итымңалъыҳпут
         Христос Иисусыкун. Қыпҳаҳтыля̄ӷуҳнықихтысқылъюта пӣлъю Лӣлиҳтӯся̄мнъун. 5 Лъңитнун малиҳқутақылъҳитукут талўа натыңӣҳақ алмысиқысқылъюки ипаңулъҳит Пинилӷӣт
         Уңипат апыҳтӯсяқылъымтыстун лъпысинун.6 Та̄кут ухпықат иглыӷутистыңита алъяңуҳсимаңитӣт Пинилӷӣт Уңипат уңипақақыхкынка. (Иглыӷутистыңуяӷңа̄та,
         хўаңамни алъяңуӷутңитут қаюҳлъяк Кияӷнық танӣлъҳитуқ.) 7 Иглыӷутистыт лӣгикума̄т Кияӷныӷмун ныӷьюкусиманилюки хўаңамнун Пинилӷӣт Уңипат уңипақысқылъюки
         язычнигнун, катам таўатын ныӷьюкутылъҳатун Петырымун Пинилӷӣт Уңипат уңипақысқылъюки
         Иудеянун. 8 Катам Кияӷнық қыпҳақа̄гуқ Петыркун апостолыкынъалюку Иудеянун, хўаңамкунлъю қыпҳақа̄гуқ
         апостолыкынъалюңа язычнигнун. 9 Ынка̄м та̄кут иглыӷутистыт Иаковым, Петырым, Иоанным ныкывӷатилӷӣт ухпықанун, лӣгика̄т
         Кияӷныӷмун тунусялисиманилюңа таўатын қыпҳӣсқылъюңа язычнигнун. Тама̄кын апалъюқлъюку
         Варнавалъю ӣхыпут аӷулятӣт тугуклъиӷнилюку қыпҳа̄ңулъыҳпут язычнигнун, лъңит Иудеянун.
         10 Та̄наңинақ пуйгуснаниӷа̄т каюсӣтысқылъюки аклъюмалӷӣт, та̄ната нагныӷусюпихтыкыхка.Павелым Аӷью̄ӷмикаңа Петр Антиохиями11 Тахталми та̄кўани Петр Антиохиямылъюни сямың анахуткақ. Ынка̄м сивуңитни ухпықат аӷью̄ӷмигақа
         анахутылъҳаның апалъюқлъюку. 12 Петр ныӷылгусиӷикаюгуялӷӣ язычнигыт ухпықа̄тның кынляңа Иаковым югыт Антиохиятыстылъҳитнун.
         Иўырңа ка̄сята ныӷылгусиӷнаниӷӣ язычнигыт, а̄фтыкақлъю лъңитның. Таўатын пика̄лӷӣ
         қаюҳлъяк алиңылӷӣ та̄кут югыт сягиқутңукаңит язычнигыт ухпықа̄т обрезанияҳқа̄нилюки.
         13 Та̄хкын қамахлъютың Антиохияӷмӣт Иудеит ухпықа̄т малигуткат Петырым анахутылъҳанун,
         талўа Варнавалъю илялъюни. 14 Лӣгиксямки қа̄ткунъыӷитылъҳит апыҳтӯсӣтнун Пинилӷӣт Уңипат, сивуңитни югыт Петр пӣқа:
         «Лъпык қайўа Иудейеңуӷңа̄ҳпык кияҳтыңңӯтын язычнигыстун, нака̄н Иудеястун. Сяңитаңам
         язычнигыт Иудеястун кияҳтыснақуткысики?»Иудеитлъю, Язычнигытлъю Ухпықилъыҳқун Югулилъыңылъҳат15 Иудеяңулюта алъхықа̄гукут, нака̄н язычнигыт сыӷлыҳқыстыт. 16 Нақамлъю лӣсимакаҳпут Кияӷныӷым ылъқуӷутңалъыӷминун налъҳусяӷна̄нӷита̄ ю̄к қа̄ткутылъҳакун
         Лӣлиҳтӯсянун, таўатыңинақ налъҳусяҳлъықа̄ ухпықилъҳакун Иисус Христосымың. Талўа хўаңкута
         Иудеяни ухпықыхкақаҳпут Христос Иисус, Кияӷныӷым ылъқуӷутңалъҳанун налъҳусӣсқылъюта
         ухпықылъымтыхун Христос, нака̄н қа̄ткутылъымтыхун Лӣлиҳтӯсянун. Кина алңунак қа̄ткутылъҳакун
         Лӣлиҳтӯсянун Кияӷныӷым ылъқуӷутңалъыӷминун налъҳусяӷьяҳқақынӷита̄. 17 Иудеяни хўаңкута налъҳусяҳтысюгукумта Христосыкун, нака̄н Лӣлиҳтӯсятхун, иляңита Иудеит
         сыӷлыҳқыстыңунилъықӣнкут язычнигыстун. Ынка̄м Христосыңуфта̄ сыӷлыҳқыстыңуҳтыстилӷӣ?
         Йыӷлыгилъю! 18 Лӣлиҳтӯсят пыхтыкақанка, атуқынқихсягускумки та̄ўа Лӣлиҳтӯсянун анахулъықуңа. 19 Лӣлиҳтӯсятхун туқука̄гуңа Лӣлиҳтӯсянун кияҳсяҳқа̄люңа Кияӷныӷмун. 20 Қақӯра̄тка̄гуңа Христосымун малигулъюңа, ынка̄м хўаңаңунанӣма̄қ кияҳлъыҳӣ; Христосыңуҳсима̄қ
         кияҳлъыҳӣ илюмни. Кияҳтыңуӷңа̄ӷма югусимни, Кияҳтыңӯт ухпықилъымкун Иӷныӷаның Кияӷныӷым.
         Пиниқыхкаңаңа, тӯныхка̄лӷӣлъю хўаңамнун. 21 Ынка̄м пакигигатақа Кияӷныӷым тунуся̄. Ю̄к қа̄ткутылъыӷмикун Лӣлиҳтӯсянун налъҳусяӷьяҳқа̄яқан
         Кияӷныӷым ылъқуӷутңалъҳанун, та̄ўа Христосым туқулъҳа тымңиңунаяҳтуқ.

Апалъӣ Лӣлиҳтӯсят31 Налъюҳаӷмың лъпыси Галатияӷмӣни! Китум пӯҳтиси? Пуйгустыхӯ а̄пҳўа̄қақсяқыхка Иисус
         Христосым туқулъҳа қақӯракун? 2 А̄птаҳлъямси: натын алъхыҳтыкақыстыкык Аглыӷналӷӣк Таӷныӷак, қа̄ткутылъыҳпысигун Лӣлиҳтӯсянун
         налиӷмың ухпықылъыҳпысигун нагаткаҳпысигун? 3 Налъю̄пигыстык? Аглыӷналӷӣгныкун Таӷныӷагныкун пӣнлиӷлюку нутаӷақ уңувалъыҳси, апыӷӣӷнақыстыхӯу
         лъпысиның катам? 4 Икфиқылъыҳси тымңиңуфта̄? Ухпықыпыста̄ӷақа тымңиңунӷитуқ. 5 Кияӷныӷым тӯныхкақисӣи Таӷныӷагминың, алъя̄ҳлъюхўаҳтика̄ўалъю̄ акулыхпысини қаюҳлъяк
         қа̄ткыхкыси Лӣлиҳтӯсят, налиӷмың ухпықыхкыси нагақуқаҳси?6 Акузитыт Игақыхкат а̄пқақа̄т Авраамым ухпықыхкақа̄ Кияӷнық, ынка̄м Кияӷныӷым налъҳусяқақа̄
         ылъқуӷутңалъыӷминун. 7 Ынка̄м лъпыси лӣсимакылъықаси тама̄кут ухпықилъылгыт Кияӷныҳқун Авраамым киңуныҳпигақӣ.
         8 Акузитыт Игақыхкат а̄пқыстақақа̄т Кияӷныӷмун налъҳусяӷнақнилюки язычнигыт ылъқуӷутңалъыӷминун
         ухпықилъҳитхун. Ныӷиӷлюку Кияӷныӷым а̄пқақа̄ та̄на Пинилӷӣ Уңипақ Авраамымун, хўатын
         пӣқңами: «Қамахтыңъўа̄ӷлютың нунам рамкыңи қуястылъыңнақңӯт лъпыгун». 9 Авраамым ухпықыхкақа̄ ынка̄м қуястылъыңыхкақ. Таўатыҳпигақ тамаҳаӷми ухпықилӷӣ қуястылъыңьяҳқа̄гуқ
         лъңатун.10 Иўырңа Кияӷныӷым аӷью̄ӷьяҳқақӣ тама̄кут сиӷималӷӣт қа̄ткутылъыӷмыхтыхун Лӣлиҳтӯсянун
         налъҳусяҳлъықнилютың ылъқуӷутңалъҳанун. Қаюҳлъяк игақңа̄қ Акузитни Игақыхкани хўатын:
         «Китум алңунак қа̄ткынӷилъкаки тамаҳӣта игақңалӷӣт игӣтхун Лӣлиҳтӯсят нанқихтылъыңылъықуқ
         аӷью̄ӷьяҳқа̄люни». 11 Хўатыҳлъюўа̄қ лӣгикнаҳтуқ, кина алңунак налъҳусяӷьяҳқа̄нӷитуқ Кияӷныӷым ылъқуӷутңалъҳанун
         қа̄ткутылъыӷмикун Лӣлиҳтӯсянун. Қаюҳлъяк Акузитыт Игақыхкат пика̄гут: «Та̄на Кияӷныӷым
         налъҳусяқа̄ ылъқуӷутңалъыӷминун кияҳлъықуқ ухпылъыӷмикун». 12 Иўырңа қа̄ткулъҳӣ Лӣлиҳтӯсянун сиӷимаңунӷитуқ ухпылъыҳқун, қаюҳлъяк Акузитыт Игақыхкат
         пика̄гут: «Сиӷималӷӣ Лӣлиҳтӯсятхун кияҳлъықуқ қа̄ткылъюки».13 Ынка̄м Кияӷныӷым нанқихтыкақӣлъю аӷью̄ӷналюта апалъюқлъюки Лӣлиҳтӯсят, иўырңа Христосым
         навыҳқылъикақӣлъю нанқихлъыҳқамнъың тугулъыӷмикун аӷью̄лъыҳқаҳпут. Қаюҳлъяк Акузитыт
         Игақыхкат пика̄гут: «Нанқихтыка̄гуқ аӷью̄ӷьяҳқа̄люни тамаҳаӷми агаҳтыкақ уқфихкун».
         14 Христос Иисусым навыҳқылъикақӣлъю ынка̄м лъңакун Кияӷныӷым қуястыкақӣ язычнигыт та̄хкын
         ата̄симың қуястылъыӷмың акықусяқыхкаминун Авраамымун. Ынка̄м ухпылъыҳқун алъхыҳтахпут
         Таӷныӷак Кияӷныӷым акықусяқыхкакык.Лӣлиҳтӯсятлъю, Акықусяқлъю15 Ухпықа̄лгутымни, уңипа̄таҳлъямси успутаҳқамың аҳутаңа тамаҳа̄н пӣқылӷӣның: югык акықускумык
         сямың, игақлъюку игакун, атытыңлъю игақлъюкык, китум алңунак аӷулӣҳсяҳқақынӷита̄ акықутутылъҳак
         налиӷмың иляяҳқақынӷита̄. 16 Кияӷнық акықусяңлъяҳтықа̄гуқ Авраамымунлъю, киңунӷанунлъю. Кияӷныӷым акықусяңлъя̄маңитӣ:
         «Киңунӷи», Акықусяңлъяҳтықа̄гуқ ата̄сӣнаӷмун киңуныӷмун, та̄на Христосыңӯқ. 17 Та̄на лӣгикысюгақсяӷақа: Кияӷнық акықусяңлъяқа̄гуқ Авраамымун ынка̄м акықусяни пинақникақа̄.
         430 аюмиқулъҳыт киңуңитның акықилъыӷми, Кияӷныӷым тӯныхкӣ Лӣлиҳтӯсят. Та̄кут Лӣлиҳтӯсят
         та̄на акықусяқ сятңунаниҳқынъа̄нӷита̄ налиӷмың на̄фқынъа̄нӷита̄. 18 Лӣлиҳтӯсятхун алъхыҳнақңукумтыху Кияӷныӷым тунуся̄, та̄ўа акықуся̄кун алъхыҳна̄нӷитаҳпут.
         Иўырңа акықилъыӷмикун Кияӷныӷым тунусяни тӯныхкақа̄ Авраамымун.19 Сяңамың Лӣлиҳтӯсят тӯныхка̄ўат? Тӯныхка̄гут югнун лӣгикысқылъюки анахутылъҳит сыӷлыҳқылъҳунилюки.
         Та̄кут Лӣлиҳтӯсят таўатытка̄гут кынляңа киңунық тагилъҳанун. Лъңаңӯқ Кияӷныӷым акықусяңлъяқа̄.
         Та̄кут Лӣлиҳтӯсят Кияӷныӷым яқулыхтыхун тӯныхкақӣ Моисейемун. Та̄хкын Моисейем уйгукутистым
         тӯныхкақӣ югнун. 20 Иўырңа уйгукутистысюӷнӣтуқ ата̄сиқ акықикуми. Кияӷнық ата̄сиҳа̄тминың уйгукутистысюӷнӣтуқ.Апалъӣ Лӣлиҳтӯсят21 Лӣлиҳтӯся̄т тыңвимун аюқаткӣ Кияӷныӷым акықусӣ? Нака̄, йыӷлыгилъю! Лӣлиҳтӯсям уңувалъыңысяҳқақсяқумикут,
         та̄ўа Кияӷныӷым налъҳусяӷнаяӷӣлъю ылъқуӷутңалъыӷминун та̄хун Лӣлиҳтӯсякун. 22 Иўырңа Акузитыт Игақыхкат пика̄гут қамахлъюки нунам юги сыӷлыҳқылъҳым анусимиңлъяӷақӣ.
         Ынка̄ңам Кияӷныӷым акықусяқыхкани тӯнылъықа̄ ухпықикаҳӣнаӷнун Иисус Христосымың.23 Сялин ухпылъҳилъюку анусимиңлъяӷа̄яҳтукут Лӣлиҳтӯсянун. Лӣлиҳтӯсят а̄ҳқутақңуяӷӣлъю
         кынляңа Кияӷныӷым хўаңкунъун лӣтыстылъҳанун ухпылъық. 24 Лӣлиҳтӯсят апақутистыксяӷапут кынляңа Христосым тагилъҳанун. Ынка̄м ма̄тын ухпықилъымтыхун
         Христосыкун, Кияӷныӷым налъҳусяӷьяҳқа̄ҳтӣлъю ылъқуӷутңалъыӷминун. 25 Ухпылъық тагитаңаның Христосыкун Лӣлиҳтӯсят апақутистыкнаниӷапут.26 Ухпықилъыҳпысигун Христос Иисусыкун, қамахлъюси Кияӷныӷым авақутақӣси. 27 Крестиӷақңафси Христосымун, а̄лъҳӣстун Христос пикақаҳси таўатын пиюлюгугақылъыҳпысистун.
         28 Алъяңуӷутңитут Иудеитлъю, язычнигытлъю; алъяңуӷутңитут қыпҳаҳтыля̄ӷытлъю, қыпҳаҳтыля̄ӷунӷилңӯтлъю;
         алъяңуӷутңитут югытлъю, аӷнатлъю, қаюҳлъяк қамахлъюси атуным аюқуси Христос Иисусыкун.
         29 Христосым пикңукаңиси та̄ўа Авраамым киңунқӣси. Ынка̄м лъпысилъю пилӣлъықаҳси Кияӷныӷым
         акықуся̄ Авраамымун.

41 Нагныӷутаҳлъякун хўатын, иӷнық пилӣтияҳқақ атами сяӷьяңаның қыпҳаҳтыля̄ӷыстун кияӷуткаюгӯқ
         мыкыста̄ҳа̄люни, қайўа лъңан пиксяӷңа̄гу сяңўа̄ тамаҳа̄н атами пӣңа. 2 Мыкыста̄ҳа̄люку югыт афлъыңакыхкақа̄т, сяңўа̄тлъю тама̄кут лъңан пикаҳқӣ кынляңа атаңан
         пияҳқа̄ҳнилъҳанун. 3 Хўаңкуталъю таўатысяҳтукут. Таӷнуҳа̄люта қыпҳаҳтыля̄ӷуяҳтукут нунам иглыӷутистыңитнун
         туӷныӷаӷнун. 4 Иўырңа Кияӷныӷым накмикыхка̄ аӷнық ка̄сян каяхтыка̄ Иӷныни, алъхықақ аӷнакун. Лъңан
         қа̄ткыхкақӣ Лӣлиҳтӯсят 5 итымунъалюта Лӣлиҳтӯсяның, авақуталӣтысқылъюталъю Кияӷныӷмун. 6 Лъпыси авақутақутминың Кияӷныӷым, Иӷныӷми Таӷныӷакык каяхтыкақа̄к илюмнъун, қывулъютык
         пикак: «Авва, Ата!» 7 Ынка̄м Кияӷныҳқун қыпҳаҳтыля̄ӷунаниҳтутын, авақутақа̄тын. Авақутақа̄ҳтутминың лъми
         пини лъпынун пилӣтыслъықӣ.Павелым Сюмыӷьялиткыхкаңи Галатияӷмӣт8 Сивунӷани налъюксяӷаҳси Кияӷнық, ынка̄м қыпҳаҳтыля̄ӷуяҳтуси кияӷныӷунӷилңуӷнун. 9 Иўырңа ма̄тын лӣсимакаҳси Кияӷнық, налиӷмың ипапыста̄қ Кияӷныӷӯқ лӣсимакистызи. Сяңафсиңам
         утыҳсюгыстык кая̄лңуӷнун сясӣнӷилңуӷнун иглыӷутилӷӣнун туӷныӷаӷнун? Сяңан тама̄кунун
         қыпҳаҳтыля̄ӷуҳнықихсюгыстык? 10 Паниның қа̄ткақаси апыҳтуӷалъҳит аӷныӷнун, танқинун, аюмиқулъыӷнун аӷныӷнунлъю сялъқумсивикақыхкаңитнун.
         11 Алиңуткақамси, қамахлъюни қыпҳа̄тилъқа лъпысинун сясӣнӷинъаюкан.12-13 Ухпықа̄лгутымни, туңсиӷвикамси, хўаңамтун лъӣӷысқылъюси қаюҳлъяк хўаңалъю лъпысистун
         лъӣқа̄гуңа язычнигыстун.Сивунӷани уңипақитақңамси Пинилӷӣның Уңипаның сыӷлытун пимаңитаҳпысиңа. Нықамикаҳси
         таўани такукақамси қаюҳлъяк қинуюгулӷӣңа. 14 Қайўа қинуюлъыӷма сыӷлылӣҳтысяӷңа̄ӷмиси укаваҳсимаңитаҳпысиңа налиӷмың иҳсякумаңитаҳпысиңа.
         Йыӷлыги, упуӷатаҳпысиңа никимқун Кияӷныӷым яқулгатун, налиӷмың Христос Иисусытун.
         15 На̄гу қуяңалъыҳси? Лӣсимакамси пияқлъыгуяқата ийыси нусюглюки тагиваӷнаяӷаси. 16 Ынка̄м аңуйӣӷыстыңъа̄ қаюҳлъяк уңипа̄скымси ипапигмың?17 Тама̄кут югыт қа̄ткутысюкаңиси Иудеит Лӣлиҳтӯсӣтнун, пиюкыпихтӣси лъмыхнун малиҳқутақысқылъюси,
         иўырңа апалъя̄т пининӷитуқ. Лъңита а̄фтысюгӣси хўаңамның, лъңинаӷмың малихтысқылъютың.
         18 Пиниҳтуқ югыт сю̄мқыхкумыхтыки юлгутытың, та̄ўаңинаҳақ апалъӣт пиниқата. Қӯнпың та̄на
         ипаңӯқ, авӣсяӷңа̄ӷма. 19 Таӷнуҳаҳамни, катам аӷнам ақниҳқылъҳатун иӷниюлъыӷмини хўаңалъю таўатын ақниҳқуткынъықихтыңъўа̄мси
         кынляңа Христосытун лъӣлъыҳқаҳпысинун. 20 Хўа̄туқ ма̄тын лъпысинилъҳиңа ынка̄м лӣсимакнаялӷӣңа натын алыҳқуӷьяҳқа̄люси. Сюмыӷьялиткыҳлъяўа̄мси.Успутаҳқак Агарылъю, Сарралъю21 Лъпыси атуқиюлӷӣни Иудеит Лӣлиҳтӯсӣтның, талўа лӣгикигатаси Лӣлиҳтӯсят сямың писӣтаңи.
         22 Игақңа̄қ Акузитни Игақыхкани Авраамыңуқ ма̄лӷугыгның иӷнылгӯқ, а̄лъҳа қыпҳаҳтыля̄ҳқун
         аӷнакун, иляңа қыпҳатыля̄ӷунӷилңуҳқун аӷнакун. 23 Иӷныӷа қыпҳаҳтыля̄ҳқун алъхықа̄гуқ югыстун китутун алңунак. Иўырңа иляңа иӷныӷан қыпҳаҳтыля̄ӷунӷилңуҳқун
         алъхықа̄гуқ қаюҳлъяк Кияӷныӷым акықусяқыхкаңа. 24 Та̄кук аӷнак успута̄гук ма̄лӷугыгнун акықусяхкынун Кияӷныӷым. Қыпҳаҳтыля̄қ Агарь акықуся̄тун
         Кияӷныӷым аюқуқ Синайым найӷаҳани ынка̄м алъхықа̄гут қыпҳаҳтыля̄ҳқа̄лютың. 25 Агарь Синайым найӷаҳақңулюни аюқуқ, Аравиямылңуқ. Аӷныӷмимлъю Иерусалимыңатун аюқуқ,
         қаюҳлъяк авақутақулъҳӣт қыпҳаҳтыля̄ӷӯт Лӣлиҳтӯсянун. 26 Иўырңа па̄мна Иерусалим қыпҳаҳтыля̄ӷитуқ, лъңа на̄каҳпут. 27 Акузитыт Игақыхкат пика̄гут:«Қуяҳлъяги, лъпык қумиңигалңӯтын,ақниҳқигалңӯтын иӷниюлъыӷмың.Угихпык унитыӷңа̄тын,ара̄ қуяҳлъягым аңталяңаның қаюҳлъяк таӷнуҳаҳта̄ӷасяҳқа̄гутын аӷнамың угилыгмың».28 Ухпықа̄лгутымни, Исаакытун аюқуси қаюҳлъяк авақутақӣси Кияӷныӷым апалъюқлъюку акықусяни
         Авраамымун. 29 Тама̄ни аӷныӷни та̄на иӷнық алъхықақ югыстун китутун алңунак амьюқыта̄ткыхкақа̄ иӷнық
         алъхықақ Таӷныӷам пилъҳакун. Паниның ма̄тын таўатытуқ. 30 Иўырңа Акузитыт Игақыхкат сямың пӣтху? «Қыпҳаҳтыля̄қ аӷнақ, иӷныӷалъю аӷуляқыстыкык.
         Қаюҳлъяк қыпҳаҳтыля̄ӷым аӷнам иӷныӷа ныңиӷна̄нӷитуқ атами сяӷьяңаның малигулъюни иӷныӷанун
         қыпҳаҳтыля̄ӷунӷилңӯм аӷнам». 31 Ухпықа̄лгутымни, хўаңкута авақутақынӷитӣнкут қыпҳаҳтыля̄ӷым аӷнам, иўырңа авақутақӣнкут
         қыпҳаҳтыля̄ӷунӷилңӯм аӷнам.

Итымңалъық Христосыкун51 Христосым хўаңкута итымуткақутаңаның, итымыпӣгума̄кут. Ынка̄ңам ныкывӷатык аӷулӣлъка̄люси,
         қыпҳаҳтыля̄ӷуҳнықихтыхпынаси Лӣлиҳтӯсянун.2 Нагатык! Хўаңа, Павел, уңипа̄тамси: обрезаниястыкуфси Лӣлиҳтӯсям писқылъҳатун, та̄ўа
         Христосым апыӷӣқа̄ каюткынъа̄нӷитаҳси. 3 Алъя кылыңася̄ӷақа тамаҳа̄н ю̄к, обрезаниястыкуми та̄ўа қа̄ткыңъўа̄ӷьяҳқақӣ қамахлъюки
         Лӣлиҳтӯсят. 4 Лӣлиҳтӯсятхун налъҳусяҳтыснақуткыхкуфси Кияӷныӷым ылъқуӷутңалъҳанун, а̄флъықуси лъпысиның
         Христосымың, унилъықаҳсилъю Кияӷныӷым наңлъыхталъҳа. 5 Аглыӷналӷӣгныкун Таӷныӷагныкун утақаңўа̄ҳпут сиӷималъыҳпут апыӷӣӷысқылъюку. Сиӷималъыҳпут
         та̄наңӯқ: Кияӷныӷмун налъҳусӣсқылъюта ылъқуӷутңалъҳанун ухпықылъымтыхун Христосыкун.
         6 Христос Иисусым пикңукаңисилъю, ю̄к мыгнунанӷитуқ обрезанияка̄куми налиӷмың обрезаниялъҳилъкуми.
         Уна ысҳа мыгнуналӷӣ, ухпықилъық Христосыкун пиниқистилӷӣ юлгутымнъың.7 Сивунӷани пинитуңўа̄қ пиңуяҳтуси. Китум қа̄ткунъаниҳтыстиси ипапиҳқылъыӷмун? 8 Кияӷныӷым туқлъюӷистыхпыси пилъқынӷита̄. 9 Нықамиклъюку: «Закваскаңӣҳа̄м ҳӯҳтыстыҳлъягақа̄ акӯтақ». 10 Лъпысилъю, хўаңалъю пикутаңаның Атанӷым, налъюнықсюкынӷитанка ухпықнанифқӣта апыҳтӯсянка
         лъпысинун писқылъюки. Лӣсимакақалъю Кияӷныӷым аӷью̄ҳлъықа̄ сыӷлылӣҳқилӷӣ лъпысиның,
         кинаңуяӷңа̄н.11 Ухпықа̄лгутымни, уңипақиңигатуңа югыт обрезаниясқылъюки. Таўатын уңипақиңуяқума Иудеит
         амьюқыта̄ткынъаниӷнаяӷа̄тңа ынка̄м қақӯра̄ Христосым сюгагнӣӷуткынъаянӷита̄т. 12 Тама̄кут сыӷлылӣҳқилӷӣт лъпысиның обрезаниялъыӷмың, лъңитңут обрезаниястыңъулютың
         евнухыңлялъҳӣт лъңитның.13 Ухпықа̄лгутымни, Кияӷныӷым тахсиқақӣси итымңалъыӷмун Христосыкун. Та̄ўаңинақ атуқыхпына̄н
         итымңалъыҳси атуӷьяҳқа̄люки сыӷлыҳқыңъалӷӣт пиюкылъҳи югусим. Итупилъ қыпҳа̄тыки иляси
         пиниқылъыҳпысигун. 14 Қаюҳлъяк қа̄ткылъықаси қамахлъюки Лӣлиҳтӯсят қа̄ткыхкуфсигу уна Лӣлиҳтӯсяқ: «Пиниқлъюку
         юлгутын пиниқылъыҳпытун лъпынун катам». 15 Иўырңа лъпысиның қаниқунъақңукуфсилъю пилъюгунъақңукуфсилъю угиҳсялӷӣстун тыӷикусястун,
         кылыңатык, қаюҳлъяк на̄фқутунъақуси.Кияҳтык Аглыӷналӷӣгныкун Таӷныӷагныкун16 Хўатын пӣмси, кияҳтык қа̄ткылъюкык Аглыӷналӷӣк Таӷныӷак. Таўатын пикуфси атуқна̄нӷитаси
         сыӷлыҳқыңъалӷӣт пиюкылъҳи югусим. 17 Қаюҳлъяк сыӷлыҳқыңъалӷӣт пиюкылъҳи югусим кипулъыгңа̄т Таӷныӷагнун, пиюкылъҳи Таӷныӷам
         кипулъыгңа̄т пиюкылъҳанун югусим. Та̄кук аңуякутук ынка̄м атуқна̄нӷитаси пиюкылъыси.
         18 Таӷныӷам маӷьяҳқӯңукаңиси та̄ўа Лӣлиҳтӯсят атуқсяҳқа̄наниӷаси.19 Югусим сыӷлыҳқылъыҳтуқам пиюкылъҳи налъюнӣтут. Укуңӯт: алңунасыӷақ, сыӷлытун атуқутылъық,
         нуқысигалңӯт алңунак атуқимун, 20 манӣгӯтылъық кияӷныңлъяқанун, уйвӣниқылъық, аңуйиқылъық, пилъюгутылъық, қуңьяқилъық,
         сякшитылъық, лъңина̄юхтылъық, а̄фқымыра̄лъық, қырңуҳпахта̄тылъық, 21 ақиналъық, сю̄мылъық, қырңуӷулъютың аҳсяҳпа̄хтақут сыӷлытун пилъыӷмун, иляңаныңлъю
         сыӷлыҳқылъыӷның. Кылыңася̄ӷнақлъя̄таӷамси сивунӷани пилъымтун, тама̄кут таўатын кияҳлъыҳӣт
         илятңана̄нӷитут қуяслъыӷаның Кияӷныӷым Атаныҳпагулъҳан.22 Нақамынрақ Аглыӷналӷӣм Таӷныӷам пӣтыстыкӣ укуңӯт: пиниқылъық, қуямалъық, ныкыхмылъық,
         нуқынъыҳтулъық, наңлъыхталъық, пинилъық, ата̄сӣӷмытылъық, 23 якумаңиңитылъық, нуқытылъықлъю. Та̄кут ӣнӷутылъҳитут алңунак лӣлиҳтӯсяни. 24 Христос Иисусым пиңита қақӯра̄ткақӣт сыӷлыҳқыңъалӷӣт пиюкылъҳит югусимың. 25 Кияҳтыңъукумта Таӷныӷагныкун, қа̄ткылътыкык Таӷныӷак. 26 Қука̄югныӷуфқа̄мта, қинуюхтифқа̄мта, ақинакутыфқа̄мта.

Каюсӣтулъюси61 Ухпықа̄лгутымни, кина сыӷлыҳқылъҳым ка̄тфалъюхтыкагу, лъпыси кияҳлъыҳӣни Таӷныӷагныкун,
         пинитуңўа̄қ якуқлъюку каюсӣтыху малигунъықихтысқылъюку Атаныӷмун. Лъпысилъю, кылыңаңўа̄ӷлюси
         лю̄рақ нанӷӣқулъыңнаюкафси. 2 Каюткутулъюси сыӷлылӣлъыҳпысини; таўатын қа̄ткылъықаҳси Лӣлиҳтӯсяқ Христосым қылӷутка̄.
         3 Кина сюмыҳтаӷақуми сяңунилюни, сяңунӷитыӷңа̄ӷми, лъңаның пӯҳтыңъӯқ. 4 Йықай тамаҳаӷми югым ювӷӣӷўа̄ӷлигу кияҳта̄лъыни. Ынка̄м пиниқан қуякнакаңа лъми катам
         апыӷӣқани успутақылъңуна̄н китум апыӷӣқа̄нун. 5 Тамаҳаӷми югым иглыӷусяҳқақӣ лъми пияҳқани.6 Кина алңунак апыҳтуқақ Кияӷныӷым апыҳтӯся̄мның, пинилӷӣмың тӯнили апыҳтуӷистыминун.7 Сюмыҳтаӷақувык пӯҳлъықнилюку Кияӷнық лъпынун пӯҳтыңъӯтын. Югым сяңўа̄ пӣтысӣӷақани
         унатаӷьяҳқақа̄. 8 Пӣтысиӷақувык ыфқуҳналюку сыӷлыҳқыңъалӷӣ пиюкылъҳын, та̄хкын унатаҳлъықан туқулъық.
         Иўырңа пӣтысиӷақувык ыфқуҳналюкык Таӷныӷак, та̄хкын Таӷныӷагның унатаҳлъықан кынлыңилңуқ
         уңувалъық. 9 Ынка̄м қинуягутыхпына̄н пинитун пилъық пилътыху, қаюҳлъяк ӣлъқаюнӷилъкумта пилъыҳқақ
         ка̄скан акилыҳтӯсяңылъықукут. 10 Ынка̄м пилъыҳқалгунымта ӣўлың пинитун пӣқылътыки қамахтыңъўа̄ӷлюки югыт, кияң тама̄кут
         аңлыгутылӣткапут Христосыкун.Павелым Киңулиқ Кылыңася̄лъҳа11 Ысҳақаҳтыкиқун я̄хтуҳлъягыт игалъҳынка букват!12 Югыт ысҳаҳсяқсюныҳтуқатлъю қанаткиюныҳтуқатлъю пинитун қыпҳалъыӷмыхның, лъңиңӯт обрезаниясқӯӷўа̄ӷилӷӣт
         лъпысиның. Таўатын пӣқут қаюҳлъяк алиңақылӷӣт амьюқыта̄ткылъыңнаюкамың уңипақыхкумыхтыху
         қақӯраҳӣна̄ Христосым, авылӷаӷлюку обрезаниялъық. 13 Қайўа обрезанияка̄яӷңа̄ӷмың, лъңит катам қа̄ткусигатут Лӣлиҳтӯсянун. Обрезаниясқысюгақӣси
         қанаткыпигыснаӷналюси лъмыхнун обрезаниястыкақнилюси. 14 Иўырңа хўаңа қанана̄нӷитуңа сямың алңунак иўырңақун қақӯра̄ның Атанымта Иисус Христосым.
         Туқулъҳакун қақӯрами нуна қақӯра̄ма̄қ хўаңамнун, ынка̄м хўаңа қақӯра̄ма̄ңа нунамун.
         15 Мыгнунанӷитуқ ю̄к обрезанияка̄куми, налиӷмың обрезаниялъҳилъкуми. Уна мыгнуналӷӣңӯқ:
         Кияӷныӷым улимакақӣлъю нутаӷа̄люта югни. 16 Тамаҳӣтнун қа̄ткулъҳӣнун апыҳтӯсямнун, йықай Кияӷныӷым ныкыхмылъҳалъю, наңлъыхталъҳалъю
         лъңитнилъи, Израилыңанилъю Кияӷныӷым.17 Хўакын кынлыклъюку китум алңунак алъя сыӷлылӣҳтыстыфқа̄ма пилиңа қаюҳлъяк югусимнилңӯт
         ма̄мылъҳыт кылгутңўа̄т қыпгаҳтыля̄ӷулъқа Иисусымун.18 Ухпықа̄лгутымни, йықай пиниқиңалӷӣ каюсилъҳа Атанымта Иисус Христосым тамаҳаҳпысинилъи.
         Аминь.

11 Укут посланият Павелымың пиңӯт. Христос Иисусым апостолыка̄ңа Кияӷныӷым пиюкылъҳакун.Письмоңӯңа Кияӷныӷым югитнун Ефесымылңуӷнун, ата̄сӣӷмылңӯт малихся̄ҳтыңи Христос Иисусым.2 Кияӷныӷым Атамта, Атанымталъю Иисус Христосым наңлъыклъисилъю, ныкыхмылъылгуслъисилъю.Кияӷныӷым Накмикыхкақӣлъю Христосыкун3 Усюқылъыңли Кияӷнық, Атаңа Атанымта Иисус Христосым! Христосыкун Кияӷныӷым қуястыңъўӣлъю
         тамаҳа̄ның тунусямың қиляхтамың. 4 Нуна улималъҳилъюку Кияӷныӷым накмикыхкақӣлъю Христосыкун пылюңитысқылъюталъю, авутңитысқылъюталъю
         лъңанун. 5 Қаюҳлъяк Кияӷныӷым пиниқыхкаңилъю, ныӷиӷлюку алъюҳқинакыхкақӣлъю авақута̄люта Иисус
         Христосыкун. Таўатын пика̄гуқ қаюҳлъяк пиюкыхкаңа, ыфқуқыхкаңалъю. 6 Ынка̄м усюқаҳпут Кияӷнық қаюҳлъяк иӷлыхпынани наңлъыкыҳлъягӣлъю пиниқыхкамикун Иӷныӷмикун.7 Христосым а̄ўакун, Кияӷныӷым итымуткақӣлъю сыӷлыҳқылъымнъың. Сыӷывутӣ сыӷлыҳқылъыпут
         апалъюқлъюку наңлъыхталъыҳлъяни 8 ақыҳқусиқыҳлъякаңа хўаңкунъун. Пыҳқинӷустӣлъю, лӣгикыстӣлъю 9 успықылъыӷминың сялин алӣҳсигалъкымъиның сивунӷани. Та̄наңӯқ Кияӷныӷым успықыхка̄,
         пикақа̄ Христосыкун. 10 Кияӷныӷым успықылъыни апыӷӣҳлъықа̄ пилъыҳқаҳлъюгўа̄ӷми. Қамахтыңъўа̄ӷлюки улима̄ни
         қилягмылңӯтлъю, нунамылңӯтлъю қырңуҳлъықӣ, Христосымун иглыӷутысқылъюки.11 Христосыкун Кияӷныӷым накмикыхкақӣлъю лъңанун югулюта. Аюмирухлъяк пиюкылъыӷмитун
         ухпықыхкақа̄. Лъңан сяңўа̄ тамаҳа̄н пиюкылъыӷмитун пистақа̄. 12 Хўаңкута Иудеяни ухпықани сиӷимакиюхўа̄қа̄гукут Христосыкун. Ынка̄м кияҳта̄лъымтыхун
         усюқыслъықаҳпут Кияӷнық а̄ңылъыҳлъяганун.13 Христосыкун лъпысилъю нагақуқақаҳси ипапик уңипақ. Пинилӷӣңӯқ Уңипақ уңипа̄тилӷӣ югулилъыҳпысиның.
         Ухпықақңафсигу Христос, Кияӷныӷым налъюнӣқақӣси Аглыӷналӷӣгның Таӷныӷагның, акықусяқыхкаминың
         тӯнылъықнилюкык. 14 Аглыӷналӷӣм Таӷныӷам ипапиҳқыстӣлъю пагитаҳқамнъың кынляңа хўаңкута пилӣтылъыҳқамнун.
         Ынка̄м усюқылъықаҳпут Кияӷнық а̄ңылъыҳлъяганун!Павелым Юӷӣ15 Нагақӯма̄қа ухпықилъыҳси Атаныҳқун Иисусыкун, пиниқылъыҳсилъю тамаҳӣтнун Кияӷныӷым
         югитнун. Тама̄кын апалъюқлъюку, 16 нықамикақамси юӷанымни, игамсиқаягунъыӷмың та̄қигатамси Кияӷныӷмун. 17 Атаҳлъяка̄ Атанымта Иисус Христосым. Лъңанун туңсӣтақамси пыҳқинӷусқылъюси Таӷныӷахкынкун,
         лӣгикатаӷӣсқылъюси Кияӷныӷмың. 18 Юӷа̄ткақа ниӷук кӯкхутысқылъюку илюхпысинун, лӣгикысқылъюку сиӷималъық Кияӷныӷым лъпысинун
         пикыстыка̄ қаюҳлъяк накмикыхкақӣси. Юӷа̄ткамсилъю лӣгикысқылъюки кымнаҳлъягыт қуястылъыҳлъягыт
         Кияӷныӷым акықусяқыхкӣ югминун. 19-20 Юӷаҳтуңалъю лӣгикысқылъюку сыӷлыҳлъягӯқ Кияӷныӷым аҳтуӷьяҳқа̄нӷилъыҳлъяга қыпҳалӷӣ
         хўаңкунъи ухпықилӷӣни. Та̄на аҳтуӷьяҳқа̄нӷитылъыҳлъяк ата̄сӣгуқ Кияӷныӷым уңуваҳтисиқыхка̄
         Христосымун туқулъыӷмың. Та̄хкын қилягми Кияӷныӷым ақумысима̄ аӷынқигныӷмикун. 21 Кияӷныӷым қулиҳпига̄ҳтыстыкақа̄ Христос тамаҳӣтның иглыӷутистының, қылӷикаюгның, аҳтуӷьяҳқа̄нӷилъылыгның,
         умӣлыгныңлъю. А̄тҳа иңья̄тңаҳлъяхтуқ атыӷьяхаӷның нунами хўани, нунаӷраӷаҳқамилъю.
         22 Кияӷныӷым лъикақа̄ сяңўа̄ қамахтыңъўа̄ӷлюку Христосым итыга̄н асиңанун, на̄сқӯтистыңлъяқақа̄лъю
         сямун тамаҳа̄нун апалъюқлъюки ухпықат. 23 Қамахлъютың ухпықат югусиқӣ Христосым, ынка̄м лъңа ӣӷўиҳтуқ. Христосым ӣӷўиҳта̄ сяңўа̄
         қамахлъюку нани алңунак.

Туқулъыӷмың Уңувалъыӷмун21 Сивунӷани таӷныӷаси туқуңаяҳтут қаюҳлъяк қа̄ткумаңилъкыси Кияӷнық, сыӷлыҳқыстыңуяҳтусилъю.
         2 Таўатысяҳтуси кияҳтыңъулюси нунам сыӷлыӷмун иглыӷныӷанун. Қа̄ткыңъуяӷаҳсилъю иглыӷутистыңат
         туӷныӷа̄т қилягамылңӯт. Лъңаңӯқ а̄ңылъыҳпигақ туӷныӷақ иглыӷутилӷӣ югның қа̄ткусигалңуӷның
         Кияӷныӷмун. 3 Қамахлъюта кияҳтыка̄гукут тама̄кустун югыстун. Атуқыхкақапут сыӷлыҳқыңъалӷӣт пиюкылъҳи
         югусимталъю, умьюгамталъю. Ынка̄м қамахлъюта алъхықа̄тымнъың сыӷлыҳқыстыңулюта, аӷью̄лъыңнақңуяҳтукут
         Кияӷныӷым сякша̄лъҳакун.4 Иўырңа Кияӷнық наңлъыхтаҳлъяхтуқ, пиниқыпихтӣлъхуқлъю. 5 Қайўа таӷныӷапут туқуңаяӷңӣта апалъюқлъюки сыӷлыҳқылъыпут, Кияӷныӷым уңуваҳтӣлъю малигулъюта
         Христосымун. (Югулика̄гуси Кияӷныӷым наңлъыкылъҳакун.) 6 Кияӷныӷым уңуваҳтӣлъю малигулъюта Христос Иисусымун, хўаңкунъунлъю ақумылгусиҳтыста̄
         қилягми. 7 Кияӷнық таўатын пика̄гуқ киңулӣӷаӷнун лӣтысқылъюку пиниқылъыӷрукута̄ҳлъяни хўаңкунъун
         Христос Иисусыкун. 8 Кияӷныӷым наңлъыхталъҳакун югулика̄гуси ухпықилъыҳпысигун. Югулилъыҳси лъпысиның пилъқынӷитаҳси,
         Кияӷныӷым тунусяқа̄ лъпысинун. 9 Югулилъҳитӣси апалъюқлъюку сялъыҳси, ынка̄м қука̄югуткысяҳқақынӷитаҳси. 10 Кияӷныӷым улима̄қӣлъю таўатылъюта. Христос Иисусыкун улима̄қӣлъю қыпҳӣсқылъюки пинилӷӣт
         қыпҳақат. Сивунӷани та̄кут пинилӷӣт қыпҳақат ята̄ҳқыңъўа̄қақӣ хўаңкунъун қыпҳӣсқылъюки
         кияҳтылъымнъи.Ата̄сӣҳтылъық Христосыкун11 Нықамиклъюку язычнигыңулюси алъхықа̄гуси. Иудеит атиӷақӣси «обрезаниялъҳилңӯт», лъңит
         атиқаюгӯт «обрезаниякат». (Обрезаниялъҳат югусиҳӣнӣтнитуқ.) 12 Нықамиклъюку тама̄ни пилъыӷни налъюксяӷаҳси Христос кинаңутаңа. Нуната̄яҳтуси Израилыӷмӣнун
         ынка̄м илятылъҳисяҳтуси Кияӷныӷым акықусяқыхка̄нун лъңитнун. Нунами хўани кияҳтыңъуяҳтуси
         сиӷималъңунасилъю, Кияӷныңунасилъю. 13 Иўырңа ма̄тын пилъыӷми Христос Иисусымун илясима̄си. Сивунӷани аўавансяҳтуси Кияӷныӷмың,
         иўырңа ма̄тын пилъыӷми туӷа̄ӷусима̄си лъңанун Христосым а̄ўакун. 14 Христос лъңа катам ныкыхмылъқаҳпут. Лъңаңӯқ ата̄сӣҳтыстилӷӣ Иудеяныңлъю, язычнигыныңлъю.
         На̄фқыхкақа̄ миңлъюта а̄фтилӷӣ хўаңкунъың, ынка̄м аңуякунъаниҳқыхкақӣлъю. 15 Христосым туқулъыӷмикун атӯнаниҳқыхкақӣ Иудеит Лӣлиҳтӯсӣтлъю қылӷусӣтлъю. Таўатын
         пика̄гуқ Иудеитлъю, язычнигытлъю ата̄сӣҳтысқылъюки лъмикун. Ынка̄м ныкыхмылъыңыстыкақӣ.
         16 Туқулъыӷмикун қақӯракун, Христосым угумикунъаниҳқӣ Иудеитлъю, язычнигытлъю. Та̄хкын
         ата̄сӣҳтыстӣ, илялӣӷутыстӣлъю Кияӷныӷмун. 17 Христос тагилюни уңипақика̄гуқ ныкыхмылъыӷмың лъпысинун язычнигнун, аўавантыңъуялӷӣси
         Кияӷныӷмун. Уңипақика̄гуқлъю ныкыхмылъыӷмың Иудеянун, қантаӷантыңъулӷӣт Кияӷныӷмун.
         18 Ынка̄м Христосыкун Иудеянилъю, язычнигнилъю тагияқлъыгуҳтукут Атамун ата̄сикун Таӷныӷакун.19 Ынка̄ңам лъпыси язычнигни нуната̄наниҳтуси. Итупилъ нуналгутка̄ҳтӣси Кияӷныӷым югита,
         илятусилъю ныңлъюгутаңанун Кияӷныӷым. 20 Мыңтыӷа̄тун аюқуси ныкыфтыкат тумыңлъяқӣтхун апостолынилъю, ӯкналиқистытлъю. Христос
         Иисус лъңа катам каңиӷам уйӷака̄. 21 Қамахлъютың мыңтыӷам налиӷныӷи ныкыҳқӯтңа̄т қырңаӷмың Христосыкун. Та̄кут налиӷныӷыт
         нуляялӷӣмың храмыңуҳтыңъӯт Атаныӷмун. Та̄на храм аглыӷнаҳтуқ. 22 Илятңалъыҳпысигун Христосымун, малигулъюси иляңитнун ухпықанун ныкыфтыңъӯси мыңтыӷамун
         Кияӷныӷым кияҳфиганун Таӷныӷагмикун.

Павелым Қыпҳа̄тилъҳа Язычнигнун31 Тама̄кын апалъюқлъюку, хўаңа, Павел, анусимиңлъяӷвигмытуңа қаюҳлъяк қыпҳа̄скыхка Христос
         Иисус лъпыси апалъюқлъюси язычнигни. 2 Ынтақун нагақӯма̄ҳси Кияӷныӷым наңлъыхталъыӷмикун қыпҳақалиткақа̄ңа лъпысинун. 3 Кияӷныӷым лӣтыста̄ хўаңамнун қайвиҳтылъҳилңуқ успықылъыни. Қавңанҳақ письмоткаҳтыкақақа
         та̄на. 4 Атиҳтуқуфсигу письмоткыхкақа лӣлъықаҳси лӣгикылъқа қайвиҳтылъҳилңуқ успықылъық Христосымың
         аюқылӷӣ. 5 Сивунӷани Кияӷныӷым уңипа̄тылъҳитӣ югыт қайвиҳтылъҳилңуӷмың успықылъыӷминың. Иўырңа
         укуни аӷныӷни Аглыӷналӷӣгныкун Таӷныӷагныкун қайвиҳта̄ успықылъыни аглыӷналӷӣнун апостолыминунлъю,
         ӯкналиқистыминунлъю. 6 Хўатытуқ успықылъҳа: язычнигыт ухпықилъыӷмыхтыхун Пинилӷӣның Уңипаның илясима̄т Иудеянун
         Кияӷныӷым қуястылъҳанун. Налиӷнықа̄ҳсимӣ ата̄сим югусим, ынка̄м илятут Кияӷныӷым акықуся̄нун
         Христос Иисусыкун.7 Кияӷныӷым наңлъыхталъыӷмикун, аҳтуӷьяҳқа̄нӷилъыӷмикунлъю тунусялита̄ңа қыпҳаҳтыңулюңа
         уңипақысқылъюки Пинилӷӣт Уңипат. 8 Укалиҳпига̄гуңа тамаҳӣтның Кияӷныӷым юганың. Таўалъӣма Кияӷныӷым наңлъыхталъыӷмикун
         тунусялита̄ңа хўатын: накмика̄ңа язычнигнун уңипақысқылъюки Пинилӷӣт Уңипат Христосым
         аклъюңиңаның аюқылӷӣт. Аклъюңиңи иңья̄тңа̄т югыт лӣгикылъҳитның. 9 Кияӷныӷым накмикыхкақа̄ңалъю лӣгикыстысқылъюки қамахлъюки югыт қайвиҳсимаңилңуӷмың
         успықылъыӷминың. Кияӷныӷым, улимаӷикам сямың тамаҳа̄ның, қайвиҳтылъҳита̄ успықылъыни
         пӣнлиӷьюха̄лъыӷмың ма̄тымун. 10 Та̄хкын қилягнилңӯт: иглыӷутилӷӣтлъю, аҳтуӷьяҳқа̄нӷилъылгытлъю, Кияӷныӷым лӣтыслъықӣ
         алъя̄ҳӣнаӷмың пыҳқинылъыӷминың. Таўатын пилъықуқ югмикун юӷаӷвигнилңуҳтыхун. 11 Тама̄куңӯт Кияӷныӷым успықыхкӣ сялин нунаңлъялӷилъюни. Апыӷӣӷумӣ Христос Иисусыкун
         Атанымтыхун. 12 Ухпықилъымтыхун Христосыкун агляӷьяҳқа̄ҳсима̄кут Кияӷныӷмун тытулъңуна̄мталъю, алиңылъңуна̄мталъю.
         13 Ынка̄ңам ӣлъқаягутыхпына̄н ухпықилъыҳси апалъюқлъюку икфиқуткыңъукымси. Икфиқылъыӷма
         қӯлваҳтыслъықӣси.Пиниқылъҳа Христосым14 Ынка̄м та̄на апалъюқлъюку сыгысқуҳтуңа сивуңани Атам. 15 Лъңаңӯқ атиӷилӷӣ тамаҳӣтның ныңлъюгутның қилягмылңуӷныңлъю, нунамылңуӷныңлъю. 16 Юӷаҳтуңа Кияӷныӷмун аклъюңиҳлъяганың аҳтуӷьяҳқа̄нӷилъылитысқылъюси икнақуҳсӣсқылюки
         илюси қа̄мкут Таӷныӷахкынкун. 17 Юӷа̄ткамси Христос кияҳтысқылъюку илюхпысини ухпықилъыҳпысигун. Юӷа̄ткамси акулгусқылъюсилъю,
         тунымалгусқылъюсилъю пиниқылъыҳқун. 18 Юӷа̄ткамси, қамахлъюкилъю Кияӷныӷым юги, лӣгиксяқлъыгусқылъюку Христосым пиниқылъҳан,
         иқытуляңа, тахталяңа, ӯсқаҳтуляңа, сямавныҳтуляңалъю. 19 Лъпысинун лӣсимакысқысюгақа Христосым пиниқылъҳа, қайўа пияқнаӷңа̄н лӣгикңўа̄лъыҳқа̄.
         Та̄хкын пиниқылъҳакун, Кияӷныӷым наңаӷныӷатун ўата лъӣҳлъықуси. 20 Кияӷныӷым аҳтуӷьяҳқа̄нӷилъҳакун қыпҳалӷӣкут илюмнъи, лъңан пияқлъыгўа̄ қа̄йӷулъюку
         сяңўа̄ алңунак а̄птыкаҳпут налиӷмың сюмыҳтаӷа̄ткыхкаҳпут. 21 Кияӷнық усюқылъыңли ухпықатхун юӷаӷвигнилңуҳтыхун, Христос Иисусыкунлъю. Усюқитыху
         қӯнпырухлъяк кынлыңуна̄н. Аминь.

Ухпықат Христосым Югусиқӣ41 Анусимиңлъяӷа̄гуңа қаюҳлъяк қыпҳа̄скыхка Атанық. Кияӷныӷым накмикыхкақӣси лъңанун
         югулюси; тама̄кын апалъюқлъюку кайымамси кияҳтысқылъюси Кияӷныӷым кияҳтысқысюлъҳатун.
         2 Ӣўлың қусывыхлъюси, якумаңилъиқыхпынаси, нуқынъыҳтулюси, тугуклъӣтулъюси пиниқылъыҳқун.
         3 Кияӷныӷым Таӷныӷахкынка қырңуӷуткақӣси ныкыхмылъыҳқун. Ынка̄м нанӷӣқуҳлъяхтык ӣўлың
         кияҳтык таўатын. 4 Ата̄сӣгуқ югусиқ, ата̄сӣгуклъю Таӷныӷак, катам таўатын ата̄симун сиӷималъыӷмун Кияӷныӷым
         тахсиӷӣси. 5 Ата̄сӣгуқ Атанық, ата̄сӣгуқ ухпықилъық, ата̄сӣгуқ крестиӷылъық. 6 Ата̄сӣгуқ Кияӷнық, Атака̄т ся̄м тамаҳа̄н. Лъңан иглыӷутңўа̄ сяңўа̄ тамаҳа̄н, тамаҳа̄нитуқ,
         сямытуқлъю алңунак.7 Христосым тамаҳа̄мта тӯныхкақӣлъю тунусямың қыпҳақани писқылъюку. Тӯныхкақӣ та̄кут
         тунусят тӯньюкылъыӷмитун. 8 Тама̄кын апалъюқлъюку Акузитни Игақыхкани игақыхка̄лӷӣ:«Маюӷақңами ӯсқалъыӷмун тугукақӣ угля̄пихлъыӷӣт ўаяқат,югытлъю тунусялиқуқақӣ».9 Сямың писӣўа: «Маюқа̄гуқ»? Хўатын писӣгуқ, сивуклъюни укика̄гуқ сямавык асилиӷныӷанун
         нунам. 10 Ынка̄м лъңа та̄на укикақ сямавык, лъңаңӯқ ата̄сиқ та̄на маюқақ памавык иңьяӷлюки қилягыт,
         имиӷналюку сяңўа̄ қамахлъюку наю̄тңалъыӷминың. 11 Лъңаңӯқ тунусялиқуқақ югнун: иляңи апостолыңулюки, иляңи ӯкналиқистыңулюки, иляңи
         евангелистыңулюки, иляңи юӷаҳтыңулюки, апыҳтуӷистыңулюкилъю. 12 Та̄кут тунусялиткақӣ апыҳтӣсқылъюки Кияӷныӷым юги лъңитнун қыпҳа̄тысқылъюку лъңа.
         Кияӷнық таўатын пика̄гуқ лъңитнун ныкыфтысқылъюку Христосым югусӣ. 13 Та̄на қыпҳақақ нагныҳлъықуқ кынляңа ата̄сӣҳтылъымнъун ухпықилъымтыхун, лӣсимакылъымтыхунлъю
         Иӷныӷа Кияӷныӷым. Та̄хкын аңтанӣтңўа̄ӷлюта Христосытун лъӣҳлъықукут. 14 Ынка̄м таӷнуҳаҳа̄наниҳлъықукут. Тама̄кын апалъюқлъюку пӯҳтысна̄нӷитукут югнун тымңимың
         апыҳтуӷилъҳитхун. Апыҳтуӷилъҳит ануқыстунлъю, имаҳлъюгыстунлъю аюқут нӯхта̄талӷӣт
         югның. Тама̄кут пыҳқинылӷӣт, иқлъыңалӷӣт югыт, иқлъыңатың ипасюгниҳсяӷақӣт маӷьяҳқуныҳлъюхналюки
         югыт. 15 Итупилъ акузиткылътыху ипапилъық пиниқылъыҳқун, ынка̄м ўата Христосытун лъӣҳлъықукут
         сялъымтыхун тамаҳа̄кун. Христос на̄сқуқа̄т ухпықат. 16 Ухпықани югусиқӣлъю Христосым. Лъңакун ӣңунаӷми югусиқ қырңуӷутка̄гуқлъю, нувыша̄тка̄гуқлъю
         югусим ивалюңакун. Қамахлъютың налиӷныӷыт қыпҳанъыӷмыхни қыпҳалъыҳқамыгыстун, та̄ўа
         югусиқ нагўа̄қуқ, икнақуҳсяӷақуқлъю пиниқылъыҳқун.Уңувалъыӷраӷақ Христосыкун17 Ынка̄ңам Атанӷым а̄тҳакун хўатын пӣмсилъю, кылыңася̄ӷамсилъю: кияҳтыхпынасиңам язычнигыт
         кияҳта̄лъҳистун. Сюмыҳтаӷалъҳит сясӣнӷилңӯгут, 18 умьюгӣтлъю лӣгикиңигалңӯгут. Илятңанӷитут уңувалъыӷмун Кияӷныӷым тӯныхка̄нун, қаюҳлъяк
         налъюкңўа̄ӷа̄т, пиныҳлъюгӯтлъю. 19 Талўа кайңуюгьяҳқа̄нанӣма̄т; атуқақӣтлъю сяңўа̄т алңунак сыӷлыӷыт югусимың пиюкыхкӣт.
         Нагныӷусюгақӣт қамахлъюки сыӷлыӷыт нуқытутыхпынаки.20 Иўырңа тама̄кут лӣтылъҳитаси Христосым апыҳтӯсӣтның! 21 Нагақупыста̄қақаҳси лъңа, қаюҳлъяк малихся̄ҳтыкыхкаңиси. Ынка̄м апыҳтуқа̄гуси ипа
         апыҳтӯся̄мның Иисусым. 22 Хўатын апыҳтуқақӣси: сыӷлыӷыт пиюкылъыҳпыси пӯҳлъықӣсилъю, на̄фқылъықӣсилъю. Тама̄кын
         апалъюқлъюку пыхтыки наңаӷнылюсилъю, кияҳта̄лъқысяқысилъю. 23 Итупилъ таӷныӷам нутаҳлъики умьюгаси. 24 Ынка̄м атуқитыху наңаӷныӷраӷаҳси қаюҳлъяк Кияӷныӷым улимакақа̄ лъмитун аюқлъюку: ылъқуӷутңапӣглюку,
         аглыӷнаӷлюкулъю.25 Ынка̄м иқлъыңиқнаниҳтыгңам! Итупилъ ӣўлың апыҳтыху ипапилъық иляхпысинун, қаюҳлъяк
         қамахлъюта налиӷнықуӷӣлъю Христосым югусӣн. 26 Сякшитык иўырңа сыӷлыҳқыхпынаси. Сиқинық тывиҳтыстыхпына̄н паниның сякшитңулюси. 27 Талўа туӷныӷақ пилъыҳқалитыхпына̄н нанӷӣқусқылъюси сыӷлыҳқылъыӷмун. 28 Тыглыгнӣҳта тыглыгнаниӷли. Итупилъ қыпҳаӷли алъхыӷусяҳқа̄люни аклъюкыхкаминың, тӯнияҳқа̄ҳлъықуқлъю
         аклъюкилӷӣнун. 29 Акузиткихпынаси сыӷлыӷмың. Итупилъ алыҳқуҳтыки пинитун югыт аклъюкилъҳитни. Пинилӷӣт
         акузитыт кайымьяҳқақӣт, аныӷныҳқысяҳқақӣт нагалъҳӣт. 30 Қивӷустыхпынакыклъю Аглыӷналӷӣк Таӷныӷакык Кияӷныӷым. Таӷныӷагминың налъюнӣқақӣси
         лъми пикналюси. Таўатын пика̄гуқ лъпысинун лӣсимакысқылъюку итымулъықӣси сыӷлыҳқылъыҳпысиның
         Итымутылъҳым Аӷныӷа ка̄скан. 31 Пыхтыху угумикыра̄қ, сякша̄, сякша̄ҳлъяк, юпиҳқаӷа̄тақ, сыӷлықӯқ, қамахлъюкилъю сыӷлыӷыт.
         32 Йыӷлыги наңлъыхтаҳтык, нафуҳтаҳтык иляхпысинун, сыӷывутулъюсилъю, катам Кияӷныӷым
         сыӷывуткақыхкаңиси Христосыкун.

Кияҳта̄лъық Ниӷугми51 Кияӷныӷым лъпыси авақутақутаңаның пиниқитыху, аюқысиӷаҳтыху. 2 Кияҳта̄лъыси а̄ҳқутақыстыки пиниқылъыӷмун, катам Христосым пиниқыхкаңилъю, туқуматкыхкақыхкаңилъю.
         Туқулъҳа тыпкыхтатун тунусятун аюқуқ Кияӷныӷмун, аҳқутңӯқлъю лъңанун.3 Лъпыси Кияӷныӷым юкыхкаңиси, ынка̄м китумун алңунак алъянӣҳтыстыңунифқа̄фси, налиӷмың
         алңунак блудыстыңунифқафси, налиӷмың пакигнӣҳтыңунифқа̄фси. Тама̄кут сыӷлыӷӯт ынка̄м
         Кияӷныӷым югита пияҳқақынӷитӣт. 4 Кайңусяӷа̄тыхпынаси, тымңитхўамың акузиткыхпынаси, налиӷмың амьюӷа̄ӷуткыхпынаси. Итупилъ
         игамсиқаюгвиксяҳқақаҳси Кияӷнық. 5 Налъюнықнаҳӣтуқ уна: Кина алңунак пагисяҳқӣтуқ Атаныҳпагулъҳани Христосымлъю, Кияӷныӷымлъю
         сыӷлыҳқылӷӣ алъянӣӷмың, алңунак блудникыӷмың, налиӷмың пакигнӣӷмың. (Пакигныӷыт манигуҳтыңӯт
         кияӷныңлъяқанун.)6 Югнун пӯҳтыстыхпынаси уңипа̄скаңиси тама̄кут сыӷлыҳқылъҳыт сыӷлыӷунӷинъилюки. Иўырңа
         таўатылңӯт сыӷлыҳқылъҳыт Кияӷнық сякша̄стыҳлъягақа̄т қа̄ткунъыӷилңӯт лъңанун. 7 Тама̄кын апалъюқлъюку илятыхпынаси таўатылңуӷнун югнун. 8 Югыстун аюқсяҳтуси кияҳлъыҳӣт мамлыгми, иўырңа ма̄тын кияҳтыңъӯси ниӷугми қаюҳлъяк
         Атанӷым пикыхкаңиси. Ынка̄м кияҳтык югыстун ниӷугмылңуӷыстун. 9 (Қаюҳлъяк кияҳныҳпысини ниӷугми пиниҳтыстақӣси, ылъқуӷутңастақӣси, ипаңустақӣси.)
         10 Лӣнъақитыхулъю сяңўа̄ ыфқуӷналӷӣ Атаныӷмун. 11 Илятқаҳтаҳпынаси югнун сятңунӷилңуӷмың пилӷӣнун мамлыгми. Итупилъ лӣгикыстыкӣ таўатын
         пилъҳит сыӷлыӷӯт. 12 Кайңунапихтут талўа акузиткысяҳқа̄лютың тама̄кут пӣқыхкаңит аксяқлъюку. 13 Иўырңа қамахтыңъўа̄ӷлютың алӣҳтыкумың ниӷугмун, та̄ўа натытыҳпига̄таңи хўатыҳлъюўа̄қ
         алӣҳлъықут, қаюҳлъяк сяңўа̄ қамахлъюни ниӷугым ысҳаӷьяҳқа̄ҳтыслъықа̄. 14 Тама̄кын апалъюқлъюку югыт пика̄гут:«Қавалӷӣми, таҳтуҳа̄тын.Уңува̄ туқулъыӷмың ынка̄м Христосым кукыхлъықа̄тын».15 Ынка̄м кылыңалюси кияҳтык. Пыҳқинӷунӷилңуӷыстун кияҳтыхпынаси; итупилъ пыҳқинӷыстун
         кияҳтык. 16 Пинитун атуқитыху тамаҳа̄н пилъыҳқаҳси қаюҳлъяк аӷныӷни ма̄тын югыт сыӷлытун пӣқут.
         17 Тама̄кын апалъюқлъюку налъюфқа̄фси, иўырңа лӣгикитыху сяңўа̄ Атанӷым писқысюлъҳа лъпысинун.18 Сю̄мыхпынаси виномың қаюҳлъяк на̄фқылъықӣси. Иўырңа имиҳтык Таӷныӷагның, 19 алыҳқӯтақлъюси акузитаңитның псалмыт, иляга̄тыт, таӷныӷакунлъю иляга̄тның. Илягаӷақитык
         иляга̄тныңлъю, псалмыныңлъю Атаныӷмун, усюқилъылиӷлюси илюхпысигун. 20 А̄тҳакун Атанымта Иисус Христосым, игамсиқаюгвикумаңинаҳтыху Кияӷнық Атаңа ся̄м тамаҳа̄н.Нулиҳытлъю, Угитлъю21 Малиҳқутақңалюси иляхпысинун қаюҳлъяк сӣвакңукыси Христос.22 Нулӣӷни, малиҳқутақлъюси угихпысинун катам Атаныӷмун пилӷӣстун. 23 Қаюҳлъяк уги на̄сқуқа̄ нулиҳан катам Христос на̄сқуқыхкаңат ухпықат. Христос Югулиӷистыка̄т
         ухпықат; лъңан югусиқӣ. 24 Катам ухпықат малиҳқутақылъҳистун Христосымун, таўатыҳпигақ сялъыҳқун тамаҳа̄кун нулиҳыт
         малиҳқутақсяҳқа̄гут угимыхнун.25 Угини, пиниқлъюки нулӣси катам Христосым пиниқылъҳатун ухпықат. Пиниқыпихтыкақӣ рыпалъ
         туқуматкыхкақӣ. 26 Ухпықат аглыӷнаҳсяқақӣ аҳтуӷьяҳқа̄нӷилъҳакун акузитми, пылюңиҳсяқақӣлъю аӷвиглюки
         мыҳқун. 27 Христос таўатын пика̄гуқ а̄ңггунъалюки ухпықат лъңанун катам пиниӷналӷӣтун угӣӷнақылӷӣтун.
         Туқука̄гуқ ухпықат тагнықшӣтысқылъюки, уңлъыврыгӣтысқылъюки налиӷмың сямың алңунак
         афкуйӣтысқылъюки. Ынка̄м нулӣҳқа̄ аглыӷнаҳлъықуқ, авутңилъықуқлъю. 28 Угим пиниқсяҳқақа̄ нулӣни пиниқылъыӷмитун югусини. Уги пиниқилӷӣ нулӣӷминың лъңаның
         пиниқңӯқ. 29 Китум алңунак угумикигата̄ лъми катам югусини. Йыӷлыги ныӷыстақа̄лъю, афлъыңакақа̄лъю,
         катам таўатын Христосым пӣқылъҳатун ухпықанун, 30 қаюҳлъяк налиӷнықуӷӣлъю лъңан югусӣн. 31 Акузитни Игақыхкани хўатын игақңа̄қ: «Тама̄кын апалъюқлъюку югым унилъықа̄к атанилъю,
         на̄нилъю илянъалюни нулӣӷминун. Ынка̄м нулиҳқулъҳӣк ата̄сӣҳлъықук». 32 Та̄м Акузитым Игақыхкам қайвиҳта̄ мыгнунапихлъыҳӣ ипапилъық: Христосылъю, ухпықатлъю
         ата̄сӣгут. 33 Иўырңа та̄на лъпысинунлъю аюқуқ: тамаҳаӷми угим пиниқыпыста̄ӷьяҳқақа̄ нулӣни лъми
         катам пиниқылӷӣстун. Тамаҳаӷмилъю нулиҳым сӣваксяҳқақа̄ угини.

Таӷнуҳа̄тлъю, Аңаюқатлъю61 Таӷнуҳаӷни, қа̄ткулъюси аңаюқаҳпысинун Атанӷым писқысюлъҳатун лъпысинун. Таўатын ылъқуӷутңа̄қ.
         2 Акузитни Игақыхкани хўатын Кияӷнық қылӷика̄гуқ: «Қӯлваӷлюку атанлъю, на̄нлъю». Та̄на
         қылӷусяқ сивулӣгуқ акықусялык. 3 Хўатын Кияӷнық пика̄гуқ: «Кияҳта̄лъҳын итагнаҳлъықуқ, та̄клъюкулъю кияҳлъықутын нунами».4 Аңаюқани, сякшитыстыхпынаки таӷнуҳаси. Йыӷлыги аңлистыки пыҳқихсяӷлюкилъю, апыҳтуӷаӷлюкилъю
         Атанӷым писқылъҳатун.Қыпҳаҳтыля̄ӷытлъю, Пилӣтистыңитлъю5 Қыпҳаҳтыля̄ӷни, алиңылъылиӷлюсилъю, уңылыхлъылиӷлюсилъю қа̄ткитыки пилӣтистыси нунами
         хўани. Ипапиҳқылъюси қыпҳа̄тақитыки, катам Христос қыпҳа̄тылъыҳпысистун. 6 Пилӣтистыси қа̄ткитыки қайўа ысҳапанӷитыӷңӣси. Қыпҳаҳтык ыфқуҳналюки пилӣтистыси катам
         ыфқуҳтылъыҳпысистун Атанық. Илюхпысиның атуқитыху Кияӷныӷым пиюкылъҳа Христосымун
         қыпҳаҳтыля̄қылӷӣстун. 7 Ынка̄м қыпҳаҳтык сягиқлъюси Атаныӷмун пилӷӣстун, нака̄н югнун. 8 Нықамиклъюку Атанӷым акилыҳтуӷьяҳқақӣ югыт қамахлъюки, пинитун пилъҳитнун. Атанық
         таўатын пилъықуқ қыпҳаҳтыля̄ӷнунлъю, қыпҳаҳтыля̄ӷунӷилңуӷнунлъю.9 Пилӣтистыни, пинитун пӣқитыки қыпҳаҳтыля̄си катам уңипа̄тылъымтун лъңит пинитун писқылъюси.
         Алиңсықухпынаки. Нықамиклъюку лъпысилъю, қыпҳаҳтыля̄силъю ата̄симың Атанылгӯси қилягмылңуӷмың.
         Лъңан нанқихсяҳқақӣ югыт қамахлъюки танӣлъңунаки.Ӣңунаӷмылңӯк Акулӷа̄ҳқык Кияӷныӷым10 Киңулиқ апыӷьяҳқақа унаңӯқ, икнақылъыңитык Атаныӷмың, аҳтуӷьяҳқа̄нӷилъыҳлъяганыңлъю.
         11 А̄тыкык ӣңуна̄хкынка акулӷа̄ӷык Кияӷныӷым ята̄ҳқыхкакык лъпысинун. Та̄хкын тыңвимун
         ныкывӷасяҳқа̄ҳлъықаси Туӷныӷа̄м пӯҳтилъҳи. 12 Нықамиклъюку, пилъюўа̄ңунӷитапут югыт. Итупилъ пилъюўа̄ңўа̄пут иглыӷутилӷӣт, аҳтуӷьяҳқа̄нӷилъылгыт,
         иглыӷутилӷӣт нунам мамлыганың, сыӷлыӷытлъю туӷныӷа̄т қиляганилңӯт. 13 Тама̄кын апалъюқлъюку а̄тыкык ӣңуна̄хкынка акулӷа̄ҳқык Кияӷныӷым ята̄ҳқыхкакык лъпысинун!
         Ынка̄м сыӷлылӣӷым аӷныӷани пилъюўаӷьяқлъыгулъықаси аңуягым сюӷугалъҳи. Та̄хкын пилъюўаныӷмың
         апыӷӣқуфси, лъпыси паниның ныкывӷаңулъықуси.14 Ынка̄м ныкывӷамаңинаҳтык. Ипапилъық тафсӣтыху, ылъқуӷутңалъықлъю сякимагӣтӣтыху. 15 Пинилӷӣт Уңипат ныкыхмылъыӷмың аюқылӷӣт, камӣтыки. 16 Тама̄кут ся̄ӷўитхун, атуқитыху ухпықилъық амӣгиӷаҳта̄сӣлюку қа̄мсяҳқа̄люки кумаңалӷӣт
         а̄йгуңи Туӷныӷа̄м. 17 А̄тыху югулилъық на̄сқуӷӣта̄люку, Таӷныӷамлъю сявихпага, Кияӷныӷым акузитка̄. 18 Ӣўлың юӷаҳтык Таӷныӷам маӷьяҳқӯтылъҳакун. Атуқлъюки алъя̄ҳӣна̄т юӷалъҳыт, а̄пнӣҳтыклъю
         Кияӷныӷмун. Тама̄кын апалъюқлъюку кылыңалюси, ӣлъқаюхпынаси. Ӣўлың юӷа̄ткылъюки қамахлъюки
         Кияӷныӷым юги. 19 Хўаңалъю юӷа̄ткитыңъа Кияӷныӷмун акузитылитысқылъюңа. Та̄хкын тытухпынаңа апыҳлъықақа
         сяңўа̄ Кияӷныӷым сялин лӣгикыстылъҳилъкаңа Пинилӷӣның Уңипаның аюқылӷӣ. 20 Кияӷныӷым накмикыхкақа̄ңа акузистыңулюңа лъңанун. Ынка̄м тама̄кын апалъюқлъюку анусимиңлъяӷа̄гуңа
         қӣпшаӷусиӷлюңа. Юӷаҳтык уңипақиналюңа тытухпынаңа катам Кияӷныӷым пиюкылъҳатун.Посланиям На̄ңнӣтаңи21-22 Лӣсимакысюгамси натытулымныңлъю, ся̄қутымныңлъю. Тама̄кын апалъюқлъюку каяхсима̄қа
         Тихик лъпысинун. Пиниқыхкаҳпут ухпықа̄лгутфут, ата̄сӣӷмылңӯгуқлъю қыпҳаҳтыңа Атанӷым.
         Ка̄скуми уңипа̄лъықӣси сямың тамаҳа̄ның хўаңамның, кайымылъықӣсилъю.23 Кияӷныӷмың Атамың, Атаныӷмыңлъю Иисус Христосымың лъпысинун пиңӯк ныкыхмылъықлъю,
         пиниқылъықлъю ухпықилъылык. 24 Наңлъыхталъық тамаҳаҳпысинун пиңӯқ пиниқилӷӣни Атанымнъың Иисус Христосымың пиниқылъылиӷлюку
         на̄ңьяҳқа̄нӷилңуӷмың.

11 Укут посланият Павелымыңлъю, Тимофейемыңлъю пиңӯт, қыпҳаҳтыкӣнкуң Христос Иисусым.
         Письмоӷақамси қамахлъюси Кияӷныӷым югитни, юӷаӷвигым иглыӷутистыңитни, диаконынилъю
         Филиппымылңуӷни, ухпықилӷӣт Христос Иисусыкун. 2 Кияӷныӷым Атамта, Атанымталъю Иисус Христосым наңлъыклъисилъю, ныкыхмылъылгуслъисилъю.Павелым Юӷа̄ткыхкаңи Ухпықат Филиппымылңӯт3 Игамсиқаюгвикақақа Кияӷнықа лъпысиның сюмыҳтаӷа̄ткынъымси. 4 Юӷа̄ткынъымси қуяпихтақуңа, 5 қаюҳлъяк нықамикақа уңипақилгусиқақаҳпысиңа Пинилӷӣның Уңипаның. Каюсиқақаҳпысиңа
         ухпықиюха̄лъыҳпысиның Пинилӷӣның Уңипаның хўавымун кынляңа. 6 Лӣсимакңўа̄ӷақа Кияӷнық пӣнлиӷикақ пинилӷӣмың қыпҳақамың илюхпысини, лъңан апыӷӣҳлъықа̄
         Христос Иисус утыӷниқан. 7 Итагнапихтуқ хўаңамни сюмыҳтаӷа̄ткынъымси таўатын қаюҳлъяк илюмнитақуси. Уңипақиңулюңалъю,
         ипапиҳқиңулюңалъю Пинилӷӣт Уңипат ипаңунилюки, ма̄тынлъю анусимиңлъяӷвигмылъюңа, қамахлъюси
         алъхыҳтыңъўа̄ҳси Кияӷныӷым наңлъыхталъҳа хўаңамнун малигулъюси. 8 Кияӷнық лӣсимакистыкақа ысҳаӷьюпихтақамси, қаюҳлъяк қамахлъюси пиниқамси Христос Иисусым
         пиниқылъҳатун лъпыси.9 Юӷа̄ткақамси пиниқиҳлъягысқылъюси, лӣсималъыңатаӷӣсқылъюси, лӣгикылъыңатаӷӣсқылъюсилъю.
         10 Таўатын лъӣқуфси кияҳтылъыҳпысини сяңўа̄ пинилъыҳпигақ накмикумаңинаӷьягулъықаҳси.
         Та̄хкын Христос тагинқихтыкан пылюңилъықусилъю, анахутылъҳилъықусилъю. 11 Ынка̄м уңувалъыси имиҳлъықут ипапыста̄қ пинӣпихлъыҳӣмың Иисус Христосыңинаҳа̄м пӣтыстыка̄ның.
         Та̄хкын югыт қӯлваҳлъықа̄тлъю, усюқылъықа̄тлъю Кияӷнық.Павелым Анусимиңлъялъҳан Уңипақыстӣ Пинилӷӣт Уңипат12 Ухпықа̄лгутымни, лъпысинун лӣсимакысюгақа анусимиңлъяӷвигмытылъыӷма ипапыста̄қ углялӷӣ
         ю̄к нагатыста̄ Пинилӷӣның Уңипаның. 13 Тама̄кын апалъюқлъюку қамахлъютың умӣлгым мыңтыӷа̄н кылыңакистыңита лӣта̄т анусимиңлъяӷа̄гуңа
         қаюҳлъяк қыпҳаҳтыкыхкаңаңа Христосым. 14 Анусимиңлъяӷвигмытылъыӷма алъюлъютың ухпықалӷутыт ухпықӣӷатаӷаҳтыстӣ Атаныҳқун. Ынка̄м
         ўата тытугнаниӷатаӷаҳтут уңипақныӷмыхтыху Христос.15 Ипаңӯқ иляңи уңипақиңӯт Христосымың қаюҳлъяк ақинакңукаңатңалъю, а̄ҳтӣра̄ӷукаңатңалъю.
         Иўырңа иляңи уңипақиңӯт Христосымың ылъқуӷулъютың. 16 Уңипақиңӯт қаюҳлъяк пиниқыхкаңатңа. Лӣсимакыхкаңат Кияӷныӷым тагистыкақа̄ңа хўавык
         ныкывӷатысқылъюки Пинилӷӣт Уңипат аңуямнъың. 17 Иўырңа иляңит уңипақиңӯт Христосымың лъңина̄юхтым, ипапиҳқыхпынатың. Сюмыӷмыхни таўатын
         пилъыӷмыхтыхун сыӷлылӣҳқатаӷаӷнилюңа пӣтңа анусимиңлъяӷвигмысималюңа. 18 Итагнаҳтуқ, уңипақилъҳат ылъқуӷутңаяӷңа̄н налиӷмың сямың алъяның апалъюлгуяӷңа̄н,
         уңипақилъҳита қуястақа̄ңа, қаюҳлъяк уңипақиңӯт Христосымың угляпихлъыҳӣнун.19 А̄а қуяңалъықуңа, қаюҳлъяк лӣсимакақа а̄ньяҳқа̄гуңа анусимиңлъяӷвигмың юӷа̄ткылъыҳпысигун,
         каюсилъҳакунлъю Иисус Христосым Таӷныӷа̄н. 20 Пиюкылъыҳлъякалъю, сиӷимакылъыҳлъякалъю ысҳа та̄на, кайңусяӷа̄тыфқа̄ма пиналюңа Христосымун.
         Итупилъ кияҳсюгақуңа илютулюңа ўатақа̄ӷақ ма̄тын анусимиңлъяӷвигмытылъымни. Ынка̄м
         Христос қӯлвалъыңылъықуқ уңуваӷңа̄ӷма, налиӷмың туқуяӷңа̄ӷма. 21 Хўаңамни уңувалъық Христосыңӯқ, ынка̄м туқулъық алъхыӷутаӷалъҳӯқ. 22 Иўырңа уңуванақңукума қыпҳаӷатаӷаҳлъықуңа Христосымун. Наликык накмикылъыҳқақа налъюкақа̄,
         уңувалъық налиӷмың туқулъық. 23 Кукшиқңӯңа налихкының накмӣлъыҳқамның. Аӷуляқсюпихтақсяҳтуңа Христосымынъалюңа, қаюҳлъяк
         пиниӷатаӷаӷьяҳқа̄гуқ та̄на. 24 Иўырңа мыгнунаӷатаӷаҳтуқ лъпыси апалъюқлъюси уңуваңӯңа. 25 Ипапиҳқуткума̄қа та̄на, лӣсимакақа ўӣн уңуванақңӯңа. Лъпысининъақңӯңа каюсӣнъалюси
         нагусқылъюси, қуямалъыңысқылъюси ухпылъыҳпысигун. 26 Лъпысинун пикума, усюқатаӷаҳлъықаҳси Христос Иисус хўаңа апалъюқлъюңа.27 Сяяӷңа̄тңа нагныӷутыки кияҳта̄лъыси Христосым апыҳтулъҳатун Пинилӷӣтхун Уңипатхун.
         Ынка̄м ысҳаӷьяҳтуқумси, налиӷмың авӣтыӷңа̄ӷма нагақуқумси, лӣгикылъықақа ата̄систун
         пилъыҳси. Лӣгикылъықақалъю қырңаҳпыси ныкывӷанъақуткылъыси Пинилӷӣт Уңипат аңуяхпысиның.
         28 Аликыхпынаки аңуяси, қӯнпың илютулъюси. Ынка̄м таўатын пилъыҳпыси ипапиҳқылъықа̄т
         лъңит кая̄лъқӣна̄нӷитут. Лъпыси кая̄лъқӣлъықуси қаюҳлъяк Кияӷныӷӯқ кая̄лъқӣстилӷӣ
         лъпысиның. 29 Лъпысинун қыпҳа̄сяқлъыгуҳтыстыкақа̄ Христос, ухпықңинаҳпына̄н, икфиқылгусиқысилъю.
         30 Пилъюўалгусиҳтыңъа. Сивунӷани ысҳапакақаҳпысиңа пияқлъӣлӷӣңа, нагақуқақасилъю пияқлъӣлъҳынка
         ма̄тын. Лъпысилъю тама̄кут ата̄сит пияқлъӣӷуткынъақңўа̄си.

Христосым Қусывыгңалъҳалъю, А̄ңылъҳалъю21 Кияҳта̄лъыҳпыси Христосыкун икнақуҳтисӣ? Пиниқылъҳан илютуҳтисӣ? Қуя̄стык ата̄систун
         лъӣлӷӣси ухпықа̄лгуткулъҳӣни Аглыӷналӷӣгныкун Таӷныӷагныкун? Пинитун пӣқыстыкӣ, наңлъыкақыстыкӣ
         иляси? 2 Таўатытңукуфси, қуямастыҳлъяхтыңъа пиниқутылъыҳпысигун, ата̄систун сюмыҳтаӷаткаҳтыкилъю,
         ата̄систун пилъыҳпысигун. 3 Лъңина̄югныӷухпынаси, а̄ңа̄югныӷухпынаси. Йыӷлыги қусывгутулъюси, иляхпысиның пиниӷатаӷаӷнилюси
         сюмыҳтаӷаҳпынаси. 4 Сю̄мқыхпынаки пиюкылъҳӣнаси, йыӷлыги пиюкылъыси пакикаӷлюки каюсӣтақлъюки иляси. 5 Сюмыӷныси Христос Иисусым сюмыӷныӷатун аюқлъит.6 Иисус Кияӷныҳтун аюқсяӷңа̄ӷми сюмыҳтаӷа̄маңитуқ Кияӷнық иңлюксяҳқа̄люку.7 Йыӷлыги Кияӷныӷулъыни пакиглюку,қыпҳаҳтыстун лъӣқа̄гуқ.Югыстун лъӣқа̄гуқ, алъхықа̄гуқлъю югыстун.8 Югуҳсями қусывыхтыка̄гуқ ынка̄м қа̄ткутка̄гуқ туқулъыӷмун,талўа туқука̄гуқ қақӯракун.9 Тама̄кын апалъюқлъюку Кияӷныӷым ныкыхтыкақа̄ Иисус а̄ңылъыҳпига̄люку,атиқақа̄лъю Атаныӷмың а̄ңылъыҳпигаӷмың атыӷьяхаӷның.10-11 Ынка̄ңам қамахтыңъўа̄ӷлюни қилягмылңӯм,нунамылңӯм, нунам асиңанилңӯм қӯлваҳлъықа̄т Иисус қуңуҳқӯтылъыӷмыхтыхунлъю, апылъыӷмыхтыхунлъю:«Иисус Христос Атанӷӯқ».Таўатын пилъыӷмыхтыхун қӯлваҳлъықа̄т Кияӷнық Ата.Кӯкхутылъық Ниӷугыстун Нунами12 Ынка̄ңам пиниқыхкамни, лъпысинилъюңа қа̄ткумаңинақақаҳпысиңа, ма̄тын авӣлъымни қа̄ткатаӷаҳтыңъа.
         Ӣӷўиҳтысқылъюку югулилъыҳси қыпҳа̄маңинаҳтык алиңылъылиӷлюсилъю, уңылыхтылъылиӷлюсилъю;
         13 қаюҳлъяк Кияӷнық қӯнпың қыпҳа̄гуқ лъпысини атуқсягутысқылъюку пиюкылъыни, қа̄ткусягутысқылъюсилъю
         пиюкылъыӷминун.14 Сяңўа̄ тамаҳа̄н пӣқитыху акузилгафқа̄фси, налиӷмың а̄ҳтӣра̄ӷутыфқа̄фси. 15 Ынка̄м авутңилъықусилъю, пылюңилъықусилъю. Кияӷныӷым авақутӣ авутңисяҳқа̄гут кияҳтыңъулютың
         акулңитни пӯҳтинӷытлъю, сыӷлыҳқыстытлъю. Кӯкхутыпыста̄ӷьяҳқа̄гуси иӷалықыта̄ӷыстун
         нунами, 16 уңипақиңулюси лъңитнун Христосымың уңувалъыңыстикаюгмың. Ынка̄м тагинқихтыкан қуяслъықаҳпысиңа
         ынңа̄талъ, қаюҳлъяк кияҳта̄лъыҳпыси кылгусяҳқақа̄ қыпҳалъқа тымңиңунӷилңуқ.17 Ухпықилъыҳсилъю, қыпҳалъыҳсилъю Кияӷныӷмун аҳқутыстун аюқут. Туқускаңатңа хўани анусимиңлъяӷвигми
         қуялъықуңа, қаюҳлъяк туқулъқа аҳқутыстун аюқсяҳқа̄гуқ тӯнылӷӣ лъпыси аҳқутыхпысинун
         ӣӷўӣсӣлюни. Та̄м қамахлъюта қуяслъықӣнкутлъю. 18 Таўатыҳпигақ лъпысилъю қуяяҳқа̄гуси, қуялгусиҳлъягьяҳқақаҳпысиңа.Тимофейлъю, Епафродитлъю19 Атанӷым пиюкылъқыхкагу, Тимофей каяхсяҳтуңыстаӷақа лъпысинун. Ынка̄м қуялъықуңа уңипаңыхкума
         лъпысиның. 20 Тимофейеңинаҳа̄м сюмыҳтаӷа̄ткақӣси сюмыҳтаӷа̄ткылъымтун. 21 Тама̄кут иляңи кияң лъңитның катам сюмыҳтаӷа̄ткақут Иисус Христосым қыпҳақа̄ авылӷаӷлюку.
         22 Иўырңа Тимофей лӣсимакңўа̄ӷаҳси натытуляңа. Иӷныӷыстун каю̄сӣткақа̄ңа уңипақиңулюңа
         Пинилӷӣның Уңипаның. 23 Лӣгикаӷыснақумкун а̄нысяҳқа̄тка анусимиңлъяӷвигмың каяхлъықақа лъпысинун. 24 Ныӷьюкақа Атанық хўаңалъю лъпысинун пияҳтуңыстаҳтуңа.25 Сюмыҳтаӷа̄ткақақа ухпықа̄лгутфут Епафродит лъпысинун утыӷниҳтысналюку. Каюткаҳқаӷьюгумалюңа
         тагистыкақыхкыси каюсӣтысқылъюңа. Қырңа̄мтуң қыпҳақа̄гукуңлъю, уңипақика̄гукуңлъю
         Пинилӷӣның Уңипаның. Ныкывӷаткақапуңлъю Пинилӷӣт Уңипат кипулъхина̄лӷӣның. 26 Агляҳтыснақақа лъпысинун қаюҳлъяк аӷьюқңӯқ. Пыңгақӣси қаюҳлъяк нагақуқақыхкыси қинуюлъҳаның.
         27 Ипаңӯқ қинуюхлъяка̄гуқ рыпалъ туқувзиқа̄гуқ. Иўырңа Кияӷныӷым наңлъыгьягуткақа̄, хўаңалъю
         наңлъыгьягуткақа̄ңа. Туқумаяқан ўатақа̄ӷақ қивӷулъыңатаӷаӷнаяҳтуңа. 28 Тама̄кын апалъюқлъюку ўатақа̄ӷақ агляҳтысюгақа лъпысинун. Ка̄скан ысҳақуфсигу қуялъықуси,
         ынка̄ңам итагнаӷилъықуңа хўаңалъю. 29-30 Епафродит туқуяӷңа̄ӷми қыпҳақа̄гуқ Христосымун, а̄қун туқувзиқа̄гуқ. Каюсӣткақа̄ңа
         қаюҳлъяк лъпыси каюсӣтыпагниңиткақаҳпысиңа, авӣлңӯси. Қуякусиқлъюку упуӷанъакыси қаюҳлъяк
         аңлыгуткаҳси Атаныҳқун. Ынка̄м қӯлваӷлюки қамахлъюки югыт Епафродитытун аюқылӷӣт.

Югулисиҳпигақ31 Ухпықа̄лгутымни, на̄ңнӣткун уңипа̄сюўамси: «Қуяма̄қитык Атаныҳқун!»Қинуягусигатуңа уңипа̄нъықихнымси посланиятхун игақыхкамның сивунӷани, ынка̄м илялъықуқ
         пақнӣтылъыҳпысинун. 2 Кылыңалюси сыӷлытун пикаюгның, тама̄куның қикминың, югӯт сягиқутилӷӣт кыпфикысқылъюки
         югусӣт. 3 Хўаңкутаңӯкут ухпықани обрезанияпӣўа̄қани қаюҳлъяк манигуӷақаҳпут Кияӷнық Таӷныӷахкынкун,
         усюқақаҳпутлъю Христос Иисус. Ныӷьюңигатукутлъю Кияӷныӷмун пилӣтысқылъюта хўаңкута
         катам сялъымтыхун. 4 Кина алңунак Кияӷныӷым пилӣсяҳқақсяқагу лъңан катам сялъҳакун, хўаңа пияҳқа̄яҳтуңа.
         Югыт таўатын пияҳқа̄яқата хўаңа ўатақа̄ӷақ пинаяҳтуңа укут апалъюқлъюки: 5 Обрезаниякақа̄тңа пиңаюның иңлюлык аӷнық атуӷьямкун киңуңаның алъхылъыӷма. Израилыӷмӣның
         пиңӯңа, рамкыңаның Вениаминым. Еврейпӣгӯңа, аңаюқахкалъю Еврейеңӯк. Малиҳқутақңаҳлъяхтуңа
         Иудеит Лӣлиҳтӯсӣтнун, тама̄кын апалъюқлъюку Фарисейеңуҳтуңа. 6 Сягиқыпихлъюңа амьюқыта̄ткыхкақанка ухпықат. Қа̄ткыңъўа̄қақанка Иудеит Лӣлиҳтӯсӣт
         рыпалъ анахутылъыӷмун авутңитка̄гуңа. 7 Иўырңа тама̄кут алъхыҳтыкақникақсяқынка ифлъяма̄нка апалъюқлъюку Христос. 8 Ипа сяңўа̄т қамахлъюки ифлъяма̄нка апалъюқлъюку мыгнунаҳтулңа лӣтңўа̄лъымның Христос
         Иисусым, Атанқа. Лъңа апалъюқлъюку сяңўа̄т қамахлъюки ыхсима̄нка. Ысҳаӷанка малъястун
         аюқлъюки алъхыҳтыпигналюку Христос, 9 илятңўа̄ҳтуңалъю лъңанун. Ухпықнанӣма̄қа хўаңамның пиниӷнақылъық қа̄ткутылъымкун Кияӷныӷым
         Лӣлиҳтӯся̄мнъун. Йыӷлыги лӣсимакақа Кияӷныӷым пиниҳтыстақа̄ңа қаюҳлъяк ухпықыхкыхка
         Христос. Уна пинилъық Кияӷныӷмың аюқуқ, югыт алъхыҳтақа̄т ухпықилъыӷмыхтыхун Христосымың.
         10 Пиюкылъыҳлъякақа, лӣнъалюку Христос, нанӷӣӷналюкулъю аҳтуӷьяҳқа̄нӷилъҳа уңуваҳтылъҳан;
         илянъалюңалъю икфиқылъҳанун, лъңатунлъю лъӣӷьяҳқа̄люңа туқулъҳани. 11 Таўатын пикума, Кияӷнық сиӷимакақа хўаңалъю уңуваҳтысқылъюңа туқулъыӷмың.Кытанқустыстун Аюқуңа Кынлымун Ка̄сюхўа̄ӷьюхлъяк12 Хўатын пиңунӷитуңа: «Христосытун лъӣӷума̄ңа налиӷмың Христосытун кияҳтақуңа қӯнпың».
         Иўырңа пинақылъҳақа қамахлъюку атуқңўа̄қа Христосым пиюкылъҳатун лъӣӷналюңа атуқналюкулъю
         писқысюлъҳа хўаңамнун. 13 Ухпықа̄лгутымни, сюмыҳтаӷӣгатуңа кая̄лъқылӷахтӯманилюку. Иўырңа ата̄сиқ пӣқақа, пуйгулюку
         сяңўа̄ тунутымнилңуқ сивутмӣӷнақуткақуңа ка̄нъалюку сяңўа̄ сивумнилңуқ. 14 Ынка̄м таклъяӷрукытун килга̄қуңӯңа кая̄лъқӣсиқналюку акилыҳтӯсяқ, Кияӷныӷым туқлъю̄тка̄нун
         памавык Христос Иисусыкун. 15 Таўатын сюмыҳтаӷанӷилъкуфси, Кияӷныӷым лӣгикысна̄ӷӣ сюмыҳтаӷалъыси анахутңалӷӣт. 16 Уна мыгнунапихтуқ, нагныӷутылътыки кияҳта̄лъыпут малихлъюку ипапиҳқылъық лӣткаҳпут.17 Ухпықа̄лгутымни, успутақлъюңа малихтыңъа. Ысҳапаглюки иляңилъю кияҳлъыҳӣт хўаңамтун.
         18 Сивунӷани угляӷңа̄н уңипа̄та̄тақақамси, ма̄тын уңипа̄нъақлъя̄таӷамси қунитӯмаӷма.
         Угля̄пихтут кияҳлъыҳӣт аңуягулютың Христосым туқулъҳаның қақӯракун. 19 Сю̄мқақӣт югусимың пиюкылъҳит кияң, Кияӷнық авылӷаӷлюку. Кайңуюгусиҳқақсяқытың а̄ңа̄югусиқақӣт.
         Сюмыҳтаӷа̄ткақа̄т нунамылңуҳӣнақ кияҳта̄лъыҳтың ынка̄м на̄фқылъыңьяҳқа̄гут геенами.
         20 Иўырңа ухпықани хўаңкута қилягмӣңӯкут. Ынка̄м утақаңўа̄ҳпут югулиӷиста, Атанық Иисус
         Христос, укигьяҳқақ хўаңкунъун қилягмың памакын. 21 Тагикуми алъяңуҳсяҳқақӣ кая̄лңӯт, туқумун аюқылӷӣт югусипут. Уңуваҳтыкатун югусимитун
         лъӣҳсяҳқақӣ аҳтуӷьяҳқа̄нӷилъыӷмикун. Та̄хун ата̄сикун аҳтуӷьяҳқа̄нӷилъыҳқун иглыӷусяҳқа̄ҳлъықа̄
         сяңўа̄ қамахтыңъўа̄ӷлюку.

Павелым Сялъыҳқамың Уңипа̄скаңи Ухпықат41 Ынка̄ңам пиниқыхкамни ухпықа̄лгутымни, ысҳаӷьюпихтамси, қуямасиқамси, акилыҳтӯсяқамсилъю
         қыпҳалъымнун. Таўатын аӷулӣтыкыстаҳтык Атаныҳқун. 2 Еводия, Синтихия, қывӯлъюңа қылыӷнақамтык, та̄қитык аӷиванъыӷмың. Ата̄систун лъӣҳтык,
         қаюҳлъяк ухпықа̄лгуткутутык Атаныҳқун. 3 Қыпҳалгутымни Сизыгус, лъпыклъю каю̄сӣтаҳтикык аӷнак та̄кук та̄қысқылъюкык аӷиванъыӷмың.
         Ылъкыхкынка қывӯлъютык қыпҳалгусиқақӣлъю Клименталъю, иляңилъю қыпҳалгутынка, қамахлъюта
         уңипақиңулюта Пинилӷӣның Уңипаның юлӷутыҳлъягнун. Қыпҳалгутма қамахлъютың а̄тҳит игақңа̄т
         Ига̄кун Уңувалъҳым. Таўантут игани а̄тҳит қамахлъютың кынлыңилңуӷмың уңувалъыңыхкат.4 Ӣўлың қуяма̄қитык Атаныҳқун. Пинақлъя̄таӷамси, Қуяма̄қитык! 5 Нуқынъыҳтулъыҳси югым қамахлъюни лӣлъигу. Атанық тагияҳтуңыстаҳтуқ. 6 Сюмыӷьялиткыхпына̄н сяңўа̄ алңунак. Йыӷлыги, сямың аклъюкуфси юӷаныҳпысини туңсиӷақитык
         Кияӷныӷмун тӯнысқылъюси. Ӣўлың туңсиӷақитык игамсиқаюлъылиӷлюси. 7 Ынка̄м Кияӷныӷым илюсилъю, умьюгасилъю ныкыхмытысна̄ӷӣ Христос Иисусыкун. Кияӷныӷым
         ныкыхмылъҳа а̄ңыҳлъяхтуқ, китум алңунак лӣгикңўа̄ӷна̄нӷита̄.8 Ынка̄ңам ухпықа̄лгутымни, на̄ңнӣтаңакун посланияма уңипа̄сюўамси сюмыҳтаӷа̄ткумаңинӣсқылъюки
         пинилӷӣтлъю, усюқсяҳқатлъю хўатылңӯт: тама̄кут ипапигыт, қӯлваӷьяҳқат, ылъқуӷутңалӷӣт,
         пылюңилңӯт, пиниқсяҳқат, тама̄кутлъю пинитун акузиткысяҳқат. 9 Сяңўа̄ қамахлъюку нагныӷутыху лӣткаҳси хўаңамның апыҳтуӷилъымкунлъю, кияҳта̄лъымкунлъю.
         Ынка̄м Кияӷнық ныкыхмылъылитикаюк лъпысинилъықуқ.Павелым Иқамсиқаюгвикыхкаңи Филиппыйыӷмӣт Ухпықат Тунусӣтның10 Ынңа̄талъ қуяпихтуңа Атаныҳқун қаюҳлъяк қавңарухлъяха̄ның хўа̄ алъямың каюсӣлъя̄тақыфсиңа!
         Лӣсимакақа каюсӣсюкақаҳпысиңа, иўырңа пипагниңитка̄гуси. 11 Аклъюңунилюңа пиңунӷитуңа қаюҳлъяк натысяӷңа̄ӷма итагнаӷақуңа. 12 Иляңани нӯӷңаӷма кияҳтақуңа, иляңани сӣптӣлюңа кияҳтақуңа. Итагнаӷьягусима̄ңа нани
         алңунак сятулымтун кияҳнымни. Итагнаӷақуңа кыпсюӷңаӷма кияҳнымни, игатаӷңа̄ӷмалъю
         кияҳнымни, талўа аклъюмаӷңа̄ӷмалъю, аклъюнӷитыӷңа̄ӷмалъю. 13 Сяңўа̄ алңунак пияҳқақақа Христосыкун икнақуҳсяҳтымкун. 14 Паниның лъпыси пинитуңўа̄қ каюсӣтақаҳпысиңа сыӷлылӣнымни.15 Лъпыси Филиппыйыӷмӣни, лӣсимакңўа̄ӷаҳси аӷуляқақңама Македониямың, уңипақиюхўа̄ӷақңама
         Пинилӷӣның Уңипаның, лъңина̄гуси ухпықани каюсиӷикат хўаңамның. Лъңина̄гуси илятңалӷӣт
         алъхыӷутылъымнунлъю, ифлъӣлъымнунлъю. 16 Ата̄сиҳа̄хпына̄н аклъюпигнымни манимың Фессалоникамылъюңа, туюӷақаҳпысиңа. 17 Иўырңа лӣгикысюгамси тунусяси манит мыгнуналъыҳпига̄нӷитут хўаңамни. Мыгнуналъыҳпигақ
         ысҳа уна: акилыҳтӯсяҳқақ алъхыҳсяҳқаҳси Кияӷныӷмың пинитун пилъыси апалъюқлъюки.18 Хўа̄ ма̄тын на̄ма̄ңа, а̄а, талўа сӣптӣлюңа аюқуңа. Тую̄сяси Епафродиткун қамахлъютың
         ка̄сима̄т, ынка̄м хўа̄ аклъюңигатуңа. Тунусяси хўаңамнун аҳқуткыхкастун аюқут Кияӷныӷми
         ыфқуҳтинапихлъыҳӣт. 19 Ынка̄ңам Кияӷныӷма ята̄ҳқунъа̄ӷӣси сямың тамаҳа̄ның аклъюкыхкаҳпысиның аклъюңитылъыҳлъягмикун
         Христос Иисусыкун. 20 Кияӷнымнун, Атамун усюқилъта, қӯнпырухлъяк кынлыңуна̄н. Аминь.Киңулӣт Сю̄мқилъҳыт21 Уңипа̄таҳнакыси қамахлъюки ухпықат Христос Иисусыкун сю̄мқақанкаңуқ. Ухпықа̄лгутыт
         хўаңамнилңӯт сю̄мқақӣсиңуқ. 22 Қамахлъютың Кияӷныӷым юган сю̄мқақӣсиңуқ, кияң та̄кут Кесарым мыңтыӷаӷмӣңита.23 Наңлъыхталъҳа Иисус Христосым таӷныӷаҳпысинилъи.

11 Укут посланият Павелымың пиңӯт. Кияӷныӷым пиюкылъҳакун апостолыңуҳтыка̄гуңа Христос
         Иисусымун. Тимофейемыңлъю пиңӯт ухпықа̄лгутымнъың.2 Кияӷныӷым югитнун пиңӯт Колоссымылңуӷнун, ата̄сӣӷмылңӯт ухпықа̄лгутыт Христосыкун.Кияӷныӷым Атамта, наңлъыклъисилъю, ныкыхмылъылисилъилъю.Юӷӣ Игамсиқаюлъҳым3 Ӣўлың игамсиқаюгвикақаҳпут Кияӷнық, Атаңа Атанымта Иисус Христосым, юӷа̄ткынъымси.
         4 Таўатын пӣқукут қаюҳлъяк нагақӯма̄ҳпут ухпықилъыҳси Христос Иисусымың, пиниқилъыҳсилъю
         тамаҳӣтнун Кияӷныӷым югитнун. 5 Пинилӷӣт Уңипат уңипапигӯт. Нагақуӷьюхўа̄ӷақңафсики, лӣтка̄гуси сиӷималъыӷмың Кияӷныӷым
         тӯныхка̄ның лъпысинун. Ынка̄м сиӷмалъыҳпыси ухпықилъылгустақӣсилъю, пиниқилъылгустақӣсилъю.
         Қилягми Кияӷныӷым кахпагума̄ лъпысинун сяңўа̄ сиӷимакыхкаҳси. 6 Пинилӷӣт Уңипат қуястимаңина̄гут югнун. Ынка̄м Пинилӷӣт Уңипат миңитңӯт ӣңунаҳа̄нун
         нунам, катам таўатын қуястилъҳистун лъпысинун нагақуӷьюхўа̄ӷақңафсигу Кияӷныӷым наңлъыхталъҳа.
         Та̄хкын кынляңа лӣтаҳси Кияӷныӷым наңлъыхталъҳа. 7 Лӣткақаҳси Кияӷныӷым наңлъыхталъҳа Епафрасымың, пиниқыхкамнъың қыпҳалгутымнъың. Ата̄сӣӷмылъюни
         қыпҳа̄гуқ Христосымун, қыпҳақақа̄ хўаңкута қыпҳаӷьюхўақаҳпут. 8 Лъңан уңипа̄симинкутлъю пиниқилъыӷмың Аглыӷналӷӣм Таӷныӷам тӯныхка̄ның лъпысинун.9 Аӷныӷмың та̄хкын нагақӯтымнъың тама̄куның, юӷа̄ткынъанӣгатамси. Туңсӣтңўа̄мси Кияӷныӷмун
         лӣсимакысқылъюку қамахлъюку лъңан пиюкылъҳа. Юӷа̄ткақамсилъю пыҳқинӷусқылъюси, лӣгикысқылъюкилъю
         сяңўа̄т Аглыӷналӷӣм Таӷныӷам апыҳтӯткӣ. 10 Та̄хкын кияҳсяҳқа̄ҳлъықуси Атанӷым пиюкылъҳатун, ӣўлың атуқақылъықаҳси сяңўа̄ ыфқуӷналӷӣ
         лъңани. Таўатын кияҳтылъыҳпысини алъя̄ҳӣнақ пинилӷӣ қыпҳаҳлъықаҳси ынка̄м ўата лӣлъықаҳси
         Кияӷнық. 11 Юӷа̄ткақамси Кияӷныӷмун икнақуҳсӣсқылъюси илюхпысигун аҳтуӷьяҳқа̄нӷилъыҳлъягмикун.
         Таўатын пӣқуқ нуқынъыҳтуҳтыҳлъягысқылъюси ныкыхмылъылиӷлюси сямун тамаҳа̄нун. 12 Ынка̄м қуямалъылиҳлъяглюси игамсиқаюгвикылъықаҳси Ата. Лъңаңулӷӣ лъпысинун ныңилгутыстикақ
         сямың тамаҳа̄ның акықусяқыхкаминың тӯнылъықнилюки юни кияҳлъыҳӣт ниӷугми. 13 Лъңан югуликақӣлъю аҳтуӷьяҳқа̄нӷилъҳаның мамлыгым ынка̄м тагиткақӣлъю Атаныҳпагулъҳанун
         пиниқыхками Иӷныӷми. 14 Лъңан тукфиқақӣлъю, сыӷывуткақӣлъю сыӷлыҳқылъыпут.Христос Кияӷныҳтуңўа̄қ Аюқуқ15 Христос таўатытңўа̄ҳтуқ алӣнъыӷилңуҳтун Кияӷныҳтун. Кияҳтыңъӯқ сивуңани сяңўа̄ алңунак
         улималъҳилъюку, ынка̄м қулиҳпига̄гуқ улима̄ӷьяхаӷның. 16 Лъңакун Кияӷныӷым улимакақӣ сяңўа̄т қамахлъюки қилягмылңӯтлъю, нунамылңӯтлъю. Улимакақӣ
         ысҳақаюпут, ысҳӣгалъкыпутлъю, тама̄кутлъю умӣлгыт, атанӷыт, иглыӷутистыт, пилъыҳқалгытлъю.
         Кияӷныӷым улимакақӣ сяңўа̄т қамахлъюки Христосыкун, Христосымунлъю. 17 Христос таўантыка̄гуқ сивуңитни сяңўа̄т алңунак, аҳтуӷьяҳқа̄нӷилъҳакунлъю сяңўа̄т
         қамахлъюки лъңан ныкаҳқаҳлъюўа̄ӷитнитыстақӣ. 18 Лъңа на̄сқӯгуқ ухпықанун юӷаӷвигмылңуӷнун, лъңан югусиқӣ. Лъңан югусиқ уңуваңустыңъўа̄.
         Лъңаңӯқ уңуваӷьюхўа̄қақ туқулъыӷмың, ынка̄м қулиҳпига̄гуқ сямун тамаҳа̄нун. 19 Кияӷныӷым Пиюкылъқақа қамахтыңъўа̄ӷлюни лъми катам кияҳналюни Иӷныӷми илюңани. 20 Кияӷныӷым Иӷныӷмикун выӷутыстыкақӣ лъңанун сяңўа̄т қамахлъюки нунамилъю, қилягмилъю.
         Ынка̄м а̄ўакун Иӷныӷми туқа̄қңан қақӯрами илялӣӷутыстыкақӣ лъңанун.21 Ата̄симың пылъыӷңаяҳтуси Кияӷныӷмың. Ынка̄м аңуяксяӷӣси сюмыҳтаӷаткаҳтыкилъю, сыӷлытунлъю
         пилъыҳпысигун. 22 Иўырңа Кияӷныӷым илялӣӷунъықихтыстӣси лъңанун Иӷныӷми югусӣн туқулъҳакун. Таўатын
         пика̄гуқ тагинъалюси наю̄тңалъыӷминун аглыӷнаӷлюси, пылюңилъюси, авутңилъюсилъю. 23 Кияӷнық таўатын пилъықуқ нагнықуфси ухпықлъюки Пинилӷӣт Уңипат айгуӷикылъңунаки. Иқитыхпынаси
         сиӷмалъыӷмың алъхыҳтыкаҳпысиның нагақуӷақңафсики Пинилӷӣт Уңипат. Та̄кут Пинилӷӣт
         Уңипат уңипақңӯт тамаҳа̄ни нунам. Кияӷныӷым накмикыхкақа̄ңа, хўаңа Павел, қыпҳаҳтыңулюңа
         лъңанун уңипақысқылъюки Пинилӷӣт Уңипат.Павелым Қыпҳа̄тилъҳа Ухпықанун Юӷаӷвигнилңуӷнун24 Икфиқылъыӷма югусимкун лъпыси апалъюқлъюси қуястыҳлъяга̄ңа. Таўатын каюсиӷиңӯңа апыӷӣӷналюки
         Христосым икфиқылъҳи югусиминун. Лъңан югусӣ ухпықа̄гут юӷаӷвигмылңӯт. 25 Кияӷныӷым қыпҳаҳтыңлъяқақа̄ңа ухпықанун. Тагивақақа̄ уна қыпҳақақ каюсӣтысқылъюси,
         лъпысинун лӣгикңўа̄ӷысқылъюки Кияӷныӷым акузитаңи. 26 Сивунӷани Кияӷныӷым қайвиҳсимаңита̄ уна ипапилъық тамаҳа̄нун югнун, иўырңа ма̄тын
         қайвиҳтыңъўа̄ лъми югминун. 27 Кияӷныӷӯқ накмӣлӷӣ югминун лӣсимакысқылъюку сяңўа̄ қайвиҳтылъҳилъкынъи сивунӷани.
         Накмикыхкақа̄ лӣсимакысқылъюку а̄ңылъыҳлъяга ӯм ипапилъҳым акулңитни язычнигыт. Ипапилъық
         қайвиҳтыка̄ унаңӯқ: Христос кияҳтыңъӯқ илюхпысини. Христосыңӯқ сиӷимавут кияҳтысқылъюта
         Кияӷныӷми лъңан ниӷуҳқылъҳани. 28 Ынка̄м уңипақңўа̄ҳпут Христос тамаҳа̄нун. Қамахлъюку пыҳқинылъыҳқун, кылыңася̄ӷақапутлъю,
         апыҳтуӷақапутлъю қамахлъюки югыт. Таўатын пӣқукут тагинъалюки ата̄сикаҳтӣта югыт Кияӷныӷым
         наю̄тңалъҳанун аңтанӣтка̄люки Христосыкун. 29 Та̄на пиналюку та̄куңинаҳа̄гның уӷлыӷӣҳтуңа атуқлъюку Христосым аҳтуӷьяҳқа̄нӷилъҳа
         қыпҳалӷӣ икнақыпихлъюни илюмнъи.

21 Уңипа̄таҳлъямси та̄куңинаҳа̄гның қыпҳа̄тилъымның лъпысинун, ухпықанунлъю Лаодикиямылңуӷнун,
         тамаҳа̄нунлъю ысҳа̄сигалңуӷның хўаңамның. 2 Таўатын пӣқуңа илюңит илютуҳтысқылъюки, ата̄сӣҳтысқылъюкилъю пиниқылъыҳқун. Ынка̄м
         лӣгикңўа̄ҳлъықа̄т сяңўа̄ Кияӷныӷым қайвиҳсимаңилъкаңа сивунӷани. Та̄на Кияӷныӷым қайвиҳтыка̄
         Христосыңӯқ. 3 Қамахлъюки Кияӷныӷым пыҳқинылъҳилъю, лӣгикиңалъҳилъю Христосымытут. Та̄кук аклъюңистун
         аюқук ӣӷңалӷӣк Христосыми.4 Уңипа̄тамси, китумун алңунак пӯҳтыстыхпынаси тымңиның апыҳтуӷалъҳитның, қайўа ипасюгнитыӷңа̄та.
         5 Қайўа уявансяӷңа̄ӷма лъпысиның, умьюгамкун лъпысинитақуңа. Қуя̄ңа қаюҳлъяк кияҳлъыҳӣси
         Кияӷныӷым писқылъҳатун, ухпықилъыҳсилъю Христосыкун аӷулӣлңуқ.Нагныӷутыху Кияҳта̄лъыҳси Христосыкун6 Тугуклъилъыҳпысистун Христос Иисус Атанӷулюку, таўатыҳпигақ ухпықилъыҳқун кияҳтык
         лъңакун. 7 Лъңакун акулгутык асиванун сямавык, лъңакун ныкыфтыки кияҳта̄лъыси ынка̄м икнақуҳтык
         ухпықилъыҳпысигун апыҳтулъыҳпысистун. Иқамсиқаюгумаңинаҳтык.8 Кылыңалюси! Китумун алңунак аӷуляқутыстыхпынаси тымңитхўатхун апыҳтуӷалъҳитхун. Тама̄кут
         апыҳтуӷалъҳыт югыт сюмыҳтаӷалъҳитның пиңӯт, туӷныӷаӷныңлъю пиңӯт, иглыӷутилӷӣт хўани
         нунами. Христосымың пиңунӷитут, 9 қаюҳлъяк қамахтыңъўа̄ӷлюни Кияӷнық кияҳтыңъӯқ Христосым югусӣн. 10 Христос на̄сқӯгуқ иглыӷутистынунлъю, пилъыҳқалыгнунлъю. Илятыслъюси Христосымун Кияӷныӷым
         тӯныхкақисӣ уңувалъыпигмың.11 Илятңалъыҳпысигун Христосымун обрезанияка̄гуси. Обрезаниялъыҳси югыт пистылъҳита̄т,
         иўырңа Христосым пистыкақа̄. Ынка̄м итымуткақӣси аҳтуӷьяҳқа̄нӷилъҳаның югусиҳпыси
         сыӷлыҳқыңъалӷӣт пиюкылъҳитның. 12 Крестиӷақңафси қуңӯтка̄гуси Христосыкун. Та̄хкын макытка̄гуси уңувалъыӷмун Христосыкун
         қаюҳлъяк ухпықыхкыси Кияӷныӷым аҳтуӷьяҳқа̄нӷилъҳа. Кияӷныӷым макыткақа̄ Христос туқумың.
         13 Туқука̄гуси қаюҳлъяк сыӷлыҳқыстыңуялӷӣси, қаюҳлъяклъю обрезаниялъҳилңӯси югусиҳпысигун.
         Иўырңа Кияӷныӷым уңуваҳтыстыкақӣси Христосыкун қаюҳлъяк сыӷывуткақӣ қамахлъюки сыӷлыҳқылъыпут.
         14 Қа̄ткынӷитақңамтыки Кияӷныӷым Лӣлиҳтӯсӣ сыӷлыҳқылъҳыт пикапут игақыхка̄гут. Кияӷныӷым
         иқиткақӣ игақуқат сыӷлыҳқылъыпут туқуқа̄лъюки Христосым қақӯра̄нун. 15 Кияӷныӷым ўаяҳтықақӣ гӯтутаңит иглыӷутилӷӣтлъю, аҳтуӷьяҳқа̄нӷилъылгытлъю туӷныӷа̄т.
         Таўатын тамаңанун ысҳаҳтыстыка̄ кая̄лъқӣлъыни тама̄куның туӷныӷаӷның.16 Китумун алңунак нанқихтыстыхпынаси ныӷылъыӷмыңлъю, мыӷылъыӷмыңлъю, нықынӷаҳқылъҳыт
         аӷныӷитның, нутаӷат танқит аӷныӷитның, налиӷмың Субботат аӷныӷитның. 17 Та̄кут таӷныӷаңулъҳӣстун аюқут та̄кунун пияҳқанун ага сивумылңуӷнун. Иўырңа тама̄кут
         ипапигыт Христосымытут. 18 Иляңи югым қусывыгңасюгниҳқысюныҳтӯт, манигуӷақӣтлъю яқулгыт. Ӣўлың акузиткақӣт ысҳаӷўа̄лъытың
         ысҳақатың. Лъңитнун уңипа̄тыстыхпынаси анахутңанилюси. Лъңит ыслъықңа̄т тымңитхўамың
         қука̄юхлъыӷмың қаюҳлъяк сюмыӷныӷит югым сюмыӷнықӣ. 19 Лъңит илянъаниҳтут Христосымун на̄сқӯлыгмың югусимун. Иглыӷутңўа̄ ӣңуна̄н югусиқ,
         икнақуҳсяӷақа̄лъю ныҳқақлъюку. Қырңаӷмытыстақа̄ югусиқ атуқыслъюки нафлъӣлъю, ивалюңилъю.
         Ынка̄м югусиқ нагуңӯқ Кияӷныӷым нагустысқысюлъҳатун.Туқулӷӣтлъю, Уңувалӷӣтлъю Христосыми20 Христос туқа̄қңан туқулгусиқалъҳӯқақаҳси. Ынка̄м итымутка̄гуси туӷныӷаӷның иглыӷутилӷӣның
         хўани нунами. Сяңанңам кияҳтақыстык нунамун пикыпихлъыҳӣстун? Сяңан қа̄ткақыстыки
         лӣлиҳтуӷалъҳит хўатылңӯт: 21 «Сяфлъыхпына̄н, На̄сӣҳпына̄н, Ся̄фтыхпына̄н?» 22 Та̄кут лӣлиҳтуӷалъҳыт югыт ныӷыхкӣтныңлъю мыӷыхкӣтныңлъю аюқут. Ынка̄м ныӷыхкӣтлъю,
         мыӷыхкӣтлъю атуқсяҳқа̄наниӷақут. Тама̄кут лӣлиҳтуӷалъҳыт та̄ўаңинаҳақ югыт лӣлиҳтуӷалъқӣтлъю,
         апыҳтӯсяқӣтлъю. 23 Тама̄кут лӣлиҳтуӷалъҳыт апыҳтуӷӣт югыт пыҳқинысиӷўа̄ӷысқылъюки. Апыҳтуӷӣтлъю амью̄ткысқылъюки
         югусӣт, атуқнанӣсқылъюки югусӣта пиюкылъҳит. Иўырңа таўатын пилъҳита аӷулӣҳсигатӣт
         атуқнанилъыҳқамың тама̄кут сыӷлыҳқылъҳыт. Тама̄кут лӣлиҳтуӷалъҳыт ипасюгнитут иўырңа
         тымңиңӯт апыҳтӯсят.

31 Уңуваҳтыка̄тыхпысиның малигулъюси Христосымун, пиюкақитыки сяңўа̄т Кияӷныӷым лъпысинун
         пикысқылъюки қилягмылңӯт. Таўани Христос ақумга̄қ аӷынқигныӷакун Кияӷныӷым. 2 Сю̄мқақитыки тама̄кут қилягмылңӯт, нака̄н тама̄кут нунамылңӯт. 3 Таўатын сюмыҳтаӷаӷақитык қаюҳлъяк туқука̄гуси. Уңувалъыҳси ӣӷңа̄қ Христосыми Кияӷныҳқун.
         4 Христос уңувалъқаҳпут. Алӣқан, лъпысилъю алӣлгусиҳлъықаҳси ниӷуҳқылъҳани.Кияҳта̄лъылюклъю, Кияҳта̄лъыӷра̄ӷақлъю5 Та̄қитыки атуқныӷмың югусиҳпыси сыӷлыӷыт пиюкылъҳит, катам алъянӣқ, укмаңинъыӷилңуқ
         кияҳта̄лъық, атуқсюлъҳа сыӷлыӷым, пакигнӣқлъю. Пакигнӣқ манигӯлъҳӣстун кияӷныңлъяқанун
         аюқуқ. 6 Тама̄кут апалъюқлъюки Кияӷныӷым сякша̄лъыҳлъяга тагиңӯқ қа̄ткусигалңуӷнун лъңанун.
         7 Сивунӷани таўатын кияҳтыңъуяҳтуси.8 Иўырңа ма̄тын атуқнаниҳтыки қамахлъюки укут: сякша̄, сякша̄ҳлъяк, угумикыра̄қ, сыӷлықӯқ,
         сыӷлыӷмыңлъю акузиткилъық. 9 Иқлъыңиқутыхпынаси қаюҳлъяк та̄қума̄ҳси кияҳта̄лъылюхси, айӷӣткақсяқысилъю. 10 Ынка̄м кияҳта̄лъыӷраӷақ атуқа̄ҳсима̄ҳси. Нутаҳтыңъӯси, Улимаӷистыхпысистунлъю лъӣӷӯси.
         Тама̄кын апалъюқуку лӣгикыкыстаӷаҳси Кияӷнық кинаҳпига̄таңа. 11 Кияҳта̄лъыӷраӷаӷми, алъяңуӷутңитут акулңитни язычнигытлъю, Иудеитлъю, акулңитни обрезаниякатлъю,
         обрезаниялъҳилңӯтлъю, акулңитни варварытлъю, Скифатлъю, акулңитнилъю, қыпҳаҳтыля̄ӷытлъю,
         қыпҳаҳтыля̄ӷунӷилңӯтлъю. Иўырңа Христос қулиҳпига̄гуқ, кияҳтыңъӯқлъю тамаҳамнъи ухпықани.12 Кияӷныӷым юкӣси аглыӷналӷӣт, пиниқыпихтӣсилъю. Накмикыхкақӣси. Ынка̄м наңлъыхтаӷлюси,
         наңлъыкилюси, қусывыхлъюси, якуқлъюси, нуқынъыҳтулюсилъю. 13 Сякшитутыхпынаси иўырңа сыӷывутулъюси. Килъю анахтыкаңиси сыӷывунъакыси катам Атанӷым
         сыӷывутылъҳистун лъпыси. 14 Қамахлъютың тама̄кут мыгнунаҳтут иўырңа пиниқылъық мыгнуналъыҳпига̄гуқ. Пиниқутылъҳым
         ата̄сӣҳтыңъўа̄ӷӣлъю. 15 Тамаҳаҳпыси налиӷнықӣси Христосым югусӣн, ынка̄м накмикыхка̄гуси кияҳтысқылъюси қырңаҳпыси
         ныкыхмылъыҳқун. Та̄на апалъюқлъюку Христосым ныкыхмылъҳан иглыӷулъики илюси. Иқамсиқаюгңатыклъю.
         16 Йықай Христосым апыҳтӯсӣ кымнаӷлютың кияҳлъит илюхпысини. Апыҳтӯтутақлъюси, кылыңася̄ӷутутақлъюсилъю
         тамаҳа̄кун пыҳқинылъыҳқун. Илягаҳтык Кияӷныӷмун игамсиқаюлъылиӷлюси илюхпысигун, илягаҳтык
         псалмының, иляга̄тның, манигӯтмунлъю иляга̄тның. 17 Ынка̄м сяңўа̄ пикаҳси, акузиткун налиӷмың қыпҳалъыҳқун қамахлъюку пӣқитыху а̄тҳакун
         Атанӷым Иисусым. Лъңакун игамсиқаюгвикитыху Кияӷнық Ата.Натын Ныңлъюгутыт Кияҳтылъыҳқа̄т18 Нулӣӷни, малиҳқутақлъюси угихпысинун қаюҳлъяк таўатын Атанӷым писқысюўӣси.19 Угини, пиниқлъюки нулӣси, якуқлъюки пӣқитыки.20 Таӷнуҳаӷни, қа̄ткылъюки аңаюқаси сялъыҳқун тамаҳа̄кун, қаюҳлъяк таўатын пилъҳым ыфқуҳтақа̄
         Атанық.21 Атани, сякша̄сяӷаҳпынаки таӷнуҳаси лю̄рақ ӣлъқынъаюката.22 Қыпҳаҳтыля̄ӷни, ӣўлың қа̄ткылъюки пилӣтистыси. Ӣўлыңлъю ыфқуҳнақлъюки ысҳапагуӷңа̄та
         налиӷмың ысҳапагунӷитыӷңа̄та. Қыпҳа̄тыки ипапиҳқылъюси қаюҳлъяк таўатын қӯлва̄ңўа̄ҳси
         Атанық. 23 Сялъыҳпысини тамаҳа̄ни қыпҳаӷақитык пинақылъҳаҳси қамахтӣлюку қыпҳа̄тыпихлъыҳӣстун
         Атанық, нака̄н югнун. 24 Нықамиклъюку Атанӷӯқ Христос қыпҳа̄ткаҳси. Алъхыҳлъықаҳси акилыҳтӯсяҳси лъңаның. Акилыҳтӯсяқ
         акықусяқыхкақа̄ тӯнылъықнилюку югминун. 25 Иўырңа кина алңунак сыӷлытун писта налъяңиӷьяҳқа̄гуқ сыӷлытун пилъҳанун қаюҳлъяк Кияӷныӷым
         нанқихсяҳқақа̄ тамаҳа̄н ю̄к таўатыҳлъюўа̄қ.

41 Қыпҳаҳтыля̄ӷыт пилӣтистыңитни, пинитуңўа̄қлъю, атуныңўа̄қлъю пӣқитыки қыпҳаҳтыля̄си,
         лӣсимаклъюку лъпысилъю Пилӣтистылгӯси қилягми. 2 Юӷа̄маңинаҳтык, ӣлъқаюхпынасилъю юӷаӷақитык игамсиқаюгвикума̄н Кияӷнық. 3 Юӷақуфси, юӷа̄ткынъакыфсикутлъю. Юӷаҳтык Кияӷныӷмун қылъпыӷутысқылъюта амигмың миңитысқылъюки
         акузитаңи Христосымың аюқылӷӣт. Сивунӷани Кияӷныӷым қайвиҳсимаңита̄ ипапилъық Христосымың
         аюқылӷӣ. Иўырңа Кияӷныӷым уңипа̄та̄ңа уңипақысқылъюку та̄на қайвиҳсимаңилңуқ ипапилъық.
         Уңипақыхкақутымның та̄на ипапилъық анусимиңлъяӷа̄тңа. 4 Ынка̄м юӷа̄ткитыңъа уна уңипақ уңипақсяҳқа̄люку хўатыҳлъюўа̄қ катам Кияӷныӷым хўаңамнун
         писқылъҳатун.5 Пыҳқинӷўа̄қитык ухпықа̄нӷилңуӷнинъыҳпысини. Атуқақитыху тамаҳа̄н пилъыҳқаҳси уңипа̄сяҳқа̄люки
         Христосымың. 6 Алыҳқуныҳпысики ӣўлың наңлъыхтаӷлюси, акузӣқлъюси итагнаӷьюгнаӷлюси, нагасюгнаӷлюсилъю.
         Таўатын пӣқитык лӣсимакысқылъюси натын кӣмсилъыҳқӣт а̄пқуӷа̄лъҳит.Павелым А̄пқаңи Югыт Лъминилңӯт7 Тихик ухпықа̄лгуткақа, пиниқыпихтыкақа. Қыпҳалгуткақа, қыпҳа̄тақа̄лъю Атанық хўаңамнун
         малигулъюни. 8 Каяхтақа лъпысинун, лӣсимакысқылъюку натытулвут ынка̄м кайымылъыңысқылъюси. Уңипа̄нъа̄ӷӣси
         хўаңамның. 9 Каяхтақалъю Онисим лъпысинун. Пиниқыхка̄гуқ ата̄сӣӷмылңуқ ухпықа̄лгун, лъпысиның пиңӯқ.
         Тихикылъю уңипа̄лъықӣси сямың тамаҳа̄ның сялъыӷның ма̄ни.10 Аристархым анусимиңлъяӷалгутма, Маркымлъю аталгутаңан Варнавам сю̄мқақӣсиңуқ. (Уңипа̄ткақамси
         посланиятхун Маркымың, ка̄симакан лъпысинун упуӷатысқылъюку.) 11 Иисусымлъю, алъя атылгым Иустымың сю̄мқақӣсиңуқ. Та̄куңина̄гут Иудеит ухпықат, қыпҳалгусиӷақа̄тңа
         Атаныҳпагулъҳанун Кияӷныӷым. Илютуқутканка ынңа̄талъ.12 Епафрас, қыпҳаҳтыңа Христос Иисусым, лъпысиның пиңӯқ, лъңанлъю сю̄мқақӣсиңуқ. Ӣўлың
         та̄куңинаҳа̄гның юӷа̄ткақӣси аңтанӣтысқылъюси, лӣсимакңъўа̄ӷысқылъюку сяңўа̄ Кияӷныӷым
         писқысюлъҳа лъпысинун, лъпысинунлъю қамахтыңъўа̄ӷлюку пиюкылъҳа пикысқылъюку. 13 Уңипа̄сюгамси Епафрас қыпҳаҳлъяка̄гуқ каюсӣнъалюси, каюсӣнъалюкилъю Лаодикияӷмӣтлъю,
         Иераполыӷмӣтлъю. 14 Лукамлъю пиниқыпихтыкамта аӷалиҳтым, Димасымлъю сю̄мқақӣсиңуқ.15 Ухпықа̄лгутнун Лаодикиямылңуӷнун, Нимфанымунлъю, ухпықа̄лгутнунлъю қырңуӷуткаюгнун
         манигӯнъалютың мыңтыӷа̄ни, уңипа̄нъакыси сю̄мқақанкаңуқ. 16 Атиҳтуӷнакыси укут посланият ухпықанун қырңуӷуткаюгнун юӷаӷвигани Колоссым. Ўатаҳлъяклъю
         атиҳтуӷнакыси укут посланият Лаодикияӷмӣт ухпықӣтнун. Атиҳтуӷнакысилъю посланият Лаодикияӷмӣт
         ухпықӣта туюӷьяҳқӣт лъпысинун. 17 Архипп Уңипа̄таҳнакыси хўатын: «Ўатаҳлъяк апыӷӣӷнакын қыпҳақақ Атанӷым қылӷутка̄ лъпынун».18 Хўаңа, Павел, хўаңа катам ӣхымның уна игақақа. Нықамиклъюңа анусимиңлъяӷа̄гуңа, қӣпшаӷусиӷлюңа
         аюқуңа. Қамахлъюси сю̄мқақамси.Кияӷнық наңлъыхтаӷли лъпысини.

11 Укут посланият Павелымың, Силамың, Тимофейемыңлъю пиңӯт, Фессалоникаӷмӣт ухпықӣтнун
         Кияӷныӷым Атам пиңи Атанӷымлъю Иисус Христосым. Кияӷныӷым наңлъыкилъҳалъю, ныкыхмылъҳалъю
         лъпысинилъик.Фессалоникаӷмӣт Кияҳта̄лъҳатлъю, Ухпылъҳатлъю2 Қӯнпың игамсиқаюгвикақаҳпут Кияӷнық тамаҳаҳпысинун, ӣўлыңлъю юӷа̄ткақамси. 3 Юӷанымта Кияӷныӷмун Атамнъун нықамикақаҳпут қыпҳалъыҳси ухпылъыҳпысигун, қыпҳалъыҳси
         пиниқылъыҳпысигун. Игамсиқаюгвикақаҳпутлъю ухпылъыҳси нагныӷускыси икнақлъюку қаюҳлъяк
         сиӷимаңулӷӣси Атанымтыхун Иисус Христосыкун. 4 Ухпықа̄лгутымнъи, Кияӷныӷым пиниқыхка̄ни, лӣсимакаҳпут накмикыхкақӣси 5 қаюҳлъяк Пинилӷӣның Уңипаның тагитақңамси, акузитыра̄ӷинаҳтыхун пимаңитукут, иўырңа
         аҳтуӷьяҳқа̄нӷилъыҳқунлъю, Аглыӷналӷӣгныкунлъю Таӷныӷагныкун пика̄гукут. Ынка̄м ухпықаси
         Пинилӷӣт Уңипат ипаңутаңи. Лӣсимакаҳсилъю натын кияҳтыка̄тфут лъпысинилъюта, таўатын
         каюсӣнъалюси кияҳтыка̄гукут. 6 Ынка̄м хўаңкутыстунлъю, Атаныҳтунлъю лъӣҳтык. Қайўа икфиқыҳлъягңа̄ҳпыси, тугуклъиӷаси
         Пинилӷӣт Уңипат қуямалъылиӷлюси Аглыӷналӷӣгның Таӷныӷагның. 7 Ынка̄м успута̄ҳтуси тамаҳӣтнун ухпықанун Македониямилъю, Ахаиямилъю. 8 Атанӷым уңипа̄ миңитңӯқ лъпысиның Македониямилъю, Ахаиямилъю. Ухпықилъыҳсилъю Кияӷныӷмың
         лӣта̄т тамаңани. Ынка̄м хўаңкута сямың пинӷисяӷңа̄мтыху ухпықилъыҳси, қаюҳлъяк сӣңынлъю
         югыт нагақӯма̄т. 9 Тамаңани а̄пҳақа̄т упуӷатилъыҳлъяхси хўаңкунъың лъпысинитңулюта. Қӣвуманилюсилъю уңувалӷӣмун
         Кияӷныпигмун қыпҳа̄нъалюку, пыхлъюки кияӷныңлъяқат. 10 Утақа̄қаҳсилъюңуқ Кияӷныӷым Иӷныӷа, Иисус, тагияҳқақ қилягмың. Лъңаңӯқ Кияӷныӷым уңуваҳтыка̄
         туқулъыӷмың, югулӣқа̄қалъю Кияӷныӷым сякша̄лъҳаның ка̄сяҳқамың.

Павелым Қыпҳалъҳа Фессалониками21 Ухпықа̄лгутымнъи, лӣсимакаҳси лъпысинун пилъыҳпут тымңиңунӷитка̄гуқ. 2 Иўырңа сивунӷани лъпысинун пилъымта, лӣсимакаҳси Филиппыми икфиқлъӣҳтыстыкақӣнкутлъю,
         сыӷлықӯқақӣнкутлъю. Тама̄нлъюта қайўа углялӷӣм югым аӷулӣҳнақуткыӷңӣлъю Кияӷныӷым
         илютустыкақӣнкутлъю, ынка̄м уңипа̄сяҳтуӷамси Пинилӷӣның Уңипа̄мың Кияӷныӷым. 3 Уңипақилъыҳпут ипаңӯқ. Иқлъыңиқңунӷитукут лъпысинун, сыӷлыӷмың пиюкыхкӣтукут лъпысинун,
         пӯҳнақуткигатамси. 4 Йыӷлыги, уңипақақапут Пинилӷӣт Уңипат қаюҳлъяк Кияӷныӷым итагнақлъюта ныӷьюкуткақӣ
         хўаңкунъун. Акузилъымтыхун ыфқуҳнақуткыңъунӷитапут югыт, иўырңа ыфқуҳсюкаҳпут Кияӷныӷӯқ,
         нанқихтиңалӷӣ илюмта сюмыҳтаӷалъҳаның. 5 Лӣсимакаҳси усюқӯҳсяҳтӯнӷитамси налиӷмың сякыңвиксяҳтӯнӷитамси. Кияӷнық лӣсимакистыкаҳпут.
         6 Усюқыся̄юхтыңъунӷитукут югның, лъпысиның, налиӷмың кинкуның. 7 Апостолыңутымнъың Христосымун, туңсиӷнӣӷвиксяҳқақсяӷамси сямың алңунак. Иўырңа лъпысинилъюта
         якумаңилъиқуткумаңитамси, йыӷлыги мамаҳтикаюгыстун на̄стун афлъыңакилӷӣстун таӷнуҳаӷмыхның
         аюқыхка̄гукут. 8 Пиниқыпихтамси, ынка̄м қуякусиқинаӷлюку лъпысинун лӣсимакысюгапут Кияӷныӷым Пинилӷӣт
         Уңипӣ. Пинилӷӣңина̄т Уңипат пихпынаки, қуякусиқинаӷлюку сямың тамаҳа̄ның каюсиӷьюглюси
         аюқамси, қаюҳлъяк пиниқсялӣткақамси. 9 Ухпықа̄лгутымнъи, нықамикаҳси натын аңка̄н қыпҳалъыҳпутлъю, уӷлыӷӣлъыҳпутлъю! Қыпҳақа̄гукут
         унухтӯма̄н, аӷныҳтӯма̄н қаюҳлъяк лъпысинун уқихтуқутңуюнӷилңӯкут; лъпысинисималюта
         уңипақика̄гукут Пинилӷӣның Уңипа̄мың Кияӷныӷым.10 Лъпысилъю, Кияӷнықлъю лӣсимакистыкамси. Лъпысини ухпықани кияҳтыка̄гукут пылюңилъюта,
         ипапиҳқылъюта, анахутылъңуна̄мта. 11-12 Лӣсимакаҳси катам атам афлъыңакилъҳатун таӷнуҳаӷминың, хўаңкуталъю тамаҳаҳпыси таўатын
         катам афлъыңакыхкақамси. Кайымыхкақамси, илютуҳсяқақамси, қылӷута̄тақақаҳпут лъпысинун
         атуқысқылъюку кияҳта̄лъық ыфқуӷналӷӣ Кияӷныӷми. Туқлъю̄ңўӣси илятысқылъюси лъми катам
         Атаныҳпагулъыӷминунлъю, пиниӷналъыҳлъягминунлъю.13 Игамсиқаюгвикумаңина̄ңўа̄ҳпутлъю Кияӷнық уна апалъюқлъюку: хўаңкунъың нагақуӷлюку
         тугуклъиӷаҳси Кияӷныӷым уңипа̄. Лъпыси тугуклъиӷаҳси Кияӷныӷмың уңипа̄, нака̄н югның
         уңипа̄люку. Та̄наңӯқ Кияӷныӷым уңипаҳпига̄ қыпҳалӷӣ лъпысини ухпықилӷӣни. 14 Ухпықа̄лгутымнъи, лъпыси таўатытуси ухпықистыңистун Христос Иисусым қырңуӷуткаюгның
         юӷаӷвигитни Кияӷныӷым Иудеями. Нуналгутыхпыси икфиқыстыкақӣси катам Иудеит икфиқыстылъҳистун
         ухпықат Иудеями. 15 Иудеяңӯт туқутикат Атаныӷмың Иисусымың, ӯкналиқистыныңлъю, амьюқыта̄ткыхкақӣлъюлъю.
         Ыфқуҳныӷита̄т Кияӷнық, кипулъхина̄ӷӯтлъю тамаҳа̄нун югнун 16 аӷулӣҳнақуткылъыӷмыхтыхун уңипақилъыҳпут язычнигнун югулилъыңнаюката. Таўатын пилъыӷмыхтыхун
         илямаңинаӷӣт сыӷлыҳқылъытың ынка̄м қынўатлъю Кияӷныӷым угумиягутыҳлъяглюки қантаӷақун
         аӷью̄ҳлъықӣ.Павелым Ля̄лиҳфикынқихсюкаңи Фессалоникаӷмӣт17 Ухпықа̄лгутымнъи, амьюқыта̄ткистымта аӷуляқыстақңамикут Фессалоникамың, пылъҳутутыстӣнкутлъю,
         иўырңа паниның сюмыӷмикақамси. Ысҳаӷьюпихтақсяӷамси хинасилъю 18 ынка̄м такунақуткақсяӷамси. Хўаңа, Павел, такунақутка̄таӷақсяӷамси иўырңа Туӷныӷа̄м
         амигиӷаҳтақӣнкутлъю. 19 Лъпыси сиӷималъқамси, қуясиқамси, қаҳпакамсилъю. Та̄на қаҳпа хўаңкута қука̄югусиқылъықаҳпут
         мануңани Атанымта Иисусым тагикан. 20 Ипапыста̄қ лъпыси қука̄югусиқамсилъю, қуясиқамсилъю!

31 Иўырңа ысҳа̄тусигатутымнъың қавңаҳа̄ның пылъыӷңатутылъыҳпут нуқытутыпагниңӣтаҳпут.
         Ынка̄м агӷитка̄гукут хўаңа лъңинаӷма Афинымынъалюңа, 2 каяхтыкақаҳпутлъю Тимофей лъпысинун. Ухпықа̄лгуткаҳпут, қыпҳалгусиӷақӣнкут Кияӷныӷмун.
         Уңипақилгусиӷақӣнкуң Пинилӷӣның Уңипаның Христосымың аюқылӷӣның. Каяхтыкақаҳпут икнақуҳсяӷьяҳтӣсқылъюки
         ухпықилъыси, кайымысқылъюсилъю, 3 қаюҳлъяк ӣлъқаюхтысюнӷилъкымси ухпықилъыҳпысиның сыӷлылӣлъыси апалъюқлъюки. Иўырңа
         лӣсимакаҳси ухпықани хўаңкута сыӷлылӣӷьяҳқа̄гукут. 4 Лъпысинилъюта уңипа̄тңўа̄қақамси амьюқыта̄ткылъыңылъықнилюта; ынка̄м лӣсимакаҳси та̄ўа
         ипа икфиқуткыхкақаҳпут амьюқыта̄ткылъық. 5 Тама̄кын апалъюқлъюку аҳтуӷьягусяма нуқынъыӷмың, каяхтыкақақа Тимофей лъпысинун лӣгикналюку
         ухпықилъыҳси натытақутаңа. Пыңкақамси қаюҳлъяк Туӷныӷа̄м нанӷӣқуманаюкаңиси ухпықинанӣсқылъюси,
         ынка̄м қыпҳалъыҳпут тымңисюгниҳсиманаюкан.6 Иўырңа Тимофейем утыӷниӷлюни уңипа̄тӣнкут қуяналӷӣмың уңипа̄мың ухпықилъыҳпысиныңлъю,
         пиниқылъыҳпысиныңлъю. Уңипа̄тақӣнкуңлъю ӣўлың нықамикақнилюта пинитун, ысҳаӷьюгақнилюталъю
         катам хўаңкута ысҳаӷьюлъымтыстун лъпыси. 7 Ухпықа̄лгутымнъи, сыӷлылӣҳлъягумалюта, икфиқыҳлъягумалюта илютуҳтукут қаюҳлъяк нагныӷутңукыси
         ухпықилъыҳси. 8 Хўа̄ аныҳтаӷаҳтукут қаюҳлъяк аӷулӣлъка̄лӷӣси Атаныҳқун. 9 Ынка̄м игамсиқаюгвикңўа̄ҳпут Кияӷнық лъпысиның. Лъпыси апалъюқлъюси қуяҳлъягӯкут сивуңани
         Кияӷнымта. 10 Та̄куңинаҳа̄гның юӷа̄ткыңъўа̄мси унухтӯма̄н, аӷныҳтӯма̄н алъя ысҳаӷьяҳқа̄люси, иляяҳқа̄люки
         ухпықилъыҳпыси аклъюкыхкӣт.11 Кияӷнымта, Атам лъңаның катам, Атанымталъю Иисусым қантаӷақун лъпысинун пияҳқа̄ҳтыслъикут!
         12 Атанӷым, пиниқсялӣтутыстаӷаӷлиси. Пиниқылъыҳсилъю тывуӷаслъигу тамаҳа̄нун югнун, катам
         хўаңкута пиниқылъымтыстун лъпыси. 13 Таўатын айыпсюгиҳсяҳлъықӣ илюси авутңитысқылъюсилъю, пылюңитысқылъюсилъю сивуңани
         Кияӷнымта Атам, Атанымта Иисусым тагилъҳани. Таўани кылъқылъықӣ қамахтыңъўа̄ӷлюки
         лъми юни.

Кияҳтылъық Ыфқуӷналӷӣ Кияӷныӷми41 Ухпықа̄лгутымнъи, аляӷраң хўатын пинақамси, лӣтивикыхкақамси натын кияҳтылъыҳқамың
         ыфқуӷнаӷлюси Кияӷныӷмун, ысҳа таўатын кияҳлъыҳӣси. А̄тҳакун Атанӷым Иисусым кайымамси
         ўатақа̄ӷақ таўатын писқылъюси. 2 Лӣсимакаси сяңўа̄т қылӷуткапут лъпысинун писқылъюки Атаныҳқун Иисусыкун. 3 Хўатытуқ Кияӷныӷым пиюкылъҳа лъпысинун: пылюңитысюгӣси сыӷлыҳқыстысюнӷитӣси атуқутылъыҳқун.
         4 Лӣтысюгӣсилъю тамаӷаҳпыси нуқытутысқылъюки югусиси пинилъыӷмун ынка̄м кияҳлъықуси
         пылюңилъюси, ыфқуӷнаӷлюси Кияӷныӷмунлъю, югнунлъю. 5 Иляпхатыхпынаси югусиҳпыси атуқиюлъҳанун ухпықа̄нӷилңӯт пилъҳистун налъюкилӷӣт Кияӷныӷмың.
         6 Китум алңунак сякусӣқыфқа̄н пилигу ухпықа̄лгутми иңлюңа атуқилъыӷмун. Атанӷым аӷью̄ҳлъяхлъықӣ
         таўатын пикаюгыт. Сивунӷани кылыңася̄ҳлъякақамси тама̄кын. 7 Кияӷныӷым накмикыхкақӣлъю кияҳтысқылъюта пылюңилъюта, сыӷлыҳқылъңуна̄мта. 8 Ынка̄ңам китум алңунак қа̄ткынӷилъкумики тама̄кут апыҳтӯсят, Кияӷныӷӯқ қа̄ткынӷилъкаңа
         нака̄н ю̄к. Кияӷныӷӯқ тӯнистызи Аглыӷналӷӣгның Таӷныӷагның.9 Китум алңунак письмонӷисяӷңа̄ӷмиси аюқӣси уңипа̄нъалюси пиниқысқылъюки ухпықа̄лгутыси,
         қаюҳлъяк Кияӷныӷым апыҳтуқақӣси пиниқутысқылъюси. 10 Ипаңӯқ пиниқыхкаси қамахлъюки ухпықа̄лгутыси тамаҳа̄ни Македониями. Иўырңа ухпықа̄лгутымнъи,
         қылӷамси пиниқутаӷӣсқылъюси. 11 Пинақылъҳаҳси қамахлъюку кияҳтык ныкыхмылъылиӷлюси, лъпыси сяяҳқаси пӣқитыки, авылӷаӷлюки
         иляхпыси сяяҳқӣт. Қыпҳаҳтык алъхыӷусяҳқа̄люси аклъюкыхкаҳпысиның катам хўаңкута қылылъымтыстун.
         12 Таўатын пикуфси ныӷьюкна̄нӷитасилъю алңунак аклъюкыхкаҳси, ухпықа̄нӷилңӯтлъю сӣвакылъықӣси.Атанӷым Тагилъҳа13 Ухпықа̄лгутымнъи, лӣсимакысюгамси ухпықаның қавалӷӣның қивӷукыфқӣта писқылъюки сиӷималъҳилңуӷыстун.
         14 Ухпықаҳпут Иисус туқулюни уңувақа̄гуқ. Ынка̄м ухпықаҳпут Кияӷныӷым тагилъықӣ Иисусыкун
         тама̄кут қавақат ухпықилютың лъңаның.15 Уңипа̄тңўа̄ӷамси Атанӷым апыҳтӯтка̄ның. Атанық тагикан, хўаңкута паниның уңувалӷӣни
         иңьяӷаӷна̄нӷитапут тама̄кут қавақат. 16 Атанық лъңа катам қилягмың укихлъықуқ, югыт нагақуҳлъықа̄т игляхтуқақ қылылъық, мыңа
         архангелым, қалӷиҳта̄таңалъю Кияӷныӷым. Тама̄кут ухпықилютың Христосымың туқуляӷа̄ткат
         уңуваӷьюха̄ҳлъықут. 17 Та̄хкын хўаңкута уңувалӷӣни уныхтыкани, Кияӷныӷым қырңуӷутыслъюта, лъңитнун, ҳатаӷаҳта̄тыслъықӣнкутлъю
         қилягўа̄ӷнун па̄йӷысқылъюку Атанық ыслъями. Ынка̄м Атаныӷмылъықукут қӯнпырухлъяк.
         18 Тама̄кын апалъюқлъюку илютуҳся̄сиқақитыки та̄кут акузитыт.

Апыӷӣҳсяӷлюси Атанӷым Тагилъыҳқа̄нун51 Ухпықа̄лгутымнъи, лъпысинун письмоткынъунӷӣтут қакун тама̄кут пияҳқа̄таңи. 2 Қаюҳлъяк лъпыси лӣсимакңўа̄ӷаҳси Аӷныӷа Атанӷым тагияҳқа̄гуқ ўа̄кынӷилъҳаӷулъюни тагилъҳатун
         тыглыгнӣҳтым унугми. 3 Югыт хўатын пималюки: «Ныкыхмылъылгӯкутлъю, пақнӣтукутлъю», на̄фқылъҳым ка̄тқаҳлъықӣ
         катам аӷнам иӷниюлъҳан ақниҳқылъҳатун. Югыт анагна̄нӷита̄т та̄на на̄фқылъық. 4 Иўырңа лъпыси ухпықа̄лгутымнъи, мамлыхлъягмынъыӷитуси ынка̄м Аӷныӷан Аӷныӷым ўа̄кынӷилъҳаҳна̄нӷитӣси
         тыглыӷнӣҳтытун. 5 Қамахлъюси авақутақӣси ниӷугым, авақутақӣсилъю аӷныӷым. Унугым пикынӷитӣлъю налиӷмың
         мамлыхлъягым. 6 Ынка̄м қава̄фқа̄мта пилъта иляңистун, итупилъ тыҳумалъта, лӣсималюта. 7 Тама̄кут қавалӷӣт қаваӷақут унугми, тама̄кут мыӷылӷӣт сю̄мақут унугми. 8 Иўырңа Атанӷым пикӣлъю ынка̄м лӣсималюта кияҳтылъта. Пақнӣҳся̄силъыҳқамнъун сякимамтыхун
         а̄тылътыху сиӷималъық югулилъыӷмун. 9 Кияӷныӷым пиюкылъқынӷита̄ икфиқысқылъюта сякша̄лъыӷмың, иўырңа югулилъыңысюгӣлъю Атанымтыхун
         Иисус Христосыкун. 10 Иисусым туқуматкыхкақӣлъю лъминитысқылъюта уңуваяӷңа̄мта, туқука̄яӷңа̄мта тагикуми.
         11 Тама̄кут апалъюқлъюки кайымутутақитыклъю, каюткутақитыклъю хўа̄ ма̄тын пилъыҳпысистун.Киңулӣт Апыҳтуӷалъҳыт Қуякылъҳытлъю12 Ухпықа̄лгутымнъи, сӣвакитыки Атаныӷмун қыпҳалӷӣт акулыхпысини. Лъңан накмикыхкақӣ
         иглыӷутистыңулюкилъю, апыҳтуӷистыңулюкилъю лъпысинун. 13 Сӣвакыҳлъягақитыкилъю, пиниқақитыкилъю апалъюқлъюки қыпҳалъҳит. Ныкыхмытулъюси пӣқитык.14 Ухпықа̄лгутымнъи, кылыңася̄ҳтыки иҳсяниталӷӣт, илютуҳсяҳтыки алиңталӷӣт, каюсиҳтыки
         кая̄лңӯт, ныхкыҳлъюўа̄н пӣқитыки қамахлъюки. 15 Ўатаҳлъяк акисяқунаки сыӷлытун пистыси иўырңа пинитун пӣқитыки иляси, қамахлъюкилъю
         югыт.16 Қуямаңинаӷлюси, 17 юӷа̄маңинаӷлюси, 18 игамсиқаюглюси тамаҳа̄ни ныкыгныӷми. Та̄куңӯт Кияӷныӷым пиюкылъҳи лъпысинун Христос
         Иисусым пилӣткӣтнун.19 Қа̄мтыхпынакык Аглыӷналӷӣк Таӷныӷак, 20 сясӣнӷинъихпынаки ӯкналиқилъҳыт. 21 Иўырңа сяңўа̄ қамахлъюку нанӷӣқўа̄қитыху ынка̄м тугуклъиӷақлъюки сяңўа̄т пинилӷӣт,
         22 иқитңатык тамаҳа̄ның сыӷлыӷмың.23 Кияӷныӷым ныкыхмылъылитистым ӣӷўиҳтыңъўа̄ӷлюси пылюңиҳлъиси. Авутңитыслъики таӷныӷаси,
         уңувасиси, югусиси Атаныҳпут Иисус Христос тагикан. 24 Тахсиқлъиҳтыхпыси пилъықӣ тама̄кут қаюҳлъяк ата̄сӣӷмытуқ.25 Ухпықа̄лгутымнъи, юӷа̄ткақлъюта.26 Қуякақитыки ухпықа̄лгутыси на̄ӷлюки Кияӷныӷым пиниқылъҳакун.27 Қылӷамси Атанӷым пилъыҳқалитылъҳакун укут посланият атиҳтӣсқылъюки тамаҳӣтнун ухпықа̄лгутыхпысинун.28 Пиниқылъҳа Атанӷым Иисус Христосым лъпысинилъи.
         
            

         
      

   
      
         2е Фессалоникийцам
123
   
      
         1
11 Укут посланият Павелымың, Силамың, Тимофейемыңлъю пиңӯт. Ухпықанун Фессалоникамылңуӷнун
         Кияӷныӷым Атамта пиңитнун, Атанӷымлъю Иисус Христосым.2 Наңлъыхталъықлъю, ныкыхмылъықлъю лъпысинун пиңӯк Кияӷныӷмың Атамың, Атаныӷмыңлъю Иисус
         Христосымың.Нанқихтилъыҳқақ Христосым Тагилъҳани3 Ухпықа̄лгутымнъи, ӣўлың игамсиқаягусяҳқақамси Кияӷныӷмун. Ылъқуӷутңа̄қ таўатын пилъыҳқаҳпут,
         қаюҳлъяк ухпықиныҳтуҳтаӷалӷӣсилъю, пиниқутаӷаӷлюсилъю лъӣҳтуси. 4 Тама̄кын апалъюқлъюку қанаткақамси иляңитнун ухпықат Кияӷныӷым юӷаӷвигитнилңуӷнун.
         А̄пҳақаҳпут нуқытутиныҳтулъыҳсилъю, ухпықилъыҳсилъю қайўа амью̄ткылъыңыӷңа̄ҳпыси,
         икфиқылъыңыӷңа̄ҳпысилъю.5 Тама̄кут ипапиҳқа̄т Кияӷныӷым нанқихтилъҳа ылъқуӷутңалӷӣңӯқ. Ынка̄м Кияӷныӷым а̄пҳӣси
         итагнаӷнилюси кияҳтысқылъюси Атаныҳпагулъыӷмини қаюҳлъяк икфиқуткыңъукыси. 6 Кияӷныӷым пияҳқақа̄ сяңўа̄ ылъқуӷутңалӷӣ: икфиқысяҳқақӣ тама̄кут икфиқыстилӷӣт лъпысиның.
         7 Ынка̄м лъпыси икфиқылӷӣни Кияӷныӷым мыӷна̄лисна̄ӷӣси икфиқылъыӷмың хўаңкуталъю малигулъюта.
         Таўатын пилъықуқ алӣҳтыкумики Атанық Иисус, икнақыҳлъялӷӣтлъю яқулги. Қилягмың укихлъықут
         кыныӷмылъютың кумаӷуӷңалӷӣми. 8 Та̄хкын Иисусым аӷью̄ҳлъықӣ тама̄кут налъюкилӷӣт Кияӷныӷмың, қа̄ткусигалңӯтлъю Пинилӷӣның
         Уңипа̄мың Иисусымың аюқылӷӣт. 9 Аӷью̄ӷнақңўӣлъю кынлыңилңуӷмың на̄фқылъыӷмың, иқитыснақңӯтлъю Атаныӷмың, ниӷуганыңлъю
         аҳтуӷьяҳқа̄нӷилъҳан. 10 Тама̄кут пияҳқа̄гут таўани Аӷныӷми Атанық Иисус тагикан. Қамахлъютың югыт ухпықикат
         лъңаның усюқылъықа̄т, сяӷӣӷаягулъықа̄тлъю. Лъпыси акулңитнилъықуси қаюҳлъяк ухпықыхкыси
         уңипақ а̄пқаҳпут лъпысинун.11 Ынка̄м қӯнпың юӷа̄ткақамси хўатын: Кияӷныӷым апыӷлиси кияҳтыңъунилюси лъми кияҳтысқысюлъыӷмитун.
         Аҳтуӷьяҳқа̄нӷилъыӷмикунлъю на̄михлъигу қамахлъюку пиюкылъыҳси пинилъыӷмун, қыпҳалъҳилъю
         ухпықилъыҳпыси. 12 Ынка̄м а̄тҳа Атанымта Иисусым қӯлвалъыңылъықуқ лъпысигун, лъпысилъю лъңакун қӯлвалъыңылъықуси
         нафуҳталъҳакунлъю, наңлъыхталъҳакунлъю Кияӷнымта, Атанымталъю Иисус Христосым.

Сыӷлыпыста̄ӷыт Пияҳқа̄гут21 Ухпықа̄лгутымнъи, уңипа̄сюгамси тагилъыҳқа̄ның Атанымта Иисус Христосым, қырңуӷутылъыҳқамнъыңлъю
         лъңанун. 2 Умьюгаси қапшагаҳтысюнӷитңўа̄ӷапут налиӷмың какавысюнӷитапут нагақуқуфсигу Аӷныӷа
         Атанӷым ка̄симанилюку. Ынтақун китум ӯкналиқуткыхкақа̄, налиӷмың китум уңипақыхкақа̄,
         налиӷмың китум письмоӷуманилюку хўаңкунъун пикақа̄. 3 Иўырңа пӯҳтыстыхпынаси! Та̄на Аӷныӷа Атанӷым ка̄нъа̄нӷитуқ кынляңа югыт малиҳқутақсюгнанилӷитнун
         Кияӷныӷым иглыӷутилъҳанун, ка̄тылъҳанунлъю Сыӷлыпыста̄ӷым Югым. (Лъңа на̄фқысяҳқа̄гуқ
         геенами.) 4 Та̄м югым кипулъхина̄ҳлъықӣ кияӷныңлъяқат налиӷмың манигуӷьяҳқат, тама̄куның лъңаның
         қулиҳпига̄ҳсяҳқа̄гуқ. Ынка̄ңам итыӷлюни Кияӷныӷым Храмыңанун ақумлюни Кияӷныӷунилъықуқ.5 Нықамикынӷистыхӯ сялин лъпысинилъюңа уңипа̄ткақыхкымси тама̄кын? 6 Лӣсимакаҳси китум ма̄тын нуқнықақа̄ Сыӷлыпыста̄қ Ю̄к тагилъыҳқа̄ның. Ўытку аӷныни
         ка̄скан тагилъықуқ. 7 А̄ўалъю қайвиҳсимаңилңуқ аҳтуӷьяҳқа̄нӷилъҳа сыӷлыҳқылъҳым қыпҳа̄ҳсима̄қ нунами. Иўырңа
         ма̄тын китум кима̄ўистақа̄ та̄на сыӷлыҳқылъық. Кима̄ўистистыңа таўатын пилъықуқ кынляңа
         Кияӷныӷым иқитыстылъҳанун. 8 Та̄хкын Сыӷлыпыста̄қ Ю̄к алӣҳтыслълъықуқ, иўырңа Атанӷым Иисусым тагикуми туқулъықа̄
         аныӷныӷаның қаныӷми, на̄фқылъықа̄лъю ниӷухлъягакун тагилъыӷми. 9 Сивутҳулъюку Атанӷым Иисусым тагилъыҳқа̄, Сыӷлыпыста̄қ Ю̄к тагилъықуқ аҳтуӷьяҳқа̄нӷилъылиӷлюни
         Туӷныӷаӷмың. Та̄на Ю̄к алъя̄ҳлъюхўаҳтисиӷўа̄ҳлъықуқ алъя̄ҳӣнаӷмың сяӷӣӷаналӷӣның.
         10 Атуқылъықӣлъю алъя̄ҳӣна̄т сыӷлыӷыт пӯҳналюки туқуяҳқат. Туқуяҳқа̄гут қаюҳлъяк ухпықсюнӷилъкаңат
         ипалъық югулисиҳқақсяқысың. 11 Тама̄кын апалъюқлъюку Кияӷныӷым пӯӷнықхӯтыслъықӣ ухпықысқылъюки сяңўа̄т ипаңунӷилңӯт.
         12 Ынка̄м қамахтыңъўа̄ӷлютың ухпықинӷилңӯт ипапилъыӷмың нанқихсяҳқа̄гут аӷью̄ӷьяҳқа̄лютың
         қаюҳлъяк пиниӷью̄гусиқыхкаңат сыҳлъыҳқылъық.Накмикыхка̄гуси Югулилъыӷмун13 Ухпықа̄лгутымнъи, ӣўлың игамсиқаягусяҳқақамси Кияӷныӷмун, лъпыси пиниқыхкӣтни Атанӷым.
         Игамсиқаюгвикақаҳпутлъю Кияӷнық қаюҳлъяк накмикыхкақӣси югулисқылъюси има пӣнлиӷьюхўа̄лъҳаның
         нунам. Югулика̄гуси пылюңиҳсялъҳакун Аглыӷналӷӣм Таӷныӷам, ухпықылъыҳпысигунлъю ипапилъық.
         14 Таўатын кияҳта̄лъыӷмун Кияӷныӷым тахсиқақӣси Пинилӷӣтхун Уңипатхун уңипақыхкамыхтыхун;
         тагисқақӣси пилӣтысқылъюку ныңиҳқаҳси пиниӷналъҳа Атанымта Иисус Христосым. 15 Ынка̄м ухпықа̄лгутымнъи, аӷулӣтыкыстаҳтык, ухпықыкыстаҳтыху ипапилъық апыҳтӯткаҳпут
         лъпысинун уңипақилъымтыхунлъю, письмолъымтыхунлъю.16 Кияӷныӷым Атамта, пиниқистымта, наңлъыхталъыӷмикун тӯныхкақӣлъю кынлыңилңуӷмың илютулъыӷмың,
         пинилӷӣмыңлъю сиӷималъыӷмың. Атанымта Иисус Христосым лъңан катам, Кияӷныӷымлъю Атамта,
         ылъкыхкынка 17 илютуҳсяӷлисилъю, икнақуҳсяӷлисилъю тамаҳа̄кун пинилӷӣкун қыпҳалъыҳпысигунлъю, акузилъыҳпысигунлъю.

Юӷа̄ткитыкут31 Ухпықа̄лгутымнъи, та̄қнӣткун сямың пӣӷа̄тақаӷлямси. Юӷа̄ткитыкут Атанӷым уңипа̄ миңишахкӣӷысқылъюку,
         югнунлъю қӯлвӣсқылъюку, катам лъпыси пилъыҳпысистун. 2 Юӷа̄ткитыкутлъю Кияӷныӷмун югулисқылъюта сыӷлыӷның югның, қаюҳлъяк углялӷӣ ю̄к ухпықилъылгунӷитуқ.3 Иўырңа Атанық ата̄сӣӷмытуқ; икнақуҳсяҳлъықӣсилъю, пақнӣҳсяҳлъықӣсилъю Туӷныӷаӷмың.
         4 Атанӷым налъюнықнӣӷума̄ хўаңкунъун қа̄ткутңӯси қылылъымнъун, қа̄ткумаңинаҳлъықаҳсилъю.5 Атанӷым лӣгикыслъиси ўатақа̄ӷақ Кияӷныӷым пиниқылъҳаның, Христосымлъю нуқытутиныҳтулъҳаның.Қамахлъютың Ухпықат Қыпҳаӷлит6 Ухпықа̄лгутымнъи, а̄тҳакун Атанымта Иисус Христосым қылӷамси иқитңасқылъюси тамаҳӣтның
         ухпықа̄лгутыхпысиның иҳсяниталӷӣныңлъю, малиҳқутақигалңуӷныңлъю апыҳтӯткамнъың лъпысинун.
         7 Лъпыси катам лӣсимакаҳси аюқысиӷаӷьяҳқақсяӷаҳпысикут; лъпысинилъюта иҳсянитиқумаңитукут.
         8 Тугуклъӣгатапут нықыт кинкуның алңунак тукфилъңунаки. Иўырңа унухтӯма̄н, аӷныҳтӯма̄н
         қыпҳақа̄гукут, уӷлыӷӣқа̄гукут уқихтуқутңуюнӷитутымнъың налиҳӣнаҳпысинун. 9 Лъпысинун а̄псяқлъыгуяҳтукут каюсӣтысқылъюта, йыӷлыги қыпҳақа̄гукут афлъыңакналюта
         хўаңкунъың успута̄налюта лъпысинун аюқысиӷӣсқылъюта. 10 Талўа лъпысинилъюта хўатын қылъқақыхкымси: «Кина алңунак қыпҳаӷьюнӷилңуқ ныӷыстыхпына̄н».11 Таўатын пика̄гукут қаюҳлъяк нагақуӷақукут илясиңуқ иҳсянитаҳтут, қыпҳаӷьюгигатут,
         йыӷлыги янутқўа̄қӣңуқ югыт. 12 А̄тҳакун Атанӷым Иисус Христосым қылӷапутлъю, кайымапутлъю таўатылңӯт югыт иҳсянитиқыфқӣта
         алъҳыӷутысқылъюки кияӷусиҳқӣтның.13 Ухпықа̄лгутымнъи, қинуягутыхпынаси пинитун пиныӷмың. 14 Кина алңунак қа̄ткусюнӷилъкан сямың пилъымнъун укутхун письмотхун, сю̄мқынъакыси кинкуңутаңи.
         Ынка̄м иқитңалӷа̄си лъңаның кайңуюгысқылъюку анахутылъҳаның. 15 Иўырңа кияӷутыхпына̄н аңуягулюку, итупилъ кылыңася̄ҳтыху ухпықа̄лгуткылъюку.Та̄қнӣтыт16 Атанӷым лъңаның катам ныкыхмылъылитикаюгым, ныкыхмылъылисилъи ӣўлың сями тамаҳа̄ни.
         Атанық тамаҳа̄ҳпысинилъи.17 Хўаңа, Павел хўаңа катам ӣхымның игақақа пиниқилъқа лъпысинун. Таўатын игаӷақуңа қамахлъюки
         посланиямкун лъпысинун лӣсимакысқылъюки хўаңамның пиңутаңи.18 Наңлъыхталъҳа Атанымта Иисус Христосым тамаҳаҳпысинилъи.

11 Укут посланият Павелымың пиңӯт апостолаңаның Христос Иисусым. Апостолыңуҳтыка̄гуңа
         қылылъҳакун Кияӷныӷым Югулиӷистымта, Христос Иисусымлъю сиӷимакыхкамта.2 Тимофейемун; иӷныпикамкын ухпықилъымтыгныгун. Кияӷныӷым Атам, Христос Иисусымлъю Атанымта
         қуяслъитын, наңлъыклъитын, ныкыхмылъылгуслъитынлъю.Кылыңася̄лъҳыт Апыҳтуӷистысиӷўа̄ӷның3 Аӷуляқнақумалюңа Македониямун Ефесымытысқыхкақамкын. Иляңи югыт тама̄нлыңӯт апыҳтуӷиңӯт
         ипаңунӷилңуӷмың апыҳтӯсяның. Қылыҳқи та̄қысқылъюки 4 сяңилъҳа̄ткыхпынакиңуқ акузимҳуткылъюки уңипаӷа̄тыңлъяқат, сивунылӷутыҳлъягытлъю а̄тҳит.
         Тама̄кут а̄ҳтӣра̄ӷусиҳӣна̄гут, каютңунӷитут қыпҳақа̄нун Кияӷныӷым. Лъңан қыпҳақа̄
         апыӷӣӷақуқ ухпықилъҳӣнаҳаҳқун. 5 Қылылю̄гуткақа ухпықат пиниқутыпӣгысқылъюки, умьюгақыхлъюки, ипапигмың ухпықилъылгулюки.
         6 Иляңита югыт пыхтыкақӣт тама̄кут ынка̄м а̄ҳтӣра̄ӷақут тымңимың. 7 Апыҳтуӷистыңуюгақут Кияӷныӷым Лӣлиҳтӯся̄мнъун. Иўырңа лӣгикигатӣт акузиткыхкатың қайўа
         апыҳтӯсяқыӷңа̄ӷмыхтыки ипасюгнилъюки.8 Лӣсимакапут Лӣлиҳтӯсят пиниҳтут ылъқуҳлъюки атуқылӷӣни. 9 Лӣсимакапут Лӣлиҳтӯсят улима̄ӷунӷитут пинилӷӣнун югнун. Улима̄ӷӯт лӣлиҳтӯсяның на̄фқӣкаюгнун,
         қа̄ткусигалңуӷнунлъю. Улима̄ӷӯт Кияӷныӷьюгигалңуӷнун, сыӷлыҳқыстынунлъю. Улима̄ӷӯт
         ўа̄кигалңуӷнун Кияӷныӷмың, лыгасӣӷўа̄ткилӷӣнунлъю аглыӷналӷӣнун. Улима̄ӷӯт туқутикаюгнун
         атамыхның налиӷмың на̄мыхның, юхтаҳтынунлъю. 10 Улима̄ӷӯт блудникыстынун, югнун юлгутмыхның атуқикаюгнун, югнун акикикаюгнун югмың
         қыпҳаҳтыля̄ӷулюки, иқлъыңиқыстынун, иқлъыңалӷӣнун лӣсимакистынун, кипулъхина̄лӷӣнунлъю
         Кияӷныӷым апыҳтӯсӣтнун ипапиҳқыңъалӷӣнун. 11 Та̄кут апыҳтӯсят пинӣпихлъыҳӣның Пинилӷӣның Уңипаның пиңӯт. А̄пҳўа̄т усюқналӷӣ Кияӷнық,
         ныӷьюкуткақӣ хўаңамнун а̄пҳысқылъюки.Иқамсиқаюлъық Кияӷныӷым Наңлъыхталъҳанун12 Игамсиқаюгвикақа Христос Иисус Атаныҳпут, икнақуҳсяқақа̄ңа қыпҳақамнун. Игамсиқаюгвикақа
         ысҳақақа̄ңа ата̄сӣӷмылъюңа накмиклъюңа қыпҳа̄тысқылъюни. 13 Сивунӷани сыӷлыпыста̄тун акузиткыхкақақа Христос, сыӷлыпыста̄тунлъю пикақақа. Амьюқыта̄ткақңамки
         малихся̄ҳтыңи таўатытыфтуқ амьюқыта̄ткыңъуфтақа лъңа. Таўалъӣма Кияӷныӷым наңлъыкыхкақыхкаңаңа
         қаюҳлъяк сялин ухпықигалъкыхка Христос, лӣгикумаңилъкыхка ся̄қутка. 14 Иўырңа Атанымта наңлъыкыҳлъякақа̄ңа! Ухпықилъылиткақа̄ңа, пиниқылъылиткақа̄ңалъю Христос
         Иисусымылңуӷмың. 15 Сямың пилъыҳқақа ипаңӯқ ынка̄м қамахлъюни ухпықсяҳқа̄гуқ: «Христос Иисус тагика̄гуқ
         нунамун югулиналюки сыӷлыҳқыстыт». Хўаңа сыӷлылъыҳпига̄гуңа сыӷлыҳқыстының. 16 Нақамлъю Кияӷныӷым наңлъыгьягуткақа̄ңа. Ынка̄м успута̄гуңа натын тахка̄н Христос Иисусым
         утақӣлъыҳқа̄ның сыӷлыҳқыстының ухпықысқылъюни. Та̄на успутақ тама̄кунун аюқуқ ухпықияҳқанун
         лъңаның уңувалъыңысқылъюки кынлыңилңуӷмың. 17 Умӣлыгмун кынлыңилңуӷмун, туқупагниңилңуӷмун, алӣнъыӷилңуӷмун, лъңина̄ Кияӷныӷӯқ;
         лъңа қӯлвалъыңлилъю, усюқылъыңлилъю қӯнпырухлъяк кынлыңуна̄н! Аминь.18 Тимофейеми иӷнымни, қавңақ иляңита ӯкналиқистыт акузиткыхкақа̄тын. Ынка̄м ма̄тын қылӷамкын
         акузитаңит гӯтуткики пилъюўамун. Таўатын пинитун пилъюўаҳлъықутын Христосымун. 19 Ухпықикыста̄ Христосыкун атуқлъюку лӣсимакыхкан ылъқуӷутңалӷӣ. Иляңита югыт атуқигатӣт
         лӣсимакыхкатың ылъқуӷутңалӷӣт ынка̄м на̄фқақӣт ухпықилъытың катам аңьяҳпагӣлъҳӣстун.
         20 Именейелъю, Александрлъю тама̄кут акулңитнитук. Тӯныхкақахка Туӷныӷаӷмун лӣтысқылъюкык
         сыӷлыпыста̄тун акузиткыфқа̄н Кияӷнық писқылъюку.

Апыҳтӯсят Манигӯтылъыӷмың21 Сивуклъюку кайымамкын юӷа̄ткысқылъюки қамахлъюки югыт, туңсӣтысқылъюки Кияӷныӷмун
         аклъюкыхкӣтның, игамсиқаягунъакытынлъю Кияӷныӷмун. 2 Юӷа̄ткики умӣлгыт, қамахлъюкилъю иглыӷутилӷӣт, кияҳсяҳқа̄люта ныкыхмылъюта манигӯсималюта,
         қӯлва̄малюкулъю Кияӷнық. 3 Таўатылңуқ юӷалъық пиниҳтуқ, ыфқуӷнаҳтуқ Кияӷныӷми Югулиӷистымнъи, 4 қаюҳлъяк қамахлъюку ю̄к югулилъыңысюга̄, лӣтысюга̄лъю ипапилъық. 5 Та̄ўа ата̄сӣна̄гуқ Кияӷнық, ата̄сӣна̄гуқлъю илялӣӷутиста Кияӷныӷмунлъю, югнунлъю.
         Та̄наңӯқ ю̄к Христос Иисус. 6 Лъминың тӯныхка̄гуқ аҳқутңулюни итымунъалюки сыӷлыҳқылъҳитның қамахлъюки югыт. Та̄наңӯқ
         пилъыҳқаҳлъюўа̄қ Кияӷныӷым кылгутилъҳа югулилъыңысюгнилюки югыт қамахлъюки. 7 Тама̄кын апалъюқлъюку Кияӷныӷым накмикыхкақа̄ңа уңипақистыңулюңа, апостолыңулюңа.
         Каяхта̄ңа апыҳтӣсқылъюки язычнигыт ухпықилъыӷмыңлъю, ипапилъыӷмыңлъю. Ипа уңипа̄тамкын,
         иқлъыңиқңунӷитуңа!8 Тамаҳа̄ни юӷаӷвигни югӣна̄т юӷӣсқысюганка. Тама̄куңулит кияҳлъыҳӣт қа̄ткулъютың Кияӷныӷым
         пиюкылъҳанун. Юӷаӷлит ныңугулъюки ӣхытың сякша̄лъңунатыңлъю, а̄ҳтӣра̄лъңунатыңлъю.
         9-10 Пиюканкалъю аӷнат пиниӷналъҳит кылгутысқылъюки пинитун пилюгулъҳитхун. А̄ткӣт малъыгңафқӣта
         налиӷмың кайңунаӷьяҳқа̄фқӣта. Итупилъ пиниӷналъытың кылгулъитки аныӷныҳқилъыӷмыхтыхун,
         нака̄н нуяқыхсяӷўа̄лъыҳқун налиӷмың золотамыңлъю, жемчугымыңлъю улъңақлъютың налиӷмың
         акитуқамың а̄ткамың а̄лъютың. Таўатын пилъық ылъқуӷутңа̄қ аӷнанун манигӯткаюгнун Кияӷныӷмун.11 Югыт апыҳтуӷинӷата юӷаӷвигни аӷнат нагасяҳқа̄гут ныпӣӷңаӷмың, малиҳқутақлъютың. 12 Аӷнат апыҳтуӷистысюгигатанка налиӷмың иглыӷутистыңусюгигатанка югнун. Ныпӣӷңаяҳқа̄гут,
         13 қаюҳлъяк Кияӷныӷым улимаюха̄қақа̄ Адам, та̄хкын Ева. 14 Адамыңунӷитуқ пӯҳтылъыңыхкақ, иўырңа аӷна̄гуқ пӯҳтылъыңыхкақ ынка̄м сыӷлыҳқыстыңуҳтыка̄қуқ.
         15 Иўырңа аӷнат иӷнӣката таӷнуҳаӷның югулилъыңылъықут нагныӷумакуйың ныӷьюклъюку Иисус,
         пиниқимаңинақумың илямыхның, кияҳсимаңинақумыңлъю аглыӷнаӷлюку кияҳта̄лъыӷмың қусывыхтылъылиӷлютың.

Иглыӷутистыңит Ухпықат31 Хўатын пилъық ипаңӯқ: Кина алңунак иглыӷутистыңуюкуми ухпықанун та̄на қыпҳақақ пиюкыхка̄
         пинӣпихтуқ. 2 Иглыӷутиста авутңисяҳқа̄гуқ, ата̄симың нулӣлгуяҳқа̄гуқ, нуқынъыҳтуяҳқа̄гуқ, сюмыҳтаӷақыхсяҳқа̄гуқ,
         юпӣнӷуяҳқа̄гуқ, упуӷанӷуяҳқа̄гуқ, апыҳтуӷияқлъыгӯқлъю. 3 Сю̄мыстыңуяҳқа̄нӷитуқ, сю̄хлъюгуяҳқа̄нӷитуқ иўырңа наңлъыҳтаӷьяҳқа̄гуқ, қаныңнақигасяҳқа̄гуқ,
         маниюныҳтуяҳқа̄нӷитуқ. 4 Иглыӷутистым иглыӷутңўа̄ӷьяҳқақӣ мыңтыӷаӷмӣни, авақутанилъю апыҳтуӷьяҳқақӣ выӷусна̄тыфқа̄ми
         қа̄ткысқылъюни. 5 Иглыӷутиста иглыӷутилъхискуми лъми катам ныңлъюгутминың, натынңам афлъыңакылъықаки
         ухпықистыңи Кияӷныӷым? 6 Иглыӷутиста ухпынҳа̄нӷисяҳқа̄гуқ, лю̄рақ қука̄юхтыпагнаюкан ынка̄м нанқихтылъыңылъықуқ
         аӷью̄ӷьяҳқа̄люни Туӷныӷаҳтун. 7 Иглыӷутиста пинитун кияҳсяҳқа̄гуқ ухпықа̄нӷилңуӷнун акузиткысқылъюку итагнаӷлюку.
         Ынка̄м сыӷлықӯҳпагниңилъықа̄т, Туӷныӷа̄млъю кая̄лъқыпагниңилъықа̄.Диаконыт Каюткӣт Ухпықат8 Таўатыҳпигақ Диаконытлъю пиниӷлюки акузиткысяҳқа̄гут, ипапиҳқыңъаяҳқа̄гут, виномың
         мыӷыпагьяҳқа̄нӷитут, пакигныӷуяҳқа̄нӷитутлъю манимың. 9 Пыхсяҳқақынӷитӣт апыҳтӯсят Кияӷныӷым қайвиҳқыхкӣ, умьюгӣтлъю сыӷлыӷьюгисяҳқа̄гут.
         10 Иглыӷутистыт накмӣӷвагилгамың диаконкаҳқамың қыпҳақалилъюки лӣгикнакаңит пинӣтаңи
         югыт. Та̄хкын диаконыңуҳтыснакаңит. 11 Таўатыҳпигақ аӷнатлъю пиниӷлюки акузиткысяҳқа̄гут, йӣлъхияҳқа̄нӷитут, иўырңа нуқынъыҳтуяҳқа̄гут,
         ата̄сӣӷмысяҳқа̄гутлъю сякун тамаҳа̄кун. 12 Диаконыт ата̄симың нулӣлгуяҳқа̄гут, иглыӷутңўа̄ӷьяҳқақӣт авақутатыңлъю, мыңтыӷаӷмӣтыңлъю.
         13 Тама̄кут диаконыт қыпҳақыхтат қӯлвалъыңьяҳқа̄гут, налъюнықсюкна̄нӷита̄тлъю ухпықилъыҳтың
         Христос Иисусыкун.Натын Ухпықат Кияҳтылъыҳқӣт14 Сюнаңуқ қантаӷақун лъпынун пиляңа, иўырңа ма̄тын лъпынун письмотканка тама̄кут апыҳтӯсят.
         15 Ынка̄м кима̄ўимакума посланияма лӣсимакыслъықа̄тын натын ухпықат кияҳсяҳқа̄таңи Кияӷныӷым
         ныңлъюгутаңанилңӯт. Лъңитңут ухпықистыңи уңувалӷӣм Кияӷныӷым, аӷвыӷақыта̄гут, тумыңутлъю
         ипапилъыӷмун. 16 Налъюнықнаҳаңунаки ухпықапут апыҳтӯсят Кияӷныӷым қайвиҳтыкӣ сыӷлыҳлъягӯтлъю, ипапыста̄ӷӯтлъю:Христос алъхықа̄гуқ югусипигулюни,Кияӷныӷым Таӷныӷахкынка лӣсимакыстӣ тама̄кут лъңан пикӣ ылъқуӷутңатаңи,яқулгытлъю ысҳақақа̄т.Уңипақыхка̄гуқ нунатаҳа̄ни тамаҳа̄ни,ухпықыхкақа̄т нунатаҳа̄ни тамаҳа̄ни,та̄хкын қилягмун маю̄ткагуқ.

Иқлъыңалӷӣт Апыҳтуӷистыт41 Аглыӷналӷӣк Таӷныӷак хўатыҳлъюўа̄қ пӣк киңулиӷни аӷныӷни иляңита югыт пыхлъықа̄т ухпықилъыҳтың
         Христосыкун. Таўатын пилъықут қаюҳлъяк қа̄ткылъықыхкаңит иқлъыңалӷӣт туӷныӷа̄т, апыҳтӯсӣтлъю.
         2 Таўатылңӯт апыҳтӯсят иқлъыңалӷӣның пиңӯт. Иқлъыңиқылъытың а̄пҳақӣт ипапихсюгниҳқылъюки.
         Наганъаниқақӣт умьюгатың лӣсимакилӷӣт ылъқуӷутңалъыӷмыңлъю, анахутңалъыӷмыңлъю. 3 Таўатылңӯт югыт ныңуӷутыснаниӷӣқут, иляңилъю нықым ныӷыснаниӷақӣт. Иўырңа Кияӷныӷым
         улима̄қӣ қамахлъюки нықыт ныӷьяҳқа̄люки игамсиқаягутақлъюки. Ухпықат лӣсимакилӷӣт
         ипапилъыӷмың лӣсимакӣт тама̄кут. 4 Кияӷныӷым улима̄ӷи қамахлъютың пинилӷӣңӯт. Ынка̄м иҳсяксяҳқа̄нӷитут тугуклъӣмакумың
         игамсиқаягулъюки. 5 Акузитаңакун Кияӷныӷым, юӷакунлъю а̄фтыка̄гут аглыӷнаӷлюки.Пинилӷӣ Қыпҳаҳтыңа Христос Иисусым6 Тама̄кут апыҳтӯсят лӣгикыстыңъўа̄қуфки ухпықа̄лгутыхпынун, пинилӷӣңулъықутын қыпҳаҳтыңа
         Христос Иисусым. Ухпықилъҳын икнақуҳлъықа̄ лӣсимаңинақуфки ипапилъҳыт ухпықат ухпықақыхкаңит,
         пинилӷӣтлъю апыҳтӯсят қа̄ткыхкаҳтын. 7 Нагатыхпынаки сясӣнӷилңӯт уңипаӷа̄тыт тыңвимун аюқылӷӣт Кияӷныӷым ипапилъҳанун. Йыӷлыги
         пыҳқихся̄ткигу Кияӷныӷмун аюқылӷӣ кияҳта̄лъық. 8 Югусим уляпылъҳа пиниҳтуқ, иўырңа кияҳтылъыҳпут Кияӷныӷым пиюкылъҳатун аюқылӷӣ пиниӷатаӷаҳтуқ.
         Каюсӣсяҳқақӣлъю хўани уңувалъымнъи, тӯңлиҳа̄нилъю уңувалъҳым. 9 Та̄на пилъық ипаңӯқ, ынка̄м қамахтыңъўа̄ӷлюни ухпықсяҳқа̄гуқ. 10 Тама̄кын апалъюқлъюку қыпҳаҳлъягӯкутлъю, сягиқлъӣҳтыңъӯкутлъю югнун ухпықысқылъюку
         ипапилъық. Таўатын пӣкут қаюҳлъяк ныӷьюкаҳпут уңувалӷӣ Кияӷнық, Югулиӷистыңат қамахлъютың
         югыт, кияң тама̄кут ухпылӷӣт лъңакун.11 Қылыҳқи апыҳтуҳқи тама̄кын. 12 Китумун алңунак паляқыстыхпына̄н аңлинҳа̄малъҳын. Иўырңа ухпықанун успута̄ўи акузилъыҳпыгун,
         сялъыҳпыгун, пиниқылъыҳпыгун, ухпықилъыҳпыгун, пылюңилъютын кияҳтылъыҳпыгун. 13 Ка̄тылъымнун кынляңа, ухпықат қырңуӷунъыӷата атиҳтӯтақики Акузитның Игақыхканың, уңипақитақики,
         апыҳтуӷақики. 14 Атуқақигу таӷныӷагныкун тунусяқ илюхпынилңуқ. Та̄на тунусяқ тӯныхка̄гуқ лъпынун ӯкналиқылъыҳқун
         Пресвитерыт ӣхтиӷақңатын. 15 Пинақылъҳын қамахлъюку пӣқики қылӷутканка. Таўатын югыт лӣлъықа̄т пилъхӯҳлъыҳӣтын.
         16 Пира̄мсиңўа̄ӷлютын кияҳта̄лъыҳпынилъю, апыҳтуӷилъыҳпынилъю. Таўатын пикувык лъпынун
         югулилъықутын, тама̄кутлъю нагатыстытын.

Апыҳтуӷалъҳыт Кияҳтылъыҳқӣтнун Ухпықат51 Аӷью̄ҳпына̄н сӣванлъық ю̄к, иўырңа кавьюңуна̄н налъҳусяӷақигу атакылӷӣстун. Уюқлъӣт
         югыт аңлыгуткылӷӣстун пӣқики. 2 Сӣванлъыӷыт аӷнат на̄кылӷӣстун пӣқики, ынка̄м уюқлъӣт аӷнат наягыстун пӣқики, қилӣӷьюкыфқӣта.3 Каюсӣтики угиңиӷат афлъыңакистыңӣткат. 4 Иўырңа угиңиӷақ авақутаҳтукуми налиӷмың ылътуӷаҳтукуми, кылгулъит ныңлъюгутмыхнун
         кияҳсюгнилютың Кияӷныӷым кияҳтысқылъҳатун. Афлъыңакылъыӷмыхтыхун аңаюқатың акинақылъықӣт
         ынка̄м ыфқуҳлъықа̄т Кияӷнық. 5 Угиңиӷақ илякўа̄ӷӣткақ сиӷимаңӯқ Кияӷныҳқун. Ынка̄м унухтӯма̄н, аӷныҳтӯма̄н юӷа̄маңина̄гуқ
         каюсӣтысқылъюни. 6 Иўырңа угиңиӷақ тыӷигниқңинақуми лъңаның ыфқуҳналюни, уңуваӷңа̄ӷми туқукастун аюқсяҳқа̄гуқ.
         7 Қылыҳқи ухпықат тама̄кут писқылъюки ынка̄м китум алңунак сыӷлықӯнӷилъитки. 8 Китум алңунак афлъыңакынӷилъкумики илякўа̄ни, ўата лъми катам ныңлъюгутни, таўатын
         пилъыӷмикун пыхтыкақа̄ ухпықилъыни. Ынка̄м сыӷлыӷатаӷа̄лъықуқ ухпықа̄нӷилңуӷмың.9 Угиңиӷақ ю̄к пиңают уксюҳтуткалӣмакан, ныңуҳтыка̄канлъю ата̄симың, а̄тҳа игақсяӷңа̄ӷми
         аюқуқ угиңиӷат атылӷутӣтхун. 10 Амалъықа тамаңан лӣсимака̄т қыпҳалъыхтуляңа, катам авақутани пинитун аңлистылъҳатун,
         упуӷаныҳтуляңа, ухпықа̄лгутми итыгӣт уӷвуҳтуӷақлъюки, каюсиӷӣқлъюни сыӷлылӣлӷӣның,
         қӯнпыңлъю пинитун пӣқылӷӣ.11 Иўырңа нутаӷат угиңиӷат а̄тҳит игақыхпынаки атылӷутатхун. Югусӣта пиюкылъҳан сякниқысныӷистың
         угӣӷьюхлъықут. Таўатын пимакумың на̄фқылъықа̄т акықилъыҳтың Христосымун. 12 Ынка̄м Кияӷныӷым нанқихлъықӣ аӷью̄ӷьяҳқа̄люки қаюҳлъяк на̄фқыхкаңат акықилъыҳтың.
         13 Та̄м ся̄ӷўакун иҳсянитаҳтақӣ, итҳӣтуҳтақӣ, йӣлъхитуҳтақӣ, янутқуныҳтуҳтақӣ, акузиткақӣтлъю
         сяңўа̄т акузиткысяҳқақынӷилъкытың. 14 Ынка̄м итагнаӷатаӷаӷнаяҳтут нутаӷат угинҳат угӣӷьяқуйың, таӷнуҳаңлютың, афлъыңакысқылъюкилъю
         ныңлъюгутаңит. Таўатын пикумың аңуяк сыӷлықӯӷвигӣтыслъықа̄т хўаңкунъың. 15 А̄ўалъю иляңи нутаӷат угиңиӷат ухпықа̄наниӷлютың малигусима̄т Туӷныӷаӷмун. 16 Ухпықақ аӷнақ илякўа̄лгукуми угиңиӷаның, лъңан каюсӣсяҳқақӣ. Ынка̄м иляңита ухпықат
         каюсӣнъыӷисяӷңа̄ӷмыхтыки аюқӣт. Та̄хкын ухпықат каюсӣлъықӣт угинӷиӷат афлъыңакистыңӣткат.17 Пресвитерыт иглыӷутиюқат юӷаӷвигми, та̄куңинаҳа̄гныңлъю қыпҳалӷӣт апыҳтуӷилъыҳқун,
         уңипақилъыҳқунлъю, қӯлваӷақитыки малӷуҳқылъюки акилыҳтӯсӣт. 18 Қаюҳлъяк Акузитыт Игақыхкат пӣт: «Вол тутмалӷӣ зерномың малъӣӷналюки, ныӷысқылъюку
         зерномың сюгругӣтиҳпына̄н». Амалъықа: «Қыпҳаҳта акилыҳтуӷьяҳқа̄гуқ қыпҳалъҳанун».19 Нагатыхпынаки килъю алңунак авуткилӷӣт Пресвитерымың анахусиманилюку, ўыткуқун авуткилӷӣ
         лӣсимакистылгукан ма̄лӷугыгның налиӷмың пиңаюның. 20 Кина алңунак сыӷлыҳқумаңинақан, аӷью̄ӷнакын сыӷлыҳқынъанӣсқылъюку ухпықат мануңитни.
         Таўатын пикувгу иляңи тама̄кут алиңылъықут.21 Тама̄кут қылгутанка лъпынун қа̄ткысқылъюки, пакихутифқа̄вык налиӷмың танӣлъқифқа̄вык
         писқылъютын. Таўатын қылӷамкын ысҳа̄манӷитни Кияӷныӷымлъю, Христос Иисусымлъю, накмикыхкатнилъю
         яқулгытни. 22 Ӣхтиӷаҳтыхпына̄н кина иглыӷутистыкаҳқа̄люку юӷаӷвигми. Та̄юҳқыхкувык илялъкӣнъаюкавык
         сыӷлыҳқылъҳанун. Кияҳтыкыста̄ пылюңилъютын.23 Мыҳӣнаӷмың мыӷыхпынаң, иўырңа виноңӣҳаӷмың мықаӷақлъютын каюткылъықан ақсяқуҳпынун,
         қинуюга̄талъыҳпынунлъю. 24 Иляңита югыт сыӷлыҳқылъҳит алӣтңўа̄ӷақут, талўа сялин нанқихтылъҳилъютың. Иўырңа иляңита
         югыт сыӷлыҳқылъҳит алӣҳсяҳқа̄гут киңувақўа̄қун. 25 Таўатыҳпигақ аныӷныҳқилъҳат алӣтңўа̄ӷақут, иўырңа тама̄кут алӣнъыӷилңӯт ӣӷңана̄нӷитут.

61 Қамахлъютың қыпҳаҳтыля̄ӷыт сӣвакыҳлъяглитки тама̄кут пилӣтистытың, ынка̄м китум алңунак
         сыӷлытун акузиткынӷилъикык а̄тҳа Кияӷныӷым, апыҳтуӷилъыҳпутлъю. 2 Қыпҳаҳтыля̄ӷыт пилӣтистыңит ухпықа̄лгутңуката сӣвакатаӷаӷлитки қаюҳлъяк ухпықа̄лгуткыхкаңит.
         Ынка̄м қыпҳа̄таӷаӷлитки қаюҳлъяк каюсӣңўӣт ухпықа̄лгутытың пиниқыхкатың. Тама̄кут
         апыҳтӯсяқикилъю, уңипақикилъю.3 Кина алңунак апыҳтуӷикуми алъяңулюку тама̄куның апыҳтӯсяның, итагнақынӷитӣ апыҳтӯсяпиги
         Атанымта Иисус Христосым. Лъңан апыҳтӯся̄н уңипа̄тӣлъю Кияӷныӷым пиюкылъҳатун кияҳтылъыҳқамың.
         4 Кина алңунак алъятун апыҳтуӷилӷӣ а̄ңа̄югныҳлъягӯқ, лӣгикигатуқ сямың алңунак. А̄ҳтӣра̄ӷьюныҳтӯқлъю,
         қаниқсюныҳтӯқлъю акузитның. Таўатын пилъҳым алъхыҳтақӣ: ақиналъық, аӷиватылъық, сыӷлықӯӷутылъық,
         ухпықунъанилъық. 5 Таўатылңӯт қӯнпың а̄ҳтӣра̄ӷутыстӣқут. Умьюгӣт сюмыӷныҳлъю̄хтақут ынка̄м лӣсимакнаниӷақа̄т
         ипапилъық. Сюмыӷмыхни қыпҳа̄скумыхтыху Кияӷнық аклъюңиӷилъықнилютың пӣқут. 6 Иўырңа алъхыӷутыҳлъяхлъықукут кияҳтыкумта Кияӷныӷым кияҳтысқысюлъҳатун итагнақлъюку
         пикатуталвут. 7 Алъхыӷақңамта нунамун кылъқутңитукут, туқукумталъю кылъқутылгуна̄нӷитукут. 8 Ынка̄м итагнаҳлъықукут нықылгукумта, а̄ткалгукумта. 9 Иўырңа тама̄кут аклъюңиӷиюлӷӣт нанӷӣқулъыңақут. Сыӷлыӷым пиюкылъҳита тугўа̄қӣ ынка̄м
         тымңитхўаҳлъягуҳтақут. Та̄хкын пиюкылъҳита сяюгақӣ на̄фқылъыӷмун. 10 Манимың пиниқылъық акуқа̄ қамахлъюни сыӷлыӷым. Иляңита югыт пыхтақа̄т ухпықилъыҳтың
         қаюҳлъяк манитуҳқа̄ҳлъягьюлӷӣт. Ынка̄м лъңит қивӷуҳлъягуҳтақут.Нықамиксяҳқат11 Иўырңа лъпык Кияӷныӷым юка̄тын, ынка̄м иқитңалютын тама̄куның. Сягиқутики ылъқуӷутңалъық,
         кияҳтын Кияӷныӷым кияҳтысқылъҳатун, ухпықилъылиӷлютын, пиниқилъылиӷлютын, нуқынъыҳтулютын,
         наңлъыхтаӷлютын. 12 Пилъюўа̄тигу ухпықилъық қаюҳлъяк таўатын пилъюўалъық пинилӷӣңӯқ. Тугугулъю кынлыңилңуқ
         уңувалъық. Кияӷныӷым тахсиқақа̄тын тугуклъӣсқылъюку та̄на уңувалъық а̄пҳақңавгу ухпықилъҳын
         ухпықалӷутнун. 13 Қылыӷнақамкын нагасиманӷани Кияӷныӷым, уңувалъылитикам сямун тамаҳа̄нун уңувалӷӣнун,
         нагасиманӷанилъю Христосым Иисусым, кӣмсиӷиля̄тақуӷикам Понтий Пилатым. 14 Қылӷамкын пира̄мсилютын қа̄ткысқылъюки қамахлъюки қылгутканка лъпынун. Нагныӷутики
         кынляңа Атанымта Иисус Христосым утыӷнинқихлъыӷанун. Таўатын пикувык китум алңунак
         анахунилютын пина̄нӷита̄тын. 15 Кияӷныӷым пилъыҳқаҳлъюўа̄ӷмини тагислъықа̄ Иисус Христос. Усюқналӷӣ Кияӷнық, лъңина̄гуқ
         Иглыӷутистыҳлъяк, лъңаңӯқ Умӣлгат умӣлгыт, Атанӷат атанӷыт. 16 Лъңӣна̄гуқ туқуңигалңуқ. Кияҳтыңъӯқ ниӷугракыхлъягми рыпалъ китум алңунак тугухпагниңита̄.
         Китум алңунак ысҳӣгата̄, талўа ысҳаӷна̄нӷита̄. Кияӷныӷым пиклъикык қӯлвалъықлъю, аҳтуӷьяҳқа̄нӷилъықлъю
         қӯнпырухлъяк. Аминь.17 Қука̄юхтыснаниҳқи тама̄кут аклъюңилңӯт нунами хўани, талўа сиӷимаснаниҳқи аклъюңиңитхун
         налъюнықналӷӣтхун. Иўырңа сиӷимасқики Кияӷныҳқун. Лъңан иӷлыгутыхпына̄мта тӯнақӣлъю
         сямың тамаҳа̄ның пиниӷью̄гусиҳқамың. 18 Аклъюңилңӯт пинитун писқики, аклъюңитысқики пинитун қыпҳалъыҳқун, иӷлылъңунаки тӯниюкыстаӷлюки
         иляңитнун югнун. 19 Таўатын пикумың кахпахлъықа̄т аклъюңи лъмыхнун. Та̄на аклъюңи аюгилңӯгуқ тунымақ а̄гнакаҳқӣтнилңуқ.
         Ынка̄м уңувалъыңылъықут уңувалъыпигмың.20 Тимофей, кылыңаклъюки тама̄кут Кияӷныӷым ныӷьюкуткӣ лъпынун. Иқитңалютын ухпықа̄нӷилңӯтнъын
         тымңитхўаның акузитңитныңлъю, а̄ҳтӣра̄ӷутылъҳитныңлъю. Тама̄кут ухпықа̄нӷилңӯт сюмыӷмыхни
         лӣсималъыпӣлгунӣқут, иўырңа ипаңунӷитуқ. 21 Иляңита пыхсима̄т ухпықилъыҳтың қаюҳлъяк ухпықыхкаңат ипаңунӷилңуқ лӣсималъық.Кияӷныӷым қуяслъиси.

Павелым Тӯңлӣт Посланияңи Тимофейемун11 Укут посланият Павелымың пиңӯт апостолаңаның Христос Иисусым Кияӷныӷым пиюкылъҳакун.
         Каяхтыкақа̄ңа а̄пҳысқылъюку акықусяқыхкақ уңувалъық Христос Иисусымылңуқ.2 Тимофейемун пиниқыпихтыкамнун иӷнымнун. Кияӷныӷым Атам, Христос Иисусымлъю Атанымта
         қуяслъитын, наңлъыклъитын, ныкыхмылъылгуслъитынлъю.Иқамсиқаюлъықлъю, Кайымылъықлъю3 Унухтӯма̄н, аӷныҳтӯма̄н юӷалъымкун игамсиқаюгвикақақа Кияӷнық лъпынун. Қыпҳа̄тақақа
         сыӷлыӷьюлъңунаңа, катам сивунымтун. 4 Ысҳаӷьюпихтақамкын алъямың, қаюҳлъяк нықамикақа пылъҳутутақңамтуң қияка̄лӷӣтын. Ынка̄м
         қуяҳлъяхлъықуңа қырңуӷунъықихтыкумтуң. 5 Нықамикақа ухпықилъыпӣгын. Та̄наңӯқ ата̄сиқ ухпықилъық ныңьюҳпык Лоидам, на̄хпыклъю
         Евникам атуқыхкаңак. Лӣсимакңўа̄ӷақа лъпыклъю атуқңўа̄н. 6 Тама̄кын апалъюқлъюку нықаңуҳсюгамкын, атуқумаңинаҳу тунусян Кияӷныӷмың, тӯныхкақа̄
         ӣхтиӷақңамкын. 7 Кияӷныӷым таӷныӷалитылъҳитӣлъю алиңьюгналӷӣмың. Итупилъ Таӷныӷахкынка имиқақӣлъю аҳтуӷьяҳқа̄нӷилъыӷмың,
         пиниқылъыӷмың, нуқытылъыӷмыңлъю.8 Кайңукыхпына̄н уңипақигу Атаныҳпут, талўа кайңуягутыхпынаңа анусимиңлъяӷа̄гуңа Христос
         апалъюқлъюку. Итупилъ аҳтуӷьяҳқа̄нӷилъҳакун Кияӷныӷым икфиқылгусиӷңа Пинилӷӣт Уңипат
         апалъюқлъюки. 9 Кияӷныӷым югуликақӣлъю, накмикыхкақӣлъю пылюңитысқылъюта. Таўатын пика̄гуқ апалъюқлъюки
         лъми катам успықылъынилъю, пиниқилъынилъю, нака̄н қыпҳалъыҳпут апалъюқлъюку. Пиниқыхкақӣлъю
         Христос Иисусыкун сивутҳулъюку пӣнлилъыҳқа̄н нунам. 10 Иўырңа хўа̄ пиниқылъыни лӣтыста̄ хўаңкунъун тагилъҳакун Югулиӷистымта Христос Иисусым.
         Христосым на̄фқыхкақа̄ туқулъық, та̄хкын Пинилӷӣтхун Уңипатхун лӣтыстӣлъю туқуңигалңуӷмың
         уңувалъыӷмың.11 Пинилӷӣт Уңипат апалъюқлъюки Кияӷныӷым накмикыхкақа̄ңа уңипақистыңулюңа, апостолыңулюңа,
         апыҳтуӷистыңулюңалъю. 12 Та̄кут апалъюқлъюки икфиқңӯңа. Иўырңа кайңуюнӷитуңа қаюҳлъяк лӣсимакақа кинаңутаңа
         ухпықыхкақа̄. Лӣсимакңўа̄ӷақа лъңан кылыңаксяқлъыгўа̄ сяңўа̄ ныӷьюкуткақа лъңанун
         кынляңа киңулиӷмун Аӷныӷмун. 13 Малихтики апыҳтӯсяпигыт нагақуқаҳтын хўаңамның. Успута̄гут атуҳқақатын. Апыҳтӯсяқики
         ухпықилъыҳқунлъю, пиниқылъыҳқунлъю алъхыҳтыкақатын Христос Иисусымың. 14 Кылыңакигу ипапилъық ныӷьюкуткақ лъпынун. Кылыңакигу каюткылъюкык Аглыӷналӷӣк Таӷныӷак
         кияҳлъыҳӣк илюмнъи.15 Лӣсимакан қамахтывзиӷлютың ухпықат Асиямылңӯт каюсиӷьюгнанӣма̄тңа, талўа Фигеллымлъю,
         Ермогенымлъю. 16 Юӷа̄ткыңъўа̄нка Атаныӷмун наңлъыгьягутысқылъюки Онисифорым ныңлъюгутаңи, қаюҳлъяк
         угляӷңа̄н илютуҳсяӷақа̄ңа. Кайңуягусимаңита̄лъю анусимиңлъяӷа̄малъқа. 17 Ка̄тақңами Римымун иванӷӣӷуткақа̄ңа кынляңа на̄лъкылъыӷминун. 18 Атаныӷмун юӷа̄ткақақа Онисифор наңлъыгьягутысқылъюку таўани Аӷныӷми! Лӣсимакан каюткыҳлъякақақа
         Ефесыми.

Ата̄сӣӷмытылъық Христос Иисусымун21 Ынка̄ңам лъпык иӷнымни, икнақи атуқылъыҳпыгун пиниқылъҳа Христос Иисусым. 2 Лъпыклъю таўантыкалӷитын нагаткақаси апыҳтӯсянка. Ынка̄м апыҳтӯсянка ныӷьюкутики ата̄сӣӷмылңуӷнун.
         Та̄хкын лъңита апыҳтӯсяқлъыгулъықӣт илямыхнун.3 Икфиқылгусиҳқут пинилӷӣтун пилъюўаҳтыңатун Христос Иисусым. 4 Пилъюўаҳтым илятңалӷӣм пилъюўаҳтынун ыфқуҳсюгақа̄ умӣлыни, ынка̄м акумҳӯсигатуқ пилъюўаҳтыңунӷилңӯт
         кияҳта̄лъҳитнун. 5 Кая̄лъқӣра̄ҳта килга̄қумун малиҳқутақынӷилъкуми лӣлиҳтӯсямыхнун, алъхыӷунъа̄нӷитуқ
         қаҳпаңаның кая̄лъқӣстым. 6 Уӷлыӷӣҳлъякақ пӣтысиӷаҳта ныңиӷьюхўа̄ӷьяҳқа̄гуқ унатақата. 7 Сюмыҳта̄ӷа̄ткики сямың пилъҳынка қаюҳлъяк Атанӷым лӣгиксягутыслъықа̄тын сямың тамаҳа̄ның.8 Нықамиклъюку Кияӷныӷым уңуваҳтыстыкақа̄ Иисус Христос туқулъыӷмың, киңунқа̄ Давидым.
         Тама̄куңӯт уңипақақыхкынка апынымки Пинилӷӣт Уңипат. 9 Икфиқңӯңа қаюҳлъяк уңипақыхкынка Пинилӷӣт Уңипат. Талўа қӣпшаӷусиӷлюңа аюқуңа лӣлиҳтӯсямың
         на̄фқӣстытун. Иўырңа акузитаңи Кияӷныӷым қӣпшаӷутңитут. 10 Ынка̄м икфиқусиқсюглюку аюқақа сяңўа̄ тамаҳа̄н Кияӷныӷым накмикыхкӣ югулилъыңысқылъюки
         Христос Иисусыкун. Югулилъыӷмыхтыхун ниӷуҳқылъыңылъықут кынлыңилңуӷмың.11 Ма̄кут пилъҳыт ипаңӯт:«Туқулгусӣмакумтыху, кияҳтылгусиҳлъықаҳпут.12 Ӣлъқаюнӷилъкумта, иглыӷутилгусиҳлъықаҳпут.Налъюнқыхкумтыху, лъңанлъю налъюнқылъықӣлъю.13 Ата̄сӣӷмынъыӷилъкумта, лъңа ата̄сӣӷмытақуқ қаюҳлъяк та̄қна̄нӷитуқ ата̄сӣӷмынъыӷмың».Итагнақыхкақ Қыпҳаҳта14 Китумун алңунак пуйгустыхпынаки тама̄кут. Кияӷныӷым нагасиманӷани, кылыңася̄ҳқи қаниқутуткыфқӣта
         акузитыт писқылъюки. Қаниқутылъҳат каютңуна̄нӷитуқ, на̄фқыңъинаҳлъықа̄т ухпықилъҳат
         нагалъҳӣт. 15 Та̄куңинаҳа̄гның қыпҳа̄ Кияӷныӷмун итагнақысқылъютын. Қыпҳаҳтыңу кайңукиңигалңуқ қыпҳақаминың.
         Ылъқуӷаҳлъюкулъю апыҳтӯсяқигу Кияӷныӷым уңипаҳпига̄. 16 Иқитңалютын тымңитхўаның, сямың писӣнӷилңуӷның алыҳқӯтылъыӷның. Таўатылңӯт алыҳқӯтылъҳыт
         уява̄таӷаҳлъықӣт югыт Кияӷныӷмың. 17 Таўатылңӯт тымңитхўат апыҳтӯсят ақниӷныӷыстун аюқут миңиткаюгыт ма̄мьяҳқа̄нӷилңӯт.
         Именейемлъю, Филитылъю апыҳтуӷилъҳик таўатылңӯгут. 18 Пыхтыкақӣк апыҳтӯсяпигыт қаюҳлъяк пӣқук сӣңынлъю туқукат уңуваҳтысиманилюки. Ынка̄м
         иляңитнун ухпықнаниҳтыстыкақа̄к ипапилъық. 19 Иўырңа аюгилңуқ тунымақ Кияӷныӷым ныкыхтыка̄ қапшахтыпагниңитуқ. Та̄хун тунымакун
         игақңа̄т акузитыт:«Атанӷым лӣсимакӣ лъми пини».Хўатынлъю игақңа̄қ:«Кина алңунак туқлъюӷилӷӣ а̄тҳаның Атаныӷым, сыӷлытун пиныӷмың та̄қлъи».20 Мыңтыӷаҳлъягми алъя̄ҳӣнаӷмың сялӷутаҳтӯқ: иляңи улима̄ӷӯт золотамың, серебромың, унаҳсимың,
         қикумыңлъю. Иляңи сялӷутат мыгнуналӷӣнун атӯгут, иляңи сямун алңунак. 21 Кина алңунак лъминың катам пылюңиҳсяқуми сыӷлыӷмың, сялӷутаҳтун атуҳқа̄ҳлъықуқ мыгнуналӷӣмун.
         А̄фтыка̄ҳлъықуқ атӯлюни мыңтыӷам юганун. Та̄хкын атуҳқа̄ҳлъықуқ алңунак пинилӷӣмун
         қыпҳақамун. 22 Иқитңалютын сямың сыӷлыӷмың аңлинҳат атуқсюгақыхкаңитның. Қӯнпың атуқақигу ылъқуӷутңалъық.
         Ата̄сӣӷмылъютын, пиниқиңалютын, ныкыхмылъютынлъю. Тама̄кут атуқики, малигулъютың туқлъюӷилӷӣнун
         Атаныӷмун қамакын пылюңилңуӷмың илюмыхның. 23 Иқитңалютын тымңитхўаның алыҳқӯтылъҳитның югыт акузиткилӷӣның лӣгикумаңилъкымыхның.
         Лӣсимакатын а̄ҳтӣра̄ӷутыстикаюгӯт. 24 Атанӷым қыпҳаҳтыңа а̄ҳтӣра̄ҳтыңунӷитуқ. Итупилъ наңлъыхтаӷьяҳқа̄гуқ тамаңанун. Пинилӷӣңуяҳқа̄гуқ
         апыҳтуӷиста. Нуқынъыҳтуяҳқа̄гуқ. 25 Атанӷым қыпҳаҳтыңа кавьюгисяҳқа̄гуқ апыҳтуӷикуми кипулъхина̄лӷӣнун. Ўалъю̄млъю Кияӷныӷым
         авутыҳқыстақлъики ухпықысқылъюку ипапилъық. 26 Ынка̄м лӣся̄ӷаӷьяқумың анагнаяӷа̄т Туӷныӷа̄м ныгаӷа̄. Туӷныӷа̄м на̄псиманыӷминики
         а̄ҳқутақақӣ.

Киңулӣт Аӷныӷыт31 Лӣсимакысюгамкын киңулиӷни аӷныӷни сыӷлылӣҳлъягуяҳқа̄гуқ. 2 Югыт лъмыхның пиниқылъықут, маниюныҳтулъықут, ямшатулъықут, а̄ңа̄юхлъықутлъю. Сыӷлықӯҳлъықӣт
         илятың, қа̄ткынъа̄нӷитӣт аңаюқатың, игамсиқаюгна̄нӷитут, ўа̄кнаниҳлъықа̄тлъю Кияӷнық.
         3 Пиниқина̄нӷитут, сыӷывутина̄нӷитут, иқлъыңиқуткилъықут, сю̄хлъюгулъықут, амьюқытиқылъықут,
         угумикылъықа̄тлъю сяңўа̄ алңунак пинилӷӣ. 4 Увыҳпагулъықӣт илятың, наңьӣӷулъықут, қука̄юхтыҳлъяхлъықут, тыӷигниқылъық пиниқатаӷаҳлъықа̄т
         пакихулъюку Кияӷныӷмың. 5 Қа̄ймыхтыхун ухпықа̄юхлъықут, иўырңа кияҳта̄лъҳита апыҳлъықа̄т аваңитулңи Кияӷныӷым
         аҳтуӷьяҳқа̄нӷилъҳаның. Иқитңалютын таўатылңуӷның югның. 6 Иляңи тама̄кут нынун ӣтҳа̄таҳлъықут а̄ҳқутақыпигыснаӷналюки налъыкаӷнилңӯт аӷнат.
         Тама̄кут аӷнат сыӷлыҳқылъҳита уқихтуқусиҳлъяхлъықӣ, сыӷлыӷымлъю пиюкылъылӷутңита а̄ҳқутақылъықӣ.
         7 Тама̄кут аӷнат нагалъықут апыҳтуӷилъҳанун китум алңунак, та̄ўаңинақ лӣнъа̄нӷита̄т
         ипапилъық. 8 Тама̄кут апыҳтуӷилӷӣт лъңитнун кипулъхина̄ҳлъықа̄т ипапилъық, катам Ианнийым Иамврийым
         кипулъхина̄лъҳыхкытун Моисей. Умьюгаҳлъю̄хлъықут, ухпықилъҳатлъю ипаңунӷилъықуқ. 9 Иўырңа таўатын пилъҳат мулюна̄нӷитуқ. Тымңитхўалъҳат алӣлъықуқ тамаңанун, катам Ианнийым,
         Иамврийым тымңитхўалъҳак алӣтңалъҳатун.Павелым Киңулӣт Апыҳтӯсӣ10 Иўырңа лъпык лӣсимакңўа̄ӷатын апыҳтуӷилъҳынка, кияҳта̄лъқа, апалъя̄лъю кияҳтылъыӷма.
         Лӣсимаканлъю ухпықилъқа, ӣлъқаюнӷитылъқа, пиниқилъқа, аӷулӣлъка̄малъқа. 11 Лӣсимакан амьюқыта̄ткысилъқа, икфиқылъқалъю. Лӣсимакан таўатын пикақа̄тңа Антиохиями,
         Икониями, Листрамилъю. Угляӷңа̄н амьюқыта̄ткылъыңыхка̄гуңа, таўалъӣма Атанӷым югуликақа̄ңа
         тамаҳӣтның. 12 Тамаҳаӷми амьюқыта̄ткылъыңылъықуқ кияҳсюлӷӣ Кияӷныӷым пиюкылъҳатун Христос Иисусыкун.
         13 Сыӷлыӷыт югыт, пӯҳтистытлъю, сыӷлыӷуҳтаӷаҳлъықут. Пӯҳқуҳлъықут, лъңитлъю пӯҳтылъыңылъықут.
         14 Иўырңа лъпык атуқумаңинаҳқи апыҳтӯсят лӣткаҳтын, ухпықыпӣкаҳтын. Лӣсимакатын ипаңутаңи,
         қаюҳлъяк лӣсимакатын кинкуңутаңи апыҳтуӷистыкыхкаҳтын. 15 Има таӷнуҳа̄тыхпының лӣсимакыхкақатын аглыӷналӷӣт Акузитыт Игақыхкат. Акузитыт Игақыхкат
         апыҳтуӷьяқлъыгўа̄тын югулилъыҳқамың ухпықилъыҳпыгун Христос Иисусыкун. 16 Қамахлъютың Акузитыт Игақыхкат Кияӷныӷым аныӷзӣлъқӣ. Ынка̄м апыҳтуӷисиҳқа̄гут, аӷью̄ӷусиҳқа̄гут,
         налъҳуся̄сиҳқа̄гут анахутылъыӷмун, апыҳтуӷисиҳқа̄гутлъю пинитун кияҳта̄лъыҳқамун.
         17 Ынка̄м атуқлъюки Акузитыт Игақыхкат, Кияӷныӷым қыпҳаҳтыңа пыҳқихсяӷўа̄ӷңалъықуқ, ята̄ҳқыңъалъықуқлъю
         тамаҳа̄нун аныӷныҳқилъыӷмун.

41 Христос Иисус тагикуми иглыӷутиналюни Атаныҳпагулъыӷмини, нанқихлъықӣ уңувалӷӣтлъю
         туқукатлъю. Ынка̄м нагасиманӷыхкыни Кияӷныӷылъю, Христос Иисусылъю, қылӷамкын 2 уңипақики Пинилӷӣт Уңипат. Сягиқлъютын уңипақики югнун нагасюгуӷңа̄та налиӷмың нагасюгунӷитыӷңа̄та.
         Ныкыхмылъютын апыҳтуӷилъыҳпыгун ухпыҳтыснақики, иныҳтики анахутылъҳитның, кайымикилъю.
         3 Пилъыҳқақ тагиңӯқ югыт нагасюгнаниҳлъықут ипапигнун апыҳтӯсянун. Иваӷилъықут пиюкыхкамыхның
         апыҳтуӷистылӷутның нагатыпигыснаӷналюки нагақуӷьюкыхкаҳӣнатың. 4 Нагасюгнаниҳлъықут ипапилъыӷмун, нагасюгьягулъықут тымңинун уңипаӷанун. 5 Иўырңа лъпык ӣўлың ныкыхмылъютын, нагныӷутигу сяңўа̄ пияҳқан икфиқңуӷңа̄ҳпык, уңипақикыста̄
         Пинилӷӣның Уңипаның. Лъпык қыпҳаҳтыкыхкаңатын Кияӷныӷым, апыӷӣҳу қамахлъюку қыпҳақақ
         лъпынун писқыхка̄.6 Хўаңа аҳқуткысяҳқа̄ҳсима̄ңа Кияӷныӷмун, туқулъыҳқақа ка̄сяҳтӯма̄қ. 7 Пилъюўа̄ма̄қа пинилӷӣ пилъюўалъық, апыӷӣӷақа килга̄қулъқа, ата̄сӣӷмысимаңинақа̄гуңа
         Атаныӷмун. 8 Ынка̄м та̄ўа Кияӷныӷым утақӣтңўа̄ хўаңамнун қаҳпаңа ылъқуӷутңалъҳым. Атанӷым ылъқуҳлъюку
         нанқихтистым акилыҳтуҳлъықа̄ңа Нанқихтилъҳым Аӷныӷани. Хўаңаңина̄хпынаңа иўырңа акилыҳтуҳлъықӣ
         қамахлъюки тама̄кут қылянылӷӣт тагилъыҳқа̄ның.Павелым Та̄қнӣтңи9 Пинақылъҳа̄хкын қамахлъюкык тагирахкӣӷи хўаңамнун. 10 Димасым пиниқсялӣсима̄ нунам кияҳта̄лъҳа ынка̄м унисима̄ңа, аӷуляқума̄қ Фессалоникамун.
         Крискента Галатиясима̄қ ынка̄м Тит Далматиямун пима̄қ. 11 Лукаңинаҳақ хўаңамнитуқ. Марка ақфалюку кылъқынъакын қаюҳлъяк каюткыпихтақа қыпҳалъымни.
         12 Тихик Ефесымун каяхсима̄қа. 13 Троадамылъюңа униткақахка қа̄слъихка Карпынкуни. Тагинақыхкувык тагитаҳнакыхкын. Тагитаҳнакытынлъю
         ӣмгат иганка, кияң та̄кут амӣрамың улима̄ӷыт.14 Александрым сӣлюмың сяңлъяҳтым ынңа̄талъ сыӷлытун пикақа̄ңа. Атанӷым аӷью̄ӷна̄ӷа̄
         таўатын пилъҳаның. 15 Лъпыклъю кылыңаклъюку таўатын пинаюкаңатын қаюҳлъяк уңипаҳпут угумикыпихта̄.16 Нанқихтистымун агля̄сюхўа̄ӷақңатңа китум алңунак мысиӷа̄сяҳтулъҳита̄ңа, йыӷлыги униқаӷа̄ткақа̄тңа.
         Юӷа̄ткақанка Кияӷныӷмун акинақыфқӣта писқылъюки таўатын пилъҳитның. 17 Иўырңа Атанық хўаңамнитка̄гуқ. Икнақусиқақа̄ңалъю уңипақысқылъюки ӣңунӣта Пинилӷӣт
         Уңипат қамахлъюки язычнигыт нагақӣсқылъюки. Ынка̄м Кияӷныӷым югуликақа̄ңа туқутылъыҳқамың.
         18 Атанӷым югулияҳқақа̄ңа тамаҳа̄ның сыӷлыӷым сюӷугалъҳаның, ынка̄м пақнанаңуна̄н агля̄лъықа̄ңа
         қилягмылңуӷмун Атаныҳпагулъыӷминун. Лъңанун усюқилъық қӯнпырухлъяк кынлыңуна̄н. Аминь.19 Уңипа̄таҳнакытын Прискиллалъю, Акилалъю, Онисифорылъю ныңлъюгуткулъҳӣт сю̄мқақанкаңуқ.
         20 Ераста уныхтыка̄гуқ Коринфыми; қинуюгутаңаның Трофим униткақақа Милитыми. 21 Уксюӷвагилган тагинақыҳлъяги.Еввулымлъю, Пудымлъю, Линымлъю, Клавдиямлъю, иляңиталъю ухпықа̄лгутыт уңипа̄тысқӣси
         сю̄мқақӣсиңуқ. 22 Атанық таӷныӷаҳпынилъи, қуяслъисилъю.

11 Укут посланият Павелымың пиңӯт қыпҳаҳтыңаның Кияӷныӷым, апостолыңаныңлъю Иисус Христосым.
         Каяхтыка̄гуңа каюсӣтысқылъюки Кияӷныӷым накмикыхкӣ югыт ухпылъыҳтуҳтаӷӣсқылъюки, лӣтысқылъюкулъю
         ипапилъық. Та̄м ипапилъҳым каюсиҳлъықӣ югыт кияҳтылъыҳқӣт Кияӷныӷым пиюкылъҳатун.
         2 Та̄хкын ата̄симың ипапилъыӷмың сиӷималъылгӯкут кынлыңилңуӷмың уңувалъыӷмың. Иқлъыңиқигатңўа̄ӷым
         Кияӷныӷым акықусяқыхкақа̄ та̄на уңувалъық има аюмирухлъяха̄ның. 3 Ынка̄м пилъыҳқаҳлъюўа̄ӷмини Кияӷныӷым лӣтыстыкақа̄ та̄на кынлыңилңуқ уңувалъық уңипамикун.
         Хўаңамнун ныӷьюкуткақа̄ уңипани ынка̄м уңипақақақа қылӷутылъҳатун Кияӷныӷым Югулиӷистымта.4 Укут посланият Титымун пиңӯт, иӷныпикамкын ухпықилъымтыгныгун. Кияӷныӷым Атам, Христос
         Иисусымлъю Югулиӷистымта қуяслъитынлъю, ныкыхмылъылгуслъитынлъю.Титым Қыпҳақа̄ Критыми5 Униткақамкын Критыми, апыӷӣӷысқылъюку қыпҳақаҳпут апыӷӣлъҳилңуқ. Накмӣҳтӣсқысюгамкын
         Пресвитерыкаҳқамың юӷаӷвигнун тамаҳӣтни нунаҳаӷми. Нықамиклъюки қылӷутканка: 6 Пресвитерыкаҳқақ авутңисяҳқа̄гуқ; ата̄симың нулӣлгуяҳқа̄гуқ, авақутӣлъю ухпықа̄яҳқа̄гут;
         нылъиқныӷуяҳқа̄нӷитут, қа̄ткусигасяҳқа̄нӷитутлъю. 7 Иглыӷутистыңутминың Кияӷныӷым қыпҳақа̄нун, Епископа авутңисяҳқа̄гуқ. Юкыҳқынӷуяҳқа̄нӷитуқ,
         налиӷмың ка̄тқаҳта̄маңуяҳқа̄нӷитуқ, налиӷмың сю̄мыстыңуяҳқа̄нӷитуқ, налиӷмың сю̄хлъюгуяҳқа̄нӷитуқ,
         налиӷмың пакигныӷуяҳқа̄нӷитуқ аклъюңиӷиналюни. 8 Итупилъ упуӷанӷуяҳқа̄гуқ, пиниқистыкаҳқақа̄ пинилъҳым. Нуқынъыҳтуяҳқа̄гуқ, ылъқуӷутңаяҳқа̄гуқ,
         таӷныӷагмикун пылюңисяҳқа̄гуқ, нуқытутияҳқа̄гуқ алңунак сыӷлыӷмың. 9 Лъңа ата̄сиӷмысяҳқа̄гуқ ипапигнун апыҳтӯсянун апыҳтуӷалъыңылъыӷмитун. Атуқлъюки ипапигыт
         апыҳтӯсят кайымылъықӣ югыт, лӣгикыслъықӣлъю апыҳтуӷистысиӷўа̄ӷыт анахутңанилюки.10 Угля̄пихтут қа̄ткусюгигалңӯт, тымңи акузилӷӣт пӯҳтилӷӣт илямыхның, кияң тама̄куңӯт
         апыҳтуӷилӷӣт язычнигыт ухпықӣт обрезанияҳқа̄нилюки. 11 Та̄қыстики таўатын апыҳтуӷилъҳитның. Тымңимың апыҳтуӷилъыӷмыхтыхун алңунасыӷаҳқақӣт
         ӣңунӣта ныңлъюгутыт. Апыҳтуӷӣқут апыҳтӯсяҳқақынӷилъкымыхның; таўатын пӣқут аклъюңиӷипигыснаӷналютың.
         12 Ата̄сим Критыӷмӣм ӯкналиқистым пикақӣ: «Критыӷмӣт қӯнпың иқлъыңаҳтут, угиҳсялӷӣстун
         тыӷикусястун аюқут, иҳсяниталӷӣңӯтлъю ныӷыҳлъягыт». 13 Таўатын пилъҳа ипаңӯқ. Та̄на апалъюқлъюку қывӯлъюки аӷью̄ҳқи Критыӷмӣт ухпықӣт ухпықысқылъюки
         ипапигыт апыҳтӯсят. 14 Уңипа̄тики наганъаниӷлиткиңуқ Иудеит тымңи уңипаӷа̄таңит. Қа̄ткынъаниӷлиткиңуқ югыт
         қылӷусяңлъяқӣт. Та̄куңӯт иҳсякикат ипапигның апыҳтӯсяның. 15 Сяңўа̄ қамахлъюни пылюңитуқ тама̄кунун пылюңилңуӷнун. Иўырңа сяңўа̄ қамахлъюни пылюңинъыӷитуқ
         тама̄кунун пылюңинъыӷилңуӷнун. Кияҳтыңъӯт сыӷлыҳқылъыӷми, ухпықигата̄тлъю Христос.
         Умьюгӣтлъю, сюмыӷныӷитлъю нукыхнаҳтыка̄гут, ынка̄м лӣгиксяҳқа̄нанӣма̄т пинилъықлъю,
         сыӷлылъықлъю. 16 Лӣсимакнӣқа̄т Кияӷнық иўырңа кияҳта̄лъҳита ипапиҳқақа̄т налъюкутаңа: угумикнипихтут,
         қа̄ткусигатут, сясӣнӷитутлъю сяңўа̄ алңунак пинитун пина̄нӷита̄т.

Ипапигыт Апыҳтӯсят Ухпықанун21 Иўырңа лъпык апыҳтӯсяқики ухпықанун ипапигыт апыҳтӯсят. 2 Апыҳтуҳқи нуйыклъӣт югыт нуқынъыҳтусқылъюки, сӣвакналӷӣңулюки, сюмыҳтаӷаюсқылъюки,
         айыпсюгитысқылъюки ухпықилъыҳқун, пиниқылъыҳқун, нуқынъыҳтулъыҳқун. 3 Таўатыҳпигақ апыҳтуҳқи нуйыклъӣт аӷнат кияҳтысқылъюки тӯнңалюки Кияӷныӷмун. Сыӷлытун
         акузиткысяҳқақынӷитӣт илятың, налиӷмың мыӷыҳлъяфқӣта виномың. Апыҳтуӷияҳқа̄гут пинитун
         кияҳта̄лъыҳқамың, 4 ынка̄м пыҳқиҳлъықӣт уюқлъӣт аӷнат пиниқысқылъюки угиңитлъю, авақутӣтлъю. 5 Сюмыҳтаӷақыхсяҳқа̄гут, пылюңисяҳқа̄гут кияҳта̄лъыӷмыхни, қыпҳақыхсяҳқа̄гут нымыхни,
         наңлъыхтаӷьяҳқа̄гут, қа̄ткусяҳқа̄гут угимыхнун. Ынка̄м китум алңунак сыӷлықӯӷна̄нӷитӣ
         Кияӷныӷым апыҳтӯсӣ.6 Таўатыҳпигақ қылыҳқи нукалъпигат нуқынъыҳтусқылъюки. 7 Лъпык сялъыҳпыгун тамаҳа̄кун, успута̄ўи лъңитнун аныӷныҳқилъыҳпыгун. Апыҳтуӷӣқи ипапиҳқылъютын,
         пира̄мсилютын. 8 Ўатаҳлъяк апыҳтӯсяқыхкан ылъқуӷутңали ынка̄м китум алңунак сыӷлықӯнӷилъилъю. Таўатын
         пикувык кипулъхина̄ҳтыт сыӷлытун акузиткынъа̄нӷитӣлъю, кипулъхина̄лъҳиталъю кайңуюхтыслъықӣ.
         9 Апыҳтуҳқи қыпҳаҳтыля̄ӷыт қа̄ткысқылъюки пилӣтыстыңит, ыфқуҳтыңъўа̄ӷысқылъюкилъю. Выӷуснаӷьяҳқақынӷитӣт,
         10 налиӷмың тыглыгвиксяҳқақынӷитӣт. Йыӷлыги қӯнпың пинитун, ата̄сӣӷмылъютың пияҳқақӣт.
         Ынка̄м сялъыӷмыхтыхун тамаҳа̄кун пиюкнаңлъяҳлъықӣт апыҳтӯсӣ Кияӷныӷым Югулиӷистымта.11 Таўатын кияҳсяҳқа̄гукут қаюҳлъяк Кияӷныӷым алӣҳтыкақа̄ пиниқылъыни югулилъыңысқылъюку
         ю̄к тамаҳа̄н. 12 Та̄м пиниқылъҳым апыҳтуӷӣлъю пыхтысқылъюку кияҳта̄лъық Кияӷныӷмун аюқынӷилңуқ, иҳсякысқылъюки
         нунам юган пиюкылъҳи сыӷлыҳқыңъалӷӣт. Апыҳтуӷӣлъюлъю нуқынъыҳтусқылъюта, ылъқуӷутңалюта,
         кияҳтысқылъюта Кияӷныӷым пиюкылъҳатун нунами хўани. 13 Таўатын кияҳтылъта утақӣмалюта қуяналӷӣмың сиӷималъыӷмың. Сиӷималъқаҳпут ниӷуҳқыңъалӷӣ
         алӣлъыҳқа̄ Иисус Христосым Кияӷныҳлъямта, Югулиӷистымта. 14 Лъминың тӯныхка̄гуқ югулиналюта тамаҳа̄ның сыӷлыҳқылъыӷмың. Таўатын пика̄гуқ қаюҳлъяк
         пылюңиҳсяӷьюкаңилъю лъңанун югулюта, сягиқлъюта аныӷныҳқисқылъюта югнун.15 Апыҳтӯсяқики тама̄кут ухпықанун. Кияӷныӷым қылӷусӣ атуқлъюки кайымики, аӷулӣҳтикилъю
         сыӷлытун пиңуката. Йықай китумун алңунак укаваҳтыстыхпынаң.

Ухпықат Кияҳта̄лъыҳқа̄т31 Нықаңуҳтики ухпықат малиҳқутақысқылъюки кавымым иглыӷутистыңитнун, умӣлўа̄ӷнунлъю.
         Қа̄ткутңаяҳқа̄гут, апыӷӣӷңаяҳқа̄гут тамаҳа̄нун аныӷныҳқилъыӷнун. 2 Уңипа̄тики кина алңунак сыӷлытун акузиткыфқа̄н, а̄ҳтӣра̄фқа̄н писқылъюку. Итупилъ
         ныкыхмытулъюки, қусывыгңатулъюки писқылъюки тамаңанун. 3 Хўаңкуталъю сивунӷани налъюяҳтукут, қа̄ткусигасяҳтукут, пӯҳтыңъаяҳтукутлъю. Югусимта
         пиюкылъҳа айӷӣлъюку, итагнаҳқусиқлъюку аюқсяӷаҳпут. Уңувалъыпут кияӷусиқсяӷапут сыӷлыпыста̄ӷмун,
         ақиналъыӷмунлъю. Югыт угумиксяӷӣлъю, угумикусяҳтукутлъю. 4 Иўырңа Кияӷныӷым Югулиӷистымта лӣсимакыстыкақӣлъю наңлъыхталъыӷминың, пиниқылъыӷминыңлъю.
         5 Югуликақӣлъю апалъюқлъюку наңлъыхталъыни, нака̄н аныӷныҳқилъымтыхун. Аглыӷналӷӣгныкун
         Таӷныӷагныкун уӷвуқақӣ сыӷлыҳқылъыпут, нутаӷамыңлъю, уңувалъылиткақӣлъю. 6 Кияӷныӷым кӯвыхкақа̄к Аглыӷналӷӣк Таӷныӷак кымнапихлъюкык хўаңкунъун Иисус Христосыкун,
         Югулиӷистымтыхун. 7 Кияӷнық таўатын пика̄гуқ пиниқилъыӷмикун налъҳусяӷналюта ылъқуӷутңалъыӷминун. Ынка̄м
         сиӷималъылгӯкут хўаңкута пилӣнъалюку кынлыңилңуқ уңувалъық. 8 Тама̄кут пилъҳыт ипаңӯт. Тама̄кут апыҳтӯсят лъпынун сягиқутысқысюганка югнун қа̄ткысқылъюки.
         Та̄хкын ухпылъылгыт Кияӷныҳқун аныӷныҳқипыста̄ҳлъықут. Тама̄кут аныӷныҳқилъҳыт пинилӷӣңӯтлъю,
         каютңӯтлъю тамаңанун.9 Иўырңа лъпык иқитңалютын тама̄куның тымңи қаниқулъҳӣның, а̄ҳтӣра̄ӷулъҳӣның сивуныӷмың
         а̄тҳитның, Лӣлиҳтӯсяныңлъю. Тама̄на сясӣнӷитуқ, каютңуна̄нӷитуқ китумун алңунак. 10 Кина алңунак а̄фқӯтыстилӷӣ кылыңася̄ӷнакын ата̄симың налиӷмың алӷиӷлюку. Наганъыӷилъкан
         пыхнакын. 11 Лӣсимакан таўатылңӯм югым иҳсякыхкақа̄ ипапилъық, сыӷлыҳқыстыңӯқлъю. Ынка̄м лъңан
         катам сыӷлыҳқылъҳан нанқихсяҳқа̄ҳтыслъықа̄ аӷью̄ӷьяҳқа̄люку.Та̄қнӣтыт Апыҳтуӷалъҳыт12 Агляҳтыстыкумкун Артема налиӷмың Тихик лъпынун, Никополынъақыҳлъяха̄тын, қаюҳлъяк
         уксюҳсюгақуңа тама̄ни. 13 Каюсиӷнақыҳлъягнакыхкын законник Зина, Аполлослъю иглыӷалъыҳқахкынун. Ўатаҳлъяк ята̄ҳқунъакыхкын
         кылъқысяҳқамың сямың аклъюкыхкахкының. 14 Ухпықа̄лгутымта пыҳқихся̄ткылъитху аныӷныҳқуткаҳқақ ынка̄м каюсиӷьяқлъыгуҳнакаңит
         аклъюкыхкапилгыт. Тымңи кияҳта̄фқа̄мың пилит. 15 Қамахлъютың хўаңамнилңӯт пиниқӣсиңуқ. Пиниқылъыҳпут а̄пқаӷнакын ухпықа̄лгутымнъун
         пиниқистымнъун. Кияӷныӷым қуяслъиси қамахлъюси.

11 Укут посланият Павелымың пиңӯт, анусимиңлъяӷақ Христос Иисус апалъюқлъюку, ухпықа̄лгутымнъыңлъю
         Тимофейемың.Пиниқыхкамтыгнун қыпҳалгутымтыгнун Филимонымун, 2 ухпықанунлъю қырңуӷуткаюгнун мыңтыӷаҳпыни, Апфиямунлъю наямнъун Христосыкун, Архиппымунлъю
         пилъюўалӷутымтыгнун.3 Кияӷныӷым Атамта, Атанымталъю Иисус Христосым наңлъыклъисилъю, ныкыхмылъылгуслъисилъю.Филимоным Пиниқилъҳалъю, Ухпықилъҳалъю4 Филимоными, қӯнпың игамсиқаюгвикақақа Кияӷнықа юӷа̄ткынъымкын, 5 қаюҳлъяк нагақуӷақақа пиниқылъҳын тамаҳӣтнун Кияӷныӷым югитнун, ухпықилъҳынлъю Атаныҳқун
         Иисусыкун. 6 Юӷа̄ткақамкын уңипа̄тысқылъюки илятың ухпықилъымнъың Христосыкун. Таўатын пикувык
         лӣгикатаӷаҳлъықатын қамахлъюки қуястылъҳыт алъхыҳтыкапут Христосыкун. 7 Ухпықа̄лгутымни, пиниқилъыҳпык Кияӷныӷым юганун қуястыҳлъяга̄ңалъю, кайыма̄ңалъю!
         Пиниқылъыҳпык қуястӣ Кияӷныӷым юги.Павелым А̄пускаңа Онисим8 Тытугна̄нӷитуңа қылыӷналютын Христосыкун атуқысқылъюку ылъқуӷутңалӷӣ, иўырңа таўатын
         пина̄нӷитуңа. 9 Пиниқутылъыҳпуң апалъюқлъюку а̄пфикамкын атуқысқылъюку ылъқуӷутңалӷӣ. Хўаңа, Павел,
         нанывга̄гуңа, анусимиңлъяӷа̄гуңалъю апалъюқлъюку Христос Иисус. 10 Хўаңаңӯқ а̄путилӷӣ иӷнымнун, Онисимымун. Анусимиңлъяӷвигми аталӣткақа̄ңа Христосыкун.
         11 Сивунӷани сясӣнӷисяҳтуқ лъпынун, иўырңа хўа̄ каютңуҳтыпихсима̄қ хўаңкутыгнун.12 Онисим лъпынун агляҳтыснақақа, лыганқун илюка малигунъақуқ лъңакун. 13 Хўаңамнитысюгуяӷақа каюсӣтысқылъюңа анусимиңлъяӷвигми, катам лъпык каюсӣнъаяқывңа
         ма̄нсяқувык. Лӣсимакыхкынқун анусимиңлъяӷа̄лӷӣңа Пинилӷӣт Уңипат апалъюқлъюки. 14 Иўырңа хўаңамнитысна̄нӷитақа ўыткуқун сивуклъютын а̄птаҳлъютын. Итагнақумакувгу хўаңамнитысқылъюку
         та̄ўа лъпык пиюкылъқылъықан, қаюҳлъяк қылӷунӷитамкын таўатын писқылъютын.15 Ынтақун Онисим иқитаҳтыка̄гуқ лъпынисяҳқа̄люни қӯнпырухлъяк. 16 Лъңа паниның қыпҳаҳтыля̄ӷӯқ. Иўырңа қыпҳаҳтыля̄ӷумалъыӷминың аңлӣӷатаӷа̄ма̄қ қаюҳлъяк
         пиниқыхка̄ҳсима̄қ ухпықа̄лгута. Пиниқыпихтақа, иўырңа лъпык пиниқатаӷаҳлъықан қыпҳаҳтыля̄ӷулюку,
         ухпықа̄лгутңулюкулъю Атаныҳқун.17 Ынка̄ңам тугуклъӣмакувңа қыпҳалгутңулюңа, тугуклъиӷнакын Онисим хўаңаңуслъюку. 18 Сямың сыӷлытун пимакаңатын налиӷмың асыңымакаңатын, асыңыңа хўаңа лъивикылъықақа.
         19 Хўа̄, хўаңа катам ӣхымның игаҳтуңа хўатын: хўаңа, Павел, лъивикылъықамкын. Иўырңа
         пуйгухпына̄н уңувалъҳын асыңылюку аюқан хўаңамнун. 20 А̄а, ухпықа̄лгутымни, а̄пфикамкын Атаныҳқун тугуклъӣсқылъюку Онисим. Таўатын пикувык
         қуяслъықаҳпыңа Христосыкун! 21 Письмогамкын лӣсимакңўа̄ӷлюку қа̄ткысяҳқақан қылӷуткақа лъпынун, рыпалъ қа̄йӷулъюку
         пилъықутын. 22 Атхўай, ныкаҳқаңлъя̄таҳнакывңа қаюҳлъяк сиӷимаңӯңа Кияӷныӷым кӣмсиҳлъықӣ юӷалъыси,
         ынка̄м лъпысинун пилъықуңа.Павелым Та̄қнӣтаңи23 Епафрасымңуқ пиниқӣси; анусимиңлъяӷалгуткақа апалъюқлъюку Христос Иисус. 24 Қыпҳалгутмалъю Маркымлъю, Аристархымлъю, Димасымлъю, Лукамлъю лъңиталъюңуқ пиниқӣси.25 Пиниқылъҳа Атанӷым Иисус Христосым тамаҳаҳпысинилъи.

Кияӷныӷым Акузитаңи Иӷныӷмикун11 Сивунӷани агани угляӷлюкулъю, алъя̄ҳӣна̄люкулъю Кияӷныӷым алыҳқуқақӣ сивуныпут ӯкналиқистытхун.
         2 Иўырңа укуни киңулиӷни аӷныӷни алыҳқуқақӣлъю Иӷныӷмикун. Лъңакун Кияӷнық нунаңлъяқа̄гуқ,
         накмикыхкақӣлъю пилӣтысқылъюку сяңўа̄ тамаҳа̄н. 3 Иӷныӷым кӯкхутақа̄ Кияӷныӷым ниӷуҳқылъҳа, Кияӷныҳтуңўа̄қлъю аюқуқ. Сяңўа̄т қамахлъюки
         нагныӷастыңъўӣ таўатылъюки аҳтуӷьяҳқа̄нӷилңӯтхун акузитмикун. Иӷныӷым тӯныхкақа̄ лъми
         катам уңувалъыни укмаңиӷналюта тамаҳа̄ның сыӷлыҳқылъымнъың. Апыӷӣӷьямигу таўатын пилъыни,
         қилягми ақумыхка̄гуқ аӷынқигныӷакун Кияӷныӷым, аҳтуӷьяҳқа̄нӷитылъыҳпига̄м.Иӷнық А̄ңатаӷаҳтуқ Яқулыгның4 Кияӷныӷым қулӣҳтыкақа̄ Иӷнық яқулыгның, атылиткақа̄лъю иңья̄тңалӷӣмың а̄тҳитның. 5 Таўатын пикақа̄ қаюҳлъяк Кияӷныӷым пимаңитӣ налиҳӣнӣт яқулгыт хўатын:«Иӷнықамкын;аӷныӷми Аталӣтаҳпыңа».Кияӷныӷымлъю пимаңитӣ налиҳӣнӣт яқулгыт хўатын:«Атакылъықа̄ңа ынка̄м лъңа Иӷнықылъықақа».6 Кияӷныӷым каяхсяҳқа̄ҳсямигу Иӷнықсюхўа̄ни нунамун, хўатынлъю пика̄гуқ:«Йықай қамахлъютың Кияӷныӷым яқулгита манигуӷлитху».7 Хўатынлъю пика̄гуқ яқулыгның:«Кияӷныӷым яқулыни ануқыстун лъӣҳтыстыкақӣ.Қыпҳаҳтыңи кумаӷулӷӣстун кынӷыстун лъӣҳтыстыкақӣ».8 Иўырңа Кияӷнық Иӷныӷминың хўатын пика̄гуқ:«Ка̄й Кияӷнық, ақумутахкын кынлыңисяҳқа̄гук қӯнпырухлъяк!Иглыӷулъықан атаныҳпагулъҳын ылъқуӷутңалъылиӷлюку.9 Пиниқан ылъқуӷутңалъық, угумикан анахутңалъық.Тама̄кын апалъюқлъюку Кияӷнық,Кияӷныҳпык накмикума̄тынлъю, қӯлва̄ма̄тынлъю пакихулъюку иляхпының.Ынка̄ңам қуястиҳлъяхтуқ аңиҳақатынлъю мысӣӷмың».10 Хўатынлъю пика̄гуқ:«Лъпык, Атанық, пӣнлиӷьюха̄ӷми нунаңлъяқа̄гутын,ӣхыхпыныңлъю қилягаңлъяқа̄гутын.11 Қамахлъютың авӣӷусяҳқа̄гут,иўырңа лъпык кияҳсяҳқа̄гутын.Аӷьюӷьяҳқа̄гут а̄ткастун.12 Имыхтыҳлъықатын қа̄слъистун,симиҳлъықатынлъю а̄ткастун.Иўырңа лъпык қӯнпың алмысиқылъықа̄тын,аӷьюӷьяҳқа̄нӷитутынлъю».13 Кияӷныӷым пимаңитңўа̄ӷӣ налиҳӣнӣт яқулыни хўатын:«Ақуми хўагун аӷынқигнымкун,кынляңа аңуяхтын тунымалӣтыстылъымнун итыгаҳпык асиңанун».14 Сяңа̄ўанңам яқулгыт? Қамахлъютың таӷныӷа̄гут қыпҳа̄тилӷӣт Кияӷныӷмың, каяхтақӣлъю
         каюсӣтысқылъюки тама̄кут югулилъыңьяҳқат.

Кияӷныӷым Югулиӷилъыҳлъяга21 Тама̄кын апалъюқлъюку сюмыҳтаӷа̄ткыңъўа̄ӷылътыки ипапилъҳыт нагақуқапут лю̄рақ ўа̄кнаниқыстаӷнаюкамтыки.
         2 Кияӷныӷым апыҳтӯсӣ ипаңӯт; а̄пқақӣ югнун яқулыхтыхун. Кина алңунак қа̄ткунъыӷилңуқ
         апыҳтӯсянун, Кияӷныӷым аӷью̄ҳлъықа̄ аӷью̄лъыҳқаҳтуталяңатун. 3 Ынка̄м иҳсякумакумтыху Кияӷныӷым югулиӷилъыҳлъяга анахпагниңитаҳпут аӷью̄ӷилъыҳқа̄.
         Атанӷым апыӷьюха̄қақа̄ та̄на югулилъық. Та̄хкын тама̄кут нагақӯткат лъңаның, ипапиҳқа̄т
         хўаңкунъун. 4 Кияӷныӷымлъю ипапиҳқыхкақа̄ хўаңкунъун. Таўатын пика̄гуқ атуқылъыӷмикун алъя̄ҳӣна̄т
         алъя̄ҳлъюхўаҳтилъҳыт, уйыхтылъыӷмикунлъю тунусӣ Аглыӷналӷӣм Таӷныӷам пиюкылъыӷмитун.Иисус, Югулилъыңыстикақ Хўаңкунъың5 Кияӷныӷым накмикылъҳитӣ яқулгыт иглыӷутисқылъюки сивумылңуӷмун нунакаҳқамун. (Та̄наңӯқ
         нуна акузиткыхкыфут.) 6 Налиӷныӷитни Акузитни Игақыхкани хўатын игақңа̄қ:«Кияӷнық, сяңа̄ўа ю̄к умьюгаӷмикақыхкын,налиӷмың иӷныӷа югым афлъыңакыхкан?7 Улима̄қан укавақа̄нлъюку яқулыгның,қаҳпалиқақан ниӷуҳқылъыӷмыңлъю, қӯлвалъыӷмыңлъю,8 иглыӷутистыңлъяқақанлъю сямун тамаҳа̄нун».Таўанилъю Акузитни Игақыхкани игақңа̄қ, Кияӷныӷым улима̄қа̄ ю̄к «иглыӷутистыңулюку
         сямун тамаҳа̄нун». Та̄на хўатын писӣгуқ сяңўа̄ қамахлъюни илятңа̄қ иглыӷутилъҳанун.
         Нақамлъю сялин ысҳӣгатаҳпут ю̄к иглыӷутилӷӣ сямун тамаҳа̄нун. 9 Иўырңа ысҳаӷаҳпут Иисус! Кияӷныӷым натыңӣҳақ укаваҳтыстыкақсяӷа̄ яқулыгның. Ма̄тын
         ысҳаӷаҳпут қаҳпалюни ниӷуҳқылъыӷмыңлъю, қӯлвалъыӷмыңлъю қаюҳлъяк икфиқлъюни туқука̄гуқ.
         Кияӷныӷым пиниқылъҳа апалъюқлъюку, Иисус туқука̄гуқ тамаҳа̄нун. 10 Кияӷныӷӯқ улимаӷикақ сямың тамаҳа̄ның лъңанун, нагныӷастыңъўӣлъю таўатылъюки. Итагнапихтыка̄гуқ
         Кияӷныӷым пиниҳсяӷўа̄қақа̄ Иисус икфиқылъыҳқун пӣнлиҳтыңулюку югулилъҳитнун. Ынка̄м
         Иисусым тагисяҳқа̄ҳтыкақӣ юлӷутыт ниӷуҳқылъыӷмун.11 Иисусым пылюңиҳсяқақӣ югыт сыӷлыҳқылъҳитның. Ынка̄м лъңалъю тама̄кутлъю пылюңиҳсяқӣ,
         қамахлъютың Атака̄т Кияӷнық. Тама̄кын апалъюқлъюку Иисусым кайңукигатӣ атиӷьяҳқа̄люки
         аңлыгутңулюки. 12 Иисусым пикақа̄ Кияӷнық:«Апыҳлъықақа а̄тҳын аңлыгутымнун;усюқылъықамкын қырңуӷутката».13 Хўатынлъю пика̄гуқ:«Ныӷьюкылъықақа Кияӷнық».Пика̄гуқлъю:«Хўаңалъю, таӷнуҳа̄тлъю Кияӷныӷым тагивақӣ хўаңамнун».14 Та̄кут таӷнуҳа̄т югӯт кымыкшалгутлъю, а̄лгӯтлъю ынка̄м Иисус лъңистун лъӣқа̄гуқ. Таўатын
         пика̄гуқ туқуналюни на̄фқынъалюку Туӷныӷақ, аҳтуӷьяҳқа̄нӷилъылык туқумун. 15 Ынка̄м таўатын пилъыӷмикун итымуткақӣ тама̄кут қыпҳаҳтыля̄ӷыстун аюқылӷӣт уңувалъытың
         қамахлъюки қаюҳлъяк аликңукаңат туқулъық. 16 Хўатыҳлъюга̄ӷӯқ яқулгунӷитут Иисусым каюсиқӣ, иўырңа Авраамым киңунӷи каюсиӷақӣ. 17 Тама̄кын апалъюқлъюку Кияӷныӷым Иисус лъӣҳтыстыңъўа̄ӷьяҳқақа̄ хўаңкутыстун. Таўатын
         қыпҳа̄сяқлъыгўа̄ Кияӷнық Первосвященнигулюни, наңлъыхтаӷлюнилъю, ата̄сӣӷмылъюнилъю.
         Ынка̄м тӯнияқлъыгуҳтыка̄гуқ аҳтутмың Кияӷныӷмун сыӷывутысқылъюки югыт сыӷлыҳқылъҳит.
         18 Иисус икфиқыхка̄тминыңлъю, нанӷӣқулъыңыхка̄тминыңлъю, каюсиӷьяқлъыгўӣ тама̄кут нанӷӣқулъыңылӷӣт.
         
            

         
      

   
      
         3
Иисус А̄ңатаӷаҳтуқ Моисейемың31 Ынка̄ңам ухпықа̄лгутымни, Кияӷныӷым а̄фтыкақӣси лъңанун югулюси, туқлъюқақӣсилъю лъминитысқылъюси
         қилягми. Сюмыӷмиклъюку Иисус. Кияӷныӷым каяхтыка̄ апостолыңулюкулъю, Первосвященнигаңулюкулъю
         а̄пҳақыхкыфут ухпықнилюку. 2 Иисус ата̄сӣӷмытка̄гуқ Кияӷныӷмун накмикистыминун, катам Моисей ата̄сиӷмыткақ Кияӷныӷмун
         қыпҳа̄тақңамигу Кияӷнық мыңтыӷа̄ни. 3-4 Тамаҳаӷми мыңтыӷақ китумың улимаӷистылгулӷӣ, иўырңа Кияӷныӷым Иисусыкун сяңўа̄ тамаҳа̄н
         улима̄қа̄. Югыт усюқатаӷаӷьяҳқақа̄т Иисус пакихулъюку Моисейемың, қаюҳлъяк югыт усюқылъықа̄т
         мыңтыӷаңлъяҳта пакихулъюку мыңтыӷамың. 5 Моисей ата̄сӣӷмытка̄гуқ қыпҳаҳта Кияӷныӷым мыңтыӷа̄ни, уңипа̄ткақӣлъю югыт Кияӷнық
         сямың апыӷьяҳқалгунилюку та̄ганиқа̄ӷақ. 6 Иўырңа Христос иӷныӷулюни ата̄сӣӷмытка̄гуқ иглыӷутиста Кияӷныӷым мыңтыӷа̄ни. Хўаңкута
         мыңтыӷақӣлъю Кияӷныӷым, илютумаңинақумта, ипапиҳқуткумаңинақумтыхулъю сиӷимакыхкаҳпут.Қа̄ткунъыӷитылъҳат Израилыӷмӣт7 Ынка̄ңам катам таўатын Аглыӷналӷӣк Таӷныӷак пӣк:«Аӷныӷми хўани нагақуқуфсигу Кияӷныӷым мыңа,8 пиныҳлъиқыхпынаси сивуныҳпысистун.Тама̄ни аӷныӷни килга̄нилъютың қа̄ткысюгумаңита̄т Кияӷнық,нанӷӣҳсяӷақақа̄тлъю нуқынъыҳтулъҳа».9 Кияӷнық пӣқ:«Тама̄ни ю̄к ма̄лӷук аюмиқулъыӷни сивуныҳпыси ысҳақақыӷңа̄ӷмыхтыки апыӷӣқанка, паниның
         нанӷӣҳсяӷақақа̄тңа.10 Тама̄кын апалъюқлъюку тама̄кут югыт сякшитыстыкақа̄тңа.Ынка̄м пика̄гуңа:“Ӣўлың ата̄сӣӷмысигатут хўаңамнун,лӣгикигатутлъю натылъюку кияҳтысқысюлъымның.11 Сякшитңулюңа акықика̄гуңа алъяңуҳсяҳқа̄нӷилңуӷмың”.Хўатын пӣңа:“Итыӷна̄нӷитңўа̄ӷа̄т мыӷна̄ливихкақ ята̄ҳқыхкақа лъңитнун”».12 Ухпықа̄лгутымни кылыңалюси, сыӷлыӷмың сюмыҳтаӷалъыӷныңлъю, ухпынӷитылъыӷныңлъю, иқитутыстыхпынаси
         уңувалӷӣмың Кияӷныӷмың. 13 Иўырңа аҳутаңа тамаҳа̄н кайымутақитык пилъыҳқалгумалюку атилъқылӷӣмың «Аӷныӷми». Таўатын
         пинӷилъкуфси та̄ўа сыӷлыҳқылъҳым пӯҳлъюси пиныҳлъюңлъяҳлъықӣси. 14 Иўырңа ата̄сӣӷмылъкумта уңувалъымта кынлыңанун, ныӷьюклъюку Кияӷнық ухпыӷьюхўа̄лъымтыстун,
         та̄ўа Христосым пилгуткылъықӣлъю лъми пиминың. 15 Акузитни Игақыхкани игақңа̄қ:«Аӷныӷми нагақуқуфсигу Кияӷныӷым мыңа,пиныҳлъюгухпынаси сивуныҳпысистун қа̄ткусимаңилңӯт Кияӷныӷмун».16 Кинкуңа̄ўат нагақӯткат Кияӷныӷым мыңаның нақам қа̄ткутыхпынатың? Тама̄куңӯт югыт Моисейем
         маӷьяҳқуқӣ Египетмың. 17 Ю̄к ма̄лӷук аюмиқулъыӷни килъю Кияӷнық сякшитыстатху? Тама̄куңӯт сыӷлыҳқылъютың туқуляӷа̄ткат
         килга̄ни. 18 Кинкунун Кияӷнық акықика̄ўа итыӷна̄нӷитңўа̄ӷнилюки мыӷна̄ливихкамун ята̄ҳқыхкаминун?
         Акықыхкақӣ қа̄ткусимаңилңӯт лъңанун. 19 Та̄ўа лӣгикаҳпут итыҳпагниңитка̄гут таўавык мыӷна̄ливигмун қаюҳлъяк ухпықынӷилъкаңат.

Кияӷныӷым Акықуся̄ Мыӷна̄лилъық41 Кияӷныӷым акықуся̄ югнун аӷулӣтуқ ӣтҳысқылъюки мыӷна̄ливигминун. Иўырңа алиңылъта
         лю̄рақ налиҳси нӯҳунъаюкан итыҳпынани мыӷна̄ливиганун. 2 Пинилӷӣ уңипақ Кияӷныӷым мыӷна̄ливиганың аюқылӷӣ нагақуқақаҳпут катам тама̄кустун
         югыстун Моисейем маӷьяҳқуқӣстун Египетмың. Иўырңа пинилӷӣм уңипам каюсӣтылъҳитӣ қаюҳлъяк
         ухпықумаңита̄т нагақуқаҳтың. 3 Хўаңкута ухпылӷӣни итыҳлъықукут Кияӷныӷым мыӷна̄ливиганун. Иўырңа Кияӷныӷым акузиткыхкақӣ
         ухпықилъҳилңӯт хўатын:«Сякшитңулюңа акықика̄гуңа алъяңуҳсяҳқа̄нӷилңуӷмың.Хўатын пӣңа:“Итыӷна̄нӷитңўа̄ҳтут мыӷна̄ливихкамнун”».Таўатын акузика̄гуқ қыпҳақани апыӷӣқақыӷңа̄ӷмики има нунаңлъялъыӷминың. 4 На̄нтуқ Акузитни Игақыхкани игақлъюни ма̄ӷраӷвинлӣтаңа аӷныӷым хўатын: «Кияӷнық мыӷна̄лика̄гуқ
         тама̄ҳа̄ның қыпҳақаминың ма̄ӷраӷвинлӣтаңани аӷныӷым». 5 Акузитнилъю Игақыхкани Кияӷнық пика̄гуқ:«Итыӷна̄нӷитңўа̄ҳтут мыӷна̄ливихкамнун».6 Паниның иляңи югыт итыҳлъықут Кияӷныӷым мыӷна̄ливиганун. Иўырңа нагақӯсюхўа̄қат пинилӷӣмың
         уңипа̄мың, итылъҳитут мыӷна̄ливигмун қаюҳлъяк қа̄ткутылъҳилңӯт Кияӷныӷмун. 7 Тама̄кын апалъюқлъюку Кияӷныӷым ныкыхтыкақа̄ иляңа аӷнық, атилъқылӷӣ «Аӷныӷми». Киңурухлъяганың
         Моисейем, Кияӷныӷым акузиткыхкақа̄ та̄на аӷнық Давидыкун. Утыҳпахтанка Давидым игақыхкӣ
         Акузитни Игақыхкани хўатын:«Аӷныӷми хўани нагақуқуфсигу Кияӷныӷым мыңа,пиныҳлъиқыхпынаси сивуныҳпысистун».8 Иисус Навинам маӷьяҳқулъҳитӣ югыт таўавык мыӷна̄ливигмун. Лӣсимакаҳпут қаюҳлъяк та̄м
         киңуңаның Кияӷныӷым акузиткыхкақа̄ иляңа аӷныӷа мыӷна̄лилъҳым. 9 Тама̄кын апалъюқлъюку та̄ўа Суббота аӷулӣтуқ, мыӷна̄ливик Кияӷныӷым югитнун. 10 Кина алңунак ӣтқуми Кияӷныӷым мыӷна̄ливиганун, мыӷна̄лилъықуқ қыпҳақаминың катам таўатын
         Кияӷныӷым мыӷна̄лилъҳатун. 11 Тама̄кын апалъюқлъюку итыӷнақыҳлъягылъта Кияӷныӷым мыӷна̄ливиганун. Қа̄ткынӷитыфқа̄н
         пилътыху Кияӷнық сивунымта пилъҳистун.12 Акузитаңи Кияӷныӷым уңува̄т қыпҳа̄гут. Ӣпхатаӷаҳтут алңунак иңлюхтун ипыхсяқаның сявихпагның.
         Ка̄путкаюгӯт қамавырухлъяк уңувасимлъю, таӷныӷамлъю ка̄тутңалъҳыхкынун, нафлъютлъю
         па̄тҳытлъю ка̄тутңалъҳитнун. Кияӷныӷым акузитаңи нанқихтикаюгӯт югым сюмыҳтаӷалъҳаныңлъю,
         сянақылъҳаныңлъю. 13 Сяңўа̄ қамахтыңъўа̄ӷлюни Кияӷныӷым улима̄ӷа ӣӷңанӷитуқ Кияӷныӷмың. Алӣтут, хўатыҳлъюўа̄ӷӯтлъю
         ийыхкыни. Лъңанун қайвиҳқысяҳқақапут сялъыпут қамахлъюки.Иисус Первосвященнигаҳлъякаҳпут14 Тама̄кын апалъюқлъюку Первосвященнигрухлъягӯкут қилягмун маюқамың. Иисусыңӯқ, Иӷныӷа
         Кияӷныӷым. Ынка̄м ухпықилъыӷмытыкыста̄лъта а̄пқамнъи югнун. 15 Первосвященнигамта лӣгикңўа̄қақӣ кая̄лъиқусипут, қаюҳлъяк нунамылъюни нанӷӣқулъыңыхка̄гуқ
         хўаңкутыстуңўа̄қ. Нақамлъю сыӷлыҳқумаңитуқ. 16 Ынка̄м тытулъңуна̄мта агля̄лъта умӣлгусигнун ақумутахкынун Кияӷныӷым, алъхыӷусаҳқа̄люта
         наңлъыхталъҳанун. Таўани наңлъыкылъықӣлъю, каюсиҳлъықӣлъю аклъюкилъымнъи.

51 Тамаҳа̄н первосвященнига Кияӷныӷым накмикыхкақа̄ юлгутаңаның. Кияӷныӷмун агляӷақуқ
         югыт апалъюқлъюки тӯналюки тунусӣт аҳқыша̄ӷунъалюкилъю сыӷлыҳқылъҳитнун. 2 Первосвященнига кая̄лъиқыхкаюгутминың наңлъыхтаӷьяҳқа̄гуқ тама̄кунун налъюкылӷӣнунлъю,
         ухпықинанилӷӣнунлъю ипапилъыӷмун. 3 Қаюҳлъяк кая̄лъиқыхкаюгутминың, первосвященнига аҳқыша̄ӷьяҳқа̄гуқ лъми катам сыӷлыҳқылъыӷминун,
         сыӷлыҳқылъҳитнунлъю югыт. 4 Кина алңунак накмикигатуқ лъңаның первосвященнигуҳналюни қӯлваӷьяҳқа̄люни. Иўырңа
         ю̄к первосвященнигуҳтақуқ Кияӷныӷым накмикынӷатни, катам таўатын накмикылъҳатун Аарон.5 Таўатынлъю Христос қӯлвалъҳитуқ лъминың накмиклъюни первосвященнигуҳтылъыӷмун, иўырңа
         Кияӷныӷым накмикыхкақа̄. Пикақа̄:«Иӷнықамкын; аӷныӷми хўани Аталӣтаҳпыңа».6 Налиӷныӷитни Акузитни Игақыхкани Кияӷныӷым пикақа̄:«Священнигуъықутын қӯнпырухлъяк,Мелхиседекым священнигаңулъҳатун».7 Кияӷнық аҳтуӷьяҳқа̄нӷилъылгӯқ югулияҳқа̄люку Иисус туқулъыӷмың. Ынка̄м Иисус нунамытңулюни,
         игляхтулюни қунитӯмаӷми юӷақа̄лӷӣлъю, туңсиқа̄лӷӣлъю Кияӷныӷмун югулисқылъюни туқулъыӷмың.
         Кияӷныӷым нагаткақӣ юӷалъҳи, қаюҳлъяк қусывыхлъюни қа̄ткыхка̄ Кияӷныӷым пиюкылъҳа.
         8 Қайўа Иисус Кияӷныӷым Иӷнықыӷңа̄тни, паниның лӣтка̄гуқ қа̄ткусималъыӷмың икфиқылъыӷмикун.
         9 Апыӷӣӷьягу қамахлъюку Кияӷныӷым писқылъҳа, Иисусыңуҳтуқ кынлыңилңуӷмың югулилъыңыстияҳқақ
         тамаҳа̄нун қа̄ткулъҳӣнун лъңанун. 10 Ынка̄м Кияӷныӷым накмикыхкақа̄ первосвященнигаңулюку, Мелхиседекым первосвященнигаңулъҳатун.Таӷнуҳаҳа̄тлъю, Аңтанӣткатлъю Ухпықат11 Апыӷьяҳқаҳлъягӯкут тама̄куның. Иўырңа апыҳтуныҳлъюпихтуси тама̄куның қаюҳлъяк лӣгикаӷаҳсигалңӯси.
         12 Ныӷипихлъюси ухпықа̄лӷӣси ынка̄м апыҳтуӷияҳқа̄ҳтыка̄гуси иляхпысинун. Йыӷлыги паниның
         аклъя̄қуси китумун апыҳтунқихтысқылъюси ухпынҳат лӣсюхўа̄ӷьяҳқӣтның Кияӷныӷым акузитаңаның.
         Катам таӷнуҳаҳаӷыстун мамаҳтуӷьюгақуси, нықыпигьюхпынаси. 13 Кина алңунак мамаҳтуқаюк паниның таӷнуҳаҳа̄гуқ. Сялин налъюка̄ ылъқуӷутңалъықлъю,
         анахутңалъықлъю. 14 Иўырңа нықыпик аңтанӣтканун пиңӯқ. Пыҳқихсяқа̄гут лӣгиксяҳқа̄люкык пинилӷӣлъю, сыӷлылӷилъю.
         
            

         
      

   
      
         6
61 Ынка̄м лӣтылътыки апыҳтӯсят аңтанӣтканун ухпықанун аюқылӷӣт. Лӣтңўа̄қақаси апыҳтӯсюхўа̄қат
         Христосымың аюқылӷӣт ынка̄ңам лӣнъықихсяҳқақынӷитаси. Лӣтңўа̄ӷума̄си атуқсяҳқа̄фқӣта
         пиналюки тама̄кут туқумун аюқылӷӣт. Лӣнъықихсяҳқақынӷитаҳсилъю ухпықилъыӷмың аюқылӷӣ
         Кияӷныҳқун, 2 крестиӷылъыӷның, ӣхтилъыӷның, уңуваҳтилъыӷның туқуканың, Кияӷныӷымлъю нанқихтилъыҳқа̄ның
         югның аӷью̄ӷьяҳқа̄люки кынлыңуна̄н. 3 Кияӷныӷым пистыкаңилъю, апыҳтуҳлъықамси аңтанӣтысқылъюси ухпықат.4-6 Тама̄ иляңаның юлгӯқ алъхыӷутка̄ялӷӣның Кияӷныӷым ниӷуганың, на̄сӣқақа̄тлъю қилягым
         тунуся̄. Алъхыӷутка̄гутлъю Аглыӷналӷӣгның Таӷныӷагның. Нанӷӣқақӣт пиниҳтуляңи Кияӷныӷым
         акузитаңи, нанӷӣқақа̄тлъю Кияӷныӷым аҳтуӷьяҳқа̄нӷилъҳа нунакаҳқамылңуқ. Та̄хкын ухпықнаниқумыхтыху
         Христос, авутыҳқынқихтыпагниңӣлъықут қаюҳлъяк қақӯранқихтыкаңат Кияӷныӷым Иӷныӷа,
         кайңуся̄кыхкаңатлъю юхтуқами.7 Нуна мыӷақуқ ыслъялъюгуҳнъыӷани, пӣтыстӣқуқлъю нунивахсыӷамың атуҳқамың тама̄кунун
         пыксиҳқиканун нунамың. Ынка̄м Кияӷныӷым пиниҳқыстақа̄ нуна. 8 Иўырңа нуна пӣтыстимакуми сикуҳлъюгныңлъю, плевелыныңлъю сятңунӷитуқ. Якуӷна̄нитуқ
         Кияӷныӷым сыӷлыӷунилъыҳқа̄ның, ынка̄м паныҳсяҳқа̄гуқ.9 Пиниқыхкамни, қайўа лъпысинун письмоткыӷңа̄мтыки тама̄кут, сюмыҳтаӷа̄ткигатамси таўатылъюси.
         Лӣсимакаҳпут пиниӷатаӷалӷӣмың қуястылъылгӯси югулилъыҳпысигун. 10 Кияӷнық ылъқуӷутңа̄н нанқихтӣқуқ, ынка̄м пуйгуна̄нӷита̄ қыпҳалъыҳсилъю, пиниқилъыҳсилъю
         лъңанун каюсӣтылъыҳпысигун юги. Нықамикылъықа̄лъю паниның каюсӣтңукыси. 11 Нагныҳтысюгамси сягиқлъюси қыпҳа̄тысқылъюку Кияӷнық уңувалъыҳпыси тахталңатун. Ынка̄м
         алъхыҳтыпыста̄ҳлъықаҳси сиӷимакыхкаҳси. 12 Иҳсяниталӷӣңуҳтысюнӷитамси. Йыӷлыги тама̄кустун аюқыстысюгамси ухпықилъыӷмыхтыхун,
         нуқытутилъыӷмыхтыхунлъю алъхыӷусяҳқат Кияӷныӷым акықусяқыхка̄ның.Кияӷныӷым Акықуся̄ Айыпсюгитуқ13 Кияӷныӷым акықақңамигу Авраам, акықыхкақа̄ пияҳқапыста̄ӷунилюку. Аваңитутаңаның а̄ңатаӷалӷӣмың
         лъңаның, атуқлъюку лъми катам атыни акықика̄гуқ. 14 Авраам пикақа̄: «Қуястыпыста̄ӷлютын, угля̄пихлъюку киңунылилъықамкын». 15 Авраам қыляныҳпынани утақӣка̄гуқ, ынка̄м алъхыҳтыкақа̄ Кияӷныӷым акықуся̄. 16 Китум ныклъыхсюныӷминигу а̄ҳтӣра̄ӷутылъық, акықӣқуқ сямың пилъыни ипаңунилюку атуқлъюку
         китум а̄тҳа лъңаның а̄ңатаӷалӷӣм. 17 Алъхыӷусяҳқат акықусяминың, Кияӷныӷым лӣгикыстысюгўӣ алъя̄ңуҳсяҳқақынӷитңўа̄ӷнилюки
         агӷилъыни. Ынка̄м акықика̄гуқ атуқлъюку атыни. 18 Кияӷныӷым таўатын кайымилъю. Кияӷнық иқлъыңиқигатуқ акықиныӷмини, иқлъыңиқна̄нӷитуқлъю
         акықикуми атуқлъюку атыни ипапиҳқынъалюку пияҳқақутни. Та̄кук алъяңуҳтықаҳна̄нӷитук.
         Хўаңкута анагнӣқани Кияӷныӷмун пақнӣнъалюта, кайымылъыңыҳлъяхтукут сиӷимакналюку Кияӷныӷым
         акықуся̄. 19 Та̄на сиӷималъық уйӷӣтңӯқ уңувасимнъун, пақнанӣӷутыстӣлъюлъю, айыпсюгитыстӣлъюлъю.
         Та̄на сиӷималъық итыҳтуқ аглыӷналъыҳпигаӷмун нымун сяфка̄ӷутым аўатаңанилңуӷмун. 20 Таўавык Иисус ӣтқа̄гуқ сивумнъи хўаңкута апалъюқлъюта. Первосвященнигуңуҳтыка̄гуқ
         қӯнпырухлъягмун, Мелхиседекым священнигаңумалъҳатун.

Священнига Мелхиседек71 Та̄на Мелхиседек умӣлъкысяӷа̄ Салимым, священнигака̄лъю Қулиҳпига̄м Кияӷныӷым. Авраам
         утыӷнӣмалюку пилъюўамың кая̄лъқуӷлюки умӣлгыт, Мелхиседекым налъяӷлюку қуястыкақа̄.
         2 Та̄хкын Авраамым тӯныхка̄ қуляҳқылъҳаның сямың тамаҳа̄ның тугукаминың пилъюўами. Мелхиседекым
         а̄тҳа ма̄лӷугыгның сямың писилгӯқ, сивулиқ хўатын писӣгуқ: «Умӣлга Ылъқуӷутңалъҳым».
         Умӣлъкыхка̄таңаның Салимым, а̄тҳан а̄лъҳа хўатын писӣгуқ: «Умӣлга Ныкыхмылъҳым». 3 Игӣтуқ игақфикыхкамың Мелхиседекым атаңаныңлъю, на̄ңаныңлъю налиӷмың сивунӷаның, талўа
         алъхылъҳаныңлъю, туқулъҳаныңлъю. Кияӷныӷым Иӷныӷатун аӷулӣтуқ священнигуңулюни қӯнпырухлъяк.4 Та̄ўа лӣгикаҳси Мелхиседекым а̄ңумалъыҳлъяга. Талўа сивунықсюхўа̄мта Авраамым тӯныхка̄
         Мелхиседек қуляҳқылъҳаның тугуляқаминың пилъюўами. 5 Священникат киңунқӣ Левийем. Лӣлиҳтӯсяни, Кияӷныӷым қылъқақӣ священнигыт қырңуҳтисқылъюки
         юлгутаңитның қуляҳқылъыӷмың алъхыҳтыкӣтның. Священникат таўатын пӣқут, священнигатлъю,
         югытлъю Авраамым киңунқыӷңӣстың. 6 Мелхиседек киңунқынӷита̄ Левийем, иўырңа тугуклъиқақа̄ қуляҳқылъық Авраамым тӯньягу.
         Қуястыкақа̄лъю Авраам, алъхыӷутка̄лӷӣ Кияӷныӷым акықуся̄ның. 7 Налъюнықнӣтуқ та̄на қуястилӷӣ а̄ңатаӷаҳтуқ та̄хкын қуястыкамың. 8 Священнигыт югӯт туқукаюгыт нақамлъю алъхыӷутка̄гут қуляҳқылъыӷмың. Мелхиседеклъю
         алъхыӷутка̄гуқ қуляҳқылъыӷмың, иўырңа кияҳтыңъӯқ, Акузитыт Игақыхкат апылъҳистун.
         9 Левий алъхыӷутка̄гуқ югның қуляҳқылъыӷмың. Пинаялӷӣкут талўа лъңалъю лъивикика̄гуқ
         қуляҳқылъыӷмың Мелхиседекымун, Авраамыкун. 10 Қайўа Левий алъхылъҳитыӷңа̄ӷми, сивуныӷми Авраамым югусӣнитка̄гуқ Мелхиседекым налъяӷақңагу
         Авраам.Иисус Мелхиседекытун Аюқуқ11 Лӣлиҳтӯсяни игақңа̄қ священнигыт киңунқысяҳқақӣ Левийем. Лъңита Лӣлиҳтӯсят апыҳтӯткақӣт
         югнун, иўырңа қыпҳақа̄т Кияӷныӷмун нӯҳутка̄гуқ. Тама̄кын апалъюқлъюку югыт аклъюка̄гут
         священнигымың Мелхиседекытун аюқылӷӣмың, Ааронытун аюқынӷилңуқ. 12 Левит священнигыт симиныӷмыхтыки алъяның священниганың, та̄ўа Лӣлиҳтӯсятлъю алъяңуҳсяҳқа̄гут.
         13 Священникат қӯнпың Левийем рамкыңаның пиңӯт, иўырңа Атаныҳпут рамкыңаның пиңунӷитуқ.
         Кина алңунак Атанымта рамкыңаның пи қыпҳӣгатңўа̄ҳтуқ священнигаңулюни аҳқыфигыгни.
         14 Тамаҳаӷми лӣсимака̄т Атаныҳпут алъхықа̄гуқ рамкыңанун Иудам. Моисейем пимаңитӣ киңунӷи
         Иудам священнигуңуяҳқа̄нилюки.15 Ынка̄м тама̄кут лӣгикатаӷаӷапут хўатыҳлъюўа̄қ қаюҳлъяк иляңа священнигым Мелхиседекытун
         аюқылӷӣ тагима̄қ. 16 Лӣлиҳтӯсят қылӷуткақа̄т священник киңунқысяҳқақнилюку Левийемун. Атаныҳпут священнигуңуҳтыка̄нӷитуқ
         Лӣлиҳтӯсят писқылъҳитхун, иўырңа священнигаңуҳтыка̄гуқ аҳтуӷьяҳқа̄нӷилңуҳқун уңувалъыӷмикун
         кынлытҳӯсяҳқа̄нӷилңуҳқун. 17 Акузитыт Игақыхкат пика̄лӷӣт:«Священнигуңӯтын қӯнпырухлъяк,Мелхиседекым священнигуңулъҳатун».18 Тама̄кын апалъюқлъюку Кияӷныӷым симиқақа̄ Лӣлиҳтӯсяқ священнигның аюқылӷӣ қаюҳлъяк
         кая̄лңуқлъю, атӯнӷилңуқлъю. 19 Лӣлиҳтӯсят кина алңунак пистысимаңита̄ Кияӷныӷым пиюкылъҳатун. Ынка̄м Кияӷныӷым тӯнумилъю
         пиниӷатаӷалӷӣмың сиӷималъыӷмың. Та̄хун сиӷималъыҳқун агляӷьяҳқа̄ҳтукут Кияӷныӷмун.20 Та̄м сиӷималъҳым ся̄ӷўакун Кияӷнық алъяңуҳна̄нӷилңуӷмың акықима̄қ. 21 Иўырңа таўатылңуӷмың акықилъҳитуқ Левийем киңунӷи священнигаңуҳтақңата. Иисусыңинаӷмун
         хўатын пика̄гуқ:«Атанық акықима̄қ, алъяңуҳна̄нӷита̄клъю умьюгагни;“Лъпык священнигуңӯтын қӯнпырухлъяк”».22 Тама̄кын апалъюқлъюку Иисусыңӯқ ипапиҳқылъық Кияӷныӷым акықусяни пипыста̄ҳлъықа̄.
         Та̄на акықусяқ пиниӷатаӷаҳтуқ акықусяқыхкаминың Моисейкун.23 Сивунӷани священнигытуяҳтуқ. Туқунӷата иляңита священнигыт нагныӷутақа̄т қыпҳақа̄т.
         24 Иўырңа Иисус священнигуңӯқ қӯнпырухлъяк қаюҳлъяк уңувалъықуқ қӯнпың. 25 Тама̄кын апалъюқлъюку Иисусым ӣўлың югулияқлъыгўӣ Кияӷныӷмун аглялӷӣт лъмикун, қаюҳлъяк
         қӯнпың уңуваңӯқ манигӯтунъалюки тама̄кут Кияӷныӷмун.26 Иисус Первосвященнигуңӯқ тӯникаюк сямың аклъюкыхкамнъың. Аглыӷнаҳтуқ, авутңитуқ, пылюңитуқ,
         а̄фтыңъа̄қ сыӷлыҳқыстының, Кияӷныӷым қӯлвақақа̄ қулиҳпигаӷмун қилягмун. 27 Иисус иляңистун первосвященнигыстун аюқынӷитуқ. Аҳутаңа тамаҳа̄н первосвященнига аҳқыша̄ӷьяҳқа̄гуқ,
         сивуклъюни лъми сыӷлыҳқылъыӷминун, та̄хкын югыт сыӷлыҳқылъҳитнун. Иисус тӯнақңами
         лъми катам, аҳқуткыхка̄гуқ сыӷлыҳқылъҳитнун югыт, ата̄сиҳаӷмың. 28 Лӣлиҳтӯсяни игақңа̄қ югыт накмӣӷьяҳқа̄нилюки первосвященнигакаҳқамың сыӷлыҳқыхкаюгуӷңа̄н
         алңунак югыстун. Киңуңаның Кияӷныӷым апылъҳан Лӣлиҳтӯсят Моисейемун, тахталми та̄кўани
         алъяңуҳсяҳқа̄нӷилңуӷмың акықика̄гуқ. Та̄хун акықилъыҳқун Кияӷныӷым Иӷныни Первосвященнигуңуҳтыстыкақа̄,
         афкуяңуна̄н, қӯнпырухлъяк.

Иисус, Первосвященникаҳпут81 А̄пқаҳпут лъпысинун, хўатын писӣгуқ: таўатылңуӷмың первосвященнилгӯкут ақумгалӷӣмын
         аӷынқигныӷани ся̄ӷўакун Аҳтуӷьяҳқа̄нӷитылъыҳпига̄м қилягми. 2 Қыпҳа̄тиңӯқ первосвященнигуңулюни святилищами. Та̄на скинияпигӯқ Атанӷым ныкыфтыкақа̄,
         югым ныкыфтыкақынӷита̄.3 Тамаҳаӷми первосвященнига накмикыхка̄гуқ тӯнисқылъюку тунусяның, тыӷикусяныңлъю аҳқыша̄ӷысқылъюку
         Кияӷныӷмун. Ынка̄м Первосвященнигывутлъю сямың тӯньяҳқалгуяҳқа̄гуқ Кияӷныӷмун. 4 Иисус нунамысяқуми священнигуңунаянӷитуқ, қаюҳлъяк священнигыт нунами тӯникаюгут тунусяның
         Кияӷныӷмун Лӣлиҳтӯсят писқылъҳистун. 5 Священнигыт қыпҳақа̄гут святилищами, қилягмылңуҳтун аюқысюгнилңуӷми. Сялин Моисейем
         скиния ныкыфтылъҳилъюку, Кияӷныӷым апақуткақа̄: «Ўатаҳлъяк сяңўа̄ қамахлъюку улиманакын
         таўатыңўа̄қ успықылъымтун кылгуткамтун лъпынун на̄йӷами». 6 Кияӷныӷым Иисус қыпҳақалиткақа̄ священнигаңулюку. Қыпҳақа̄ мыгнунаӷатаӷаҳтуқ Левитат
         священнигыт қыпҳалъҳитның. Таўатыҳпигақ акықусяӷраӷақ пиниӷатаӷалӷӣңӯқ акықусялюгмың
         қаюҳлъяк та̄хун Иисусым илялӣӷутыстыкақӣ Кияӷнықлъю, югытлъю. Пиниӷатаӷаҳтуқ қаюҳлъяк
         тунымӣтңа̄қ акықусятхун пиниӷатаӷалӷӣтхун.7 Сивулиқ акықусяқ афкуйӣсяқан, та̄ўа тӯңлӣнъаяҳтуқ. 8 Иўырңа Кияӷныӷым афкуялгуникақӣ юни хўатын пӣқңами:«Аӷныӷыт ка̄лъықут, пӣқ Атанық,акықусяӷраӷақ пилъықақа Израилыӷмӣнунлъю, Иудаӷмӣнунлъю.9 Акықусяӷраӷақа таўатынъа̄нӷитуқ акықусяқыхкамтун сивунӷитнун таслъюқлъюки аӷуляқутақңамки
         Египетмың.Қа̄ткусимаңитут акықусяма писқылъҳатун.Ынка̄м авылӷақӣнақақанка, пӣқ Атанық.10 Аӷныӷыт та̄кут киңуңитның уна акықусяӷраӷақ пилъықақа Израилыӷмӣнун, пӣқ Атанық:Лӣлиҳтӯсянка умьюгӣтнун канаҳлъықанка,игақылъықанкалъю қамагун илюңитхун.Кияӷнықылъықа̄тңа, лъңит юкылъықанка.11 Налиҳӣнӣта̄ апыҳтуӷьяҳқақынӷита̄ нуналгутни,налиӷмың ныңлъюгутни лӣтысқылъюку Атанық,қаюҳлъяк қамахлъютың лӣсимакылъықа̄тңа,укалиҳпигаҳаӷның пиңўа̄ҳлъягнун.12 Сыӷывулъықанка анахутылъҳит,алъямыңлъю нықамикна̄нӷитанка сыӷлыҳқылъҳит».13 Кияӷныӷым акузиткақңамигу акықусяӷраӷақ, сивулиқ акықусяқ атӯнаниҳтыстыкақа̄. Ынка̄м
         сяңўа̄ алңунак атӯнаниӷлюни аӷьюӷлюни мулюхпынани авӣӷулъықуқ.

Манигӯтылъық Нунамылңуӷми Скиниями91 Акықусяқсюхўа̄ӷмини Кияӷныӷым игақыхкақӣ қылӷусят натын манигӯтылъыҳқамың лъңанун,
         натынлъю ныкыфтылъыҳқа̄ святилище нунами. 2 Та̄на святилище югыт улимака̄т палаткаңуфтуқ ма̄лӷугыгның нылык. Сивулӣм ным а̄тқыфта̄
         Аглыӷналӷӣ На. Илюңанитыфтут кынылӷуталӷутак, қаюӷвикык нықыкшаңлъялгык тӯныхкамың
         Кияӷныӷмун. 3 Аўалиӷныӷани тӯңлиҳа̄н сяфка̄ӷутым иляңа ным атилъқылӷӣ Аглыӷналъыҳпигақ На. 4 Илюңани та̄ўа золото аҳқыфигык паныӷрыӷа̄сик фимиамымун. Та̄ўалъю сялңагык қаспыӷиқак
         золотамың, атҳык ковчегык, нықаңӯсиҳқак Кияӷныӷым акықуся̄нун. Ковчегым имақыфтӣ золото
         ақимлыӷутак маннамың ималгык, Аароным аявӣӷа пӣтқуӷвикыхкақ, ма̄лӷуклъю лъӣвнықыхтак
         уйӷагык игақуӷвикңалӷӣк Кияӷныӷым қылӷуся̄ның. 5 Қӯлңани ковчегым та̄ўа золото херувимык, яқҳўик таӷныӷаңулъҳӣк искупленият ныкаҳқақит.
         Иўырңа ӯми пилъыӷми акузиткыпагниңитапут тама̄кут. 6 Сяңўа̄ тамаҳа̄н палатканилңуқ апыӷӣӷлюку, та̄хкын аҳутаңа тамаҳа̄н священнигыт ӣтҳақут
         сивулиӷмун нымун қыпҳаӷналютың. 7 Иўырңа первосвященнигаңинаҳақ итыӷьяҳқа̄гуқ тӯңлиҳа̄нун ныңанун палаткам. Таўатын
         пӣқуқ ата̄сиҳаӷмың аюмиқулъыӷми. Итыныӷмини таўавык нымун ӣўлың кылъқысяҳқа̄гуқ а̄ўаның
         аҳқуткыхкам тыӷикусям. Тӯнӣқуқ а̄ўмың Кияӷныӷмун лъми сыӷлыҳқылъыӷминун, югытлъю сыӷлыҳқылъҳитнун.
         Та̄на а̄ўк сыӷлыҳқылъҳитнун пиңӯқ налъюклъютың пикӣтнун. 8 Тама̄кутхун Аглыӷналӷӣм Таӷныӷам лӣгикыстӣлъю итыӷвик Аглыӷналъыҳпигаӷмун Нымун сялин
         қылъпыҳсигалңуқ скиния атуқңулюку. 9 Та̄кут успута̄гут ма̄тымун. Лӣгикыстӣлъю тунусятлъю, аҳтуткыхкатлъю тыӷикусят налъҳусяҳпагниңита̄т
         манигӯтистым сюмыӷныӷа. 10 Тама̄кут тунусятлъю, аҳтутытлъю атуқыхка̄гут қа̄ткысяҳқа̄люки қылӷусят нықныңлъю,
         мыӷьяҳқаныңлъю, пылюңиҳсялъыҳқаныңлъю югусӣтның аюқылӷӣт. Тама̄кут қылӷусят югусиҳӣнаӷмун
         аюқут. Қа̄ткысяҳқа̄гут кынляңа Кияӷныӷым акықусяӷраӷа̄ атӯҳтылъҳанун.11 Христос тагӣқңами Первосвященнигуңулюни, тагиткақӣ қамахлъюки пинилӷӣт қуястилъҳыт
         хўа̄ ма̄тын хўа̄нлыңӯт. Ӣтқақа̄ скиния қилягмылңуқ, мыгнунаӷатаӷалӷӣлъю пиниӷатаӷалӷӣлъю
         нунамылңуӷмың скиниямың. Қилягмылңуқ скиния югыт улима̄қынӷита̄т ынка̄м нунам пикынӷита̄.
         12 Та̄хкын Христос ӣтқа̄гуқ ата̄симың қӯнпырухлъяк Аглыӷналъыҳпигаӷмун Нымун сыӷлыҳқылъымнъың
         итымунъалюта кынлыңуна̄н. Таўатын пика̄гуқ тӯнылъыӷмикун лъми катам а̄ўни, атуҳпынаки
         а̄ўит козёлытлъю, каумӷа̄тлъю. 13 Лӣҳтӯсят қылъқақӣт священнигнун сивилъяхтӣсқылъюки югыт а̄ўитның козёлыт, каўым юхтанӷит,
         панылъҳаныңлъю каумӷа̄м. Таўатын пӣқут пылюңиҳсяӷналюки югыт югусӣт тугуклъиӷьюгнаҳтысқылъюки
         Кияӷныӷмун. 14 Тама̄кут пылюңиӷияқлъыгуката югыт югусӣтның, та̄ўа Христосым а̄ўан ўата пилъықӣ. Пылюңиҳлъықӣ
         умьюгаси сятңунӷилңуӷның ухпықилъыӷның лъпысинун қыпҳа̄тысқылъюку уңувалӷӣ Кияӷнық.
         Кынлыңилңӯгныкун Таӷныӷагныкун, Христос сыӷлыҳқылъҳилңуқ, тӯныхка̄гуқ лъңаның катам
         Кияӷныӷмун аҳқутңулюни.15 Ынка̄м Христосым тагиткақа̄ Кияӷныӷым акықусяӷраӷа̄ югнун туқлъюқа̄нун. Христос таўатын
         пика̄гуқ лъңитнун алъхыҳтысқылъюку кынлыңилңуқ пагитақ Кияӷныӷым акықусяқыхка̄ лъңитнун.
         Алъхыҳлъықӣт пагитат қаюҳлъяк Христосым туқуматкыхкақыхкаңи. Ынка̄м югыт кияҳтыкат
         акықусяқсюхўа̄ӷми, итымума̄т сыӷлыҳқылъыӷмыхның.16 Игакун югым игақуҳлъықӣ сяӷьяни китумун пагисяҳқа̄нилюки туқукуми. Пагитияҳқам алъхыҳна̄нӷитӣ
         пагисяҳқани ўытку китум ипапиҳқыхкагу ю̄к туқуматаңа. 17 Та̄м югым игақуқӣ пикатңуна̄нӷитут сялин кияҳтыңъулюку. Игақуқӣ пикатңуҳлъықут киңуңаның
         туқукан. 18 Тама̄кын апалъюқлъюку талўа акықусяқсюхўа̄қ пикатңумаңитуқ а̄ўңунани. 19 Моисейем а̄пқақӣ югнун қамахлъюки қылӷусят Лӣҳтӯсянилңӯт. Та̄хкын каумӷа̄тлъю, козёлытлъю
         а̄ўитның тугулъюни мыӷмың акумыхка̄. Тугулъюни кавилңуӷмың шерстымың, авая̄ныңлъю
         иссопым ныптыкӣ а̄ўмун. Та̄хкын сивилъяхтақӣ игат Лӣлиҳтӯсялӷутат, қамахлъюкилъю югыт.
         20 Пикӣ: «Унаңӯқ а̄ўк апыӷӣӷилӷӣ Кияӷныӷым акықуся̄ның қылӷускаңа лъпысинун қа̄ткысқылъюку».
         21 Таўатыҳпигақ Моисейем сивилъяхтақақӣ а̄ўмың скиния, қамахлъюкилъю сяӷьят атуқыхкат
         манигӯтылъыӷмун. 22 Ипапыста̄қ Лӣлиҳтӯсят пилъҳитни, қамахтывзиглюни сяңўа̄ тамаҳаӷми пылюңиқа̄гуқ а̄ўкун.
         Кияӷныӷым сыӷывунъа̄нӷитӣ югыт сыӷлыҳқылъҳит ўыткуқун а̄ўк ма̄қыхкан.Христосым Аҳтуткылъҳан Сыӷлыҳқылъҳыт Иқиткақӣ23 Нунамылңуқ скиния, илюңанилңӯтлъю сяӷьят қилягмылңуӷыстун аюқут. Тама̄кут нунамылңӯт
         сяӷьят пылюңиӷьяҳқа̄гут а̄ўитхун тыӷикусят. Иўырңа қилягмылңӯт сяӷьяпигыт пылюңиӷьяҳқа̄гут
         аҳтутытхун пиниӷатаӷалӷӣт нунами аҳқуткыхканың. 24 Христос ӣтҳумаңитуқ Аглыӷналъыҳпигаӷмун Нымун югыт улима̄ӷитнун. Та̄на ипапихтун қилягмылңуҳтун
         аюқуқ. Йыӷлыги қилягмун ӣтқа̄гуқ ынка̄м ма̄тын Кияӷныӷмытуқ Первосвященнигаңулюни
         хўаңкунъун. 25 Христос нунам первосвященнигыстун аюқынӷитуқ. Ата̄сиҳаӷмың аюмиқунӷани первосвященник
         ӣтҳақуқ Аглыӷналъыҳпигаӷмун Нымун кылъқылъюни а̄ўмың лъми пикынӷилъкыминың. Иўырңа
         Христос аҳқуткумаңитуқ лъңаның утыҳпахтӣнақ, 26 қаюҳлъяк икфиқнаяҳтуқ углӣнаӷлюку има улималъҳаның нунам. Иўырңа укуни киңулиӷни аӷныӷни
         тагика̄гуқ ата̄симың қӯнпырухлъяк иқинъалюки сыӷлыҳқылъҳыт аҳтуткылъыӷмикун лъминың.
         27 Тамаҳаӷми туқуяҳқа̄лӷӣ ата̄сиҳаӷмың, ынка̄м та̄м киңуңаның Кияӷныӷым нанқихлъықӣ.
         28 Таўатыҳпигақ ата̄сиҳаӷмың Христос аҳтуткыхка̄гуқ лъмитның иқинъалюки сыӷлыҳқылъҳит
         юлӷутыт. Иўырңа алъя тагикуми, аҳтуткысяҳтӯнӷитуқ лъминың сыӷлыҳқылъыӷмун. Йыӷлыги
         югулияҳтуҳлъықӣ қылянқилӷӣт лъңаның.

101 Лӣлиҳтӯсят таӷныӷаңулъҳӣстун аюқут пинилӷӣнун ка̄сяҳқанун, иўырңа Лӣлиҳтӯсят та̄куҳпига̄нӷитут.
         Лӣлиҳтӯсят қылылъҳистун Иудеит аҳқыша̄ӷумаңинаӷақут аюмӣтаңа тамаҳа̄н. Иўырңа тама̄кут
         аҳқыша̄лъҳыт укмаңиӷўа̄ҳпагниңитӣт сыӷлыҳқылъҳитның манигуӷьяҳтуныӷмыхтыху Кияӷнық.
         2 Югыт манигӯтыстыңи Кияӷныӷым укмаңипӣгумакумың сыӷлыҳқылъыӷмыхның, сыӷлыҳқинаниӷнаяҳтут.
         Ынка̄м аҳтуткинаниӷнаяҳтут. 3 Иўырңа аюмӣтаңа тамаҳа̄н, тама̄кут аҳқыша̄лъҳыт нықаңуҳтыстақӣт югыт сыӷлыҳқылъҳитның,
         4 қаюҳлъяк а̄ўита каўым юхтанӷитлъю, козёлытлъю сыӷлыҳқылъҳиҳпагниңитӣт. 5 Тама̄кут апалъюқлъюки Христос тагӣқңами нунамун пикақа̄ Кияӷнық:«Аҳтутыюгумаңитутынлъю, тунусяӷьюгумаңитутынлъю,иўырңа ята̄ҳқыхкақан югусиқ хўаңамнун.6 Ыфқуқумаңитатын тыӷикусят ӣңунӣта паныҳтыкат аҳқыфигыгни налиӷмың аҳтутыт сыӷлыҳқылъыӷнун.7 Та̄хкын хўаңа пӣқа:“Ӣи Кияӷнық, тагӣңа пиюкылъыҳпытун пиналюңа,катам таўатын игақуқақыхкаңатңа Акузитни Игақыхкани”».8 Христос пика̄лӷӣ: «Аҳтуӷъюгумаңитутынлъю, тунусяӷьюгумаңитутынлъю. Аҳтуӷъюгумаңитутын
         тыӷикусяның ӣңунаӷмың паныҳтыканың аҳқыфигыгни налиӷмың аҳтутның сыӷлыҳқылъыӷнун.
         Тама̄кут ыфқуҳсимаңита̄тын». Христос таўатын пика̄гуқ Лӣлиҳтӯсят қылӷуткақыӷңа̄тки
         тама̄кут аҳтутыт писқылъюки. 9 Та̄хкын пика̄гуқ: «Ӣи, тагӣңа пиюкылъыҳпытун пиналюңа». Ынка̄м Кияӷныӷым қамахлъюки
         иқиқуӷлюки аҳтутылъюгыт ныңитхун ныкыхтыкақа̄ Христос аҳқутңулюку. 10 Иисус Христосым қа̄ткысяқминигу Кияӷныӷым пиюкылъҳа, пылюңиқақӣлъю сыӷлыҳқылъымнъың
         тӯнылъыӷмикун югусини ата̄сиҳаӷмың қӯнпырухлъяк.11 Аҳутаңа тамаҳа̄н, тамаҳаӷмың священнигыт ныкывӷаӷмың қыпҳақатың пӣқӣт. Утыҳпахтӣнақ
         тӯнӣқут таўатылъкулъҳӣның аҳтутның. Таўалъӣма тама̄кут аҳтутыт сыӷлыҳқылъҳиӷияҳқаҳа̄нӷитут.
         12 Иўырңа Христосым тӯныхкақа̄ ата̄сиқ аҳқун сыӷлыҳқылъыӷнун қӯнпырухлъягмун. Та̄хкын
         ақумыхкақ аӷынқигныӷакун Кияӷныӷым. 13 Таўани Христос утақӣгақуқ кынляңа Кияӷныӷым ныкыхтылъыҳқа̄нун аңуяги итыга̄н асиңанун.
         14 Та̄хун ата̄сикун аҳтуткылъыҳқун, Христосым қӯнпырухлъяк на̄михтыстыкақӣ пылюңиҳсяқат
         сыӷлыҳқылъыӷмыхның.15 Аглыӷналӷӣмлъю Таӷныӷам уңипа̄тӣлъю тама̄куның. Сивуклъюни хўатын пика̄гуқ:16 «Унаңӯқ акықусяқа юмнун,киңуңитның тама̄кут аӷныӷыт, пӣқ Атанық,Лӣлиҳтӯсянка канаҳлъықанка илюңитнун,игақылъықанкалъю умьюўӣтхун».17 Та̄хкын пӣқ:«Алъямыңлъю нықамикна̄нӷитанка сыӷлыҳқылъҳит, сыӷлытунлъю пилъҳит».18 Ынка̄м Кияӷныӷым сыӷывускаки сыӷлыҳқылъҳит, аҳтутыт атуқсяҳқа̄наниҳлъықут сыӷлыҳқылъыӷнун.Туӷа̄ӷылъта Кияӷныӷмун19 Тама̄кын апалъюқлъюку, ухпықа̄лгутымни, алиңылъңуна̄мта итылъыҳқаңукут Аглыӷналъыҳпигаӷмун
         а̄ўакун Иисусым. 20 Қылъпыӷусимисилъю тумыӷраӷаӷмың уңувалъыӷмун сяфка̄ӷуткун; та̄на сяфка̄ӷун югусиқа̄.
         21 Священнигалыхлъя̄гӯкутлъю иглыӷутилӷӣмың Кияӷныӷым мыңтыӷа̄ның. 22 Тама̄кут апалъюқлъюки тугӯлътыху Кияӷнық ипапиҳқылъюта, ныӷьюкңўа̄ӷлюку. Таўатын пилъыҳқаңукут
         қаюҳлъяк умьюгалъюпут сивилъяхтақа̄гут Христосым а̄ўаның укмаңӣҳтысқылъюки, югусипутлъю
         уӷвуҳқыхка̄гут пылюңилңуҳқун мыҳқун. 23 Йықай ата̄сӣӷмылъюта сиӷималъыӷмытыкыста̄лъта хўаңкунъун пикникамнъун, қаюҳлъяк ухпықаҳпут
         Кияӷнық ата̄сӣӷмытуқ ынка̄м пияҳқақӣ акықусяни. 24 Йықай сюмыҳтаӷа̄лъта натын қӣлңумиӷусяҳқа̄люта пиниқсяҳқа̄люки илят, пинитунлъю пияҳқа̄люта.
         25 Йықай та̄қыфқа̄мта қырңуӷунъыӷмың пилъта манигуӷналюку Кияӷнық, иляңита пӣқылъҳистун.
         Йыӷлыги қырңуӷусимаңина̄лъта кайымутунъалюта. Ўата кайымусимаңина̄лъта қаюҳлъяк Атанӷым
         Аӷныӷа туӷа̄лӷӣ.26 Сыӷлыҳқысюга̄тақумта киңуңаның лӣлъюку ипапилъық, та̄ўа аҳтуткаҳқӣтуқ иқитусиҳқамың
         тама̄вык сыӷлыҳқылъыӷнун. 27 Тама̄кут таўатын пилӷӣт алиңрӯӷмың утақӣлъықут Кияӷныӷым нанқихтилъҳаның. Атуқылъықа̄к
         угуқнаҳлъягык кынӷык на̄фқынъалюки тама̄кут кипулъхина̄лӷӣт лъңаның. 28 Ма̄лӷук налиӷмың пиңают лӣсимакистыт а̄пқатху ю̄к қа̄ткусимаңинъилюку Моисейем Лӣлиҳтӯся̄мнъун,
         нанқихтистым наңлъыкыхпына̄н туқутыслъықа̄. 29 Сюмыҳтаӷа̄ткаҳтыху натынми аңкаслъюган Кияӷныӷым аӷью̄ҳлъықагу ю̄к тутма̄сҳақӣқылӷӣ
         Иӷныӷаның Кияӷныӷым, пӣқылӷӣ сятңунӷинъилюку а̄ўк апыӷӣӷуткақ акықусяӷраӷаӷмың (қайўа
         Кияӷныӷым укмаңӣсиқыхкақыӷңа̄гу сыӷлыҳқылъҳанун), сыӷлықӯӷӣқылӷӣлъю наңлъыхталӷӣгнун
         Таӷныӷагнун. 30 Лӣсимакаҳпут Кияӷнық; лъңаңулӷӣ хўатын пикақ: «Хўаңаңӯқ аӷью̄ӷияҳқақ, акисяҳқақанка
         сыӷлытун пилъҳит». Хўатынлъю пика̄гуқ: «Атанӷым нанқихсяҳқақӣ лъми юни». 31 Татама̄таӷнапихтуқ кина алңунак ӣханисяҳқақ уңувалӷӣм Кияӷныӷым Нанқихтилъҳым Аӷныӷани!32 Нықамикыхкыси тама̄кут аӷныӷыт сивунӷани лӣсюхўа̄ӷақңафсигу ипапилъық Христосымың
         аюқылӷӣ. Аӷулӣтка̄гуси ата̄сӣӷмылъюси қайўа икфиқыҳлъяӷңа̄ҳпыси. 33 Иляңакун юхтуқами югыт сыӷлытун акузиткақӣсилъю, амьюқыта̄ткақӣсилъю. Иляңани ныкывӷалгусиӷақаси
         тама̄кут амьюқыта̄ткысилӷӣт. 34 Наңлъыкақаси анусимиңлъяӷвигмылңӯт. Талўа қуяңа̄қуси югыт тугулянӷатки сяӷьяси қаюҳлъяк
         лӣсимакаҳси паниның сялгӯси пиниӷатаӷалӷӣмың қӯнпыкаҳқамың. 35 Ынка̄ңам ӣлъқаюхпынаси қаюҳлъяк илютумаңинақуфси алъхыӷулъықуси акилыҳтӯсяҳлъягмың.
         36 Аклъюкңўа̄ҳси нуқынъыҳтулъық атуқсяҳқа̄люку Кияӷныӷым пиюкылъҳа. Та̄хкын алъхыҳлъықаси
         акықусяқыхкӣ. 37 Катам игақңалӷӣ Акузитни Игақыхкани хўатын:«Қантаӷақун та̄на тагияҳқақ ка̄лъықуқ; кима̄ўина̄нӷитуқ.38 Ылъқуӷутңалӷӣт югынка кияҳлъықут ухпықилъыҳқун.Иўырңа китум алңунак пыхтыкумигу ухпықилъыни, уңувасигма ыфқуқна̄нӷита».39 Иўырңа хўаңкута пыхтикастун ухпықилъыӷмыхның аюқынӷитукут, на̄фқылъыңьяҳқастун. Иўырңа
         ухпықилъылгӯкут ынка̄м уңувасипут югулика̄гут.

Ухпықилъық111 Ухпықилъҳым лӣсимакыстыңъўа̄ӷӣлъю алъхыҳсяҳқақнилюку сиӷмакыхкаҳпут, ипапиҳқусигуқ
         ысҳаӷьяҳқақынӷилъкымнъун. 2 Ухпықилъыӷмыхтыхун аюмӣм юги итагнақылъыңыхка̄гут Кияӷныӷмың.3 Ухпықилъыҳқун лӣгикыхкақаҳпут Кияӷныӷым улима̄ка̄ нуна акузитмикун. Тама̄кут алӣлңӯт
         улима̄ӷӯт ысҳаӷьяҳқа̄нӷилңуӷмың.4 Ухпықилъыҳқун Авель тӯника̄гуқ Кияӷныӷмун тугуклъиӷьюгнаӷатаӷалӷӣмың аҳтутмың Каиным
         аҳтуткыхка̄ның. Кияӷнық пика̄гуқ Авель ылъқуӷутңалӷӣңунилюку ю̄гым ухпықилъҳа апалъюқлъюку.
         Кияӷныӷым ипапиҳқыхкақа̄ Авель ылъқуӷутңанилюку тугуклъилъыӷмикун тунусӣ. Ухпықилъыӷмикун
         Авель паниның акузиңӯқ, туқука̄яӷңа̄ӷми. 5 Ухпықилъыҳқун Енох маю̄тыстыка̄гуқ қилягмун ынка̄м нанӷӣлъҳита̄ туқулъық. Китум алңунак
         на̄лъкылъҳита̄ қаюҳлъяк Кияӷныӷым тугукақыхкаңа. Маюлъҳилъюни қилягмун, игақңака̄гуқ
         Енохым ыфқуҳтыкақа̄ Кияӷнық. 6 Ухпықилъңунани китум алңунак ыфқуҳтыпагниңита̄ Кияӷнық. Кина алңунак тагиюкуми Кияӷныӷмун
         ухпықыпыста̄ӷьяҳқақа̄ Кияӷнылгунилюку, акилыҳтуӷьяҳқақӣлъю иваӷипӣлӷӣт лъңаның.7 Ухпықилъыҳқун Нойем нагаткақӣ Кияӷныӷым кылыңася̄ӷуткӣ тама̄кут сялин пиңигалъюки.
         Ынка̄м қа̄ткылъюку Кияӷнық аңьяҳпаңлъяқа̄гуқ ныңлъюгутни югулиналюки улывылъыӷмың.
         Таўатын пилъыӷмикун Нойем нунам юги нанқихтыстыкақӣ Кияӷныӷмун аӷью̄ӷысқылъюки. Ухпықилъыни
         апалъюқлъюку Нойем алъхыҳтыкақа̄ ылъқуӷутңалъық Кияӷныӷмың.8 Ухпықилъыҳқун Авраамым қа̄ткыхкақа̄ Кияӷнық туқлъюӷақңатни аӷуляқысқылъюку иляңанун
         нунам. Кияӷныӷым акықусяқа̄ та̄на нуна лъңанун тӯнылъықнилюку. Ынка̄м униткақа̄ лъми
         нунани налъюклъюку навык пинақутни. 9 Ухпықилъыҳқун кияҳтыка̄гуқ нуната̄люни нунами Кияӷныӷым акықусяқыхка̄ни. Палатканитка̄гуқ
         катам Исаакылъю, Иаковым пилъҳыхкытун. Ылъкыхкынкалъю алъхыҳтыкақа̄к Кияӷныӷым акықусяқыхка̄
         та̄на нуна. 10 Авраам таўатын пика̄гуқ қаюҳлъяк утақӣңулӷӣ кияҳналюни ныҳлъягми тунымаҳтуқами. Кияӷныӷӯқ
         успықистыңалъю, улимаӷистыңалъю ныҳлъягым.11 Авраам нанывгаҳлъягңа̄ӷми, Сарралъю қумиңьяҳқа̄нӷитыӷңа̄ӷми, паниның ухпықилъыҳқун
         Сарра қумиңыхка̄гуқ, қаюҳлъяк ныӷьюкыхкақа̄ Кияӷныӷмын пилъықнилюку акықусяқыхкани.
         12 Тама̄кын апалъюқлъюку Авраам туқуяҳтуңыстақа̄ӷңа̄ӷми, паниның киңуныҳтуҳқа̄ҳлъяка̄гуқ.
         Лъңита угляҳталңит иӷалықыта̄ӷыстун қилягамылңуӷыстун аюқут, кыстыка̄нӷилңуӷыстунлъю
         қына̄взыӷа̄тун ыснам.13 Қамахлъютың тама̄кут югыт паниның кияҳтыка̄гут ухпықилъыҳқун туқулъыӷмыхнун кынляңа.
         Туқуляӷа̄тка̄лӷӣт алъхыҳтыхпынаки Кияӷныӷым акықусяқыхкӣ лъмыхнун. Иўырңа ухпықилъыҳқун
         ысҳақақӣт Кияӷныӷым акықусяқыхкӣ уяванлъюки сивумыхнилъюки қуякыхкақӣтлъю. Ынка̄ңам
         уңипа̄ткақӣт югыт нуната̄нилютың хўани нунами, нунамун пикынӷинъилютың. 14 Тама̄кут таўатын акузилӷӣт, хўатыҳлъюўа̄қ а̄пҳўа̄т нунакаҳқаӷьюгнилютың лъмыхнун пикаҳқамың.
         15 Сю̄мқыхкақсяқумыхтыху та̄на нуна униткаҳтың, утыҳтылъыҳқалгунаяҳтут. 16 Йыӷлыги пиюкатаӷақақа̄т пиниӷатаӷалӷӣ нуна, қилягмылңуқ. Ынка̄м Кияӷнық кайңуюгигатуқ
         Кияӷнықнинӷатни. Талўа ята̄ҳқуткақӣ ныҳлъягмың.17-18 Кияӷныӷым акықыхкақыхкаңа Авраам: «Исаакыкун киңуныҳлъягулъықутын». Ухпықилъыҳқун
         Авраамым ныӷьюкыхкақа̄ Кияӷнық нанӷӣқўа̄қңатни. Ынка̄м аҳқуткысяҳқа̄ҳтыка̄ кызымаҳақ
         иӷныни, Исаак. 19 Авраамым ухпықыхкақа̄ Кияӷнық уңуваҳтияқлъыгунилюку туқуканың. Ынка̄м Кияӷныӷым туқутыснаниӷақңагу
         Исаак, Авраамым выҳтыкалъҳӯқақа̄ Исаак туқулъыӷмың.20 Ухпықилъыҳқун Исаакым қуястыкақа̄к Иаковымлъю, Исавылъю, туңсӣткақа̄к Кияӷныӷмун қуястысқылъюкык
         а̄ӷакаҳқӣк.21 Ухпықилъыҳқун Иаковым, туқунақңулюни қуястыкақа̄к алъякақаҳта̄хкынка иӷныӷык Иосифым.
         Та̄хкын қуңуҳлъюни аявӣӷмикун манигуқақа̄ Кияӷнық.22 Ухпықилъыҳқун Иосифым, кынлытҳӯнъақылъҳани уңувалъыӷми, акузиткыхкақа̄ аӷуляқылъыҳқа̄т
         Израилыӷмӣт Египетмың. Апыҳтӯткақӣлъю ныҳқўа̄ни натын сялъыҳқӣ.23 Ухпықилъыҳқун Моисейем аңаюқахкынка ӣӷаҳтуқақа̄к пиңают танқит алъхылъҳан киңуңаның.
         Ысҳақаңат ю̄кыхтыпихлъыҳӣ, алиңумаңилңӯклъю қа̄ткунъыӷисяҳқа̄лютык умӣлгым қылӷутылъҳанун.24 Ухпықилъыҳқун Моисей, югуҳсями иҳсяка̄гуқ иӷнықысныӷмың Фараоным паниганун. 25 Йыӷлыги накмӣқа̄гуқ икфиқылгусиӷналюки Кияӷныӷым юги, авылӷаӷлюку ыфқуӷьюгналъҳа сыӷлыҳқылъҳым
         мулюяҳқа̄нӷилңуқ. 26 Итупилъ сюмыҳтаӷа̄ткыхкақа̄ икфиқылъыҳқани Христосымун итагнаӷатаӷаӷнилюку аклъюңилӷутаңаның
         Египетым. Сюмыҳтаӷа̄ткыңъўӣ акилыҳтӯсяҳқат ага сивумылңӯт.27 Ухпықилъыҳқун Моисейем униткақа̄ Египет алиңылъңунани умӣлгым сякша̄лъҳаның. Ӣлъқаюгумаңитуқ
         қаюҳлъяк ысҳалӷӣстун пикақыхкаңа алӣнъыӷилңуқ Кияӷнық. 28 Ухпықилъыҳқун Моисейем қылъқақӣ югыт Пасхасқылъюки, қылӷуткақа̄лъю а̄кў сивилъяхта̄тысқылъюку
         амихтыхун. Ынка̄м Яқулган Туқулъҳым туқутылъҳитӣ иӷнықсюхўа̄ӷит Израилыӷмӣт.29 Ухпықилъыҳқун Израилыӷмӣт аӷвиқақа̄т Чермное Море никимқун қутыстун. Иўырңа Египетыӷмӣт,
         аӷвиӷнақуткыңъулютың пыкақутка̄гут.30 Ухпықилъыҳқун Израилыӷмӣт ма̄ӷраӷвинлыгни аӷныӷни узивгақақа̄т Иерихоным миңлъютаңа.
         Та̄хкын миңлъюта улъыӷа̄тка̄гуқ. 31 Ухпықилъыҳқун Раавым, югусиминың акикикаюгым, упуӷаткақа̄к Израилыӷмӣт рӣрңистыхкыт.
         Тама̄кын апалъюқлъюку туқулъҳитуқ малигулъюни қа̄ткусигалңуӷнун Кияӷныӷмун.32 Ўатақа̄ӷақ уңипамсюгулъямсӣ югның ухпықиканың Кияӷныӷмың? Та̄кыҳлъягьяҳқа̄гут акузиткысяҳқа̄люки
         Гедеонылъю, Варакылъю, Самсонылъю, Иеффайелъю, Давидылъю, Самуилылъю, ӯкналиқистытлъю.
         33 Ухпықилъыҳқун иляңи югыт хўатын пика̄гут: кая̄лъқыхкақӣт атаныҳпагулъҳыт, ылъқуӷутңалютың
         иглыӷутика̄гут. Ынка̄м Кияӷныӷым акықусӣ тугукақӣт. Иляңита левыт қа̄нӷит мықытыстақӣт.
         34 Кумаӷуҳлъягыт кынӷыт қа̄мтақӣт, анагақлъюкилъю туқутистыкаҳқатың сявихпахкун. Кая̄тақут
         иўырңа ухпықилъҳита икнақуҳтақӣт. Ухпықилъыҳқун пилъюўаҳтыңит икнақуҳтыҳлъягақут ынка̄м
         кая̄лъқақӣт иляңита нунат пилъюўаҳтыңит. 35 Ухпықилъыҳқун аӷнат туқумастӣтың выҳтақӣт туқулъыӷмың Кияӷныӷым уңуваҳныӷаки.Иляңи ынңа̄талъ икфиқыстыҳлъягақӣт пыхтысқылъюку ухпықилъҳат. Иўырңа туқуналютың пӣқут
         Кияӷныӷмун уңуваҳтысқылъютың пиниӷатаӷалӷимун уңувалъыӷмун. 36 Иляңи лыгасӣӷўа̄ткақлъюки, иляңи кахсягмигақлъюки, иляңи қӣпшаӷусиӷлюки анусимиңлъяӷақӣт.
         37 Иляңи милюҳпага̄тамың туқутақӣт, иляңи югусӣт пиляхтуӷлюки малӷуҳқақӣт, иляңи туқутақӣт
         сявихпахкун. Иляңи тымги тама̄ни иглыҳтақут а̄лъютың пынъӣӷымлъю, козёлымлъю амӣның.
         Иляңи аклъюмапихлъыҳӣт, югыт амьюқыта̄ткыхкӣт, сыӷлытунлъю кияӷуткӣт. 38 Нунам юги пинипагунӷитут кияҳтылгусиӷьяҳқа̄люки тама̄кут ылъқуӷутңалӷӣт югыт! Иляңи
         ылъқуӷутңалӷӣт тымңи тама̄ни иглыӷака̄лӷӣт па̄ҳқилъҳани, на̄йӷани, кияҳтақлъютың қайыни,
         ля̄ўа̄ӷнилъю.39 Қамахлъюки тама̄кут Кияӷныӷым итагнақыхкақӣ ухпықилъҳит апалъюқлъюки! Нақамлъю алъхыҳсимаңита̄т
         Кияӷныӷым акықусяқыхка̄, 40 қаюҳлъяк Кияӷныӷым успықыхка̄ хўаңкунъун пиниӷатаӷалӷӣңӯқ. Ухпықилъҳа хўатытуқ: акықусяни
         пина̄нӷитӣ лъңитнун хўаңкуңунаки. Қырңа̄мта қамахлъюта ӣӷўиҳлъықӣнкут.

Кияӷнық Хўаңкута Атавут121 Қамахлъютың тама̄кут югыт лӣгикыстӣлъю ухпықилъыӷмыхның натын кияҳтылъыӷмыхтыхун.
         Ма̄тын увитаңиӷлюта ысҳапагақӣлъю. Ынка̄м килга̄қустыстун иқитылътыки қамахлъюки уқихкутат,
         сыӷлыҳқылъҳытлъю иглягулъҳӣт хўаңкунъун. Сягиқлъютаңам килга̄қулъта сивумнъилңуӷмун,
         2 ысҳа̄маклъюку Иисус, пӣнлиӷистыңалъю, апыӷӣӷистыңалъю ухпықилъымта. Кайңунаҳтуқ туқулъыҳқақ
         қақӯракун, иўырңа Иисусым пикаткумаңита̄ кайңусяӷа̄тылъық. Йыӷлыги накмӣқа̄гуқ икфиқналюни
         қақӯракун апалъюқлъюку қуялъық алъхыҳсяҳқани. Ынка̄м ма̄тын ақумга̄қ аӷынқигныӷани
         Кияӷныӷым.3 Сюмыҳтаӷа̄ткаҳтыхуқун Иисус. Ӣлъқаюгумаңитуқ қайўа сыӷлыҳқыстыт угумикыра̄ҳлъяӷңа̄тни.
         Таўатын лъпысилъю илютулъҳӣнъа̄нӷитусилъю, ӣлъқаюгна̄нӷитусилъю. 4 Сыӷлыҳқынӷинъақуткылъыҳпыси сялин югнун туқутысигатӣси. 5 Пуйгустыкӣ илютуҳся̄сит акузитыт уңипа̄тилӷӣт Кияӷныӷмун иӷнықнилюси? Акузитни Игақыхкани
         игақңа̄қ:«Иӷнымни, авылӷақӣнаҳпына̄н Атанӷым налъҳусянӷатын,ӣлъқаюхпынаңлъю аӷью̄нӷатын.6 Қаюҳлъяк қамахлъюки пиниқыхкани Атанӷым апыҳтуӷақӣ қа̄ткысқылъюни,аӷью̄ӷақӣлъю тугуклъиқани авақута̄люки».7 Тугуклъиӷақитыху Кияӷныӷым аӷью̄ӷилъҳа қаюҳлъяк иӷнықылӷӣстун пӣқӣси. Қамахлъюки авақутатың
         атаңита аӷью̄ӷақӣт налъҳуҳқынъалюки. 8 Қамахлъютың авақутат аӷью̄лъыңақут. Аӷью̄лъыңынӷилъкувык та̄ўа атаңилңӯгутын ынка̄м
         авақутапикынӷита̄тын. 9 Та̄м ся̄ӷўакун, атамта нунамылңӯт аӷью̄ӷақӣлъю апыҳтуӷналюта қа̄ткысқылъютың, иўырңа
         паниның қӯлваӷақапут. Ынка̄м Атавут қилягмылңуқ қа̄ткатаӷаӷьяҳқақаҳпут уңуваналюта.
         10 Атамта нунамылңӯт аӷью̄ӷақӣлъю натыңӣҳақ, сюмыӷмыхни ылъқуҳлъюку аӷью̄ӷиңунилютың.
         Иўырңа Кияӷныӷым аӷью̄ӷақӣлъю пиниҳқылъыҳқамнъун пылюңӣҳтысқылъюта лъмитун. 11 Қуянӣтуқ аӷью̄лъыңнымта қаюҳлъяк ақниҳтақыхкаңилъю. Иўырңа тахталми, лӣтфикнымтыху,
         ныкыхмылъыңақукут қаюҳлъяк кияҳсягутақукут ылъқуӷулъюта.Апыҳтуӷалъҳытлъю, Кылыңася̄лъҳытлъю12 Кывыхтыки ӣхыси қуӷаӷңалӷӣт, та̄хкын икнақуҳсяҳтыки кая̄лңӯт сыгысқуси! 13 Таклъяҳтики тӯмңи тутмалъыҳпык, та̄хкын кая̄лңуқ иӷун а̄нқаӷна̄нӷитуқ нафлъюминың,
         иўырңа на̄лъҳулъықуқ.14 Кияҳнақитык ныкыхмытулъюси тамаҳа̄нун югнун, кияҳнақитыклъю сыӷлыҳқылъңунаси. Килъю
         алңунак пылюңинъыӷилңӯт ысҳаӷна̄нӷита̄т Атанық. 15 Ысҳа̄макулъюси килъю алңунак лю̄рақ алъхыҳныӷися̄ӷа̄т Кияӷныӷым наңлъыхталъҳа. Нагусяқуна̄нлъю
         сюңаӷнилңуқ акуқ сыӷлылӣҳқӣлюни на̄фқӣяҳқақ юлӷутмың. 16 Ысҳа̄макулъюси килъю алңунак блудникысаҳтут, налиӷмың килъю алңунак қӯлваӷинӷися̄ҳтут
         Кияӷныӷмың Исавытун. Акикыхкақыхкаңа пагитаҳқани ата̄сиҳаӷмун ныӷьяҳқамун. 17 Лӣсимакаҳси та̄м киңуңаның, алъхыҳсюгақңамигу атами қуястылъҳа, атаңан иҳсякыхкақа̄.
         Исавым алъяңуҳтыпагниңиткақа̄ апыӷӣқани, қайўа қунитӯмаӷми туңсиӷңа̄ӷмигу атами қуястилъҳа.18 Сивуныҳпысистун аюқынӷитуси Синайым найӷаҳанун пикастун. Ысҳаӷьяҳқа̄т, ся̄фсяҳқа̄тлъю.
         Таўани мамлыхлъягукақ, на̄фтыҳлъягукақ, на̄йӷақлъю кумаӷуҳлъягулӷӣ. 19 Нагақуқа̄т қалӷиҳта̄н қалӷиҳлъыҳӣ, нагақуқа̄тлъю Кияӷныӷым мыңа. Иўырңа ныпӣқӣсқыхка̄т,
         20 қаюҳлъяк тугуклъиӷьюнӷилъкаңат қылӷилъҳа хўатылңуқ: «Та̄на на̄йӷақ, югым налиӷмың
         тыӷикусям ся̄фтыкумигу, туқусяҳқапыста̄ӷӯқ милюҳпага̄тамың». 21 Моисейем ысҳақа̄ какава̄таӷнапихлъыҳӣ рыпалъ хўатын пика̄лӷӣ: «Лъңа̄талъ уңылыхтуңа
         алиңрӯӷым».22 Иўырңа катам лъпыси тагика̄гуси Сионым найӷаҳанун, қилягым Иерусалимыңанун, ныҳлъяганун
         уңувалӷӣм Кияӷныӷым. Тагика̄гуси кыстыка̄нӷилңуӷнун яқулыгнун қырңуӷутканун қуялъылиҳлъяглюси.
         23 Тагика̄гуси қырңуӷутылъҳитнун қамахтыңъўа̄ӷлютың ухпықат иӷнықсюхўа̄ӷыстун аюқылӷӣт.
         Қилягми а̄тҳит игақңа̄т игатхун. Тагика̄гуси Кияӷныӷмун нанқихтистыңитнун қамахтыңъўа̄ӷлютың
         югыт, таӷныӷӣтнунлъю ылъқуӷутңалӷӣт югыт ӣӷўиҳтыстыканун. 24 Тагика̄гуси Иисусымун, лъңакун Кияӷнық акықусяӷраӷаңлъяқа̄гуқ. Тагика̄гусилъю сивилъяхта̄ткамун
         а̄ўанун Иисусым. Пиниӷатаӷаҳтуқ Авелым а̄ўаның, қаюҳлъяк Кияӷныӷым сыӷывутӣ сыӷлыҳқылъҳыт
         Иисусым а̄ўакун.25 Ынка̄м кылыңатык, нагасюнӷитыхпына̄н Кияӷнық акузилӷӣ. Сивунымта нагасюнӷиткақа̄т
         кылыңася̄ӷилъҳа нунами хўани, ынка̄м анагумаңита̄т аӷью̄ӷилъҳа. Хўаңкута аӷью̄ӷатаӷаҳлъықӣнкутлъю
         нагасюнӷилъкумтыху кылыңася̄лъҳа қилягмың. 26 Кияӷнық акузӣқңами Синайым найӷаҳаның, мыңан уфсюгуткақа̄ нуна. Иўырңа ма̄тын акықима̄қ
         хўатын: «Ата̄сиҳаӷмың уфсюгунъықихлъықақа нуна, иўырңа қиляклъю уфсюгулъықақа». 27 Таўатын акузилъҳан: «Ата̄сиҳаӷмың уфсюгунъықихлъықақа нуна», лӣгикыстыңъўа̄ӷӣлъю хўатын,
         сяңўа̄т қамахлъюки улима̄ни, Кияӷныӷым иқилъықӣ уфсюгусяҳқат. Тама̄куңинаҳа̄т уфсюгутыпагниңилңӯт
         тама̄нлъықут қӯнпырухлъяк.28 Тама̄кын апалъюқлъюку игамсиқаюгвикылътыху Кияӷнық қаюҳлъяк тӯныхкаңилъю атаныҳпагулъыӷмың
         уфсюгусяҳқа̄нӷилңуӷмың. Ынка̄ңам манигӯлътыху Кияӷнық ыфқуӷналъкыхка̄тун алиңылъылиӷлюталъю,
         қӯлваӷилъылиӷлюталъю, 29 қаюҳлъяк Кияӷныҳпут на̄фқӣлӷӣңӯқ кынық.

Ухпықат Кияҳта̄лъыҳқа̄т131 Пиниқыкыстаҳтыки ухпықа̄лгутыси. 2 Упуӷамаңинаҳтык ақӣягнун қаюҳлъяк иляңита упуӷатақӣт налъюклъюки яқулгутаңи. 3 Нықамиклъюки анусимиңлъяӷвигмылңӯт, никимқун лъпысилъю анусимиңлъяӷвигмылңуси. Нықамиклъюки
         икфиқңалӷӣт, никимқун лъпысилъю икфиқылӷӣси.4 Тамаҳаҳпыси сӣвакитыху ныңуӷутылъық ынка̄м угитлъю, нулиҳытлъю ата̄сӣӷмытулъит. Кияӷныӷым
         нанқихсяҳқақӣ гылгаӷнӣлӷӣт, тама̄кутлъю иляңаның блудникылъӷит.5 Кияҳтык пакигныӷухпынаси манимун, итагнаӷақитыклъю сятуталыхпысистун. Кияӷнық пика̄гуқ:«Унинъа̄нӷитңўа̄ӷамси;пыхна̄нӷитңўа̄ӷамси».6 Ынка̄м тытулъңуна̄мта хўатын пилъта:«Атанық каюткақа!Алиңна̄нӷитуңа югыт сялъыҳқӣтның».7 Нықамиклъюки иглыӷутистыси уңипақикат лъпысинун Кияӷныӷым акузитаңаның. Нықамиклъюки
         натын кияҳтыка̄таңи ынка̄м ухпылъылгунақитык лъңистун. 8 Иисус Христос алмысиқақа̄ иӷивгақ, аӷныӷми, қӯнпырухлъяклъю. 9 Иқитутыстыхпынаси ипапилъыӷмың алъя̄ҳӣнаӷнунлъю, алъяка̄ягнунлъю апыҳтӯсянун. Наңлъыхталъҳакун
         Кияӷныӷым айыпсюгиҳсяҳтыки илюси, нака̄н қа̄ткылъюки Лӣлиҳтӯсят нықның аюқылӷӣт. Та̄кут
         нықыт Лӣлиҳтӯсӣт қа̄ткыхкуфсики айыпсюгиҳсяӷна̄нӷитӣт илюси.10 Священнигыт қыпҳалӷӣт скиниями иныҳтыка̄гут ныӷылъыҳқӣтның аҳтуткыхкамың аҳқыфимтыхун.
         11 Первосвященнигым тагитақӣ а̄ўит тыӷикусят Аглыӷналъыҳпигаӷмун аҳтуткынъалюки сыӷлыҳқылъыӷнун.
         Иўырңа кымыхкўа̄ӷит тыӷикусят ныҳлъягмың иқитулъюки паныҳтақӣт. 12 Тама̄кын апалъюқлъюку Иисусылъю иқитутка̄гуқ ныҳлъягмың. Таўани туқука̄гуқ, пылюңиҳсяӷналюки
         югыт сыӷлыҳқылъҳитның лъми катам а̄ўминың. 13 Ынка̄ңам ныҳлъягмың хўаңкуталъю агля̄лъта Иисусымун, сыӷлытун акузиткысқылъюта катам
         лъңа сыӷлытун акузиткылъҳистун. 14 Нунами хўани қӯнпыкаҳқамың ныҳлъягитукут, иўырңа утақаңўа̄ҳпут ныҳлъяк тагияҳқақ.15 Иисусыкун ӣўлың аҳтуткилъта Кияӷныӷмун. Аҳтутыпут усюқилъқапут апынымтыху Иисус Атанӷунилюку.
         16 Пуйгухпына̄н пинитун пилъық, тӯнутақитыклъю қаюҳлъяк тама̄кут аҳқутңӯт ыфқуӷналӷӣт
         Кияӷныӷмун.17 Қа̄ткитыки иглыӷутистыси атуқлъюки қылӷусӣт. Кылыңакиңӯт уңувасиҳпысиның лӣсимаклъюку
         Кияӷныӷмун нанқихсяҳқа̄си. Қуянӷитыстыхпынаки иглыӷутистыси, итупилъ қа̄ткылъыҳпысигун
         қыпҳақатың пилъықӣт қуякусиқлъюки. Қа̄ткынӷилъкуфсики каюсӣтыпагниңитӣси.18 Юӷа̄ткитыкут. Лӣсимакапут умьюгамта анахутылъҳинъӣлъю, қаюҳлъяк ӣўлың пиюкылъқаҳпут
         ылъқуӷутңалӷӣ пияҳқа̄люку. 19 Та̄куңинаҳа̄гның каяхтамси юӷа̄ткысқылъюңа қантаӷақун лъпысинун утыӷниӷналюңа.Та̄қнӣта Юӷақ20 Кияӷныӷым ныкыхмылъылитистым Атаныҳпут Иисус уңуваҳтыстыкақа̄ туқулъыӷмың. Ынка̄м
         а̄ўмикун Пынъӣӷнӣҳтыҳлъягуҳтыка̄гуқ пынъӣӷнун. А̄ўан атӯяҳқа̄ҳтыстыкақа̄ Кияӷныӷым
         қӯнпыкаҳқақ акықуся̄. 21 Юӷаҳтуңа Кияӷныӷмун тӯнысқылъюси сямың тамаҳа̄ның пинилӷӣмың лъпысинун пиюкылъҳа писқылъюку.
         Иисус Христосыкунлъю илюхпысинун Кияӷныӷым пилигу ыфқуӷналӷӣ лъңанун. Христос усюқылъыңли
         қӯнпырухлъяк кынлыңуна̄н. Аминь.На̄ңнӣтыт22 Ухпықа̄лгутымни, нагатңўа̄қаҳтыки посланиянка қаюҳлъяк кайымьюгақамси. Тама̄кын апалъюқлъюку
         такыста̄ҳа̄люку письмоӷамси. 23 Лӣсимакысюгамси ухпықа̄лгутымнъың, Тимофейемың, а̄нысима̄қ анусимиңлъяӷвигмың. Ка̄тылӷаҳтуӷьяқан
         қырңа̄мтуң ысҳаӷьяҳтуҳлъықамси.24 Қуякаҳнакыси қамахлъюки иглыӷутистыси, қамахлъюкилъю Кияӷныӷым юги. Ухпықа̄лгутытлъю
         Италиямың пикат қуякаҳнакысиңуқ.25 Кияӷныӷым пиниқиңалӷӣ каюсилъҳа тамаҳаҳпысинилъи! Аминь.

11 Укут посланият Иаковымың пиңӯт қыпҳаҳтыңаның Кияӷныӷымлъю, Атанӷымлъю Иисус Христосым.
         Письмоӷақуңа Иудеит ухпықӣтнун миңитңалӷӣнун тамаңани. Қуякамси.Ухпылъықлъю, Нуқынъыҳтулъықлъю2 Ухпықа̄лгутымни, қуя̄қитык алъя̄ҳӣнаӷмың сыӷлылӣныҳпысини, 3 қаюҳлъяк лӣсимакаси сыӷлылӣлъыҳпыси нанӷӣқуңўа̄т ухпықилъыҳси, нуқынъыҳтуҳсяӷналюси.
         4 Та̄хкын нуқынъыҳтулъыҳси нагныӷнакыси. Ынка̄м таўатын пикуфси аңтанӣлъықуси, ӣӷўиҳлъықуси
         нӯӷьяҳқа̄хпынаси.5 Налиҳси пыҳқинылъыңьюкуми туңсиӷли Кияӷныӷмың. Кияӷнық иӷлыгитыҳлъяхтуқ, қуякусиқинаӷлюку
         тӯныхкаюўа̄ қамахлъюку ю̄к а̄плъыҳӣ. Кияӷныӷым тӯнылъықӣси туңсиқуфси. 6 Ынка̄м а̄птык ухпықилъылиӷлюку малӷуклъилъңуна̄н. Малӷуклъиңалӷӣ имаҳлъюгыстун аюқуқ,
         ануқым тыңқа̄тақыхкаңа. 7-8 Малӷуклъиңалӷӣ ата̄сӣҳсигатуқ сялъыӷмикун тамаҳа̄н. Таўатылңуқ ю̄к талўа сюмыҳтаӷаӷьяҳқа̄нӷитуқ
         сямың алңунак алъхыӷулъықнилюни Атаныӷмың.Аклъюмалӷӣлъю, Аклъюңилңуқлъю9 Йықай аклъюмалӷӣ ухпықа̄лгун қуяли қӯлваҳтыстыңъалъыӷминың. 10 Йықай аклъюңилңуқ ухпықа̄лгун қуяли қусывыхтыстыңъалъыӷминың, қаюҳлъяк авӣӷусяҳқа̄гуқ
         пӣтысиӷаӷыстун. 11 Сиқинық пӣнъыӷмини ма̄тныҳқўа̄ҳлъягақылӷӣ, пӣтысиӷа̄т палиҳтыслъюки. Та̄хкын пӣтысиӷа̄т
         ифкақӯтақут, пиниӷнӣӷутақӣ. Таўатыҳпигақ аклъюңилңуқ ю̄к сякыстаӷңа̄ӷми авӣӷулъықуқ.Нанӷӣқулъық Кияӷныӷмың Пиңунӷитуқ12 Қуянаҳалык югым нанӷӣқулъыни нуқытуткаюги. Сюфлъюҳтыкумики алъхыҳсяҳқақа̄ акилыҳтӯсяни
         кынлыңилңуқ уңувалъық, Кияӷныӷым акықусяқыхка̄ тӯнылъықнилюку пиниқистыминун. 13 Кина алңунак нанӷӣқулъыңыхкуми хўатын пифқа̄ми: «Кияӷныӷым сыӷлыҳқыснақутка̄ңа». Кияӷнық
         нанӷӣқулъыңьяҳқаҳа̄нӷитуқ сыӷлыӷмың; тама̄кын апалъюқлъюку кина алңунак сыӷлыҳқыснақуткысяҳқақынӷита̄.
         14 Иўырңа ю̄к пиюкылъылюган нанӷӣқулъыңыстақа̄ сыӷлыҳқылъыӷмун. Сивуклъюку пиюкылъылюган
         сяюгақа̄ сыӷлыҳқылъыӷмун, та̄хкын сыӷлыҳқылъҳым на̄птақа̄. 15 Пиюкылъылюгым алъхыҳтыстақа̄ сыӷлыҳқылъық. Та̄хкын сыӷлыҳқылъық аңлиныӷмини туқулъҳуҳтақуқ.16 Пиниқыхкамни ухпықа̄лгутымни, пӯҳтысиҳпынаси. 17 Қамахлъютың пинилӷӣтлъю, сялъҳўа̄ҳӣлңӯтлъю тунусят қилягмың пиңӯт. Тама̄кут Атамың
         пиңӯт улимаӷистыңаның қамахлъюни ниӷугым; алъяңуҳсигатуқлъю, мамлыхтыстиңигатуқлъю.
         18 Кияӷныӷым лъңан катам Пиюкылъқақа, тӯналюта нутаӷамың уңувалъыӷмың уңипа̄кун ипапиҳқылъҳым.
         Таўатын пика̄гуқ, хўаңкута мыгнуналъыҳпига̄сқылъюта улима̄ӷьяхаӷминың.Нагатылъықлъю, Қа̄ткутылъықлъю19 Пиниқыхкамни ухпықа̄лгутымни, нықамиклъюку уна: тамаҳаӷми нагасюкыстаӷлюни пияҳқа̄гуқ,
         акузӣӷаҳтафқа̄милъю, сякша̄гаӷаҳтафқа̄милъю, 20 қаюҳлъяк сякша̄м каюсӣсигатӣси пинитун кияҳта̄лъыӷмун Кияӷныӷым пиюкыхка̄нун. 21 Тама̄кын апалъюқлъюку пыхтыху қамахтыңъўа̄ӷлюку алъя̄ҳӣнақ сыӷлық атуқақыхкыси. Қусывыгңаҳпыси
         тугуклъиҳтыки Кияӷныӷым акузитаңи, пӣтысиӷақӣ илюхпысигун, қаюҳлъяк югулияҳқақӣси
         уңувасиҳпысиның.22 Нагатаӷыснаҳпынаки Кияӷныӷым акузитаңи итупилъ атуқитыки. Пӯҳтақуси лъпысиның катам
         нагатаӷыснаныҳпысики атуқыхпынаки. 23 Ю̄к нагатаӷыснақуми Кияӷныӷым акузитаңаның атуқыхпынаки, таӷныӷаҳқулӷӣстун аюқуқ 24 тунускуми таўаниңинақ пуйгулъықа̄ натытулыни. 25 Кияӷныӷым ылъқуӷутңалӷӣт Лӣлиҳтӯсӣ итымутыстӣқут югның. Югым лӣнъақумаңинақумики та̄кут
         Лӣлиҳтӯсят, пуйгухпынаки атуқыхкумики Кияӷныӷым қуясяҳқақа̄ сялъҳакун тамаҳа̄н.Манигӯтыпилъық Кияӷныӷмун26 Ю̄к сюмыҳтаӷақаюк ухпықаҳлъягунилюни, нақам акузиткысяҳқақынӷилъкымъиның акузикаюк
         тымңи пӯҳтыңъӯқ лъминың катам. Ухпылъҳа сятңунӷитуқ. 27 Кияӷныӷым Атамта пилъҳани ю̄к ухпылъыпӣлгукуми, каюсиӷьяҳқақӣ яйўа̄литлъю, угиңиӷатлъю
         сыӷлылӣнӷата, нуқысяҳқа̄гуқлъю сыӷлыӷаның нунам.

Пиниқлъюки Юлгутыси21 Ухпықа̄лгутымни, ухпықиңутыхпысиның Атанымнъың Иисус Христосымың, Атанӷаның ниӷуҳқылъҳым
         сюмыҳтаӷа̄ткыхпынаки иляңи югым мыгнунаӷатаӷаӷнилюки илямыхның. 2 Ма̄лӷук югык итыӷьяқуйык қырңуӷутфихпысинун, а̄лъҳа а̄шаӷлюни, золотамың аляңқуӷӣтиҳтуӷлюни,
         а̄лъҳа а̄ткалюкаҳлъюни, 3 та̄на а̄шаӷңалӷӣ ю̄к пикуфсигу: «Хўагун ақуми пинилъҳакун ақумутам», нақам аклъюмалӷӣ
         ю̄к пикуфсигу: «Таўани ныкывӷа», налиӷмың: «Ақуми итыгама ся̄ӷўакун», 4 таўатын пикуфси пакихулъықаси иляңи югыт ынка̄м сыӷлыҳқылъықуси сюмыҳтаӷаткаҳтыкилъю.5 Пиниқыхкамни ухпықа̄лгутымни, нагатаҳтыкқун. Кияӷныӷым накмикыхкақӣ аклъюма̄лӷӣт нунами
         хўани ухпықилъыҳтусқылъюки. Накмикыхкақӣ тугуклъиҳтыңулюки Атаныҳпагулъыӷминың, акықусяқыхкаминың
         югминун, пиниқиңалӷӣнун лъңаның. 6 Иўырңа лъпыси аклъюма̄лӷӣт югыт укалӣстақаси. Лӣсимакаси аклъюңилңӯт пияқлъӣҳқақӣси,
         агля̄тақлъюси нанқихтивигмун. 7 Лъңаңут сыӷлытун акузиткилӷӣт қӯлваӷңалӷӣмың а̄тҳаның Иисусым, атық тӯныхкақ лъпысинун
         қаюҳлъяк лъңан пикыхкаңиси.8 Кияӷныӷым Атаныҳпагулъҳан Лӣлиҳтӯся̄ уна̄ңуқ: «Пиниқлъюку юлгутын пиниқылъыҳпытун
         лъпынун катам». Қа̄тқыхкуфсигу та̄на Лӣлиҳтӯсяқ, та̄ўа пинитун пӣси. 9 Иўырңа пакихускуфсики иляңи югыт сыӷлыҳқылъықуси, қа̄ткынъа̄нӷитаҳсилъю та̄на Лӣлиҳтӯсяқ.
         10 Китум қа̄ткысяӷңа̄ӷмики қамахлъюки Кияӷныӷым Лӣлиҳтӯсӣ, ата̄сиқ қа̄ткынӷилъкумигу,
         қамахлъюки қа̄ткыңъунӷитӣ. 11 Кияӷнық пика̄гуқ: «Гылгаӷнӣҳпынаң». Хўатынлъю пика̄гуқ: «Юхтаҳпынаң». Гылгаӷнӣнӷисяӷңа̄ҳпык
         юхтақувык та̄ўа қа̄ткыңъунӷитатын Кияӷныӷым Лӣлиҳтӯсӣ. 12 Акузилъыҳпысигун, сялъыҳпысигун пира̄мсилюси қаюҳлъяк лъпысиңӯси нанқихсяҳқат мыгнуналъыҳпигаҳқун
         Лӣлиҳтӯсякун. Та̄м Лӣлиҳтӯсям итымуткақӣси атуқысқылъюку Кияӷныӷым пиюкылъҳа лъпысинун.
         13 Кияӷныӷым нанқихтыкумиси наңлъыгьягунъа̄нӷитӣси, наңлъыгьягунъыӷилъкуфсики юлгутыси.
         Иўырңа наңлъыкыхкуфсики юлгутыси Кияӷныӷым наңлъыгьягулъықӣси.Ухпықилъықлъю, Аныӷныҳқылъықлъю14 Ухпықа̄лгутымни, кина хўатын пиӷңа̄ӷми: «Ухпықилъылгӯңа», иўырңа та̄м ухпықилъҳан
         югулина̄нӷита̄ атуқынӷилъкумигу ухпықилъыни аныӷныҳқилъыӷмикун. Сясӣлъықаңам ухпықилъҳа
         аныӷныҳқилъңунани? 15 Сянаяӷыстык ухпықа̄лгутыси а̄ткӣсяқанлъю, нықаңисяқанлъю? 16 Тӯныхпына̄н аклъюкыхка̄ның тымңи хўатын пикуфсигу: «Кияӷныӷым қуясна̄ӷа̄тын; сюнаңуқ
         ныӷьяҳқаңилъю, а̄ткаңилъю мақалӷӣмың», сясӣлъықанңам акузитыси аныӷныҳқилъңунатың?
         17 Ухпықилъықлъю таўатытуқ, аныӷныҳқилъыҳқун атуқынӷилъкуми сясӣнӷитуқ.18 Кина пилъықуқ: «Лъпык ухпықилъылгӯтын, хўаңа аныӷныҳқылъылгӯңа». Кылгувикиңа ухпықилъыҳпының
         аныӷныҳқилъҳилңуӷмың, кылгувикылъықамкын ухпықилъымның аныӷныҳқилъымкун. 19 Ухпықан ата̄сиҳа̄таңа Кияӷнық. Та̄на пиниҳтуқ! Туӷныӷа̄тлъю ухпықақа̄т та̄на ынка̄ңам
         алиңрӯӷақут, уңылыхтақут қаюҳлъяк лӣсимакыхкаңат Кияӷныӷым нанқихсяҳқақыхкаңи. 20 Уюқ налъю̄қақ ю̄к, паниның лӣгикигасигӯ ухпықилъық аныӷныҳқилъңунани сясӣнӷитуляңа?
         21 Сяңан Кияӷныӷым тугуклъиқақагу сивуныҳпут Авраам сыӷлыҳқумаңилңуӷыстун? Тугуклъиқақа̄
         Авраам қаюҳлъяк ухпықилъыни атуқыхкақа̄ аныӷныҳқылъыӷмикун аҳқуткақңамигу иӷныни Исаак
         аҳқыфигыгныкун. 22 Лӣгиксигӯ? Ухпықилъықлъю, аныӷныҳқилъықлъю қырңа̄гмык қыпҳақаюгӯк. Тама̄кын апалъюқлъюку
         Авраамым ухпықилъҳа ӣӷўиҳтыкақа̄ аныӷныҳқылъыҳқун. 23 Ынка̄м Акузитыт Игақыхкат хўатын пилъҳит Авраамымың апыӷӣқа̄гут: «Авраамым ухпықыхкақыхкаңа
         Кияӷнық. Тама̄кын апалъюқлъюку Кияӷныӷым тугуклъиқақыхкаңа Авраам сыӷлыҳқумаңилңуӷыстун».
         Ынка̄м Кияӷныӷым Авраам илякумта̄қнилюку пикақа̄. 24 Кияӷныӷым тугуклъиӷақа̄ ю̄к аныӷныҳқилъҳакунлъю, ухпықилъҳакунлъю; тугуклъӣгата̄ ухпықилъыра̄ӷина̄кун.25 Раавылъю успута̄гуқ. Акикикаюгуялӷӣ югусиминың. Иўырңа Кияӷныӷым тугуклъиқақыхкаңа
         сыӷлыҳқумаңилңуӷыстун апалъюқлъюку каюсиӷилъҳа. Иисус Навинам каяхтыкақыхкык ма̄лӷук
         югык аксяқлъюку нунаңат ювӷӣӷысқылъюку. Югыт иваӷьяткык, Раавым алъякун тӯмкун анахтыстыкакык.26 Ынка̄ңам югусиқ таӷныӷаңунани туқуңа̄қ, ухпықилъықлъю аныӷныҳқилъңунани туқуңа̄қ.
         
            

         
      

   
      
         3
Улю31 Ухпықа̄лгутымни, алъюлъюси апыҳтуӷистыңуҳтыфқа̄фси Кияӷныӷым Акузитаңаның, қаюҳлъяк
         лӣсимакаҳси хўаңкута апыҳтуӷистыни нанқихтыңъўа̄ӷатаӷаӷьяҳқа̄гукут. 2 Қамахлъюта анахутаӷаныҳтуҳлъяхтукут. Кина алңунак ю̄к акузилъыӷмикун анахусигалңуқ
         ылъқуӷутңапыста̄ӷӯқ. Югым ылъқуӷутңалӷӣм талўа югусинилъю агӷиткылъюку аюқсяҳқақа.
         3 Сявикынӷа̄ҳа̄т сянитмун аюқлъюки кӯнит қа̄нӷитнун канаҳтақапут қа̄ткысқылъюта ынка̄м
         хўаңкута иглыӷутақапут. 4 Сюмыҳтаӷа̄ткаҳтыкиқунлъю аңьяҳпахлъягыт; ақӯтасқувыгаҳа̄м қӣфтақӣ аңьялгым пиюкылъҳанун
         талўа ануқатыҳлъягьяӷңа̄н. 5 Улюлъю мыкыста̄ҳа̄гуқ иўырңа а̄ңа̄югныҳлъягӯқ.Кынҳа̄м уқфилӷутыҳлъягыт кумаҳсяҳқақӣ! 6 Улюлъю кынӷыстун аюқуқ. Ыслъықңа̄қ сыӷлыҳқылъыӷмың ынка̄м сыӷлыҳқумалъҳа миңиткаюгӯқ
         югусимун. Ынка̄м на̄фқӣкаюгӯқ кияҳта̄лъымнъың қаюҳлъяк геенам кынӷан кумаҳтақа̄.7 Алъя̄ҳӣна̄т тыӷикусят, қаўа̄гыт, нымыӷьят, мыӷым тыӷикусӣ қимухтыкаюгӯт, а̄қун югым
         қимухтақӣ 8 иўырңа китум алңунак қимухна̄нӷита̄ улю. Ныклъыгигалңӯгуқ, сыӷлыӷӯқ, ыслъықңа̄қ туқуналӷӣмың
         ядымың. 9 Улю усюқусиқақаҳпут Атанымнъун Атамун. Нақам сыӷлыӷмың ныӷьюхтаӷа̄сиқақаҳпут юлгутымнъун,
         Кияӷныӷым улима̄ӷитнун лъмисюгнилъюки. 10 Усюқилъықлъю, сыӷлыӷмыңлъю ныӷьюхтаӷалъық а̄ныхкаюгӯк ата̄симың қаныӷмың. Ухпықа̄лгутымни,
         таўатысяҳқа̄нӷисяҳтуқ. 11 Пинилӷӣлъю, сыӷлықлъю мық ма̄қыхкаюўа̄к ата̄симың сыңъумың? 12 Ухпықа̄лгутымни, смоквам уқфига пӣтыстина̄нӷитуқ маслинымың. Таўатыҳпигақ виноградым
         лозаңа пӣтыстина̄нӷитуқ смоквамың. Талўа мыҳтаӷвик таӷьюӷнилңуӷмың мықылӷӣ пинилӷӣмың
         мыӷитуқ.Пыҳқинылъық13 Кина акулыхпысинита пыҳқинылӷӣ, лӣгикималӷӣлъю? Таўатытылъыни кылгулъигу пинитун кияҳта̄лъыӷмикун,
         аныӷныҳқилъыӷмикунлъю қусывыгңаӷми. 14 Иўырңа илюхпысигун ақинаңакуфсилъю, лъңӣна̄югныӷукуфсилъю иқлъыңиқуткыхпына̄н ипапиҳқылъық,
         қаӷьялъыҳпысигун лӣсиманилюси. 15 Таўатылңуқ пыҳқинылъық қиляхта̄нӷитуқ, нунамың пиңӯқ. Кияӷныӷым Таӷныӷахкының пиңунӷитуқ,
         туӷныӷаӷмың пиңӯқ. 16 Нани алңунак ақиналъылгунӷанилъю, лъңина̄юхлъылгунӷанилъю та̄ўа кипулъхина̄лъылўа̄қуқ,
         сяңўа̄тлъю алъя̄ҳӣна̄т сыӷлыӷыт таўантақут. 17 Иўырңа пыҳқинылъық қиляхтақ кияң пылюңитуқ. Амалъықа ныкыхмытуқ, кавьюгитуқ, малиҳқутақиңа̄қ,
         наңлъыхтаҳтуқ, пинистаҳӣнатун пикаюгӯқ, танӣлъҳитуқ, юпӣнӷӯқ. 18 Ныкыхмылъық пӣтутыстун аюқуқ. Тама̄кут ныкыхмылъыӷмун қыпҳақаюгыт пӣтысиӷаӷақӣт, ынка̄м
         сяӷна̄қут ылъқуӷңалӷӣмыңлъю, пинилӷӣмыңлъю кияҳта̄лъыӷмыхни.

Тӯнитык Лъпысиның Катам Кияӷныӷмун41 Ся̄м а̄ҳтӣра̄ӷутыстақисилъю, пилъюгутыстақӣсилъю? Апалъюқақаҳси, сыӷлыӷым пиюкылъыҳпыси
         пилъюўаӷақӣ пинилӷӣт пиюкылъыси. 2 Қилӣӷақуси аваңинъыҳпысини ынка̄м юхтаӷьяҳқаҳтақуси алъхыҳналюки қилӣқыхкаси. Қилӣҳлъягақуси
         та̄ўаңинақ алъхыҳтыпагниңитақаҳси ынка̄м а̄ҳтӣра̄ӷутақуси, пилъюгутақуси. Алъхыӷусигатуси
         Кияӷнық а̄псигатутыхпысиның. 3 Талўа а̄птыӷңа̄ҳпысигу Кияӷнық алъхыҳсигатаҳси қаюҳлъяк сыӷлыӷмун атуҳқа̄люки а̄птақылӷӣси.
         Пиюкыхкаҳси лъпыси катам пиюкыхкаҳӣнаҳпысинун аюқақылӷӣ. 4 Укуҳси ата̄сӣӷныӷилңуӷни! Лӣсимакынӷистыхӯ пиниқыхкуфсигу нунам сыӷлыӷа, угумикаҳси
         Кияӷнық? Китум алңунак пиниқыхкумигу нунам сыӷлыӷа аңуягӯқ Кияӷныӷмун. 5 Сюмыҳтаӷаҳпынаси Акузитыт Игақыхкат тымңиңунилюку хўатын пилъҳат, таӷныӷак кияҳлъыҳӣк
         илюмнъи ақинанақныҳтӯк. 6 Тама̄кын апалъюқлъюку Кияӷныӷым каюсӣтаӷаӷақӣлъю нуқытутысқылъюки пиюкылъылюпут. Иўырңа
         Акузитыт Игақыхкат пӣт:«Кияӷныӷым каюсиӷақӣ қусывыгңалӷӣт пӯру кипулъыгмун пӣқӣ қука̄югныӷыт».7 Тӯнлюси лъпысиның катам Кияӷныӷмун. Аяклъиҳтыху туӷныӷақ, анагнӣҳлъықуқ лъпысиның.
         8 Қантаӷалъӣӷаҳтык Кияӷныӷмун, Кияӷнық қантаӷалъӣӷаҳлъықуқ лъпысинун. Сыӷлыҳқыстыни,
         ӯҳтуҳтык! Лъпыси ата̄сӣҳтылъҳилңуӷни, укмаңиҳтыки илюси қа̄мкут. 9 Қуянӷитык, асымыҳқитык, қиятык! Ныңляҳқылъҳыси қиялъҳуҳтыки, қуялъыси қуянӷилңӯҳтыстыки.
         10 Қусывыхтык Атаныӷмун, қӯлваҳлъықӣси.Нанқихтутыхпынаси11 Ухпықа̄лгутымни, сыӷлықӯӷутыхпынаси. Китум алңунак сыӷлықӯқумигу ухпықа̄лгутыни, сыӷлықӯҳлъықӣ
         Лӣлиҳтӯсят. Нанқихтыкумигулъю ухпықа̄лгутыни нанқихтыңъўӣ Лӣлиҳтӯсят. Нанқихтыкуфки
         Лӣлиҳтӯсят қа̄ткыңъунӷитатын. Йыӷлыги Лӣлиҳтӯсят нанқихтистыка̄тын. 12 Кияӷныҳӣна̄гуқ Лӣлиҳтӯсяңлъяҳта, нанқихтисӣлюки атуқақӣ, ынка̄м сяңанңам нанқихсигу
         юлгутын? Кияӷныҳӣна̄гуқ югулиӷияҳқақ, на̄фқияҳқақ.Налъюкаҳпут Уна̄ми Сялъыҳқаҳпут13 Иляси хўатын пӣқут: «Аӷныӷми налиӷмың уна̄ми таўавык нунамун аӷуляқылъықуңа. Тама̄нлъықуңа
         ата̄сиқ аюмиқулъық, маниңлъяҳлъықуңа». 14 Иўырңа налъюкаҳси уна̄ми сялъыҳқаҳси! Талўа налъюкаҳси уңувалъыҳпыси тахталъкаҳқа̄.
         Уңувалъыҳси такысқуҳа̄гуқ, агыпсюӷрухаӷыстун аюқуқ, мулюхпынани авӣӷуткаюк. 15 Итупилъ хўатын пӣқитык: «Атанӷым пиюкылъқыхкагу уңувакыстаҳлъықукут ынка̄м апыӷӣӷутақылъықукут
         сямың алңунак». 16 Таўатын пинӷилъкуфси а̄ңа̄юхлъықусилъю, қанаңулъықусилъю. Тама̄кут а̄ңа̄юхтылъҳыт
         сыӷлыӷӯт.17 Ынка̄м китум алңунак лӣсимакыӷңа̄ӷмигу пинитун пилъық атуқынӷилъкумигу, сыӷлыҳқыңъӯқ.
         
            

         
      

   
      
         5
Кылыңася̄лъық Аклъюңилңуӷнун51 Нагатык аклъюңилңуӷни! Қиякыстаҳтык, ӣлъқыкыстаҳтык қаюҳлъяк сыӷлылӣӷнақңӯси. 2 Аклъюңиси аӷума̄т, а̄ткаси молым ныӷумӣ. 3 Золотасилъю, серебросилъю анаҳта̄ма̄т. Анаҳта̄лъҳита ипапиҳқынъақңўа̄ лъңина̄югныӷулъыҳсилъю,
         пакигныӷулъыҳсилъю нанқихтылъыңыхкуфси. Та̄хкын анаҳта̄лъҳым югусиси на̄фқылъықӣ катам
         кынӷыстун. Қайўа киңулиӷнун аӷныӷнун лъӣӷңа̄ҳпыси, қырңуҳтимаңина̄гуси ўата аклъюңиӷиналюси.
         4 Талўа акилыҳтулъҳитаси қыпҳаҳтыси унатақат пӣтусиӷаӷвихпысини. Нагатыки акузилгалъҳит.
         Атанӷым аҳтуӷьяҳқа̄нӷитыҳлъягым нагақӯмӣ акилӷӯлъҳит. 5 Кияҳта̄лъыҳпысини хўани нунами, аклъюңитутыхпысиның сяңўа̄ алңунак пиюкыхкаҳси алъхыҳтақаҳси
         ыфқуҳналюси лъпысиның катам. Таўатын пилъыҳпысигун пынъӣӷыстун аюқуси. Пынъӣӷыт қугилисиӷат
         налъюка̄т қантаӷақун туқутылъыҳқаҳтың. Налъюкыстыхӯ қантаӷақун Атанӷым нанқихтилъыҳқа̄?
         6 Лъпысиңӯт нанқихтистикатлъю, туқутистикатлъю анахусимаңилңуӷның югның, лъңита аяклъӣмаңитӣси.Қыляныныҳлъяклъю, Юӷалъықлъю7 Ухпықа̄лгутымни, қыляныҳпынаси кынляңа Атанӷым тагинқихтылъыҳқа̄нун. Пӣтысиӷаҳта успутақитыху.
         Нунами пӣтысиӷаӷлюни қыляныӷьюкаҳпынани утақӣгақуқ укся̄ӷымлъю, упынӷа̄млъю ыслъялъюўаның
         нагустикаюгмың пӣсяҳқаның. 8 Лъпысилъю қыляныныҳлъюгутык ныӷьюмаңинаӷлюси қаюҳлъяк Атанық тагияҳтуҳтуқ.9 Ухпықа̄лгутымни, сыӷлықӯҳпынаки иляси ынка̄м Атанӷым нанқихныӷилъиси. Лъңаңӯқ Нанқихтиста
         ка̄сяҳтуңысталӷӣ. 10 Ухпықа̄лгутымни, нықамиклъюки ӯкналиқистыт акузикат а̄тҳакун Атанӷым. Успутақитыки
         қыляныҳпынатың нуқынъыҳтулютың икфиқылъыӷми пикат. 11 Қуяңанӣқапут ӯкналиқистыт қаюҳлъяк икфиқңуӷңа̄ӷмың паниның ныӷьюкумаңинақақа̄т Атанық.
         Нагақуқақаҳси Иовым нуқынъыҳтулъҳа, қуястылъҳалъю Атаныӷмың икфиқылъҳа алъпагьян.
         Ынка̄м Иовыкун Атанӷым лӣтыстӣси нафуҳталъыӷминыңлъю, наңлъыхталъыӷминыңлъю.12 Ухпықа̄лгутымни, апыӷнақыхкыхка уна мыгнунапихтуқ. Акықиныҳпысини, акықихпынаси қиляхкун,
         налиӷмың нунакун, налиӷмың сякун алңунак. Пияҳқа̄куфси лыган а̄ңггга̄си, пияҳқа̄нӷилъкуфси
         лыган нака̄ҳа̄си. Ынка̄м атуқақитыки акықусяси, таўатын пикуфси Атанӷым нанқихна̄нӷитӣси
         аӷью̄ӷьяҳқа̄люси.13 Кина акулыхпысини икфиқңўа̄? Юӷаӷли. Кина қуяңа̄? Илягаӷли усюқилъыӷмың. 14 Кина қинуюўа̄? Туқлъюӷлики Пресвитерыт ынка̄м юӷа̄ткылъитху мысӣҳқылъюку А̄тҳакун
         Атанӷым. 15 Юӷалъҳым ухпықилъыҳқун на̄лъҳусяҳқақа̄ қинуюлӷӣ ю̄к. Ынка̄м Атанӷым югунқўӯҳтыснықихлъықа̄,
         сыӷлыҳқылъҳилъю сыӷывулъықӣ. 16 Тама̄кын апалъюқлъюку а̄пҳақлъюки сыӷлыҳқылъыси иляхпысинун, юӷа̄ткутутақлъюси на̄лъҳутылъыңысқылъюси.
         Ылъқуӷутңалӷӣм югым юӷалъҳи икнақыҳлъяхтут, алъхыӷуткаюгӯт. 17 Илия югӯқ хўаңкутыстун аюқылӷӣ. Та̄куңинаҳа̄гның юӷақақ ыслъялъюгуҳтыфқа̄н писқылъюку.
         Ынка̄м ыслъялъюгуҳсимаңилңуқ пиңают аюмиқулъҳыт алъя аӷвинлык танқиқ илялъюку. 18 Та̄хкын алъя юӷақақ ыслъялъюгуҳтысқылъюку. Ынка̄м ыслъялъюгуҳсялӷӣми нуна пӣтыстикақ
         ныӷьяҳқамың.19-20 Ухпықа̄лгутымни, уна киңулӣгуқ апыӷьюкыхка лъпысинун. Налиҳси ухпықинаниқан апыҳтӯсяпигның,
         китум каюсиӷлигу ухпықинқихтылъыӷмун. Таўатын пикумигу югулислъықа̄к сыӷлыҳқыстым
         уңувасикык туқулъыӷмың. Кияӷныӷымлъю сыӷувулъықӣ та̄м сыӷлыҳқыстым сыӷлыҳқылъылӷутыҳлъяги.
         
            

         
      

   
      
         1е Петра
12345
   
      
         1
11 Укут посланият Петырымың пиңӯт апостолаңаның Иисус Христосым, Кияӷныӷым накмикыхкӣтнун
         югнун аӷуляқӯтыстыкат Понтамун, Галатиямун, Каппадокиямун, Асиямун, Вифиниямунлъю.
         2 Ныӷиӷлюку Кияӷныӷым Атам накмикыхкақӣси лъңанун югулюси, Аглыӷналӷӣмлъю Таӷныӷам пылюңиҳсяқақӣси.
         Таўатын пика̄гуқ қа̄ткутысқылъюси Иисус Христосымун, укмаңӣҳтысқылъюсилъю а̄ўакун.
         Кияӷныӷым каюсилъҳалъю, ныкыхмылъҳалъю ўата нулялик лъпысинун.Ухпықат Сиӷималъҳат3 Усюқылътыху Кияӷнық, Атаңа Атанымта Иисус Христосым! Апалъюқлъюку наңлъыхталъыҳлъяни
         алъхынқихтыстӣлъю уңуваҳтылъыӷмикун Иисусым Христосым туқулъыӷмың. Та̄м сиӷималъыңыстыҳлъягӣлъю
         налъюнықнӣлңуӷмың. 4 Ынка̄м утақаңўа̄пут пилӣсяҳқапут қуястылъыҳлъягыт Кияӷныӷым афлъыңакыхкаңи югминун.
         Афлъыңакңўӣ қилягми лъпысинун ынка̄м аӷуна̄нӷитут, на̄вна̄нӷитут, ӷывна̄нӷитутлъю.
         5 Кияӷныӷым аҳтуӷьяҳқа̄нӷилъыӷмикун пақнӣҳсяҳлъықӣси ухпықилъыҳпысигун. Ынка̄м кынлытҳӯтылъыӷми
         алӣҳлъықа̄ югулилъық ята̄ҳқыхка̄қ лъпысинун.6 Та̄м қуямастӣси, қайўа ма̄тын натыңӣҳақ алъя̄ҳӣнаӷмың сыӷлылӣӷьяӷңа̄ҳпыси. 7 Тама̄кут сыӷлылӣӷыт нанӷӣқусӣгут ипапиҳқынъалюси ухпықилъыпӣлгутси. Ухпықилъыҳси мыгнунаӷатаӷалӷӣңуқ
         калмылӷимың. Калмылӷит нанӷӣқуныӷмыхтыки кыныҳқун на̄фқыхкаюгӯт. Паниның кынӷыт атуқақӣт
         пылюңиӷналюки. Таўатыҳпигақ ухпықилъыҳси нанӷӣқуяҳқа̄гуқ. Аӷулӣскан пылюңилъюни, алъхыҳлъықаҳси
         усюқилъық, ниӷуҳқылъық, қӯлвалъық Кияӷныӷмың алӣҳтыкагу Иисус Христос. 8 Ысҳӣгатыӷңа̄ҳпысигу пиниқаҳси, ысҳанӷитыӷңа̄ҳпысигу ма̄тын ухпықаҳси. Ынка̄м қуяҳлъягӯси
         рыпалъ а̄пҳўа̄ҳпагниңитаҳси аңталяңа қуялъыҳпыси, 9 қаюҳлъяк алъхыҳтыңъукыси югулилъҳа уңувасиҳпыси. Та̄наңӯқ апалъя̄ ухпықилӷӣси Христосыкун.10 Ныӷиӷлюку ӯкналиқистыт лӣгикңўа̄ӷнақыхкақа̄т та̄на югулилъық. Ӯкналиқуткыхкақа̄т тунусяқ
         Кияӷныӷым тӯньяҳқа̄ лъпысинун. 11 Таӷныӷакык Христосым ӯкналиқистыт илюңитнитка̄гук. Уңипа̄тыкыстақақӣ икфиқылъыҳқа̄ның
         Христосым, қӯлвалъыңылъыҳқаҳлъяганыңлъю икфиқылъҳан киңуңаның. Ынка̄м ӯкналиқистыт
         лӣгикнақуткыхкақа̄т кинаңуяҳқа̄таңа Христос, қакунлъю тама̄кут пияҳқа̄таңи. 12 Кияӷныӷым ӯкналиқистыт лӣгикыстыкақӣ ӯкналиқуткыхкӣт лъңитнун пиңунӷинъилюки, иўырңа
         лъпысинун пиңунилюки. Аглыӷналӷӣк Таӷныӷак каяхтыка̄гук қилягмың. Лъңан аҳтуӷьяҳқа̄нӷилъҳакун
         уңипақилӷӣт Пинилӷӣның Уңипаның уңипа̄ткақӣси тама̄кын. Талўа яқулгыт лӣгиксюпихтыкақӣт
         тама̄кут.Ухпықат Кияҳсяҳқа̄гут Пылюңилъютың13 Ынка̄ңам умьюгаси апыӷӣҳсяӷўа̄ӷлюки аюқитыки сялъыҳқамун. Умьюгаси хўатыҳлъюўа̄ӷулюки,
         сиӷимакңўа̄ҳтыхулъю тунусяқ югулилъыңылъық Кияӷныӷым тӯньяҳқа̄ Иисус Христос тагикан.
         14 Қа̄ткулъюси Кияӷныӷмун қаюҳлъяк авақутақӣси. Ынка̄м атуқыхпынаки сыӷлыӷыт пиюкылъыси
         атуқңуяқыси. Таўатысяҳтуси налъюкутыхпысиның натын Кияӷныӷым кияҳтысқысюлъҳан аюқутаңа.
         15 Кияӷнық накмикыстызи, пылюңитутаңаның лъпысилъю пылюңитык сялъыҳпысигун тамаҳа̄кун.
         16 Акузитни Игақыхкани игақңа̄қ: «Пылюңитык қаюҳлъяк хўаңа пылюңитуңа».17 Юӷаныҳпысини Кияӷныӷмун Атакнӣқаҳси. Нанқихтақа̄ атуныңўа̄қ ю̄к тамаҳа̄н сялъыҳтулңатун.
         Ынка̄м талъюқитыху нуната̄малюси нунами хўани. 18 Лӣсимакаҳси сивунӷани кияҳтыка̄гуси сясӣхпынаси катам сивуныҳпысистун. Иўырңа Кияӷныӷым
         итымуткақӣси та̄хкын сясӣнӷилңуӷмың кияҳта̄лъыӷмың. Тукфилъҳитӣси серебромың налиӷмың
         калмылӷимың на̄выхкаюгмың, 19 иўырңа тукфиқақӣси мыгнунапихлъыҳӣмың а̄ўаның Христосым. Лъңа пынъӣӷаӷаҳтун аюқуқ
         сялъхўа̄ҳӣлңуқ. 20 Кияӷныӷым накмикыхкақа̄ Христос талўа сивуңани нуна улималъҳилъюку. Ма̄тын киңулиӷни
         аӷныӷни алӣҳтыкақа̄ лъпыси апалъюқлъюси. 21 Христосыкун ухпықаҳси Кияӷнық. Лъңан уңуваҳтыкақа̄ Христос туқулъыӷмың, қӯлваҳлъякақа̄лъю.
         Тама̄кын апалъюқлъюку ухпықилъыҳси, сиӷималъыҳси Кияӷныӷмун аюқуқ.22 Қа̄ткутылъыҳқун ипапиҳқылъыӷмун пылюңиҳтыкақаси уңувасиси, ынка̄м пиниқыпӣгаси ухпықа̄лгутыси.
         Пиниқутыкыстаҳтык илюхпысиның қамакын. 23 Алъхынқихтыка̄гуси. Уңувалъыӷраӷаҳси туқукаюгмың пиңунӷитуқ, иўырңа туқуңигалңуӷмың
         пиңӯқ. Алъхынқихтыка̄гуси Кияӷныӷым акузитаңитхун, уңувалӷӣт, кынлыңилңӯт. 24 Акузитни Игақыхкани игақңа̄қ:«Қамахлъютың югыт выга̄ӷыстун аюқут,пиниӷналъҳилъю пӣтысиӷаӷыстун аюқут.Выга̄ӷыт палиӷақут, пӣтысиӷа̄тлъю ифкаӷақут,25 иўырңа акузитаңи Кияӷныӷым қӯнпыкаҳқа̄гут».Та̄куста акузитыт Пинилӷӣт Уңипат уңипақыхкаңит лъпысинун.

Атанық Уңувалӷӣңӯқ Уйӷак21 Ынка̄м та̄қитыху алъя̄ҳӣнақ сыӷлық атуқыхкаҳси. Иқлъыңиқнаниҳтык, пинӣюхнаниҳтык,
         ақинананиҳтык, сыӷлықӯӷунъаниҳтыклъю. 2 Алъхынҳаҳа̄т қӯнпың мамаӷьюгақут. Лъңистун қӯнпың мамаӷьюхтык пылюңилңуӷмың таӷныӷам
         мама̄ның. Аңтанӣтыслъықа̄ югулилъыҳси, 3 қаюҳлъяк на̄сӣӷаҳси Атанӷым наңлъыхталъҳа.4 Тагитык Атаныӷмун, лъңа уңувалӷӣңӯқ уйӷак. Югыт иҳсякыхка̄т сясӣнӷилңуӷыстун, иўырңа
         Кияӷныӷым накмикыхкақа̄ мыгнунаӷлюку. 5 Лъпысилъю уңувалӷӣстун уйӷагыстун аюқуси, ынка̄м Аглыӷналӷӣм Таӷныӷам ныкыфтусиқлъиси
         Кияӷныӷым мыңтыӷа̄нун. Қыпҳа̄лъықаҳси а̄фтыка̄люси священнигыт тӯнилӷӣт аҳтутмың Кияӷныӷмун.
         Лъңан тугуклъиҳлъықӣ аҳтутыт Иисус Христосыкун. 6 Игақыхка̄лӷӣ Акузитни Игақыхкани хўатын:«Сиоными ныкыхтақақа мыгнуналӷӣ уйӷак;каңиӷам уйӷака̄ накмикыхкақа̄.Кина алңунак ухпықилӷӣ лъңаның кайңумиқна̄нӷитуқ».7 Та̄на уйӷак мыгнунапихтуқ лъпысинун ухпықилӷӣнун. Иўырңа ухпықиңигалңуӷнун хўатылңӯгуқ:«Та̄на уйӷак мыңтыӷаңлъяҳтыт иҳсякыхка̄т,каңиӷам уйӷака̄ҳсимакаңа».8 Амалъықа:«Та̄м уйӷагым югыт на̄хтыстақӣ, иқустақӣлъю».На̄хтақут қаюҳлъяк қа̄ткусигалңӯт Кияӷныӷым акузитаңанун. Таўатын Кияӷныӷым успықыхкақӣ.9 Иўырңа лъпыси югни накмикыхка̄гуси, умӣлгым священнигакӣси, а̄фтыка̄гуси югни, Кияӷныӷым
         лъңан катам юкӣси. Накмикыхка̄гуси а̄пҳысқылъюки алъя̄ҳлъюхўа̄т аныӷныҳқилъҳи Кияӷныӷым,
         тахсиӷикақ лъпысиның мамлыхлъягмың лъми катам алъя̄ҳлъюхўаӷмун ниӷугминун. 10 Сивунӷани Кияӷныӷым юкынӷисяӷӣси, иўырңа ма̄тын юлӣсимӣси. Сивунӷани налъюксяӷаҳси
         Кияӷныӷым наңлъыхталъҳа, иўырңа ма̄тын алъхыҳсима̄ҳси наңлъыхталъҳа.Кияӷныӷым Қыпҳаҳтыкӣси11 Илякумта̄мни, нуната̄гусилъю, алъяныҳта̄гусилъю нунами хўани. Ынка̄м кайымамси иляпхатыхпынаси
         югусиҳпыси пиюкылъҳанун, қаюҳлъяк югусим пиюкылъҳан пилъюўа̄ңўа̄ уңувасиҳси. 12 Пинитун кияҳтык акулңитни ухпықа̄нӷилңӯт, лю̄рақ лъңита сыӷлытун пистыңунинаюкаңиси.
         Ысҳақумыхтыки аныӷныҳқилъыси усюқылъықа̄т Кияӷнық Аӷныӷани Христосым тагилъҳан.13 Атанық апалъюқлъюку малиҳқутақлъюси кияҳтык тамаҳӣтнун кавымым иглыӷутистыңитнун.
         Қа̄ткулъюси умӣлыгмун; лъңаңӯқ аңылъыҳпигақ иглыӷутиста. 14 Қа̄ткылъюкилъю иглыӷутистыт; умӣлгым аӷью̄ӷияқлъыгуҳтыстақӣ сыӷлытун пистынун, усюқияқлъыӷуҳтыстыкақӣлъю
         пинитун пистынун. 15 Кияӷныӷым Пиюкылъқақа пинитун пилъыҳпысигун ныпӣҳтысқылъюки налъю̄қат тымңитхўамың
         акузилъҳӣт. 16 Кияҳтык итымңалӷӣстун иўырңа итымңалъыҳси атуқыфқа̄н сыӷлыӷмун. Кияҳтык қыпҳаҳтыля̄ӷулюси
         Кияӷныӷмун. 17 Қӯлваӷлюку тамаҳа̄ ю̄к, пиниқлъюки ухпықа̄лгутыси, аликлъюку Кияӷнық, қӯлваӷлюкулъю
         умӣлык.Христосым Икфиқылъҳа Успутақаҳпут18 Лъпыси қыпҳаҳтыля̄ӷни қа̄ткутык пилӣтыстыхпысинун сӣвакылъылиӷлюси. Қа̄ткыхпынаки
         наңлъыхтаҳӣна̄тлъю, умьюгақыхтаҳӣна̄тлъю, иўырңа қа̄ткақитыкилъю амьюқыталӷӣт. 19 Кияӷныӷым ыфқуқақӣси сюмыӷмикныҳпысигу лъңа икфиқңулюси сямың сяпихлъыҳӣстун. 20 Иўырңа сюфлъюҳсимакуфсики қывутқулъыси, сыӷлытун пилъыси апалъюқлъюки, китум алңунак
         усюқна̄нӷитӣси. Нақамынрақ сюфлъюҳсимакуфсигу икфиқылъық пинитун пилъыҳпысинун, та̄ўа
         Кияӷныӷым ыфқуқылъықӣси. 21 Кияӷныӷым накмикыхкақӣси сюфлъюҳтысқылъюки икфиқылъҳыт қаюҳлъяк Христосым икфиқуткыхкақӣси.
         Икфиқылъҳа успута̄гуқ лъпысинун малихтысқылъюку. 22 Лъңа сыӷлыҳқигатуқ, иқлъыңиқигатуқ. 23 Сыӷлықӯлъыңақңами акисимаңитӣ. Икфиқақңами акықсяхсимаңитӣ. Итупилъ ныӷьюкутка̄гуқ
         лъңаның нанқихтикаюгмун ылъқуӷаҳлъюку. 24 Христосым лъминың катам агля̄ткақӣ сыӷлыҳқылъыпут югусиӷмиклъюки қақӯрамун. Таўатын
         пика̄гуқ туқумасқылъюта сыӷлыҳқылъыӷмун уңувасқылъюта ылъқуӷутңалъыӷмун. Кӣтиқулъҳакун
         на̄лъҳутка̄гуси. 25 Пынъӣӷыстун аӷуляқа̄талӷӣстун аюқсяҳтуси. Иўырңа ма̄тын утыӷнӣма̄си Пынъӣӷнӣҳтымун
         Кылыңакистыңанун уңувасиҳпыси.
         
            

         
      

   
      
         3
Нулиҳқулъҳӣтлъю, Угикулъҳӣтлъю31 Лъпыси угӣқани, кияҳтык қа̄ткулъюси угихпысинун. Иляңи нулӣлгыт ухпықиңигалңӯгут Кияӷныӷым
         акузитаңаның. Иўырңа таўатын кияҳтылъыҳпысигун ухпықа̄ҳнаюката сямың пинӷитыӷңа̄ҳпысики,
         2 қаюҳлъяк ысҳапакаңат пылюңитун кияҳта̄лъыҳси, аликилъыҳсилъю Кияӷныӷмун. 3 Нуяқыхсялъҳым, улъңақылъҳым золотамың, а̄шалъҳым пиниӷнаҳсӣгатӣ илюси. 4 Итупилъ пиниӷнаҳтык илюхпысигун қусывыхлъылиӷлюси, ныкыхмылъылиӷлюсилъю. Таўатылңуқ
         пиниӷналъық қӯнпыкаҳқа̄гуқ, мыгнунаҳлъяхтуқ Кияӷныӷмун. 5 Сивунӷани агани, аӷнат манигӯткаюгыт Кияӷныӷмун пиниӷнаҳсяқаюгӯт илюмыхтыхун, қусывыхлъылиӷлютың,
         ныкыхмылъылиӷлютыңлъю. Ныӷьюкыхкақа̄т Кияӷнық, қа̄ткыхкақӣтлъю угитың. 6 Сарра таўатытка̄гуқ! Қа̄ткыхкақа̄ Авраам, атанқынъикақа̄лъю. Ынка̄м лъпыси паникӣси
         пинитун пимакуфси, алиңигалъкуфсилъю сямың алңунак.7 Лъпысилъю нулиҳтуқани кияӷутыки нулӣси лӣгиклъюки натытуляңи қаюҳлъяк кая̄таӷаҳтут
         лъпысиның. Қӯлваӷлюки нулӣси қаюҳлъяк атуным алъхыҳсяҳқақаҳси Кияӷныӷым тунуся̄ кынлыңилңуқ
         уңувалъық. Таўатын пикуфси ся̄м алңунак пилъхилъиқна̄нӷитӣ юӷалъыси.Икфиқылъық Пинитун Пилъыӷмун8 Та̄қмиӷнақанка сямың пилъҳынка хўатын: қамахлъюси ата̄систун сюмыӷнылгутык, ақниқутутык,
         пиниқутык аңлыгуткулъҳӣстун, наңлъыкутутык, қусывгутутык. 9 Югыт сыӷлытун пикаңиси акитыхпынаки сыӷлытун, налиӷмың сыӷлықӯқаңиси акитыхпынаки
         сыӷлықӯӷмың. Итупилъ акитыки қуястылъыӷмың, қаюҳлъяк Кияӷныӷым накмикыхкақӣси таўатын
         писқылъюси лъпысинун алъхыҳтысқылъюку қуястилъыни. 10 Акузитыт Игақыхкат пилъҳистун:«Кина алңунак қуяңалӷӣмың уңувалъылгуюкуми,қуямалӷӣныңлъю аӷнылгуюкуми,сыӷлытун акузиныӷмың та̄қлъи, иқлъыңиқнаниӷлилъю.11 Сыӷлытун пинаниӷлюни, пинитун пили.Ныкыхмынъақлъюнилъю кияҳлъи,12 қаюҳлъяк Атанӷым ысҳапаўӣ ылъқуӷутңалӷӣт,нагатақӣлъю юӷалъҳит.Иўырңа Атанӷым тыңвимун аюқӣ сыӷлытун пилӷӣт».13 Китумңам ақниҳлъықиси сягиқңукуфси пинитун пилъыӷмун? 14 Иўырңа икфиқыӷңа̄ҳпыси пинитун пилъыӷмун қуястылъыңылъықуси. Аликыхпынаки югыт, талўа
         сюмыӷьялихпынаси. 15 Иўырңа илюхпысигун манигуӷақитыху Христос Атанӷулюку. Китум алңунак а̄птыкаңиси сиӷималъыӷмың
         илюхпысинилңуӷмың қӯнпың лӣгикнатун кӣмсиӷьяқлъыхӣна̄ўақитыки. 16 Иўырңа кӣмсиӷақитыки қусывыхлъылиӷлюси, сӣвакилъылиӷлюси. Сыӷлыҳқынӷилъкуфси умьюгаси
         сыӷлыӷнина̄нӷитут. Ынка̄м югыт сыӷлықӯқаңиси пинитун кияҳтылъыҳпысиның Христосыкун,
         кайңуюхлъықут таўатын акузилъыӷмыхның. 17 Иўырңа Кияӷныӷым пиюкылъқыңъукагу икфиқысқылъюси пинитун пилъыӷмун, та̄на итагнаӷатаӷаҳтуқ
         икфиқылъыҳқаҳпысиның сыӷлытун пилъыӷмун. 18 Христос туқука̄гуқ ата̄сиҳаӷмың апалъюқлъюки югыт сыӷлыҳқылъҳит. Сыӷлыҳқумаңитуқ,
         иўырңа туқуматкыхкақӣ сыӷлыҳқыстыт тагинъалюки Кияӷныӷмун. Югусӣ туқутка̄гуқ иўырңа
         таӷныӷакык уңуваҳтыка̄гук. 19 Ынка̄м таӷныӷа̄люни уңипаӷьяҳтуқа̄гуқ таӷныӷанун анусимиңлъяӷвигмылңуӷнун. 20 Та̄куңӯт қа̄ткусимаңилңӯт Кияӷныӷмун ныӷиӷлюку Ной кияҳтыңъулюку. Ной ковчегыңлъя̄люку
         Кияӷнық қыляныҳпынани утақӣка̄гуқ қа̄ткусимаңилңуӷнун авутыҳқысқылъюки. Пиңаюның иңлюлъхӣна̄т
         югыт итыӷлютың ковчегымун югулика̄гут мыҳқун. 21 Та̄наңӯқ мық успутақ крестиӷылъыӷмун югулиӷилӷӣ лъпысиның ма̄тын уңуваҳтылъҳакун Иисус
         Христос. Крестиӷылъық иқаңӣсӣнӷитуқ югусимун. Итупилъ крестиӷылъыҳқун акықӣкут Кияӷныӷмун
         умьюгамнъың сыӷлыӷниңилңуӷмың. 22 Иисус Христос қилягмун маюӷлюни аӷынқигныӷанитуқ Кияӷныӷым. Ынка̄м иглыӷутңўӣ қамахлъюки
         яқулгыт, қилягым иглыӷутистыңи, аҳтуӷьяҳқа̄нӷилъҳытлъю.

Кияҳтык Кияӷныӷмун41 Икфиқыхка̄таңаның Христос югусимикун лъпысилъю ята̄ҳқитык икфиқсяҳқа̄люси Христосытун,
         қаюҳлъяк кина алңунак югусимикун икфиқылӷӣ сыӷлыҳқысюгнанӣма̄қ. 2 Ынка̄м хўакын кынлыклъюку уңувалъыҳпыси тахталңатун малиҳқутақыхпынаси югусиҳпыси
         пиюкылъҳанун, иўырңа атуқитыху Кияӷныӷым пиюкылъҳа. 3 Сивунӷани сыӷлытун кияҳтылъқинаҳтуси қа̄ткусигалңуӷыстун Кияӷныӷмун. Хўатын пика̄гуси:
         сыӷлыӷнапихлъюку атуқуткаюгуяҳтуси, қилӣқутақлъюси, сю̄мӯтақлъюси, қырңуӷутулъюси
         угляпыста̄ӷыт сыӷлыӷыт атуқақлъюки, нықынӷаҳқылъюси, мыӷӯтыҳлъяглюси ынка̄м алңунасыӷаҳлъягуҳтақуси,
         манигуқақасилъю ӣнӷуткат кияӷныңлъяқат. 4 Кияҳнанилӷӣси ухпықа̄нӷилңуӷыстун, лӣгикигата̄т сяңан илянъанӣӷыстык сыӷлытун кияҳта̄лъыӷмыхнун,
         ынка̄м сыӷлықӯӷақӣси. 5 Иўырңа сялъытың лъңитның катам апыӷьяҳқақӣт Кияӷныӷмун, нанқихтияқлъыхӣнаӷмун уңувалӷӣныңлъю,
         туқуканыңлъю. 6 Тама̄кын апалъюқлъюку Пинилӷӣт Уңипат уңипақыхка̄гут талўа туқуканун. Тама̄кут нанқихтыка̄гут
         уңуваңулютың нунами хўани. Иўырңа Пинилӷӣт Уңипат уңипақыхка̄гут лъңитнун, ынка̄м
         таӷныӷӣт кияҳсяҳқа̄ҳлъықут катам Кияӷныӷым кияҳтылъҳатун.Кияӷныӷым Тунусӣ7 Сяңўа̄ қамахлъюни кынлытҳӯсяҳтуҳтуқ. Тама̄кын апалъюқлъюку хўатыҳлъюўа̄ӷулюки умьюгаси,
         нуқынъыҳтулюси юӷаӷьяҳқа̄люси юӷалъыҳқаҳпысистун. 8 Мыгнуналъыҳпига̄гуқ уна: пиниқутыпӣглюси қаюҳлъяк пиниқылъҳым сыӷывутыстақӣ сыӷлыҳқылъылӷутыҳлъягыт.
         9 Упуӷанӷулюси қикыҳқуфқа̄фси. 10 Тамаҳаҳпыси алъхыӷутка̄гуси тунусяның атуҳқамың иляхпысинун. Алъя̄ҳӣна̄т тунусят Кияӷныӷмың
         писи атуқақитыки пинитун. 11 Тунусялгыт акузимун акузилит Кияӷныӷым акузитаңаның. Тунусялгыт қыпҳга̄тимун қыпҳга̄тилит
         икнақылъылиӷлютың Кияӷныӷым тӯныхка̄ның. Ынка̄м сялъыҳпысигун тамаҳа̄кун Кияӷнық усюқылъыңылъықуқ
         Иисус Христосыкун. Лъңан пика̄т ниӷуҳқылъықлъю, аҳтуӷьяҳқа̄нӷилъықлъю қӯнпырухлъяк
         кынлыңуна̄н. Аминь.Ухпықат Икфиқылъҳат12 Пиниқыхкамни илякумта̄мни, қӯвьюхпынаси сыӷлылӣӷрукута̄ҳлъягыт ка̄скаңиси нанӷӣҳсяӷаӷналюси.
         Нанӷӣҳсяӷалъыси алъяка̄ягунӷитут. 13 Итупилъ қуятык илялъҳӣси Христосым икфиқылъҳанун қуяңаҳлъягысқылъюси ниӷуҳқылъҳа алӣҳтыкан.
         14 Сыӷлықӯқаңиси апалъюқлъюку малихся̄ҳтыңумалъыҳси Христосымун, қуястылъылгӯси қаюҳлъяк
         Кияӷныӷым Таӷныӷакык ниӷуҳқыңъалӷӣк кияҳтыңӯқ лъпысини. 15 Икфиқсяҳқа̄куфси, икфиқыхпынаси юхтаҳтыңулюси, тыглыгнӣҳтыңулюси, сыӷлытун пистыңулюси,
         налиӷмың янутқустыңулюси. 16 Нақамынрақ икфиқсяҳқа̄куфси Христианиныңутыхпысиның, кайңуюхпынаси иўырңа усюқнакыси
         Кияӷнық атиқаңиси Христосым а̄тҳаның.17 Нанқихтилъыҳқақ ка̄туқ, сивуклъюни пӣнлиҳлъықуқ Кияӷныӷым ныңлъюгутаңакун. Пӣнлиӷнақңукан
         хўаңкутхун, сялъықанңам қа̄ткусигалңӯт Кияӷныӷым Пинилӷӣнун Уңипа̄нун? 18 Акузитыт Игақыхкат пилъҳистун:«Ылъқуӷутңалӷӣт пыгным югулика̄куйың,авылӷасиңўа̄лӷӣт Кияӷныӷмың,сыӷлыҳқыстытлъю натынңам югулилъыңылъықат?»19 Ынка̄ңам тама̄кут икфиқылӷӣт апалъюқлъюку Кияӷныӷым пиюкылъҳа, ылъқуӷулъютың пилъықут,
         ныӷьюкулъықӣтлъю уңуваситың ата̄сӣӷмылңуӷмун Улимаӷистымун.

Афлъыңакылъыҳқӣт Кияӷныӷым Юги51 Сямың пӣҳсюганка Пынъиниҳат юӷаӷвихпысинилңӯт. Хўаңалъю пынъиниҳагуңа, ысҳапакақыхкыхкалъю
         Христосым икфиқылъҳа, илясяҳқа̄гуңалъю Христосым а̄ңылъыҳлъяганун Кияӷныӷым алӣҳтыкагу.
         2 Ынка̄м қылыӷьюгамси Пынъиниҳатыни хўатын: Пынъӣӷнӣҳтыңутык Кияӷныӷым пынъӣӷитнун;
         ныӷьюкуткақӣ лъпысинун афлъыңакысқылъюки. Афлъыңакитыки қаюҳлъяк афлъыңаксюкыси, нака̄н
         қаюҳлъяк пияҳқа̄тыхпысиның. Кияӷныӷым таўатын писқысюгӣси. Афлъыңакитыки нака̄н акилыҳтӯсяңыпигыснаӷналюси,
         иўырңа қаюҳлъяк каюсиӷьюкыси. 3 Агӷиткақыхпынаки афлъыңакыхкаси, иўырңа малихсюгнаҳқитык лъңитнун. 4 Ынка̄м Иглыӷутистыңат Пынъӣӷнӣҳтыт тагикан алъхыӷулъықуси пиниӷнапихлъыҳӣмың қаҳпамың
         қылмыӷӣсяҳқа̄нӷилңуӷмың.5 Таўатыҳпигақ лъпыси уюқлъиӷни малиҳқутақлъюси сӣванлъыӷнун. Қамахлъюси қусывгутулъюси
         қаюҳлъяк Акузитыт Игақыхкат пика̄гут:«Кияӷныӷым кипулъыгмун аюқӣ қука̄югныӷыт,иўырңа каюсиӷақӣ қусывыгңалӷӣт».6 Ынка̄ңам лъпысиның катам қусывыгңатык Кияӷныӷмун аҳтуӷьяҳқа̄нӷитыҳлъягмун. Та̄хкын
         қӯлваҳлъықӣси накмикыхкамини аӷныӷми. 7 Қамахлъюки сюмыӷьялиткыхкаси пыхтыки лъңанун, қаюҳлъяк афлъыңакңўӣси.8 Лӣсималюси, кылыңалюси. Аңуяхси Туӷныӷақ иглыӷаңӯқ угинилӷӣтун левытун, иваӷӣқуқ кина
         на̄фқынъалюку. 9 Аяклъиҳтыху Туӷныӷақ айыпсюгилңуҳқун ухпықилъыҳпысигун, лӣсимаклъюки ухпықа̄лгутыси
         нунатаҳа̄нилңӯт таўатын лъңитлъю икфиқңӯт. 10 Иўырңа натыңӣҳақ икфиқылъыҳпыси киңуңаның, Кияӷныӷым пиниқиңаҳлъягым тамаңанун, лъңан
         катам налъҳуся̄лъықӣси сямың тамаҳа̄ның. Ухпықилъыси икнақуҳсяҳлъықӣ, айыпсюгиҳсяҳлъықӣ,
         аӷулӣҳтыслъықӣ. Кияӷныӷым накмикыхкақӣси Христосыкун илятысқылъюси кынлыңилңуӷмун
         а̄ңылъыҳлъягминун. 11 Қамахлъюку аҳтуӷьяҳқа̄нӷилъық лъңан пика̄ қӯнпырухлъяк! Аминь.Петырым Та̄қнӣтаңи Акузитыт12 Сила ата̄сӣӷмылңӯгуқ ухпықа̄лгута; ига̄тақа̄ңа такыста̄ҳаҳтыхун посланиямкун лъпысинун.
         Посланиянка Кияӷныӷым пиниқылъыпӣганың аюқут. Уңипа̄тамсилъю, кайымамсилъю кияҳтыкыстӣсқылъюси
         пиниқылъҳани.13 Ухпықа̄лгутыси Вавилонымылңӯт, лъпысистун Кияӷныӷым накмикыхкақӣ. Лъңитлъю, иӷныӷмалъю
         Маркым пиниқӣсиңут. 14 Қуякутақитык на̄лъыҳқун Христосым пиниқылъҳакун.Ныкыхмылъық тамаҳаҳпысинилъи Христосым пилӣткӣтни.

11 Укут посланият Симон Петырымың пиңӯт. Қыпҳаҳтыка̄ңалъю, апостолоңалъю Иисус Христосым.
         Письмомамси қамахлъюси алъхыӷуткани ухпықилъыӷмың хўаңкутыстун аюқылӷӣмың. Алъхыҳтыкақаҳпут
         ухпықилъыҳпут ылъқуӷутңалъҳакун Иисус Христосым, Кияӷнықыхкыфутлъю, Югулиӷистыкыхкыфутлъю.2 Пиниқылъҳалъю, ныкыхмылъҳалъю ўата нулялик лъпысини лӣсимакылъыҳпысигун Кияӷныӷымлъю,
         Иисусымлъю Атаныҳтамта.Кияҳтылъыҳқақ Кияӷныӷым Кияҳтысқысюлъҳатун3 Иисус аҳтуӷьяҳқа̄нӷилъылгӯқ Кияӷныӷмың. Та̄хун аҳтуӷьяҳқа̄нӷилъыҳқун тӯныхкақӣлъю
         сямың тамаҳа̄ның аклъюкыхкамнъың кияҳтысқылъюта Кияӷныӷьюныҳтулюта. Тама̄кут алъхыҳтыкақапут
         қаюҳлъяк лӣсимакыхкыфут Иисус. Туқлъюӷӣлъю илятысқылъюта қӯлвалъыӷминуңлъю, пинилъыӷминуңлъю.
         4 Аҳтуӷьяҳқа̄нӷилъыӷмикун, Иисусым тӯныхкақӣлъю акықусяминың мыгнунапихлъыҳӣныңлъю,
         пивагнапихлъыҳӣныңлъю. Тама̄гун акықусятхун Кияӷныӷым илятыслъықӣси наңаӷныӷминун.
         Та̄хкын анагьяқлъыгуҳлъықаси сыӷлыӷым пиюкылъҳи нунамылңӯт на̄фқӣяқлъыгыт лъпысиның.
         5 Кияӷныӷым наңаӷнылиткақутаңаның лъпыси, та̄куңинаҳа̄гның пинақылъҳаҳси қамахлъюку
         илятыки укут ухпықилъыҳпысинун: ухпықилъыҳпысинун илятыху пинилъық, пинилъыҳпысинун
         илятыху лӣсималъық, 6 лӣсималъыҳпысинун илятыху нуқытутилъық, нуқытутилъыҳпысинун илятыху аӷулӣлъка̄малъық,
         аӷулӣлъка̄мылъыҳпысинун илятыху Кияӷныӷьюныҳтулъық, 7 Кияӷныӷьюныҳтулъыҳпысинун илятыху наңлъыкутутылъық ухпықа̄лгутыхпысинун, наңлъыкутутылъыҳпысинун
         илятыху пиниқылъық. 8 Тама̄кут атуқңукуфсики, нулястыкуфсикилъю каюсӣлъықӣси атуҳқа̄люсилъю, каюткаҳқа̄люсилъю
         лӣсимакылъыҳпысигун Атанымта Иисус Христосым. 9 Иўырңа китум алңунак атуқынӷилъкумики тама̄кут, амухтапихтуқ ынка̄м ысҳа̄тыпагниңитуқ.
         Пуйгукақа̄ Кияӷныӷым укмаңиқа сыӷлыҳқылъыҳа.10 Ынка̄ңам ухпықа̄лгутымни, налъюнықнӣӷўа̄ҳтыху Кияӷныӷым туқлъюқақӣсилъю, накмикыхкақӣсилъю.
         Таўатын пикуфси та̄ўа иқитықаҳна̄нӷитуси Христосымың. 11 Ынка̄м Кияӷныӷым қуякусиқыҳлъяглюси итыҳтыслъықӣси кынлыңилңуӷмун Атаныҳпагулъҳанун
         Атанымталъю, Югулиӷистымталъю Иисус Христосым.12 Қайўа лӣсимакыӷңа̄ҳпысики та̄кут ипапилъҳыт, сягиқутңуӷңа̄ҳпысикилъю қа̄ткынъалюки,
         ӣўлың нықамиклъықамси та̄куның ипапилъыӷның лъпысинун апыҳтӯткамнъың. 13 Сюмымни итагнаҳтуқ нықамикыхкумси тама̄куның уңуваңулюңа. 14 Лӣсимакақа туқуяҳтуҳтуңа қаюҳлъяк Атанымта Иисус Христосым уңипа̄тыкыстакақа̄ңа. 15 Пинақылъқа қамахлъюку апыҳтуӷамси тама̄кын, ынка̄м туқулъыӷма киңуңаның нықа̄микылъықаси.Ысҳа̄ткат Христосым Ниӷуҳқылъҳаның16 Атуқумаңитапут пыҳқиниқутңўа̄ӷлюки уңипаӷа̄тыңлъяқат а̄пҳақңамтыки лъпысинун аҳтуӷьяҳқа̄нӷилъҳалъю,
         тагилъҳалъю Атанымта Иисус Христосым. Хўаңкута катам ийыҳлъюўа̄мнъың ысҳақақаҳпут
         лъңан а̄ңылъыҳлъяга. 17 Иисусым алъхыҳтақңагу қӯлвалъықлъю, ниӷуҳқылъықлъю Кияӷныӷмың Атамың, нагақуқақа̄
         мыңа Кияӷныӷым, Қулиҳпига̄лӷӣ Ниӷуҳқыңъаҳлъяк. Атам пикақа̄: «Унаңӯқ пиниқыпихтыкыхка
         Иӷнықа, ыфқуқыпихтыкыхка». 18 Хўаңкута хўаңкунъың катам нагаткақаҳпут ма қилягмың Иисусымытақңамта аглыӷналӷӣми
         на̄йӷами.19 Тама̄кын апалъюқлъюку хўаңкунъи налъюнықшахӣтут ӯкналиқистыт ӯкналиқуткыхкӣт ипаңутаңи.
         Лъпысинун пиниҳлъықут сюмыҳтаӷа̄ткыңъўа̄қуфсики ӯкналиқуткыхкӣт, қаюҳлъяк кынылӷутам
         кӯкхутылъҳатун аюқут мамлыгмун. Таўатытыкыстаҳтык кынляңа Христосым тагилъыҳқа̄н аӷныӷанун.
         Та̄хкын ниӷуга кӯкхулъықуқ илюхпысинун, уна̄ңум иӷалықыта̄ӷатун аюқлъюни. 20 Лӣгикңўа̄ӷьяҳқақаҳси уна: Китум алңунак лъңаның катам лӣгикыпагниңитӣ сямың писӣтаңи
         ӯкналиқылъҳыт Акузитнилңӯт Игақыхкани. 21 Ӯкналиқистыт накмикумаңитӣт ӯкналиқуткысяҳқатың. Итупилъ Аглыӷналӷӣм Таӷныӷам ӯкналиқистыт
         акузитылиткақӣ акузисқылъюки Кияӷныҳтамың.

Апыҳтуӷистысиӷўа̄ӷыт21 Сивунӷани агани ӯкналиқистысӣӷўа̄ӷыт акулңитнисяҳтут Кияӷныӷым югитни, катам апыҳтуӷистысиӷўа̄ӷыт
         акулыхпысинилъықут. Налъюныҳпысини апыҳтуҳлъықӣси иқлъыңамың на̄фқынъалюки ухпықилъыси.
         Қайўа Христосым Пилӣтыстыңита тукфиқақыӷңӣстың итымунъалюки сыӷлыҳқылъҳитның, паниның
         пикнаниҳлъықӣт. Ынка̄м нӯскаган лъңитның на̄фқыслъықут. 2 Юлӷутыт малигулъықут апыҳтуӷистысиӷўа̄ӷнун кайңуналӷинун кияҳта̄лъҳитнун. Ынка̄м югыт
         сыӷлықӯҳлъықӣт апыҳтӯсяпигыт атупут. 3 Пакихтылъыӷмыхтыхун апыҳтуӷистысиӷўа̄ӷыт аклъюңиӷиюхлъықут лъпысиның. Ынка̄м апыҳлъықӣт
         апыҳтӯсяңлъяқатың маниңналютың лъпысиның. Има ныӷиҳа̄ның Кияӷныӷым Нанқихтистыңатлъю,
         На̄фқӣстыңатлъю қавӣгатуқ аӷью̄ӷьяқлъыгуҳлъюки аюқӣ.4 Кияӷныӷым аӷью̄ӷумаңинъыӷитӣ яқулгыт сыӷлыҳқақңата, иўырңа милю̄ткақӣ геенамун. Таўани
         писяҳтӣҳлъягми қӣпшаӷусиӷңа̄т, утақӣлӷӣт Аӷныӷанун Нанқихтилъҳым. 5 Ныӷиӷлюку Ной кияҳтыңъулюку, Кияӷныӷым аӷью̄ӷумаңинъыӷитӣ югыт авылӷасиңўа̄ӷикат лъңаның,
         ынка̄м улывыстыкақа̄ нуна. Иўырңа югуликақа̄ Ной, иляңилъю ма̄ӷраӷвинлык югыт. (Ной
         уңипаҳтыңука̄гуқ ылъқуӷутңалӷӣмун кияҳта̄лъыӷмун.) 6 Кияӷныӷым аӷью̄қақа̄клъю ныҳлъягык Содомылъю, Гоморрамлъю. На̄фқыхкақа̄к кыныҳқун
         кынляңа пепелыңуҳтылъҳыхкынун. Ынка̄м успута̄ҳтыкақа̄к сяяҳқа̄таңи югыт авылӷасиӷўа̄ӷикат
         Кияӷныӷмың. 7-8 Лот ылъқуӷутңалӷӣңуяҳтуқ ю̄к кияҳтыкақ акулңитни тама̄куни сыӷлыӷыт югыт. Аҳутаңа
         тамаҳа̄н сыӷлылӣӷуткыҳлъякақӣ уңувасиӷмикун ысҳапаглюки, нагалъюки сыӷлытун кияҳта̄лъҳит,
         нуқытыхпынатыңлъю блудылъӷит. Ынка̄м Атанӷым югуликақа̄. 9 Та̄ўа лӣтаҳпут, Атанық лӣсимакуқ натын югулилъыҳқамың ылъқуӷутңалӷӣт югыт, нанӷӣҳсяӷалъыңынӷата.
         Кылыңакңўӣлъю сыӷлыӷыт югыт аӷью̄лъыңылъыӷмылңӯт, утақӣмалюки Аӷныӷанун Нанқихтилъҳым.
         10 Та̄на аӷью̄лъық кияң тама̄кунун аюқуқ малигулъҳӣнун югусимың сыӷлытун пиюкылъыҳлъягитнун,
         қа̄ткусюгигалңуӷнунлъю китумун алңунак.Тама̄кут апыҳтуӷистысиӷўа̄ӷыт тытугигатутлъю, лъмиңуюгныӷӯтлъю. Алиңыхпынатың сыӷлықӯӷақӣт
         ниӷугракыхтат. 11 Яқулгыт икнақатаӷаҳтут, аҳтуӷьяҳқа̄нӷитаӷаҳтут та̄куның ниӷугракыхтаның, паниның сивуңани
         Атанӷым анахусиманина̄нӷитӣт ниӷугракыхтат. 12 Иўырңа тама̄кут апыҳтуӷистысиӷўа̄ӷыт сыӷлықӯӷақӣт сяңўа̄т лӣгикыхпынаки. Тыӷикусястун
         сюмыҳтаӷаҳпагниңилңӯгут. Туқутылъыңылъықут тыӷикусястун алъхыӷлютың тыӷихтуӷлюки туқутка̄т.
         13 Углялӷӣт икфиқыстақӣт ынка̄м Кияӷныӷым икфиқыслъықӣ. Талўа аӷныра̄ӷинаӷми мыӷӯтыҳлъягақут,
         югусимыңлъю сыӷлыӷыт пиюкылъҳит атуқақӣт. Кайңусяӷа̄тыҳлъягақут нықынӷаҳқылгусӣмалюси,
         ынка̄м акулыхпысини нукыхнаҳқыхкастунлъю, лъмӣгуткастунлъю аюқут. 14 Ысҳаныӷмыхтыки аӷнат қилӣқақӣт. Сыӷлыҳқысюныҳтӯт иўырңа сыӷлыҳқылъылӷутаңита кыпсюҳсигатңўа̄ӷӣт.
         Маниӷақӣт югыт пӯҳнықыхтат сыӷлыҳқысюгысқылъюки, пакигныпихтутлъю. Тама̄кын апалъюқлъюку
         Кияӷныӷым аӷью̄ӷьяҳқақӣ! 15 Тама̄кут апыҳтуӷистысиӷўа̄ӷыт ухпықнаниқақӣт апыҳтӯсяпигыт. Ынка̄м аӷуляқыхка̄гут
         Валаамым пилъҳатун пиналютың. (Иӷнықсяқаңа Веорым.) Қуя̄қуқ югыт акилыҳтунӷатни сыӷлытун
         писқылъюку. 16 Иўырңа осёлым акузипагниңилңӯм, югым мыңакун иныҳтыкақа̄ Валаам. Ынка̄м аӷулӣҳтыкақа̄
         ӯкналиқиста сюмыӷныӷӣлъиқылъҳаның.17 Тама̄кут апыҳтуӷистысиӷўа̄ӷыт па̄тқастун сыңъустун аюқут, қилягўа̄ӷыстунлъю аюқут
         ануқыҳлъягым тыңтыкаңи. Кияӷныӷым ныкаҳқаңлъя̄ткақӣ писяҳтӣҳлъягми. 18 Аҳся̄ӷмикамың а̄ңа̄юхтақут тымңитхўамың акузиткылъютың. Пӣқут итагнаӷнилюку малиҳқутақылъыҳқақ
         сыӷлыӷнун югусим пиюкылъҳанун. Ынка̄м югыт та̄қақутлъю таўатын кияҳтылъыӷмыхның, манигақӣт
         таўатын пинқихтысқылъюки. 19 Апыҳтуӷистысиӷўа̄ӷыт уңипа̄ткақӣт тама̄кут югыт итымңанилюки сямун алңунак пиюкылъҳитнун,
         лъңит катам итымңаңунӷитыӷңа̄ӷмың. Қыпҳаҳтыля̄ӷӯт сыӷлыҳқылъыӷмыхнун ынка̄м сыӷлыҳқылъҳита
         на̄фқысяқлъыгўӣ. Ю̄к қыпҳаҳтыля̄ӷӯқ алңунак сямун иглықатақилӷӣмың лъңанун. 20 Югыт лӣтақңамыхтыху Атаныҳпутлъю, Югулиӷистывутлъю Иисус Христос анагьяҳқақа̄т нукыхна̄
         нунам. Иўырңа утыӷнинқихтыкумың сыӷлытун кияҳта̄лъыӷмыхнун а̄ҳқутақысимакумыңлъю тама̄кунун,
         та̄ўа кияҳта̄лъҳит сыӷлыӷатаӷа̄яҳқа̄гут пиюхўа̄лъыӷмыхның. 21 Тама̄кут югыт, лӣтңўа̄ӷлюку аглыӷналӷӣ қылӷусяқ алъхыҳтыкаҳтың, тунуткақа̄т. Итагнаӷатаӷаӷнаяҳтут
         лӣсимаңисяқумыхтыху ылъқуӷутңалӷӣ кияҳта̄лъық. 22 Таўатын аныҳтылъҳита ипаңуҳтыста̄т югыт пилъҳат: «Қикмим утыҳфикақа̄ миӷьяқани, куругақлъю
         уӷвуҳқыхкақ аглянқихлъюни уӷашамун миңуӷунъықихтақуқ».

Акықусяқ Атанӷым Тагилъыҳқа̄нун31 Илякумта̄мни, укут алӷӣткӣ письмолъыӷма лъпысинун. Тамаҳа̄хкынкун письмолъыӷма нықаңуҳтыснақуткамси
         лӣсимакыхкаҳпысиның. Сюмыҳтаӷӣсқысюгамси тама̄куның ипапиҳқылъюси. 2 Лъпысинун нықамикысюганка аглыӷналӷӣт ӯкналиқистыт ӯкналиқуткыхкӣт. Нықамикысюгақалъю
         қылӷусяқ Атанымта Югулиӷистым а̄пқа̄ апостолыхпысигун. 3 Лӣгикңўа̄ӷьяҳқақаҳси уна: киңулиӷни аӷныӷни лыгасӣӷўаҳтылгуяҳқа̄гуқ; тама̄куңӯт малиҳқутақңалӷӣт
         сыӷлыӷнун пиюкыхкамыхнун. Лыгасӣӷўа̄ткылъықа̄т Кияӷныӷым акықуся̄, 4 хўатын пилъықут: «Иисус акықика̄гуқ тагинқихлъықнилюни. На̄гу? Има сивуныпут туқуляӷа̄тылъҳитның,
         паниның сяңўа̄ қамахлъюни алмысиқақа̄ нунам пӣнлилъҳаның». 5 Накмӣқа̄гут авылӷасиңўа̄ӷналюку уна ипапилъық: ныӷиӷлюку Кияӷныӷым акузитмикун улимакақа̄
         қиляга, улимакақа̄лъю нуна мыӷмың, мыҳқунлъю. 6 Та̄хкын Кияӷныӷым мыӷмың улывыслъюку нуна на̄фқыхкақа̄. 7 Иўырңа та̄хун акузиткун Кияӷныӷым афлъыңакақӣ қилягалъю, нуналъю на̄фқысяҳқа̄люки
         кыныҳқун. Афлъыңакңӯт кынляңа аӷныӷанун нанқихтилъҳым. Таўанилъю аӷныӷми на̄фқылъықӣ
         югыт авылӷасиңўа̄ӷикат лъңаның.8 Илякумта̄мни, пуйгухпына̄н уна! Атаныӷми аӷнық ата̄сиқ тысяча аюмиқулъҳыстун аюқуқ,
         тысяча аюмиқулъҳыт ата̄ситун аӷныҳтун аюқуқ. 9 Атанық ыгна̄ңинъыӷитуқ акықусяни пияҳқа̄люку, иляңита югыт сюмыҳтаӷалъҳистун. Йыӷлыги
         ныкыхмытутақӣси қаюҳлъяк кина алңунак ифлъяюгунӷилъкаңа. Итупилъ тамаҳа̄н ю̄к агўитысқысюгўа̄
         сыӷлыҳқылъҳитның.10 Иўырңа Аӷныӷа Атанӷым тагилъықуқ тыглыгнӣҳтытун. Таўани Аӷныӷми қиляга авӣӷусяҳқа̄гуқ
         ыфтуӷӯтыҳлъягмың. Сяңўа̄т қамахлъютың қилягамылңӯт кынӷым уӷухлъықӣ. Қамахлъютыңлъю
         нунамылңӯт паныҳлъықут. 11 Қамахлъютың тама̄кут уӷугьяҳқа̄таңитның, лъпыси югни натылъыкыстык? Кияҳта̄лъыси пылюңилъит,
         Кияӷныӷмунлъю аюқлъит, 12 утақӣмалюси Аӷныӷанун Кияӷныӷым. Пинақылъҳаҳси қамахлъюку пинитун пӣқитыки аӷнық тагирахкӣӷысқылъюку.
         Таўани аӷныӷми кынӷым на̄фқылъықа̄ қиляга, ма̄тныӷымлъю уӷухлъықӣ сяңўа̄т қамахлъюки
         қилягамылңӯт. 13 Иўырңа хўаңкута утақӣңӯкут Кияӷныӷым акықусяқыхка̄ның. Пика̄гуқ нутаӷамың қилягаңлъяҳлъықнилюни
         нутаӷамыңлъю нунаңлъяҳлъықнилюни. Таўани ылъқуӷутңалӷӣңина̄т кияҳлъықут.14 Ынка̄ңам илякумта̄мни, утақӣмалюси таўавык Аӷныӷмун пинақылъҳаҳси қамахлъюку пылюңитыклъю,
         афкуйӣтыклъю Кияӷныӷым ысҳа̄малъҳани. Ныкыхмытыклъю Лъңани. 15 Сюмыӷмикитыху Атанымта нуқытутилъҳа лъпысиның югулилъыңысқылъюси. Пиниқыхкамта ухпықа̄лгутымта
         Павелым а̄пқақӣ та̄кут ата̄сит письмоӷақңами пыҳқинылъылиӷлюни Кияӷныҳтамың. 16 Письмоткыхкақӣ тама̄кут қамахлъюки посланиямикун. Налиӷныӷи Павелым посланияңан лӣгикныҳлъюгӯт.
         Югыт лӣгикылъыпагилңӯт, ухпықилъыпагилңӯт алъяңуҳтақӣт сямың писӣтаңи посланияңанилңӯт.
         Таўатынлъю пӣқӣт иляңи Акузитыт Игақыхкат ынка̄м на̄фқыңъӯт лъңитның.17 Илякумта̄мни, лӣсимакутыхпысиның ся̄қутаңи қа̄ткусигалңӯт лӣлиҳтӯсянун, кылыңатык.
         Аӷуляқутыстыхпынаси анахутңалӷӣнун апыҳтуӷилъҳитнун. Таўатын пикуфси малӷуклъина̄нӷитуси
         ухпықыхкаҳпысиның. 18 Иўырңа нагныҳтык ўатақа̄ӷақ лӣсимаклъюку Иисус Христос, Атаныҳпут, Югулиӷистывут,
         нагныҳтыклъю ўатақа̄ӷақ пиниқылъҳакун. Ынка̄м Христос усюқылътыху, қӯлва̄лътыху ма̄тын,
         қӯнпырухлъяклъю! Аминь.

Акузин Уңувалъық11 Та̄на пӣнлиӷьюхўа̄лъыӷмың аюқылӷӣ: нагақуқаҳпут, ысҳақаҳпут хўаңкута катам ийымнъың,
         ысҳапакаҳпут, ся̄фтыкаҳпут ӣхымнъың, та̄наңӯқ Акузин уңувалъық. 2 Та̄на уңувалъық ысҳаӷьяҳқа̄ҳтыстақңан ысҳақақаҳпут; ынка̄м хўа̄ а̄пҳаҳпутлъю, уңипақаҳпутлъю
         лъпысинун та̄на кынлыңилңуқ уңувалъық Атамысялӷӣ, ысҳаҳтыстыкақ хўаңкунъун. 3 А̄пҳаҳпут лъпысинун сяңўа̄ ысҳақаҳпутлъю, нагаткаҳпутлъю илятысқылъюси хўаңкунъун,
         илятңалъымнъунлъю Атамун, Иӷныӷанунлъю Иисус Христосымун. 4 Письмоткапут тама̄кут қуялъыҳпут ӣӷўӣсқылъюку.Кияӷнық Ниӷугӯқ5 Уна уңипақ нагақуқаҳпут Иӷныӷаның Кияӷныӷым апыӷнақаҳпут лъпысинун, Кияӷныӷңуқ ниӷугӯқ,
         мамлылъықшахӣтуқ. 6 Иўырңа илятңаникумта лъңанун нақам паниның мамлыгми кияҳтыңъулюта, иқлъыңиқңӯкут,
         атуқигатаҳпутлъю ипапиҳқылъық. 7 Иўырңа ниӷугми кияҳтыкумта лъңан ниӷугмытылъҳатун та̄ўа илятңа̄кут илямнъун, а̄ўанлъю
         Иисусым, Кияӷныӷым Иӷныӷан, укмаңӣўӣлъю тамаҳа̄ның сыӷлыҳқылъымнъың.8 Сыӷлыҳқылъҳинъикумта пӯҳтыңъӯкут хўаңкунъың катам, ипапиҳқылъҳитукутлъю. 9 Иўырңа а̄пқумтыки сыӷлыҳқылъыпут Кияӷныӷмун, сыӷывусяҳқақӣлъю сыӷлыҳқылъымнъың, укмаңиӷьяҳқақӣлъюлъю
         тамаҳа̄ның анахутаӷалъымнъың қаюҳлъяк ата̄сӣӷмытуқлъю, ылъқуӷулъюнилъю аюқылӷӣңӯқ.
         10 Сыӷлыҳқиганъикумта, Кияӷнық иқлъыңиқыстыңуҳлъықаҳпут, акузитаңилъю атуқңунӷитапут.

Христос Каютфут21 Таӷнуҳаҳамни, хўатын письмоңўа̄мси сыӷлыҳқыфқа̄фси писқылъюси. Иўырңа кина алңунак
         сыӷлыҳқыхкан Иисус Христосым ылъқуӷутңалӷӣм манигӯтутақӣлъю Атамун. 2 Лъңаңӯқ иқитусиқ сыӷлыҳқылъымнъун, хўаңкуңина̄мта сыӷлыҳқылъымнъун пиңунӷитуқ, иўырңа
         тамаҳаҳлъяган югым сыӷлыҳқылъҳанун аюқуқ.3 Ысҳа хўатын ипапиҳқуткысяҳқаҳпут лӣсимакилъыҳпут Кияӷныӷмың, қа̄ткылъымтыхун қылӷусӣ.
         4 Кина хўатын пилӷӣ: «Лӣсимакақа Кияӷнық», нақам қа̄ткыхпынаки қылӷусӣ, иқлъыңиқыстыңӯқ,
         налъюка̄лъю ипапиҳқылъық. 5 Иўырңа китум алңунак қа̄ткыхкумики Кияӷныӷым акузитаңи, пиниқылъҳа Кияӷныӷмун ипапыста̄п
         ӣгўақа̄гуқ, таўатын ипапиҳқуткысяҳқақаҳпут лъңанитулвут. 6 Кина алңунак пилӷӣ кияҳтыңъунилюни лъңани, кияҳсяҳқа̄гуқ Иисус Христосым пилъҳатун.Нутаӷақ Қылӷусяқ7 Пиниқыхкамни, уна қылӷусяқ письмоткыхкыхка лъпысинун нутаӷа̄нӷитуқ. Та̄наңӯқ ныӷиҳтақ
         қылӷусяқ нагаткаюхси има пӣнлиӷьюхўа̄лъыӷмың, та̄на уңипа̄гуқ нагаткаҳси. 8 Иўырңа уна қылӷусяқ письмоткыхкыхка лъпысинун нутаӷа̄гуқ. Та̄м ипапиҳқылъҳа ысҳаӷлюни
         аюқуқ Христосыкунлъю, лъпысигунлъю қаюҳлъяк мамлык ага наӷуҳтыңъӯқ, ниӷупик кӯкхутңӯқ.9 Кина алңунак пилӷӣ ниӷугмынъилюни нақам угумиклъюку ухпықа̄лгутни, паниның мамлыгмылңӯгуқ.
         10 Китум алңунак пиниқыхкумигу ухпықа̄лгутни ниӷугми кияҳтыңъӯқ, ниӷугмытутминың на̄хтусиҳқӣтуқ.
         11 Иўырңа китум алңунак угумикыхкумигу ухпықа̄лгутни, мамлыгмытуқ. Иглыҳтыңъӯқ мамлыгми,
         талўа налъюкуқ навык пиңутни қаюҳлъяк мамлыгым ая̄стыкақа̄.12 Таӷнуҳаҳамни,письмоӷақамси қаюҳлъяк сыӷлыҳқылъыси сыӷывутылъыңыхка̄гут апалъюқлъюку Христос.13 Атани, письмоӷақамси қаюҳлъяк лӣсимакыхкыси лъңа пӣнлиӷьюхўа̄лъыӷмың аюқылӷӣ.Нукалъпигани, письмоӷақамси қаюҳлъяк кая̄лъқыхкақыхкыси Туӷныӷақ.Таӷнуҳаӷни, письмоӷақамси қаюҳлъяк лӣсимакыхкыси Ата.14 Атани, письмоӷақамси қаюҳлъяк лӣсимакыхкыси лъңа има пӣнлиӷьюхўа̄лъыӷмың аюқылӷӣ.Нукалъпигани,письмоӷақамси қаюҳлъяк икнақылӷӣси,акузитаңилъю Кияӷныӷым илюхпысинилңӯт,кая̄лъқыхкақыхкысилъю Туӷныӷақ.15 Пиниқыхпына̄н нуна талўа сяңўа̄ алңунак нунам пӣңа. Китум алңунак пиниқыхкумигу нуна,
         пиниқылъҳитуқ Атамун. 16 Укут ысҳа қамахлъюки нунам пиңи: сяңўа̄ югусим пиюкылъҳа сыӷлыҳқусиқақылӷӣ, ийым қилӣҳтыстылъҳа,
         сяңўа̄тлъю югыт қука̄югуткақыхкаңит нунами хўани. Та̄кут Атамың пиңунӷитут, нунамың
         пиңӯт. 17 Нуна авӣӷутңӯқ, тама̄кутлъю сыӷлыҳқусӣўақылӷӣт югым пиюкақыхкаңи; иўырңа китум атуқыхкумигу
         Кияӷныӷым пиюкылъҳа кияҳсяҳқа̄гуқ қӯнпырухлъяк кынлыңуна̄н.Аңуякилӷӣт Христосымың18 Таӷнуҳамни, кынля қантаӷалъӣӷаҳтуқ! Уңипа̄тка̄гуси Аңуякилӷӣ Христосымың тагилъықнилюку,
         хўа̄ ма̄тын угляпихлъыҳӣт аңуякилӷӣт Христосымың алъхыҳтӯтңўа̄ӷлютың аюқут, ынка̄м
         лӣсимакаҳпут кынля қантаӷалъӣӷаҳтуқ. 19 Тама̄кут хўаңкунъисяҳтут иўырңа униткақӣлъю қаюҳлъяк илятңўа̄ӷумаңилңӯт хўаңкунъун.
         Илятңўа̄қа̄яқумың унинъаянӷитӣлъю. Унитылъыӷмыхтыхун лӣгикыстыңъўа̄ӷа̄т илятңўа̄ӷумаңитылъыҳтың
         хўаңкунъун.20 Иўырңа лъпыси, Христосым кӯвыхкақӣси Аглыӷналӷӣгның Таӷныӷагның ынка̄м қамахлъюси
         лӣсимакаҳси ипапиҳқылъық. 21 Письмоңустымсӣи ипапиҳқылъық налъюкутыхпысиның? Нака̄, письмоңўа̄мси лӣсимакутыхпысиның.
         Лӣсимакыхкысилъю иқлъыңиқылъық ипапиҳқылъыӷмың пиңунӷилңуқ.22 Кина иқлъыңиқыстыңўа̄? Иқлъыңиқыстыңӯқ хўатын пилӷӣ: «Иисус, Христосыңунӷитуқ». Та̄наңӯқ
         аңуякилӷӣ Христосымың қаюҳлъяк иҳсякыхкык Атаңалъю, Иӷныӷалъю. 23 Китум алңунак иҳсякыхкумигу Иӷныӷа, Атаңалъю иҳсяксяҳқақа̄; китум алңунак тугуклъиқумигу
         Иӷныӷа, Атаңалъю тугуклъиӷьяҳқақа.24 Ынка̄ңам ӣўлың нықамиклъюку апыҳтӯсяқ, апыҳтӯсяқыхкақ лъпысинун ухпыӷьюхўа̄лъыҳпысиның
         има. Атуқумаңинақуфсигу нагақуқаҳси та̄ўа ӣўлың Иӷныӷмылъықусилъю, Атамылъықусилъю.
         25 Унаңӯқ акықусяқыхка̄ тӯнылъықнилюку хўаңкунъун, кынлыңилңуқ уңувалъық.26 Письмосиқанка лъпысинун тама̄кут пӯҳтинақуткылӷӣт лъпысиның апалъюқлъюки. 27 Иўырңа лъпыси Христосым кӯвикыхкақӣси Таӷныӷагминың. Таӷныӷакык илюхпысинитутмыгның
         алъя кина алңунак Апыҳтуӷистыксюгна̄нӷитаҳси, қаюҳлъяк Таӷныӷахкынка апыҳтуӷақӣси
         сямың тамаҳа̄ның. Апыҳтӯсӣ ипаңӯт, тымңиңунӷитут ынка̄м Таӷныӷам апыҳтулҳатун Христосымытыкыстаҳтык.28 Таӷнуҳамни, Христосымытыкыстаҳтык ынка̄м ука алӣқан илютуяҳқа̄люта, ӣӷнақыфқа̄мта
         кайңуюгым лъңаның пилӷа̄кут таўани Аӷныӷми тагилъҳани. 29 Лӣсимакыхкыси Христос ылъқуӷутңалӷӣ. Ынка̄м лӣсимаксяҳқақасилъю алңунак ылъқуӷутңа̄н
         пикаюгыт Кияӷныӷым таӷнуҳақӣ.
         
            

         
      

   
      
         3
Авақутӣ Кияӷныӷым31 Ысҳақаҳтыхуқун Атам пиниқималъыҳлъяга хўаңкунъун, авақутақнӣқӣлъю лъңанун, ипа авақутақӣлъю.
         Тама̄кын апалъюқулюку нунам юган налъюкӣлъю қаюҳлъяк налъюкыхкаңат Кияӷнық. 2 Пиниқыхкамни, та̄ўа авақутақыхкаңилъю Кияӷныӷым, иўырңа сялин хўатыҳлъюўа̄қ лӣгикигатаҳпут
         натын лъӣлъыҳқаҳпут. Иўырңа лӣсимакаҳпут, Христос алӣқан лъңатун аюқылъықукут қаюҳлъяк
         ысҳаҳлъықаҳпут лыган таўатылъюку. 3 Та̄на китум алңунак лъминың сиӷимакыхкумигу Христосыкун пылюңиҳсяӷьяҳқа̄гуқ, катам
         Христосым пылюңитылъҳатун.4 Кина алңунак сыҳлъыҳқыхкаюк қа̄ткусигатуқ Кияӷныӷым Лӣлиҳтӯся̄мнъун. Сыӷлыҳқылъҳӯқ
         қа̄ткунъыӷитылъық Кияӷныӷым Лӣлиҳтӯся̄мнъун. 5 Лӣсимакаҳси Христос алъхықа̄гуқ иқинъалюки сыӷлыҳқылъыпут, лъңа сыӷлыҳқылъҳитуқ. 6 Кина алңунак Христосыми кияҳлъыҳӣ сыӷлыҳқумаңинаӷна̄нигуқ. Кина алңунак сыӷлыҳқумаңинақуми,
         лӣгикумаңита̄лъю, налъюкақа̄лъю Христос.7 Таӷнуҳаҳаӷни, китумун алңунак пӯҳтыстыхпынаси! Кина алңунак ылъқуӷулъюни пикаюк ылъқуӷутңа̄қ
         катам Христосым ылъқуӷутңалъҳатун. 8 Кина алңунак сыӷлыҳқумаңиналӷӣ Туӷныӷа̄м пика̄ қаюҳлъяк Туӷныӷақ сыӷлыҳқыңъулӷӣ има
         пӣнлиӷьюхўа̄лъыӷмың. Иӷныӷа Кияӷныӷым алъхықа̄гуқ уна апалъюқлъюку, на̄фқынъалюку
         Туӷныӷа̄м қыпҳақа̄.9 Кина алңунак таӷнуҳа̄ Кияӷныӷым сыӷлыҳқумаңинӣгатуқ қаюҳлъяк Кияӷныӷым наңаӷныӷа лъңанилңуқ;
         қаюҳлъяклъю Кияӷнық Атакыхкаңа, ынка̄м сыӷлыҳқумаңинаӷна̄нӷитуқ. 10 Хўатын лӣсимаксяҳқақапут Кияӷныӷымлъю авақутӣ, Туӷныӷа̄млъю авақутӣ: кина алңунак
         ылъқуӷулъюни пиңигалңуқ налиӷмың угумикиңалӷӣ юлгутминың Кияӷныӷым авақутақынӷита̄.Пиниқутулъюси11 Уңипақ нагақуқаҳси пӣнлиӷьюхўа̄лъыҳпысиның унаңӯқ: пиниқутусяҳқа̄гукут. 12 Каинтун аюқсяҳқа̄нӷитукут. Каин Туӷныӷа̄м пика̄ ынка̄м туқуткақа̄ лъми катам аңлыгутни.
         Сяңан туқутагу? Қаюҳлъяк сялъҳи анахутңалӷӣт нақам аңлыгутаңан сялъҳи ылъқуӷутңалӷӣт.13 Ухпықа̄лгутымни, сяӷӣӷаюхпынаси нунам юган угумикыхкаңиси. 14 Лӣсимакаҳпут туқумың алъпака̄гукут уңувалъыӷмун қаюҳлъяк пиниқыхкыпут ухпықа̄лгутыпут.
         Кина алңунак пиниқиңигалңуқ паниның туқумытуқ. 15 Китум алңунак угумикыхкумигу ухпықа̄лгутни юхтаҳтыңӯқ. Лӣсимакаҳси юхтаҳтым илюңани
         кынлыңилңуқ уңувалъық кияҳтыңъунӷитуқ. 16 Хўатын ысҳа лӣсимакыхкыфут пиниқылъық сяңутаңа: Христосым тӯнылъҳакун уңувалъыни хўаңкунъун.
         Ынка̄м хўаңкуталъю тӯнылътыки уңувалъыпут ухпықа̄лгутымнъун. 17 Китум алңунак на̄маӷми кияҳта̄ӷым ысҳаӷлюку ухпықа̄лгутни аклъюмалӷӣ наңлъыкынӷилъкумигу,
         натынңам Кияӷныӷым пиниқылъҳа илюңанилъықа?Тытуўитылъық Сивуңани Кияӷныӷым18 Таӷнуҳаҳаӷни! Пиниқияҳқа̄нӷитукут акузитыра̄ӷинаҳтыхунлъю, акузилъымтыхунлъю. Йыӷлыги
         пиниқилъта ипапиҳқылъюта наңаӷнымтыхун. 19-20 Ынка̄ңам лӣсимакылъықукут Кияӷныӷмун ипапиҳқылъыӷмун пикутфут. Сыӷлыӷнинымталъю Кияӷныӷым
         сивуңани налъюнықсюкна̄нӷитаҳпут сыӷывутиңалъҳа қаюҳлъяк Кияӷнық а̄ңатаӷаҳтуқ сыӷлыӷьюгңалъымнъың,
         лӣсимакыхкаңалъю сяңўа̄ тамаҳа̄н. 21 Пиниқыхкамни, сыӷлыӷнинӷилъкумта тытугна̄нӷитаҳпут Кияӷнық. 22 А̄пнымталъю сямың алңунак алъхыӷутақукут лъңаның қаюҳлъяк қа̄ткақыхкыпут қылӷӯсӣ,
         атуқақыхкыпутлъю ыфқуӷналӷӣт лъңани. 23 Уна ысҳа қылӷуся̄: хўаңкунъун ухпықысқылъюку Иӷныӷми а̄тҳа Иисус Христосым, пиниқутулъюталъю
         Христосым қылылъҳатун. 24 Китум алңунак қа̄ткыхкумики Кияӷныӷым қылӷӯсӣ кияҳтыңъӯқ Кияӷныӷми, Кияӷнық лъңани.
         Хўатын ысҳа лӣсимакыхкыфут Кияӷныӷым хўаңкунъитылъҳа: Таӷныӷагныкун тӯныхкамикун хўаңкунъун.

Нанӷӣқутыки Таӷныӷат41 Пиниқыхкамни, ухпықыхпынаки қамахлъюки таӷныӷат. Йыӷлыги лӣгикнақақитыки Кияӷныӷмың
         пиңутаңи, қаюҳлъяк угляпихлъыҳӣт ӯкналиқистысиӷўа̄ӷыт миңисима̄т нунами. 2 Ысҳа хўатын лӣсимаксяҳқахси Кияӷныӷмун Таӷныӷақуткык: тамаҳаӷми таӷныӷам а̄пқагу Иисус
         Христос югулюни алъхықа̄нилюку, Кияӷныҳта̄гуқ. 3 Иўырңа тамаҳаӷми таӷныӷам мысӣӷа̄скагу Иисус югулюни алъхықа̄нӷинъилюку Кияӷныҳта̄нӷитуқ.
         Та̄кук таӷныӷак аңуякилӷӣмың Христосымың пиңӯк нагақуқаҳпысиның тагӣяҳқа̄нилюкык.
         Та̄ўа ма̄тын ка̄тңўа̄ӷлютык нунамун аюқук.4 Таӷнуҳаӷни, лъпыси Кияӷныӷым пикутаңаның, кая̄лъқыхкақаси тама̄кут қаюҳлъяк илюхпысинилңуқ
         аҳтуӷьяҳқа̄нӷитаӷаҳтуқ нунамылңуӷмың. 5 Тама̄кут нунам пикӣ, апыҳтӯсӣт нунамың пиңӯт, ынка̄м нунам юган нагатақӣт. 6 Иўырңа хўаңкута Кияӷныӷым пикӣлъю, ынка̄м китум лӣсимакилӷӣм Кияӷныӷмың нагатақӣлъю.
         Тама̄кут иляңита Кияӷныӷым пикынӷилъкаңан нагасигатӣлъю. Ынка̄м таўатын ысҳа лӣсимаксяҳқахпут
         Таӷныӷакык ипапиҳқылъҳым налиӷмың таӷныӷакык ипаңунӷилңӯм.Кияӷнық Пиниқылъҳӯқ7 Пиниқыхкамни, йықай пиниқутутылъта қаюҳлъяк пиниқылъық Кияӷныӷмың пиңӯқ. Кина алңунак
         пиниқиңалӷӣ таӷнуҳақа̄ Кияӷныӷым, лӣсимака̄лъю Кияӷнық.8 Китум алңунак пиниқинӷилңӯм налъюка̄ Кияӷнық, қаюҳлъяк Кияӷнық пиниқылъҳӯқ. 9 Кияӷныӷым каяхтыкақа̄ та̄наңинаҳақ Иӷныни нунамун, уңувалъыңысқылъюта лъңакун. Таўатын
         пилъыӷмикун Кияӷныӷым кылгуткақа̄ пиниқылъыни хўаңкунъун. 10 Пиниқылъық акузиткыхкыхка хўаңкута пиниқылъқынӷитаҳпут Кияӷныӷмун. Йыӷлыги Кияӷныӷым
         пиниқылъқа̄ хўаңкунъун кылгутка̄ каяхтылъыӷмикун Иӷныни иқитусӣлюку сыӷлыҳқылъымнъун.11 Пиниқыхкамни, Кияӷныӷым пиниқылъҳа хўаңкунъун таўатыскан хўаңкуталъю пиниқутусяҳқа̄гукут.
         12 Китум алңунак ысҳӣгатңўа̄ӷа̄ Кияӷнық; пиниқускумта Кияӷнық кияҳтыңъӯқ илюмнъи, пиниқылъҳалъю
         ӣӷўиӷьяҳқа̄гуқ илюмнъи. 13 Кияӷныӷым тӯныхкақӣлъю лъми катам Таӷныӷагминың ынка̄м лӣсимакаҳпут кияҳтыңъӯқ хўанкунъи,
         хўаңкута лъңани. 14 Ысҳақақаҳпут Иӷныӷа. Ынка̄м уңипақңўа̄ҳпут Кияӷныӷмун каяхтыкақнилюку Югулиӷистыңулюку
         тамаҳа̄нун югнун. 15 Китум алңунак а̄пқагу Иисус Иӷнықнилюку Кияӷныӷмун, Кияӷнық кияҳтыңъӯқ лъңани, лъңа
         Кияӷныӷми. 16 Ынка̄м хўаңкута лӣсимакаҳпутлъю, ухпықаҳпутлъю Кияӷныӷым пиниқылъҳа хўаңкунъун.Кияӷнық пиниқылъҳӯқ, ынка̄м кина алңунак кияҳлъыҳӣ пиниқылъыӷми кияҳтыңъӯқ Кияӷныӷми,
         Кияӷнық лъңани. 17 Ынка̄м пиниқылъық ӣӷўиҳтыка̄гуқ илюмнъи илютусқылъюта Нанқихтилъҳым Аӷныӷани. Таўатытукут
         қаюҳлъяк Христосытун аюқылӷӣкут нунами хўани. 18 Пиниқылъыӷми алиңылъық авӣтуқ қаюҳлъяк ӣӷўиқам пиниқылъҳым иҳлъықаюўа̄ алиңылъық.
         Ынка̄ңам пиниқылъық ӣӷўӣмаңитуқ тама̄куни паниның алиңыхкаюгни, қаюҳлъяк алиңылъылгӯқ
         аӷью̄лъық.19 Пиниқӣқукут қаюҳлъяк Кияӷныӷым сивуклъюни пиниқыхкақӣлъю. 20 Кина пикуми: «Пиниқақа Кияӷнық», нақам угумиклъюку ухпықа̄лгутни, иқлъыңиқыстыңӯқ.
         Қаюҳлъяк китум алңунак пиниқынӷилъкумигу ухпықа̄лгутни ысҳақаюни, пиниқна̄нӷита̄ Кияӷнық
         ысҳӣгалъкынъи. 21 Уна қылӷусяқа̄ Христосым хўаңкунъун, китум пиниқыхкумигу Кияӷнық, пиниқсяҳқақа̄ ухпықа̄лгутнилъю.

Ухпықилъық Иӷныӷаның Кияӷныӷым51 Китум алңунак ухпықңукумигу Иисус, Христосыңутаңа, авақутақа̄ Кияӷныӷым, китум алңунак
         пиниқыхкумигу Ата пиниқсяҳқақӣ авақутӣ. 2 Хўатын лӣсимаксяҳқақаҳпут пиниқилъыҳпут Кияӷныӷым авақутӣтнун: пиниқылъымтыхун Кияӷнық,
         қа̄ткылъымтыхунлъю қылӷусӣ. 3 Уна пиниқылъҳӯқ Кияӷныӷмун: қа̄ткутылъыҳпут қылӷуся̄нун. Қылӷусӣ пияқнаҳлъягунӷитут,
         4 қаюҳлъяк тамаҳаӷми авақуталӣтка̄н Кияӷныӷым кая̄лъқыхкақа̄ нуна. Хўатын ысҳа кая̄лъқысяҳқаҳпут
         нуна, ухпықилъымтыхун. 5 Кинаңа̄ўа кая̄лъқӣста нунамың? Китум алңунак ухпықыхкумигу Иисус Иӷнықнилюку Кияӷныӷмун,
         та̄ната кая̄лъқӣста.Пиңают А̄пҳистыт6 Иисус Христосыңӯқ тагикақ. Тагика̄гуқ мыҳқунлъю, а̄хўкунлъю. Тагимаңитуқ мыҳӣнаҳқун
         иўырңа мыҳқунлъю, а̄хўкунлъю тагика̄гуқ. 7 Таӷныӷам а̄пҳа̄ та̄на ипаңунилюку қаюҳлъяк Таӷныӷак ипапиҳқылъҳулӷӣк. 8 Та̄ўа пиңаюгӯт а̄пҳистыт, Таӷныӷак, мық, а̄кхў; та̄кут қамахлъютың итагнақулъютың
         аюқут. 9 Ухпықңукумтыки югыт а̄пқӣт хўаңкунъун, ипапыста̄қ ухпықатаӷаӷьяҳқақапут Кияӷныӷым
         а̄пқӣ. Кияӷныӷым апылъҳа Иӷныӷмун ипаңӯқ. 10 Ынка̄м китум алңунак ухпықыхкумигу Иӷныӷа Кияӷныӷым қама илюңанитуқ Кияӷныӷым а̄пқа̄.
         Иўырңа китум алңунак ухпықынӷилъкумигу Кияӷнық иқлъыңиқыстыңлъяҳлъықа̄, қаюҳлъяк Кияӷныӷым
         а̄пқа̄ Иӷныӷминың ухпықынӷилъкаңа. 11 Уна Кияӷныӷым а̄пқақа̄, Кияӷныӷымңуқ тӯныхкақӣлъю кынлыңилңуӷмың уңувалъыӷмың, та̄на
         уңувалъық Иӷныӷанитуқ. 12 Китум алңунак тугуклъиқумигу Иӷныӷа, уңувалъылгӯқ; китум алңунак тугуклъӣмаңилъкумигу
         Иӷныӷа Кияӷныӷым уңувалъыңылъҳитуқ.Кынлыңилңуқ Уңувалъық13 Письмосиқанка тама̄кут лъпысинун ухпықилӷӣнун а̄тҳаның Иӷныӷан Кияӷныӷым, лъпысинун
         лӣсимакысқылъюку кынлыңилңуқ уңувалъыҳси. 14 Налъюнықсюкигатаҳпут Кияӷнық; лӣсимакаҳпут нагатақӣлъю а̄пнымтыху сямың алңунак пиюкылъҳакун
         аюқылӷӣмың. 15 Лӣсимакыхкумтыху нагатылъҳа сямың алңунак а̄птылъымнъың, лӣсимакаҳпут алъхыӷутақукут
         туңсиқамнъың лъңаның.16 Китум ысҳақумигу ухпықа̄лгутни сыӷлыҳқылӷӣ туқумун аюқынӷилңуӷмың юӷа̄ткылъигу ынка̄м
         Кияӷныӷым тӯнлигу уңувалъыӷмың. Акузиткыңъўа̄нка югыт сыӷлыҳқылъҳита туқумун пияҳқақынӷилъкаңитның.
         Сыӷлыҳқылъылгӯқ туқумун аюқылӷӣмун. Иўырңа юӷа̄ткысқыңъунӷитақа таўатын сыӷлыҳқылӷӣ.
         17 Қамахлъюни сыӷлытун пилъық сыӷлыҳқылъҳӯқ. Иўырңа сыӷлыҳқылъылгӯқ туқумун аюқынӷилңуӷмың.18 Лӣсимакаҳпут кина алңунак Кияӷныӷым авақута̄ сыӷлыҳқумаңинаӷна̄нӷитуқ, қаюҳлъяк Иӷныӷан
         Кияӷныӷым афлъыңакңукаңа ынка̄м Туӷныӷа̄м сыӷлытун пина̄нӷита̄.19 Лӣсимакукут Кияӷныӷым пикӣлъю қайўа Туӷныӷа̄м иглыӷутңуӷңа̄гу қамахлъюку нуна.20 Лӣсимакаҳпут Иӷныӷан Кияӷныӷым тагилюни лӣгикыстыкақӣлъю лӣсимакысқылъюку Кияӷныпик.
         Кияӷныпигмытукут Иӷныӷанитутымнъың Иисус Христосыми. Та̄ната Кияӷныпиклъю, кынлыңилңуқлъю
         уңувалъық.21 Таӷнуҳаҳаӷни, иқитңалюси кияӷнысиӷўа̄ӷның!

11 Укут посланият Нуйвакмың пиңӯт Кияӷныӷым накмикыхка̄нун аӷнамун, авақута̄нунлъю ипапигмың
         пиниқыхкамнун. Лъңина̄нӷитуңа пиниқистызи, қамахлъютыңлъю лӣсимакылӷӣт ипапиҳқылъыӷмың
         пиниқӣси, 2 қаюҳлъяк ипапиҳқылъық илюмнъилңуқ. Та̄на ипапиҳқылъық илюмнъисяҳқа̄гуқ қӯнпырухлъяк.3 Каюсилъық, наңлъыгьюлъық, ныкыхмылъықлъю хўаңкунъилъықут кияҳтыңъулюта ипапиҳқылъыҳқунлъю,
         пиниқылъыҳқунлъю. Та̄кут Кияӷныӷмың Атамың, Иисус Христосымыңлъю, Атам Иӷныӷаның пиңӯт.Ипапиҳқылъықлъю, Пиниқылъықлъю4 Қуяпихтыка̄гуңа нагақуӷлюки иляңи авақутаҳтын кияҳтыңъунилюки ипапиҳқылъыҳқун таўатыҳпигақ
         Атам қылылъҳатун хўаңкута. 5 Аӷнами, пӣмкын пиниқутутылъта. Та̄на нутаӷа̄нӷитуқ қылӷӯсяқ письмоткыхкыхка лъпынун;
         қылӷуся̄гуқ има пӣнлиӷьюха̄лъыӷмың. 6 Уна пиниқылъҳӯқ, қа̄ткутылъық Кияӷныӷым қылӷӯся̄нун. Қылӷӯсяқ нагақуқаҳси пӣнлиӷьюхўа̄лъыӷмың
         унаңӯқ: қамахлъюси пиниқулъюси кияҳтык.Аңуякилӷӣт Христосымың7 Угляпихлъыҳӣ пӯҳтиста нунами миңилъюни аюқуқ. Тама̄кут югыт апыӷна̄нӷита̄т Иисус Христос
         югулюни алъхықа̄нилюку қаюҳлъяк ухпықигата̄т. Таўатылңуқ ю̄к пӯҳтистыңӯқлъю, аңуякилӷӣңӯқлъю
         Христосымың. 8 Ынка̄м кылыңалюси, пыхсяқуна̄н қыпҳа̄ткаҳси акилыҳтӯсяҳқаҳси қамахлъюку алъхыҳсяҳқақаҳси.9 Китум алңунак қа̄сҳускумики апыҳтӯсӣ Христосым Кияӷнық лъңанинъыӷитуқ. Иўырңа китум
         алңунак атуқумаңинақумики апыҳтӯсӣ Христосым, Атаңалъю, Иӷныӷалъю лъңанитук. 10 Китум алңунак апыҳтуӷьяҳтуқаңиси атуқыхпынаки Христосым апыҳтӯсӣ, ақылъқаңлъяҳпына̄н
         налиӷмың қуякыхпына̄н, 11 қаюҳлъяк китум алңунак қуякыхкумигу қыпҳалгусиқалъҳӯҳлъықа̄ сыӷлыӷмың қыпҳақа̄ның.На̄ңнӣтыт12 Апыӷьяҳқаҳлъягуӷңа̄ӷма лъпысинун посланиятхун пиюнӷитанка. Иўырңа сюнаңуқ ля̄лиҳфиклъямси,
         алыҳқӯнъаяҳтукут хинасяҳқӯлъюта, ынка̄м қуятыҳлъягнаяҳтукут.13 Авақутӣта накмикыхкам а̄каҳпыси пиниқӣсиңуқ.

11 Укут посланият Нуйвакмың пиңӯт Гаийемун ипапик пиниқыхкамнун.2 Пиниқыхкамни, лӣсимакақа уңувасиҳқан итагнаҳтуқ. Юӷа̄ткақамкын итагнӣсқылъютын сякун
         тамаҳа̄кун, югунқыхтысқылъютынлъю. 3 Қуяпихтыка̄гуңа иляңита ухпықа̄лгутыт ка̄лъютың уңипа̄сятңа ата̄сӣӷмытылъыҳпының ипапиҳқылъыӷмун,
         ӣўлың лъпысинун атуқңунилюку ипапиҳқылъық. 4 Қуяпихтақуңа нагақунымки авақуталӣтканка атуқиңунилюки ипапиҳқылъыӷмың. Алъя ся̄м
         алңунак қуясигата̄ңа таўатын.Иоанным Усюқыхкаңа Гаий5 Пиниқыхкамни илякумта̄мни, пинӣпихтуқ ата̄сӣӷмылъютын қыпҳалъҳын Кияӷныӷмун афлъыңакылъыҳпыгун
         ухпықа̄лгутыт талўа тама̄кут налъюкыхкаҳтын. 6 Ма̄ни юӷаӷвигми а̄пҳақа̄т пиниқылъҳын. Каюсӣтаҳтики нагныӷутысқылъюки иглыӷалъҳит.
         Каюсиӷилъҳын Кияӷныӷым пиюкылъҳатун аюқлъюку 7 қаюҳлъяк иглыӷаңӯт апалъюқлъюку Христос. Тугуклъиӷиңигатут ухпықа̄нӷилңуӷның каюсилъыӷмың
         8 ынка̄м хўаңкута ухпықани каюсиӷьяҳқақапут тама̄кут югыт. Таўатын пикумта қыпҳалгуткылъықӣлъю
         апыҳтуӷиңулютың ипапиҳқылъыӷмың.Иоанным А̄пқык Диотрефылъю, Димитрийелъю9 Письмока̄яҳтуңа ухпықанун иўырңа Диотрефым умӣлгуюгныӷым ўа̄кигатӣ лӣлиҳтулъҳынка.
         10 Лъпысинун пикума апыҳлъықақа ся̄қутаңа. Сыӷлытун акузиткақӣлъю, иқлъыңиқуткақӣлъюлъю.
         Таўатыңинақ пиңигатуқ упуӷасюгигатӣ ухпықа̄лгутыпут ка̄нъыӷата. Упуӷатиюлӷӣт иныҳтақӣ,
         упуӷатинӷаталъю ыфлъықуӷақӣ ухпықат қырңуӷутфигитның.11 Пиниқыхкамни, сыӷлытун пикаюгыстун пихпынаң, йыӷлыги пинитун пикаюгыстун пӣқи. Кина
         алңунак пинитун пикаюк Кияӷныӷым пика̄; иўырңа китум алңунак сыӷлытун пикаюгым налъюка̄
         Кияӷнық.12 Тамаҳаӷми ухпықам Димитрий пиниӷнӣқа̄т ю̄к. Ипапиҳқылъюни кияҳта̄лъҳан ипапиҳқуткыста̄.
         Та̄ўа хўаңкуталъю таўатын пӣҳпут, лӣсимакаси акузилъыпут ипаңӯт.Иоанным Посланияңан На̄ңнӣтаңи13 Апыӷьяҳқаҳлъягӯңа лъпынун иўырңа посланиятхун пиюнӷитанка. 14 Сюнаңуқ қантаӷақун ысҳаӷлякын ынка̄м алыҳқӯлъықукуң хинасяҳқӯлъютуң.15 Кияӷныӷым ныкыхмылъҳа лъпынилъи. Илякумта̄ҳпык қамахлъютың сюмыӷмикақа̄тыңуқ. Уңипа̄қуқаӷнакытын
         қамахлъюки илякумта̄пут сюмыӷмикақапунңуқ.

11 Укут посланият Иудамың пиңӯт, Иисус Христосым қыпҳаҳтыңаның, Иаковым уюӷа̄ның.Письмоӷақуңа Кияӷныӷым накмикыхкӣтнун. Кияӷныӷым Атамта пиниқӣси, Иисус Христосымлъю
         афлъыңакақӣси.2 Кияӷныӷым наңлъыхталъҳалъю, ныкыхмылъҳалъю, пиниқылъҳалъю нуляли лъпысини.Иудам А̄пқаңи Апыҳтуӷистысиӷўа̄ӷыт3 Пиниқыхкамни, письмоӷьюпихтақамси югулилъымнъың. Иўырңа нагақуӷьямки апыҳтуӷистысиӷўа̄ӷыт
         лъпысинилңӯт, апыӷьюкақа лъпысинун симиӷақа. Лӣсимакаси Кияӷныӷым каяхтыкақӣ апостолынилъю,
         иляңилъю югыт апыҳтӣсқылъюта ухпықсяҳқамнъың. Ынка̄м китум алңунак алъяңуҳсяҳқақынӷитӣт
         лъңита апыҳтуӷилъҳит. Тама̄кын апалъюқлъюку письмоңӯңа қывӯлъюси кипулъхина̄ӷысқылъюки
         апыҳтуӷистысиӷўа̄ӷыт. Апыҳтуӷистыхпынаки ипаңунӷилңуӷның апыҳтӯсӣтның. 4 Қырңуӷунъыҳпысини малигутақут, иўырңа уңипа̄сигатӣси сямың апыҳтуӷьюгақнилюси. Тама̄кут
         югыт тугуклъиӷьюгигата̄т Иисус Христос та̄наңинаҳақ Иглыӷутистывут, Атаныҳпутлъю.
         Ынка̄м алъяңуҳтақа̄т апыҳтӯсяқ Кияӷныӷым наңлъыхталъҳаның аюқылӷӣ. Хўатын пӣқут: «Кияӷнық
         наңлыхтаҳлъяхтуқ, сыӷывутикаюгӯқ ынка̄м итагнаҳтуқ распутствагңамта». Қавңарухлъяк
         Кияӷныӷым уңипа̄ткақӣлъю аӷью̄ҳлъықнилюку кина алңунак апыҳтуӷилӷӣ таўатын.5 Уңипа̄тка̄яӷңа̄ҳпыси сивунӷани Кияӷныӷым аӷью̄ӷилъҳаның сыӷлыҳқыстынун, нықаңуҳсюгамси
         алъямың та̄кут успутақлъюки. Нықамиклъюку Атанӷым югуликақӣ Израилыӷмӣт Египетыӷмӣның,
         аӷуляқыстыкақӣ Египетмың. Иўырңа киңуңаның та̄м иляңи Израилыӷмӣт ухпықинаниӷьята,
         қа̄ткунъаниӷьята лъңанун, туқустыкақӣ. 6 Нықамиклъюки яқулгыт Кияӷныӷым писқыхка̄ нагныӷусимаңитка̄т, унитка̄тлъю ныйың қиляк.
         Тама̄кын апалъюқлъюку Кияӷныӷым асиҳқыхкӣ қӣпшаӷутның ныкыгңаяҳқаның қӯнпырухлъяк,
         ныкыхтыстыкӣ мамлыхлъяхкун. Таўантыснақңўӣ кынляңа аӷью̄лъыҳқаминун Нанқихтивигым
         Аӷныӷани. 7 Нықамиклъюки Содомыӷмӣтлъю, Гоморраӷмӣтлъю, увитаңитнилңӯтлъю нунат. Яқулгыстун сыӷлыҳқыхка̄гут.
         Алъя̄ҳӣнақ блудодействылъық пика̄т, талўа югыт юлгуткулъҳӣт атуқутақлъютың, сяңўа̄тлъю
         сыӷлыӷатаӷа̄т атуқыхкақӣт. Успута̄гут Кияӷныӷым аӷьюӷилъҳаның сыӷлыҳқыстынун кынлыңилңуҳқун
         кыныҳқун.8 Апыҳтуӷистысиӷўа̄ӷыт таўатытут. Пӣқут қаваңулъҳитаңуқ блудникыстақит, қа̄ткысигатӣтлъю
         югыт иглыӷутистыт, сыӷлытунлъю акузиткыстақӣт яқулгыт иглыӷутистыт. 9 Нақам Михаил, яқулгыт иглыӷутистыңита иляңат, таўатын пилъҳитуқ. Туӷныӷа̄нкук а̄ҳтӣра̄ӷуткақңамыхтыху
         Моисейем югусӣ, Михаилым сыӷлытун акузиткумаңита̄, анахусиманилюкулъю пилъҳита̄. Йыӷлыги
         пикақа̄: «Атанӷым аӷью̄ӷмиглитын». 10 Иўырңа тама̄кут апыҳтуӷистысиӷўа̄ӷыт сяңўа̄ алңунак лӣгикынӷилъкысың сыӷлытун акузиткақа̄т.
         Сяңўа̄ иляңа лӣгикақа̄т тыӷикусястун сюмыҳтаӷӣгалңуӷыстун. Тыӷикусят пиюкылъыӷмыгыстун
         пикаюгӯт. Таўатыҳпигақ апыҳтуӷистысиӷўа̄ӷыт пикаюгӯт. Ынка̄м сыӷлыҳқыстыңуҳтаӷаӷақут.
         11 Сыӷлыӷўа̄ӷунақңӯт лъңит! Каинытун пиңӯт, туқуткақа̄ аңлыгутни. Алъхыӷутықаҳналютың
         манимың сыӷлытун пика̄гут Валаамым пилъҳатун. Корейтун пиңӯт, қа̄ткысюнӷиткақыхкаңи
         иглыӷутистыт Кияӷныӷым накмикыхкӣ. Ынка̄м Кияӷныӷым на̄фқыхкақа̄ лъңа, апыҳтуӷистысиӷўа̄ӷытлъю
         на̄фқысяҳқақӣ.12 Нықынӷаҳқусяҳтуныҳпысини, причастиямаҳпыси, тама̄кутлъю апыҳтуӷистыт пӣқут. Якуӷнаҳтут
         ухпықанун катам таўатын уйӷахлъяк мыӷым асиңанилңуқ якуӷналӷӣ аңьянун. Ныӷақут қырңаӷмың
         ныңляҳқасимаӷмың, акузимаӷмың ныпухлъягыт кайңуюхпынатың. Лъңинаӷмың ныӷақут килъю
         тӯныхпынаки. Сясӣнӷитут қиляўа̄ӷыстун ыслъялъюгилңуӷыстун аюқут, ануқым наӷуӷускаңи
         қӯлңакун нунам мыӷисяхлъягым. Сясӣнӷитут пӣтыстиңигалңуӷыстун уқфигыстун аюқут, унатаӷвигми.
         Пӣтыстиңигалңӯт уқфигыт туқукастун аюқут. Тама̄кын апалъюқлъюку пӣтысиӷаҳтым нусюгақӣ
         паныҳналюки. Ынка̄м ма̄лӷугыгның туқукалъҳӯӷақут. 13 Кайңуналӷӣт наңаӷныӷит қагиҳлъягыстун аюқут, тымңи пӯхлъюңлъят. Иӷалықыта̄ӷыстун қапшакаюгыстун
         аюқут, қаюҳлъяк таўатылңӯт иӷалықыта̄ӷыт налъюнӣӷутңуяҳқа̄нӷитут иглыӷанун. Таўатыҳпигақ
         иглыӷусяҳқақынӷита̄т кина алңунак апыҳтуӷилъысиӷўа̄лъыӷмыхтыхун. Тама̄кын апалъюқлъюку
         Кияӷныӷым ята̄ҳқуткақӣ писяҳтӣҳлъягмың ныкаҳқамың кынлыңилңуӷмың.14 Енохыңуқ ма̄ӷраӷвинлӣткыхкаңат киңунӷита Адамым, лъңан ӯкналиқуткыхкақӣ тама̄кут югыт.
         Хўатын пика̄гуқ: «Ысҳаҳтык, Атанық тагияҳқа̄гуқ аглыӷналӷӣт яқулылӷутыҳлъяни кылъқылъюки,
         15 нанқихналюки қамахтыңъўа̄ӷлюки югыт. Қайвиҳқысяҳқақӣ қамахтыңъўа̄ӷлюки сыӷлыҳқыстыт
         сыӷлыҳқылъҳит, сыӷлыпыста̄тунлъю акузилъҳӣт лъңаның. Тама̄кын апалъюқлъюку Атанӷым
         аӷью̄ӷьяҳқақӣ сыӷлыҳқыстыҳлъягыт».16 Тама̄кут югыт қӯнпың тымңи акузилгаҳлъягыт, ыфқуӷуткигалъкаңит сяңўа̄т алңунак. Сяңўа̄т
         алңунак сыӷлыҳқусит атуқсюныӷмыхтыки атуқақӣт, пинӣюгныҳлъягыт, усюқңӯҳтақӣтлъю килъю
         сямың қилӣӷвикныӷмыхтыки.Кылыңася̄лъҳытлъю, Апыҳтӯсятлъю17 Пиниқыхкамни, нықамиклъюки Атанӷым Иисус Христосым апостолыңита а̄пқӣт сивунӷани.
         18 Уңипа̄ткақӣси хўатын: «Киңулиӷни аӷныӷни ныңляӷьюхсяҳтылгуяҳқа̄гуқ Кияӷныӷым ипапиҳқылъҳаның
         аюқылӷӣның. Сяңўа̄т алңунак югусим пиюкылъҳи атуқсюныӷмыхтыки пӣқӣт». 19 Тама̄кут югыт а̄ҳтӣра̄ӷутыстиюгақут ухпықаның. Малихтақӣт югусимың пиюкылъҳит сыӷлыҳқылъыӷмун
         аюқылӷӣт, Аглыӷналӷӣгның Таӷныӷагның аваңитутмыхның. 20 Иўырңа пиниқыхкамни, ўата икнақуҳся̄маңинаҳтыху ухпықа̄малъыҳси, ухпықилъыҳпысигун
         Кияӷныӷым аглыӷналӷӣтхун апыҳтӯсӣтхун. Юӷаӷақитык Аглыӷналӷӣгныкун Таӷныӷагныкун.
         21 Кияӷныӷым пиниқылъҳанитыкыстаҳтык, утақӣмалюси Атанымнъың Иисус Христосымың тӯнысқылъюси
         кынлыңилңуӷмың уңувалъыӷмың наңлъыхталъыӷмикун.22 Наңлъыклъюки тама̄кут малӷуклъиңалӷӣт Кияӷныӷым ипапиҳқылъҳаның. 23 Югулитыки акуқақалъҳӯлӷӣстун кынӷыгның. Наңлъыкақлъюки иляңитлъю иўырңа пира̄мсиңўа̄ӷлюси
         лю̄рақ сыӷлыҳқылъҳистун пӣқся̄ҳтуси. Угумиклъюки сыӷлыҳқылъҳит катам угумикылъыҳпысистун
         нукыхнаҳқыҳлъякӣт а̄ткатың сыӷлыҳқыңъулютың.Усюқилъық Кияӷныӷмун24 Кияӷныӷым кылыңаксяҳқақӣси сыӷлыҳқылъыҳқаҳпысиның, сыӷлыҳқылъҳӣтысяҳқақӣсилъю. Ынка̄м
         қуяҳлъяхлъықуси ныкывыхкуфси сивуңакун ниӷуҳқылъҳан. 25 Кияӷныӷым та̄наңинаҳа̄гуқ Кияӷныгым, югуликақӣлъю Атанымтыхун Иисус Христосым туқулъҳакун.
         Има тазимакырухлъяк, ма̄тын, қӯнпырухлъяк кынлыңуна̄н Кияӷнық а̄ңыҳлъяхтуқ, аҳтуӷьяҳқа̄нӷитыҳлъяхтуқ,
         иглыӷутңўа̄ сяңўа̄ қамахтыңъўа̄ӷлюку, аҳтуӷьяҳқақынӷита̄ сяңўа̄ қамахтыңъўа̄ӷлюку.
         Кияӷнық усюқлъи. Аминь.
         
            

         
      

   
      
         Откровение
12345678910111213141516171819202122
   
      
         1
11 Хўани игани игақңа̄т Кияӷныӷым алӣҳтыкӣ Иисус Христосымун. Кияӷныӷым алӣҳтыкақӣ лъңанун
         лӣгикыстысқылъюки қыпҳаҳтыни сяңўа̄т пияҳтуңыстаӷнилюки. Ынка̄м Христосым каяхтыкақа̄
         яқулыни қыпҳаҳтыминун Иоаннымун тама̄кут лӣсимакысқылъюки. 2 Та̄хкын Иоанным а̄пқақӣ қамахлъюки ысҳақанилъю, нагатканилъю. Нагаткақӣ акузитаңи
         Кияӷныӷым, уңипақлъю Иисус Христосымың аюқылӷӣ. 3 Қуястыка̄гуқ атиҳтулӷӣ игляхтулюни акузитаңитның ӯкналиқылъҳым. Қуястыка̄гутлъю нагалъютың
         қа̄ткулъҳӣт қаюҳлъяк қантаӷақун тама̄кут пилъықут.Иисусым Уңипа̄ Ухпықанун Юӷаӷвигнилңуӷнун4-6 Укут посланият Иоаннымың пиңӯт ухпықанун қырңгутқаюгнун ма̄ӷраӷвинлыгни юӷаӷвигни
         Асиями.Наңлъыхталъықлъю, ныкыхмылъықлъю лъпысинилъик Кияӷныӷмың, ма̄ӷраӷвинлык таӷныӷа̄ның,
         Иисус Христосымыңлъю. Кияӷныӷӯқ кияҳлъыҳӣ ма̄тын, лъңаңӯқ кияҳлъыҳӣ сивунӷани, лъңаңӯқ
         тагияҳқақ. (Та̄кут ма̄ӷраӷвинлык таӷныӷат сивуңанитут Кияӷныӷым умӣлгусӣн ақумута̄н.)
         Иисус Христос ата̄сӣӷмылңӯгуқ лӣсимакиста ипапилъыӷмун. Лъңаңӯқ Кияӷныӷым уңуваҳсюхўа̄қа̄
         туқулъыӷмың. Лъңаңӯқ иглыӷутистыңат умӣлгита нунам.Лъңаңӯқ пиниқилӷӣ хўаңкунъың, а̄ўмикунлъю, итымуткақӣлъю сыӷлыҳқылъымнъың. Атаныҳпагулъыӷминитыстӣлъю,
         священнигаңуҳтыстӣлъюлъю Кияӷныӷминун Атамун. Иисус Христосым алъхыҳлъикык ниӷуҳқылъықлъю,
         аҳтуӷьяҳқа̄нӷилъықлъю иглыӷутимун қӯнпырухлъяк кынлыңуна̄н! Аминь.7 Ӣи! Иисус тагӣқуқ қилягўа̄хтыхун.Тамаҳаӷми югым ысҳаҳлъықа̄т,талўа тама̄кут панасқылъюку пика̄т ысҳаҳлъықа̄т.Қамахлъютың нунам рамкыңи қия̄ӷӯтыҳлъяхлъықут апалъюқлъюку лъңа.А̄а, тама̄кут пияҳқа̄гут!Аминь.8 «Хўаңа Альфаңӯңалъю, Омегаңӯңалъю», пӣқ Атанық Кияӷнық, Аҳтуӷьяҳқа̄нӷитыҳлъяк. Лъңаңӯқ
         кияҳлъыҳӣ ма̄тын, лъңаңӯқ кияҳлъыҳӣ сивунӷани, лъңаңӯқ тагияҳқақ.Иоанным Ысҳаӷўа̄лъҳа Христосымың9 Иоанныңӯңа, ухпықа̄лгуткаҳпысиңа. Икфиқуңа лъпысистун қаюҳлъяк Иисусым Атаныҳпагулъҳан
         пикӣлъю. Лъңакун икфиқылъыпут нуқытутапут. Агляҳтыстыка̄гуңа қӣҳқамун а̄тқылӷӣ Патмосымың
         қаюҳлъяк уңипақыхкынка Кияӷныӷым акузитаңи, уңипақлъю Иисусымың аюқылӷӣ. 10 Атанӷым Аӷныӷани Аглыӷналӷӣм Таӷныӷам ӣтҳа̄ңа. Та̄хкын тунутымнилъюку нагақуӷақа ма
         игляхтуқақ қалӷиҳта̄тытун. 11 Хўатын пӣқ: «Игақуҳқи игатхун ысҳақаҳтын. Та̄хкын туюӷнакытын ухпықанун қырңуӷуткаюгнун
         ма̄ӷраӷвинлыгни юӷаӷвигни: Ефесымылңӯт, Смирнамылңӯт, Пергиямылңӯт, Фиатирамылңӯт,
         Сардисымылңӯт, Филадельфиямылңӯт, Лаодикиямылңӯтлъю».12 Та̄хкын қӣвуңа ысҳаӷналюку ма алыҳқуҳтыка. Қӣвьялӷӣңа ысҳаӷанка ма̄ӷраӷвинлыгуфтут
         золотат кынылӷутат тунымӣт. 13 Та̄ўа қукӣтни кина лъяңақа иӷныӷа югым акуҳтуҳлъягыгның аткуя̄қыфтуқ, сякимагмикунлъю
         тафсиңафтуқ золотамың. 14 На̄сқўалъю нуя̄лъю қатыҳпытук шерстыстун налиӷмың анигустун, ӣскыклъю кынӷым кумаңалъҳатун
         аюқлъютык. 15 Итыгӣ қылмыҳсяқастун сӣлюстун аюқыфтут пылюңиҳсяқат кыныҳқун. Мыңалъю ыфтуҳлъягатун
         мыҳлъягым тывуӷалъҳан аюқлъюни. 16 Аӷынқигныӷминың тугумӣқыфтӣ ма̄ӷраӷвинлык иӷалықыта̄ӷыт, қа̄нӷаныңлъю а̄нуқ сявихпак
         иңлюхтун хинакык ипыхсяқак. Хина̄ ниӷухлъяк аӷныӷым қука̄н сиқинӷӯҳтылъҳатун.17 Ысҳаӷьямкун итыга̄н мануңакун ӯлъҳаҳтуңа туқукастун. Иўырңа аӷынқигныӷминың ӣхминың
         ся̄флъюңа пӣңа: «Алиңыхпынаң, хўаңа сивулӣгуңалъю, киңулӣгуңалъю. 18 Уңувалӷӣңӯңа! Туқука̄яҳтуңа, иўырңа ӣи, уңуваңӯңа қӯнпырухлъяк кынлыңуна̄н. Қипыталгӯңа
         Туқулъыӷмыңлъю, Адымыңлъю.19 Ся̄қсин игақуҳқи игатхун сяңўа̄т қамахлъюки ысҳақытын ма̄тын, сяңўа̄тлъю киңувақун
         пияҳқат. 20 Ысҳаӷатын ма̄ӷраӷвинлык иӷалықыта̄ӷыт аӷынқигныӷма ӣханилңӯт, ма̄ӷраӷвинлыклъю золотат
         кынылӷутат тунымӣт, та̄кут сямың писӣтаңи сялин қайвиҳтылъҳитут. Хўатын писӣгут: Ма̄ӷраӷвинлык
         иӷалықыта̄ӷыт яқулгӯт. Кияӷныӷым уңипаҳтыкӣ ухпықанун қырңуӷуткаюгның ма̄ӷраӷвинлыгни
         юӷаӷвигни. Ма̄ӷраӷвинлык кынылӷутам тунымӣ та̄куңӯт ма̄ӷраӷвинлык юӷаӷвигыт».

Ухпықанун Ефесымылңуӷнун21 «Письмогу яқулык иглыӷутилӷӣ ухпықаның қырңуӷуткаюгның юӷаӷвигани Ефесым.Хўаңаңӯқ тугумӣлык ма̄ӷраӷвинлык иӷалықыта̄ӷның аӷынқигнымкун, иглыҳтыңъӯңалъю акулңитни
         ма̄ӷраӷвинлык золотат кынылӷутат тунымӣтни.2 Лӣсимакамси ся̄лъыҳси, уӷлыӷӣлӷӣси, ӣлъқаюнӷитылъыҳсилъю. Лӣсимакамсилъю тугуклъӣгатаси
         сыӷлыӷыт югыт, иўырңа апостолыңунилӷӣт лӣтақаси ысҳапаглюки тымңиңутаңи. Та̄ўа лӣтаси
         иқлъыңиқыстыңӯт. 3 Мыӷнӣгатуси икфиқылъыҳпысиның хўаңа апалъюқлъюңа, ӣлъқаюгигатусилъю.4 Иўырңа пиюкынӷитусиқа лъпысинун унаңӯқ, пиниқнанӣма̄ҳпысиңа, ухпықа̄лгутысилъю сивунӷани
         пиниқылъыҳпысистун. 5 Тама̄кын апалъюқлъюку пуйгухпына̄н пиниқыҳлъягьяқыфсиңа, ухпықа̄лгутысилъю. Пиниқнаниӷаҳпысиңа
         пӣқылъыҳпысистун. Ынка̄м авутыҳқитык. Пиниқынқихтикут пиниқсюххуа̄лъыҳпысистун. Авутыҳқынӷилъкуфси,
         такулюси иқилъықақа кынылӷутаҳпыси туныма̄ ныңаның. 6 Иўырңа уна пинитун пилъқаҳси: угумикаси пӣқыхкаңит Николайем малихся̄ҳтыңита, катам
         хўаңа угумикылъымтун.7 Сигутылгукуфси, нагатыкык Таӷныӷак сямың пӣқуткык ухпықанун! Тама̄кут кая̄лъқӣлӷӣт
         кая̄лъқӣлъыӷмың ныӷысқылъықанка пӣтыстыка̄ның уқфиган уңувалъҳым, таўанлыңуқ Кияӷныӷым
         Пӣтысиӷаӷвигани».Посланият Юӷаӷвигитнун Ухпықат Смирнами8 «Письмогу яқулык иглыӷутилӷӣ ухпықаның қырңуӷуткаюгның юӷаӷвигани Смирнам.Уна уңипақ хўаңамның пиңӯқ: Сивулӣгуңалъю, киңулӣгуңалъю, туқулюңа уңувақа̄гуңа. 9 Лӣсимаканка сыӷлылӣлъыси, аклъюмаңӯсилъю иўырңа аклъюңитуси! Лӣсимакақа сыӷлыӷыт акузитыт
         иляңита югыт пӣқыхкаңит лъпысинун. Иудеяңунӣқут, Иудеяпигунӷитыӷңа̄ӷмың. Югӯт қырңуӷуткаюгның
         Туӷныӷа̄м синагогаңани. 10 Аликыхпынаки тама̄кут икфиқуткынъақыхкыси. Нагатык! Туӷныӷа̄м иляси анусимиңлъяҳтыснақӣ
         нанӷӣқуналюси. Ынка̄м икфиқылъықуси қуля аӷныӷнун. Иўырңа ата̄сӣӷмытык, қайўа туқуяҳқа̄ӷңа̄ҳпыси.
         Таўатын пикуфси, акилыҳтӯсялилъықамси кынлыңилңуӷмың уңувалъыӷмың.11 Сигутылгукуфси, нагатыкык Таӷныӷак сямың пӣқуткык ухпықанун!Тама̄кут кая̄лъқӣлӷӣт кая̄лъқӣлъыӷмың, тӯңлиҳа̄н туқулъҳым ақниҳна̄нӷитӣ».Посланият Юӷагвигитнун Ухпықат Пергамыми12 «Письмогу яқулык иглыӷутилӷӣ ухпықаның қырңуӷуткаюгның юӷаӷвигани Пергамым.Уна уңипақ сявихпалыгмың пиңӯқ иңлюхтун хиналык ипыхсяқамың. 13 Лӣсимакамси на̄нтыстык, таўантуси Туӷныӷа̄м умӣлгутивиган ақумутахкыни. Хўаңамнун
         ата̄сӣӷмытуси, ухпықнанилъҳитаҳпысиңалъю. Таўатытка̄гуси талўа Антипа, ата̄сӣӷмылңуқ
         уңипаҳтыка, кияҳтыңъулюку. Таўани Туӷныӷа̄м кияҳфигани туқуткақа̄т.14 Иўырңа пиюкынӷитусинка лъпысинун укуңӯт: та̄ўа лъпысинитут иляңи қа̄ткулъҳӣт Валаамым
         апыҳтӯся̄нун. Апыҳтуқақа̄ Валак натын сыӷлыҳқыстысқылъюки Израилыӷмӣт. Ынка̄м Валакым
         апыҳтуқақӣ ныӷьяӷңӣта писқылъюки нықыт аҳқуткыхкат кияӷныңлъяқанун. Апыҳтуқақӣлъю
         итагнаӷнилюку алңунак развратылъыӷқақ. 15 Таўатыҳпигақ иляси қа̄ткутут Николайем апыҳтӯся̄нун. 16 Авутыҳқылъюси сыӷлыҳқынъаниҳтык! Пинӷилъкуфси қантаӷақун такулъықамси. Та̄хкын пилъюўаҳлъықанка
         тама̄кут югыт сявихпагмың қанымнилңуӷмың.17 Сигутылгукуфси, нагатыкык Таӷныӷак сямың пӣқуткык ухпықанун қырңуӷуткаюгның юӷаӷвигни!
         Маннамың ӣӷңалӷӣмың, манналилъықақа та̄на кая̄лъқӣлӷӣ Туӷныӷаӷмың. Лъңанунлъю тӯнылъықақа
         қатылӷӣ уйӷак, атыӷраӷаӷмың игақфикыхкақ. Китум алңунак налъюкыхка̄ атық иўырңақун
         алъхыҳтикаҳӣна̄м уйӷагмың лӣсимака̄».Посланият Юӷаӷвигитнун Ухпықат Фиатирами18 «Письмогу яқулык иглыӷутилӷӣ ухпықаның қырңуӷуткаюгның юӷаӷвигани Фиатирам.Уна уңипақ Иӷныӷаның Кияӷныӷым пиңӯқ. Ӣскык кумаӷӯгук кынӷыстун, итыгӣ қылмыҳтутка̄т
         сӣлюм қылмыҳсялӷатун. 19 Лӣсимакамси ся̄лъыҳси. Лӣсимакақа пиниқылъыҳси, ухпықылъыҳси, қыпҳа̄тилъыҳси, нуқытутилъыҳсилъю.
         Лӣсимаканка тама̄кут ўата пӣқаси сивунӷани пӣқылъыҳпысиның.20 Иўырңа укуңӯт тыңвимун аюқыхканка лъпысинун: Аӷулӣҳнъыӷитаҳси аӷнақ Иезавель апыҳтуӷилӷӣ
         ипаңунӷилңуӷның. Ӯкналиқыстыңунӣқуқ Кияӷныӷмун. Иўырңа апыҳтуӷилъыӷмикун пӯҳтақӣ югынка
         развратысқылъюки, ныӷысқылъюкилъю нықыт аҳқуткыхкат кияӷныңлъяқанун. 21 Пилъыҳқалиткақсяӷақа авутыҳқысқылъюку, иўырңа та̄қсюнӷитуқ алъянӣныӷмың. 22 Ӣи! Милю̄нъақақа қаваӷвигмун таўани икфиқысқылъюку. Малигулъюки лъңанун милю̄лъықанка
         тама̄кут гылгаӷнӣлгутаңи ынка̄м икфиқыстыҳлъяхлъықанка. Таўатын пилъықуңа ўыткуқун
         авутыҳкыхката сыӷлытун пилъҳитның. 23 Туқулъықанкалъю авақутӣ. Ынка̄м қамахлъютың ухпықат юӷаӷвигнилңӯт лӣлъықа̄тңа хўаңаңӯқ
         лӣсимакилӷӣ югым тамаӷаҳми сюмыҳтаӷалъҳитныңлъю, илюмикыхкӣтныңлъю. Аӷью̄ӷьяҳқақамси
         тамаӷаҳпыси сыӷлыҳқытулыхпысистун.24 Иўырңа иляхпыси Фиатирами, малихтылъҳитаси Иезавелым сыӷлыӷыт апыҳтуӷилъҳи. Лӣтылъҳитасилъю
         Туӷныӷа̄м аксяқумта̄ҳлъяги. Тама̄кын апалъюқлъюку қылӷатаӷаӷна̄нӷитамси, 25 иўырңақун ухпықумаңинаҳтыху апыҳтулъыси кынляңа утыӷнилъымнун.26 Лъңа та̄на кая̄лъқӣлӷӣ кая̄лъқӣлъыӷмың, атуқилӷӣлъю аныӷныҳқилъымның кынлымун, аҳтуӷьяҳқа̄нӷилъылилъықақа
         иглыӷутысқылъюки народыт. 27 Иглыӷутысқылюки сявикынӷаӷмың жезлылиӷлюки ынка̄м кагимнъакаңит қикумың қулмысӣтыңлъяқастун.
         28 Тӯнылъықанкалъю уна̄ңум иӷалықыта̄ӷаның. 29 Сигутылгукуфси, нагатыкык сямың пӣқуткык Таӷныӷак ухпықанун!»

Уңипақ Ухпықанун Сардисымылңуӷнун31 «Игақигу уна уңипақ яқулыгмун иглыӷутилӷӣ ухпықаның қырңуӷуткаюгның юӷаӷвигани Сардисым.Та̄на Кияӷныӷым ма̄ӷраӷвинлык таӷныӷа̄ның пилык ма̄ӷрагвинлыклъю иӷалықыта̄лык, пӣқ:
         “Лӣсимакамси ся̄қыстык. Югыт пӣқӣси уңуванилюси иўырңа туқуңа̄си. 2 Таҳтуӷлюси, икнақуҳсяҳтыху сяңўа̄ сялин лъпыси пизи туқунақылӷӣ. Лӣтанка укавантут
         сяңўа̄т пӣқыхкыси Кияӷныӷма писқысюлъҳаның лъпысинун. 3 Нықамиклъюки апыҳтӯткат лъпысинун, нагақуқасилъю. Қа̄ткитыки, авутыҳқитыклъю сыӷлыҳқылъыҳпысиның.
         Иўырңа таҳтунӷилъкуфси, такулъықамси тыглыгнӣҳтытун. Налъюкылъықаҳси қакун тагилъыҳқақа
         лъпысинун.4 Паниның қафсиңга̄гут югыт Сардисыми а̄ткатың нукыхнаҳқылъҳилъкаңит. Иглыҳтылгусиҳлъықа̄тңа
         а̄лъютың қатылӷӣмың а̄ткамың қаюҳлъяк итагналӷӣңӯт. 5 Кая̄лъқӣлӷӣ, лъңистун а̄лъықуқ қатылӷӣмың а̄ткамың. А̄тҳалъю ӷывысна̄нӷитақа Кынлыңилңӯм
         Уңувалъҳым Ига̄ның. Атамалъю яқулганлъю сивуңитни хўаңамнун пикнилъықақа. 6 Сигутылгукуфси, нагатыкык сямың пӣқуткык Таӷныӷак ухпықанун!”»Уңипақ Ухпықанун Филадельфиямылңуӷнун7 «Игақигу уна уңипақ яқулыгмун иглыӷутилӷӣ ухпықаның қырңуӷуткаюгның юӷаӷвигани Филадельфиям.Уна уңипақ Аглыӷналӷӣмың, Ипапигмың пиңӯқ. Лъңанитуқ Давидыми қипытақ. Қылъпыҳтыкумигу
         амик, китум алңунак умыгна̄нӷита̄. Ӯмкумигулъю амик, китум алңунак қылъпыҳна̄нӷита̄.
         8 Лӣсимакамси ся̄қыстық, лӣсимакамсилъю кая̄туси. Нақамлъю қа̄ткаси апыҳтӯсянка, мысиӷӣгатусилъю
         хўаңамнун малихся̄ҳтыкнилюси. Ӣи, қылъпыӷусима̄мси амигмың; китум алңунак умыгьяҳқақынӷилъкаңаның.
         9 Ӣи! Тама̄кут қырңуӷулъҳӣт Туӷныӷа̄м синагогаңани, Иудеяңунӣқут. Иўырңа иқлъыңиқыстыңӯт;
         Иудеяңунӷитут. Лъпысинун пислъюки қуңуҳтыснақанка сивухпысигун. Та̄хкын лӣлъықа̄т
         пиниқыхкымси. 10 Қылъқақамси нуқытысқылъюси. Қа̄ткыхкақутыхпысиның қылӷилъқа пақнӣҳсяҳлъықамси сыӷлылӣлъыӷның
         ка̄нъақылӷӣның нунатаҳаӷының тамаҳа̄ның. Тама̄кут сыӷлылӣлъҳыт нанӷӣқулъықӣт қамахлъюки
         югыт кияҳлъыҳӣт нунами.11 Тагияҳтуҳтуңа. Айыпсюгилъюси ухпықумаңинаҳтыңъа китумун алңунак ўаянӷитысқылъюки қаҳпаси.
         12 Кая̄лъқӣлӷӣ аӷвыӷақыта̄ҳтыслъықақа Кияӷныӷма Храмыңани, алъямыңлъю а̄на̄нӷитуқ. Ынка̄м
         лъңакун игақылъықақа а̄тҳа Кияӷныӷма, а̄тҳалъю Кияӷныӷма ныҳлъяган, Иерусалимыӷраӷақ,
         укилӷӣ қилягмың Кияӷнымның. Лъңакунлъю игақылъықақа атыӷраӷақа. 13 Сигутылгукуфси нагатыкык сямың пӣқуткык Таӷныӷак ухпықанун!»Уңипақ Ухпықанун Лаодикиямылңуӷнун14 «Игақигу уна уңипақ яқулыгмун иглыӷутилӷӣ ухпықаның қырңуӷуткаюгның юӷаӷвигани Лаодикиям.Уна уңипақ Аминымың пиңӯқ. Ата̄сӣӷмылңӯгуқ, ипапиҳқыңъалӷӣңӯқ лӣсимакиста. Лъңакун
         Кияӷныӷым улимакақа̄ сяңўа̄ қамахлъюку. 15 Лӣсимакамси ся̄қыстық: исыкинанӷитуси, налиӷмың угуқнанӷитуси. Исыкиналӷӣситуқ налиӷмың
         угуқналӷӣситуқ! 16 Ынка̄м мақаӷра̄ха̄тыхпысиның, исыкинанӷилңӯси налиӷмың угуқнанӷилңӯси, қысӣнъақамси
         қанымның! 17 Пӣқуси аклъюңинъилюси, алъхыӷутыҳлъягақнилюси, аклъюңиганъилюсилъю. Иўырңа налъюкуси
         сыӷлыӷўа̄ӷӯси, наңлъыгнаҳтуси, аклъюма̄си, ая̄ңа̄си, амсикаӷмытусилъю. 18 Тама̄кын апалъюқлъюку уңипа̄тамси аклъюңиӷисқылъюси тукфиҳтыху золото қигыҳтыңъўа̄қақ
         кыныҳқун, тыңьяҳтуҳтык хўаңамнун. Тукфиӷитыклъю хўаңамның қатылӷӣның а̄тканың ся̄пысқылъюки
         кайңуналӷӣт амсикаӷмытылъыси. Тукфиӷитыклъю хўаңамның аӷакаҳқамың ийыхпысинун ысҳа̄сягутысқылъюси.19 Тама̄кут пиниқыхканка налъҳусяӷақанка, аӷью̄ӷақанкалъю. Ынка̄м сягиқныӷуҳтык, авутыҳқылъюси
         сыӷлыҳқынъаниҳтык. 20 Ӣи! Ныкывлюңа амигми тыңлюхтуҳтуңа. Китум алңунак нагақуқумигу мыка, амигмың қылъпыӷусимакаңаңа
         итыҳлъықуңа лъңанун. Ынка̄м ныӷылгусиҳлъықақа, лъңанлъю ныӷылгусиҳлъықа̄ңа.21 Кая̄лъқӣлюңа ынка̄м ақумга̄ңа ся̄ӷўани Атама умӣлгусӣкун ақумутахкынкун. Таўатыҳпигақ
         кая̄лъқӣлӷӣ ақумыслъықақа ся̄мкун умӣлгусигныкун ақумутамкун. 22 Сигутылгукуфси, нагатыкык Таӷныӷак сямың пӣқуткык ухпықанун!»

Манигӯтылъық Қилягми41 Та̄хкын тама̄кут киңуңитның та̄ўа ысҳаӷақа қилягми амик қылъпалңуқ!Ма нагаткақа қалӷиҳта̄тытун аюқылӷӣ, хўатын пӣқ: «Мая̄ хўавык. Лъпынун ысҳаҳтыснақанка
         сяңўа̄т пияҳқат». 2 Таўаниңинақ Таӷныӷагнитуңа. Та̄ўа қилягми ысхаӷахка умӣлгусик ақумутак, кина ақумгафтуқ.
         3 Ақумгалӷӣ умӣлгусигни ысҳақа̄люни иқаҳтахкытун ясписылъю сардисылъю аюқуқ. Увитаңани
         умӣлгусим та̄ўа аглюк иқыҳтакык смарагдытун аюқлъютык. 4 Увитаңани умӣлгусим ақумутаҳлъягым та̄ўа югинақ стамат сӣпнықлъюки умӣлгусит ақумуталӷутыт.
         Та̄кутхун ақумгатңафтут югинақ стамат сӣпнықлъюки утфат қатылӷӣмың аткуя̄ӷулъютың,
         золотамыңлъю қаҳпалютың. 5 Умӣлгусим ақумутаҳлъягыхкының калъюгым ниӷўа̄хпахтӣ, лывыклъюхтӣ, тыңъа̄хтӣлъю пӣт.
         Сивухкыни умӣлгусим ақумутаҳлъягым та̄ўа ма̄ӷраӷвинлык нанит кумаңалӷӣт, та̄кут ма̄ӷраӷвинлыгуфтут
         таӷныӷӣ Кияӷныӷым. 6 Умӣлгусим ақумутаҳлъягым сивухкыни та̄ўа кылъӣсюгнилңуқ қыргыся, мыӷра̄кыхтақ кристаллыстун.Умӣлгусим ақумутаҳлъягым увитаңани, тамаҳӣтни сянихкыни, та̄ўа стамат Уңувалӷӣт, ийыҳлъягуфтут
         ся̄ймыхтыхунлъю, ақсягымыхтыхунлъю. 7 Сивулиқ Уңувалӷӣ левысюгнитыфтуқ, тӯңлиҳа̄ Уңувалӷӣ волсюгнитыфтуқ, пиңая̄т сяңўа̄
         Уңувалӷӣ хиналгуфтуқ югым хина̄ның, ынка̄м стамӣтаңат Уңувалӷӣ тыңа̄каюхтун қаўа̄хпахтун
         аюқыфтуқ. 8 Ынка̄м стамат Уңувалӷӣт тамаҳаӷмың аӷвинлыгның яқулгутутыфтут, ынңа̄талъ югусӣт ийыҳлъягуфтут
         талўа қамавык яқҳўита асиңитнун. Аӷныҳтӯма̄н унухтӯма̄н та̄қигалңӯт иляганыӷмың:«Аглыӷналӷӣ, аглыӷналӷӣ, аглыӷналӷӣ,Атанӷӯқ Кияӷнық, Аҳтуӷьяҳқаҳа̄нӷитыҳлъяк,лъңаңӯқ ма̄тын, лъңаңӯқ сивунӷани,лъңаңӯқ тагияҳқақ!»9 Та̄кут стамат Уңувалӷӣт илягаҳтут иляга̄тңитның усюқилъҳым, қӯлваӷилъҳым, игамсиқаюлъҳым
         ақумгалӷӣмун умӣлгусигни ақумутаҳлъягыгни, кияҳлъыҳӣмун қӯнпырухлъяк кынлыңуна̄н.
         Таўатын пинӷата 10 югинақ стамат сӣпнықлъюки утфат нӣнӷутақут сивуңакун ақумгалӷӣм умӣлгусим ақумутаҳлъягыхкынун,
         манигуӷақа̄т кияҳлъыҳӣ қӯнпырухлъяк кынлыңуна̄н. Та̄кут пресвитерыт қаҳпатың матаҳлъюки
         лъӣқӣт сивуңакун умӣлгусим ақумутаҳлъягыхкынка, ынка̄м илягаӷақут:11 «Хўаңкута Атаныҳпут Кияӷныҳпут!Лъпык тугупыста̄ӷьяҳқақатын усюқылъыҳлъягыт, қӯлвалъыҳлъягыт,игамсиқаюлъыҳлъягыт аҳтуӷьяҳқа̄нӷилъыҳпынун.Улимакақутыхпының сяңўа̄ қамахтыңъўа̄ӷлюку,пиюкылъыҳпытун кияҳлъықут ынка̄м алъхыӷулъықутлъю уңувалъыӷмың».

Ӣмгат Игат, Пынъӣӷаҳақлъю51 Та̄хкын ысҳаӷанка ӣмгат игат аӷынқигныӷан ӣханилъюки ақумгалӷӣм умӣлгусим ақумутахкыни.
         Та̄кут ӣмгат игат игаӷвикыхка̄фтут иңлюхтун, умыглютың ма̄ӷраӷвинлык печатының. 2 Та̄хкын ысҳаӷақа аҳтуӷьяҳқа̄нӷилңуқ яқулык. Игляхтулюни а̄птилӷӣ: «Кина итагнаӷьяҳқа̄ўа
         икуӷьяҳқа̄люки ма̄ӷраӷвинлык печатылъҳыт қылъпыҳсяҳқа̄люки ӣмгат игат?» 3 Та̄ўа аваңитуқ китумың алңунак қилягми, налиӷмың нунами, налиӷмың нунам асиңани итагналӷӣ
         қылъпыҳсяҳқа̄люки ӣмгат игат, ысҳаӷьяҳқа̄люкилъю илюңит. 4 Ынка̄м қия̄ӷўаҳлъяхтуңа қаюҳлъяк на̄лъкынӷилъкаңат кина алңунак итагналӷӣ қылъпыҳсяҳқа̄люки
         ӣмгат игат, ысҳаӷьяҳқа̄люкилъю илюңит. 5 Та̄хкын ата̄сим утфам пӣңа: «Қияхпынаң! Ӣи, лев. Иудам рамкыңаның пиңӯқ, Давидымлъю
         киңунқа̄. Кая̄лъқӣстыңӯқ ынка̄м лъңа итагнаҳтуқ икуӷьяҳқа̄люки ма̄ӷраӷвинлык печатылъҳыт
         қылъпыҳсяҳқа̄люки ӣмгат игат». 6 Та̄хкын ысҳаӷақа Пынъӣӷаҳақ ныкывӷалӷӣ ся̄ӷўани умӣлгусим ақумутам. Қукӣтнитыфтуқ
         стамат уңувалӷӣт, утфатлъю. Пынъӣӷаҳақ ысҳақа̄люни никимқун туқуткақ. Ма̄ӷраӷвинлыгның
         сиӷунылгуфтуқ, ма̄ӷраӷвинлыгныңлъю ийылгуфтуқ. Та̄кут ийыт ма̄ӷраӷвинлык таӷныӷақӣ
         Кияӷныӷым, каяхтыкӣ тамаҳа̄нун нунам. 7 Пынъӣӷаҳа̄м такулюку умӣлъхусигни ақумутагни ақумгалӷӣ, аӷынқигныӷан ӣханың туўӣ ӣмгат
         игат. 8 Тугуяки ӣмгат игат, та̄кут стамат уңувалӷӣт, югинақлъю стамат сӣпнықлъюку пресвитерыт
         сыкықӯтут нунамун сивуңакун Пынъӣӷаҳа̄м. Тамаҳаӷмың тугумӣқлъютың гуслимың, золотамыңлъю
         сягныҳаӷның ыслъықңалӷӣт фимиамымың. Фимиамыт юӷақӣт Кияӷныӷым югита. 9 Илягаҳтут нутаӷамың иляга̄тмың хўатын:«Итагнаҳтутын тугуяҳқа̄люки ӣмгат игат,икуӷьяҳқа̄люкилъю печатыңит.Туқутка̄лӷӣтын, а̄ўапыныңлъю тукфиқақатын югыт Кияӷныӷмун.Лъңит тамаҳӣтның пиңӯт рамкының,улюның, югның, нуната̄ныңлъю.10 Ынка̄м Атаныҳпагулъҳанитыстатын,священнигаңуҳтыстатынлъю Кияӷнымнун,умӣлгыстунлъю иглыӷутилъықут нунами».11 Ысҳапагумалюңа нагақуӷанка мыңит яқулылӷутыҳлъягыт. Угля̄пихлъыӷӣт кыстыпагниңилңӯт.
         Ныкывӷатңуфтут увитаңани умӣлгусим ақумутам, стаматлъю уңувалӷӣт, утфатлъю. 12 Игляхтулютың пӣқут:«Пынъӣӷаҳақ туқуткақ,итагнаҳтуқ алъхыҳсяҳқа̄люку аҳтуӷьяҳқа̄нӷилъық,аклъюңи, пыҳқинылъық, икнақылъық, қӯлвалъық,ниӷуҳқылъық, усюқылъықлъю!»13 Та̄хкын нагақуӷанка тамаҳаӷмың улима̄ӷыт, қилягмылңӯт, нунамылңӯт, нунам асиңанилңӯт,
         кылъӣнилңӯтлъю. Қамахлъютың пилӷӣт ақумгалӷӣмунлъю умӣлгусигни ақумутагни, Пынъӣӷаҳаӷмунлъю:«Усюқилъыңитык, қӯлвалъыңитык, ниӷуҳқылъыңитык, аҳтуӷьяҳқа̄нӷилъылгутыклъю қӯнпырухлъяк
         кынлыңуна̄н!»14 Та̄хкын стамат уңувалӷӣт пӣт: «Аминь», утфатлъю сыкықӯлъютың нунамнун, манигуӷахкыт
         Кияӷнықлъю, Пынъӣӷаҳа̄млъю.

Пынъӣӷаҳа̄м Қылъпыҳқуқаңи Печатылъҳыт61 Та̄хкын ысҳапагақа Пынъӣӷаҳа̄м қылъпыҳтыкаңа сивулиқ печатылъық та̄куның ма̄ӷраӷвинлыгның
         печатылъыӷның. Таўантыфтут стамат Уңувалӷӣт, нагақуӷақа ата̄сиқ пилӷӣ: «Таги!» Мыңа
         калъюгыстун тыңъа̄лӷӣ. 2 Та̄хкын ысҳаӷақа қатылӷӣ кӯни. Иглыӷутистыңа уӷлювылгуфтуқ, қаҳпалита̄тлъю. Лъңаңӯқ
         кая̄лъқӣкақ аңуягминың, ынка̄м а̄нуқ кая̄лъқӣмаңинаӷналюни.3 Пынъӣӷаҳа̄м қылъпыҳсяқминигу тӯңлиҳа̄ печатылъҳым, нагақуӷақа тӯңлиҳа̄ Уңувалӷӣ пилӷӣ:
         «Таги!» 4 Иляңа кӯним а̄нуқ, кавилңӯфтуқ. Иглыӷутистыңа пилъыҳқалита̄т югыт ныкыхмытунъанӣтысқылъюки
         туқуқӯтысқылъюки. Тӯныхка̄тлъю сявихпагрухлъягмың.5 Та̄хкын Пынъӣӷаҳа̄м қылъпыҳсяқминигу пиңайӣтаңа печатылъҳым, нагақуӷақа пиңайӣтаңат
         Уңувалӷӣ пилӷӣ: «Таги!» Ысҳаӷақа тагнылӷӣ кӯни. Иглыӷутистыңа а̄пқа̄силгуфтуқ ӣхмини.
         6 Нагақуӷақа мыстун аюқысюгнилңуқ акулңитни стамат Уңувалӷӣт пилӷӣ: «Мерам има пшеница
         акика̄ ата̄сим динарийем. Пиңают мерам имӣ ячменыт акикӣ ата̄сим динарийем. Иўырңа
         на̄фқыхпынакык маслинам мысӣӷа, винолъю».7 Та̄хкын Пынъӣӷаҳа̄м қылъпыҳсяқминигу ыстамӣтаңа печатылъҳым, нагақуӷақа стамӣтаңат
         Уңувалӷӣт пилӷӣ: «Таги!» 8 Ысҳаӷақа аҳся̄лъя̄к кӯни. Иглыӷутистыңан а̄тқыфта̄ Туқулъық, Адым малихта̄. Пилъыҳқалитка̄фтук
         туқуқӣсқылъюки ыстамаҳқылъҳан нунам юги сявихпахкун, паныӷа̄тылъыҳқун, ақниӷныҳқун,
         угўиҳсялӷӣтхунлъю тыӷикусӣтхун нунам. 9 Та̄хкын Пынъӣӷаҳа̄м қылъпыҳсяқминигу талъимӣтаңа печатылъҳым, ысҳаӷанка асиңанилъюки
         аҳқыфигым уңувасӣт туқуқуқат. Туқуткақыхкаңит қаюҳлъяк ухпықыхкақыхкаңит Кияӷныӷым
         акузитаңи, уңипақумаңинақӣтлъю. 10 Акилӷӯҳлъяхтут: «Ка̄й Аҳтуӷьяҳқаҳа̄нӷитыҳлъяк Атанық, аглыӷнаҳтутынлъю, ипапигӯтынлъю!
         Тама̄кут нунам юги туқуқуқат хўаңкунъың, натын тахка̄н утақӣнъақсики нанқихсяҳқа̄люкилъю,
         аӷью̄ӷьяҳқа̄люкилъю?» 11 Та̄хкын ата̄сикаҳтӣта уңувасӣт туқутка̄т қатылӷӣмың аткуя̄литкӣт, мыӷна̄лӣстысқыхкӣтлъю.
         Таўатын пияҳқа̄гут қаюҳлъяк иляңи ухпықа̄лгутңит, Христосымлъю қыпҳаҳтыңи туқусяҳқа̄гут
         лъңита туқутылъҳистун. Ынка̄м мыӷна̄линақут кынляңа угляҳталңит на̄мастыката тама̄кут
         туқусяҳқат.12 Ысҳапагақа Пынъӣӷаҳа̄м қылъпыҳсяқминигу аӷвинлӣтаңа печатылъҳым нуна уфсюгутыҳлъяхтуқ.
         Сиқинық тагныҳта̄ сювиналӷӣтун қӣпаӷаҳтун улимакатун козёлым мылъқўаның. Танқиқлълъю
         ыслъықңалӷӣ а̄ўыстун лъӣҳтуқ. 13 Иӷалықыта̄ӷыт қилягамың ифкақӯтут нунамун катам таўатын қигумаңилңӯт смокват ифкақӯлъҳӣт
         уқфигмың ануқыҳлъягым уфсюгутылъҳатун. 14 Қиляга авӣӷутуқ ӣмгат игат имылъҳистун, қамахлъютың на̄йӷатлъю қӣҳқатлъю нӯҳқӯтут
         нымыхның. 15 Та̄хкын нунам умӣлги, иглыӷутистыңи, пилъюўаҳтыт умӣлгыт, аклъюңилңӯт, қӣлңумиҳтикаюгыт,
         тамаҳаӷмың қыпҳаҳтыля̄ӷыт, қыпҳаҳтыля̄ӷунӷилңӯтлъю ӣҳтӯтут қайыни, акулңитнилъю уйӷагыт
         на̄йӷани. 16 На̄йӷанунлъю, уйӷагнунлъю акилӷӯгут: «Улъыӷвикикут ӣӷысқылъюта хина̄ның ақумгалӷӣм
         ақумутахкыни умӣлгусим, сякша̄лъыҳлъяганыңлъю Пынъӣӷаҳа̄м! 17 Ка̄туқ Аӷныӷа аӷью̄ӷилъыҳқаҳлъяга хўаңкунъун ынка̄м китумңам анахлъықагу!»

144,000 Израилыӷмӣт71 Тама̄кут киңуңитның ысҳаӷанка стамат яқулгыт ныкывӷалъҳӣт ыстамани каңиӷӣтни нунам.
         Яқулгыт нуқнықыфтӣт стамат ануқыт ануқлъинӷитысқылъюку нунами налиӷмың кылъӣни налиӷмың
         алңунак уқфигни. 2 Та̄хкын ысҳаӷақа иляңа яқулык маюлӷӣ асиваӷмың тугумӣлык налъюнӣӷутаңаның уңувалӷӣм
         Кияӷныӷым. Яқулгым акилӷӯгӣ стамат яқулгыт Кияӷныӷым тӯныхкӣ аҳтуӷьяҳқа̄нӷилъыӷмың
         на̄фқысқылъюку нуна, кылъӣлъю. 3 Яқулгым пӣ: «На̄фқыхпына̄н нуна налиӷмың кылъӣ налиӷмың уқфигыт! Утақӣтык кынляңа
         печатылъымнъун қаўӣтхун қыпҳаҳтыңи Кияӷнымта». 4 Та̄хкын нагақуӷанка қафснгутаңи югыт печаталяҳтуқӣт қаўӣтхун. Югыт угляҳталяңит 144,000ңуфтут
         тамаҳӣтның рамкыңаның Израилым.5 Иудам рамкыни 12,000ңуфтут,Рувимым рамкыни 12,000ңуфтут,Гадым рамкыни 12,000ңуфтут,6 Асирым рамкыни 12,000ңуфтут,Неффалимым рамкыни 12,000ңуфтут,Манассиям рамкыни 12,000ңуфтут,7 Симеоным рамкыни, 12,000ңуфтут,Левийем рамкыни, 12,000ңуфтут,Иссахарым рамкыни, 12,000ңуфтут,8 Завулоным рамкыни, 12,000ңуфтут,Иосифым рамкыни, 12,000ңуфтут,Вениаминым рамкыни, 12,000ңуфтут.Юлгуӷутыҳлъягыт Манигуқаңат Кияӷнық9 Та̄м киңуңаның ысҳаӷанка угляпыста̄ҳлъягыт юлӷутыҳлъягыт китум алңунак кыстыпагниңилъкаңи!
         Тамаҳӣтның пиңуфтут нуната̄ның, рамкының, югның, улюныңлъю. Ныкывӷатңуфтут умӣлгусим
         ақумутам, Пынъӣӷаҳа̄млъю сивухкынкун. Қӣпаӷа̄лъютың қатылӷӣның, тугумӣӷлютыңлъю пальмам
         уқфиган авайӣтның. 10 Акилӷӯтыҳлъяхтут:«Югулилъық Кияӷнымта пика̄ умӣлгусигни ақумутагни ақумгалӷӣ, Пынъӣӷаҳа̄млъю!»11 Қамахлъютың яқулгыт ныкывӯтут увитаңитни умӣлгусим ақумутам, утфатлъю, стаматлъю уңувалӷӣт.
         Та̄хкын сыкықӯтут нунамун сивуңакун умӣлгусим ақумутам, манигуӷа̄т Кияӷнық. 12 Пӣт:«Аминь! Кияӷныҳпут тамаҳаӷми усюқлъигу,ниӷуҳқылъигу, игамсиқаюгвиклъигу,қӯлваӷлигу қаюҳлъяк лъңаңӯқ пыҳқинылъылык,аҳтуӷьяҳқа̄нӷилъылык, икнақылъылыклъю.Лъңа таўатытуқ қӯнпырухлъяк кынлыңуна̄н!Аминь!»13 Та̄хкын ата̄сим утфитның а̄пта̄ңа: «Кинкуңа̄ўат қатылӷӣмың қӣпаӷаӷңалӷӣт, накынлъю
         пиңўа̄т?»14 Кӣмсиӷақа: «Югунӣқ, лъпык лӣсимакатын». Утфам пӣңа: «Та̄куңӯт сюфлъюӷуткат сыӷлылӣӷрукута̄ҳлъягмың.
         Пынъӣӷаҳа̄м а̄ўакун аӷвиглюки қӣпаӷатың, қатыҳтыстыкақӣт.15 Тама̄кын апалъюқлъюку ныкывӷатңӯт сивухкыни Кияӷныӷым умӣлгусӣн ақумутахкыни.Манигуӷақа̄т аӷныҳтӯма̄н унухтӯма̄н Храмыңани.Ақумгалӷӣм умӣлгусигни ақумутагни азигутиҳлъықӣ наю̄тңалъыӷминың.16 Игатиқнаниҳлъықут,налиӷмың мықсюгьюгнаниҳлъықут.Сиқинӷым налиӷмың алңунак угуқнаҳлъялӷӣм угунъа̄нӷитӣ.17 Пынъӣӷаҳақ умӣлгусим ақумутам ся̄ӷўанилңуқ пынъӣӷнӣҳтыкылъықа̄т.Маӷьяҳқуҳлъықӣ сыңъулӷӣнун мыӷнун уңувалъылитикаюгнун, Кияӷныӷымлъю қуниңиҳтуҳлъықӣ».

Ма̄ӷраӷвинлӣтаңи Печатылъҳым81 Пынъӣӷаҳа̄м қылъпыҳтақңамигу ма̄ӷраӷвинлӣтаңа печатылъҳым, қилягми қалъыгнаниӷўа̄ӷутут
         ынтақун афлъюм авылъҳатун тахка̄н. 2 Та̄хкын ысҳаӷанка та̄кут ма̄ӷраӷвинлык яқулгыт ныкывӷалӷӣт Кияӷныӷым сивуңакун. Тамаҳаӷмың
         қалӷиҳта̄тыңӯтут. 3 Та̄хкын иляңа яқулык, тугумӣлык золотамың сягныӷмың, тагилюни ныкывуқ аҳқыфигыгни.
         Тӯныхка̄т фимиамылӷутмың илятысқылъюки қамахлъюки юӷӣтнун Кияӷныӷым юган. Яқулгым
         лъӣ золотагнун аҳқыфигыгнун сивуңанилңӯк умӣлгусим ақумутам. 4 Фимиамым агыпся̄ маюҳтуқ малигулъюни юӷалъҳитхун Кияӷныӷым югита. Маюҳтут Кияӷныӷмун
         сягныӷмың яқулгым тугумӣӷаның. 5 Та̄хкын яқулгым, тугулюку сягнық, имиӷа̄ кынӷаның аҳқыфигым. Сягныӷым имӣ милю̄тӣ
         нунамун. Ынка̄м калъюгуҳтыҳлъяхтуқ, кавлыхтаҳлъяхтуқ, ниӷўа̄ҳпахтаҳлъяхтуқ, нуналъю
         уфсюгутыҳлъяхтуқ.Қалӷиҳта̄тыт6 Та̄хкын ма̄ӷраӷвинлык яқулгыт, қалӷиҳта̄тылгыт ята̄ҳқут қалӷиҳтиналютың.7 Сивулӣм яқулгым қалӷиҳта̄тни қалӷиҳта̄. Та̄хкын кафтыкшаклъю, кынықлъю акумлютык а̄ўмың
         нунамун милю̄тахкыт. Ынка̄м пиңаюҳқылъҳа нунам паныҳтуқ, пиңаюҳқылъҳитлъю уқфигыт
         паныҳтут, қамахлъютыңлъю сюңаӷьюлӷӣт выга̄ӷыт паныҳтут.8 Тӯңлиҳа̄н яқулгым қалӷиҳта̄тни қалӷиҳта̄. Та̄хкын сяңўа̄ на̄йӷаҳлъяхсюгнилңуқ кумаӷугңалӷӣ,
         милю̄та̄т кылъӣнун. Ынка̄м пиңаюҳқылъҳа кылъӣм а̄ўгуҳтуқ. 9 Пиңаюҳқылъҳит кылъӣнилңӯт уңувалӷӣт туқӯт, пиңаюҳқылъҳитлъю аңьяҳпагыт на̄фқыңъўа̄ӷӣ.10 Пиңайӣтаңита яқулгым қалӷиҳта̄тни қалӷиҳта̄. Та̄хкын иӷалықыта̄ҳлъяк, кумаӷуӷңалӷӣ
         нанистун, қилягамың ифкаҳтуқ пиңаюҳқылъҳитхун кӣўытлъю, сыңъулӷӣтлъю мыӷыт. 11 А̄тҳа иӷалықыта̄ӷым «Сюңаӷни». Пиңаюҳқылъҳа мыӷым сюңаӷниҳтыкақ ынка̄м юлӷутыҳлъягыт
         мыӷлютың туқукат қаюҳлъяк мық сюңаӷниҳтыка̄лӷӣ.12 Стамӣтаңита яқулгым қалӷиҳта̄тни қалӷиҳта̄. Та̄хкын ся̄м тынпӣ сиқинық, танқиқ, иӷалықата̄ӷытлъю,
         ынка̄м пиңаюҳқылъҳи мамлыхтӣ. Пиңаюҳқылъҳа аӷныӷым мамлыхта̄, пиңаюҳқылъҳалъю унугым.13 Ысҳаӷақалъю, нагақуӷақалъю қаўа̄хпак тыңа̄лӷӣ қӯлвани, игляхтулюни пилӷӣ: «Сыӷлыӷўа̄ӷунақңӯқ!
         Сыӷлыӷўа̄ӷунақңӯқ! Сыӷлыӷўа̄ӷунақңӯқ! Киңулӣт пиңают яқулгыт қалӷиҳнақыхкумыхтыки
         қалӷиҳта̄тытың, та̄хкын ынңа̄талъ сыӷлыпыста̄ӷунақңӯқ югнун нунами кияҳлъыҳӣт тама̄ни
         пилъыӷни!»

91 Та̄хкын талъимӣтаңита яқулгым қалӷиҳта̄тни қалӷиҳта̄. Ысҳаӷақа иӷалықыта̄қ ифкақақ
         қилягамың нунамун, қипыталитка̄фтуқлъю қылъпыҳтысқылъюку асилиӷныӷилңуқ ля̄ўа̄қ. 2 Иӷалықыта̄ӷым қылъпыҳта̄ асилиӷныӷилңуқ ля̄ўа̄қ. Тысямакын агыпсюқ а̄нуқ катам агыпся̄тун
         ыхлъюҳлъягым рыпалъ сиқинықлъю, қилягалъю мамлыхта̄ агыпсюм. 3 Та̄хкын агыпсюмың а̄нлыӷа̄тут саранчалӷутыт, нунамунлъю укихтӯтут. Ка̄пуӷьяҳқат югның,
         катам скорпионыт ка̄пылъҳистун. 4 Уңипа̄тка̄лӷӣт саранчат на̄фқыфқӣта выга̄ӷыт писқылъюки налиӷмың сюңаӷьюгыт нунивахсыӷат
         налиӷмың алңунак уқфигыт. Ақниҳтысқыхкӣлъю тама̄куңина̄т югыт Кияӷныӷым налъюнӣлъҳилъкаңи
         қаўӣтхун. 5 Саранчанун туқуқуҳтыснаниқӣ тама̄кут югыт, та̄ўаңинақ икфиқыстыҳлъягыстысқыхкӣ талъиматнун
         танқинун. Скорпионыт ка̄пылъҳистун югыт икфиқыҳлъякат. 6 Та̄куни талъимани танқини тама̄кут югыт туқуюпихлъықут, иўырңа туқупагниңилъықут.
         Югыт туқунақыҳлъяхлъықут, иўырңа туқуна̄нӷитут. 7 Саранчат ысҳақа̄лютың кӯнистун аюқут пилъюўамун ята̄ҳқыхкат. На̄сқўитнитыфтут лъяңақа
         золотат қаҳпат, хинӣтлъю югыт хинӣстун аюқлъютың. 8 Нуйӣт аӷнат нуйӣстун аюқлъютың, хӯтңитлъю левыт хӯтңистун аюқлъютың. 9 Югусимыхтыхун қалътылгуфтут ысҳақа̄лютың сявикынӷа̄ӷыт сякимагӣтат. Яқўӷиталъю сюлюхталъҳит
         лъяңақа колесницат кӯнитуқат сюкыралӷӣт пилъюўамун. 10 Папылгуфтут скорпионыстун ка̄пикаюгмың. Ынка̄м талъиматнун танқинун югыт икфиқыстыҳлъягӣт
         папыгмыхның капуӷлюки. 11 Умӣлылгуфтут иглыӷутилӷӣ лъңитның, яқулгуфтуқ ысҳа̄макистыңа асилиӷныӷилңӯм ля̄ўа̄ӷым.
         Еврейистун а̄тҳа Аваддон, Грегыстун Аполлион, (хўатын писиқ: «На̄фқӣста»).12 Сивулиқ сыӷлыпыста̄ҳлъяк алъпахтуқ, та̄м киңуңаның паниның ма̄лӷук сыӷлыпыста̄ҳлъягык
         пияҳқа̄гук.Аӷвинлӣтаңа Қалӷиҳталъҳым13 Та̄хкын аӷвинлӣтаңита яқулгым қалӷиҳта̄тни қалӷиҳта̄. Нагақуӷақа ма золотагның аҳқыфигыгның
         стаманың сиӷунылгыгның тыкышқамыгныкун Кияӷныӷым сивуңанилңӯк. 14 Та̄м мым алыҳқуӷа̄ аӷвинлӣтаңат яқулгыт қалӷиҳта̄тылык. Пика̄: «Итымутики стамат яқулгыт
         асиҳқыңъалӷӣт кӣгўлъягыгни Евфратыгни!» 15 Ынка̄м стамат яқулгыт итымуткӣ. Ята̄ҳқыхка̄фтут та̄мун афлъюмун, аӷныӷмун, танқимун,
         аюмиқулъыӷмунлъю туқуқӣсқылъюки пиңаюҳқылъҳи югыт. 16 Уңипа̄та̄ңа угляҳталяңитның кӯнитхун иглыҳлъыҳӣт пилъюўаҳтыт, ю̄к қуля миллионыңуфтут.
         17 Ысҳаӷўа̄лъымкун ысҳаӷанка кӯнит, иглыӷутистыңитлъю. Сякимагӣтӣт кынӷыстун кавитыфтут,
         сапфирыстун сюңаӷьюкыхтыфтут, уқумьягыстун, тықуҳсюгнилңуфтут. Кӯнит на̄сқўит левыт
         на̄сқўистун аюқыфтут, қа̄нӷитның а̄нут кынық, агыпсюқ, уқумьяк. 18 Та̄кутхун пиңаютхун на̄фқӣлъыҳлъяхтыхун туқуқуӷӣт пиңаюҳқылъҳи югыт. Кӯнит қа̄нӷитның
         а̄нлыӷа̄тут кынық, агыпысюқ, уқумьяк. 19 Кӯнит аҳтуӷьяҳқа̄нӷилъылгӯт қа̄нӷитнилъю, па̄пхитнилъю. Па̄пхит нымыӷьястун аюқылӷӣт
         на̄сқулгыт кӣтиқусӣт югнун.20 Иляңи тама̄кут югыт туқутылъҳилъкаңит тама̄кут на̄фқӣлъыҳлъягыт, авутыҳқумаңилңӯт
         пыхсюгумаңилъкаңит кияӷныңлъяқатың. Манигуӷнанӣмаңитӣт туӷныӷа̄т, кияӷныңлъяқатлъю
         улима̄ӷыт золотамың, серебромың, сӣлюмың, уйӷагмың, унаҳсимыңлъю. Тама̄кут ысҳа̄сяҳқа̄нӷилңӯт,
         нагақӯсяҳқа̄нӷилңӯт, налиӷмың пиюгьяҳқа̄нӷилңӯт. 21 Талўа авутыҳқуткумаңилъкаңит юхталъытың, алигнаҳта̄лъытың, ныңуҳтыхпынатың атуқутылъыҳтың,
         налиӷмың тыглыгнӣлъытың.

Яқулыклъю, Ӣмгатлъю Игаҳа̄т101 Та̄хкын ысҳаӷақа иляңа аҳтӣгатыҳлъяк яқулык укилӷӣ қилягмың. Пилюгугңафтуқ қилягўа̄ӷмың,
         на̄сқўан қуляңани аглюк, хина̄ сиқиныҳтун кӯкхулъюни, иӷукыклъю кумаӷулӷӣстун столпыстун
         аюқлъютык. 2 Тугумӣқыфтӣ ӣмгат игаҳа̄т қылъпалңӯт. Аӷынқигныӷық итыгани тӯтыстӣ кылъӣм мыӷан қа̄йңакун,
         сяӷумигнықлъю итыгани тӯтыстӣ қӯткун. 3 Игляхтупихлъюни акилӷӯгуқ левым уўиҳнӣлъҳастун. Акилӷӯҳлъягьян ма̄раӷвинлыгьягыт калъюгыт
         тыңъа̄хтаҳтут. 4 Ма̄ӷраӷвинлыгьягыт калъюгыт тыңъа̄хтаӷьята игақнақсяӷанка сямың пилъҳит. Иўырңа нагақуӷақа
         ма қилягмың пилӷӣ: «Аксяқики ма̄ӷраӷвинлыгьягыт калъюгыт сямың пилъҳит, игақыхпынаки!»5 Та̄хкын ысҳаӷақа яқулык ныкывӷалӷӣ кылъӣкунлъю, қӯткунлъю. Қилягмун ныңугутӣ аӷынқигныӷық
         ӣхыни, 6 акықӣқ Кияӷныӷым а̄тҳакун кияҳлъыҳӣ қӯнпырухлъяк кынлыңуна̄н. Лъңаңулӷӣ улимаӷикақ
         қилягамың, нунамың, кылъӣның, сямыңлъю тамаҳа̄ның та̄кунилңуӷның. Яқулык пӣқ: «Пилъыҳқақ
         ка̄туқ. 7 Иўырңа ма̄ӷраӷвинлӣтаңита яқулгым қалӷиҳнақыхкумигу қалӷиҳта̄тни, та̄ўа Кияӷныӷым
         апыӷӣҳлъықа̄ ухпықилъыни қайвиҳсимаңилъкынъи сивунӷани. Ухпықилъҳа ата̄сӣгуқ а̄пқа̄
         қыпҳаҳтыминун ӯкналиқистынун».8 Та̄хкын нагақуқама мым қилягмың алыҳқуӷля̄таӷа̄ңа: «Агляӷлютын тугуки қылъпалңӯт ӣмгат
         игат ӣханилңӯт яқулгым ныкывӷалӷӣм кылъӣкунлъю, қӯткунлъю».9 Яқулыгмун агляӷлюңа туңсиӷанка имыгңалӷӣт игаҳа̄т. Пӣңа: «Тугулюки ныӷики; ақсяқуҳпыни
         қуга̄хлъықут иўырңа қаныҳпыни мӯгалъықут мёдыстун».10 Яқулгым ӣханың тугулюки ӣмгат игаҳа̄т ныӷанка, имани қанымни мӯгатут мёдыстун. Иўырңа
         тӯфсяқынка ақсяқуқа қуўа̄хта̄.11 Та̄хкын пӣтңа: «Алъямың ӯкналиқуткыпыста̄ӷьяҳқақатын юлӷутыт, нунаталӷутыт, алъя̄ҳӣна̄т
         улюлӷутыт, умӣлылӷутытлъю».
         
            

         
      

   
      
         11
Ма̄лӷук Уңипаҳтык111 Та̄хкын китум аявӣлита̄ңа успута̄сиқысқылъюку. Ынка̄м каяхта̄ңа: «Успутаӷьяҳтуҳу Кияӷныӷым
         Храмыңа, аҳқыфигыклъю, кыснакытынлъю югыт манигӯлъҳӣт таўани. 2 Иўырңа успутаҳпына̄н Кияӷныӷым Храмыңан уқҳа ыслъята̄нилңуқ, қаюҳлъяк тӯныхка̄гуқ
         язычнигнун. Тутма̄сҳақнақңўа̄т Аглыӷналӷӣ Ныҳлъяк югыгмалӷу ма̄лӷук сӣпнықлъюку танқини.
         3 Уңипаҳтыхка пилюгугңалӷӣк вретищемың, аҳтуӷьяҳқа̄нӷилъылылъықахка ӯкналиқысқылъюкык
         1,260 аӷныӷнун».4 Ма̄лӷук уңипаҳтык ма̄лӷугӯк маслинам уқфигык, ма̄лӷугӯклъю кынылӷутам тунымакык ныкывӷалӷӣк
         сивуңани Атанӷан нунам. 5 Ынка̄м китум алңунак ақниҳнақуткыхкумикык, қа̄нӷыхкының кынӷым а̄нлюни туқуқуҳлъықӣ
         аңуягит. Китумлъю алңунак ақниҳнақуткыхкумикык та̄ўа туқусяҳқа̄ҳлъықуқ. 6 Аҳтуӷьяҳқа̄нӷилъылгӯк қиляга ыслъялъюгуӷнанӣсқылъюку ӯкналиқылъҳыхкыгни. Аҳтуӷьяҳқа̄нӷилъылгӯк
         мыӷыт а̄ўуҳтысқылъюки. Аҳтуӷьяҳқа̄нӷилъылгӯклъю алъя̄ҳӣнаӷның икфиқналӷӣның сыӷлылӣҳлъягның,
         аўын таўатын пӣқылъықук пиюкылъыӷмыгыстун.7 Апыӷӣқуйык уңипаныӷмың, асилиӷныӷилңуӷмың ля̄ўа̄ӷмың а̄нылъықуқ тыӷикусялъю̄к. Пилъюўаҳлъықа̄к
         ынка̄м кая̄лъқыхкумикык туқулъықа̄к. 8 Кымыхкўа̄ӷик тама̄нлъықук тӯмңани ныҳлъягым, Атанӷита қақӯраӷвигани. Та̄на ныҳлъяк
         а̄тқыфтуқ Содомымыңлъю, Египетмыңлъю қаюҳлъяк юги Содомыӷмӣстунлъю, Египетыӷмӣстунлъю
         аюқылӷӣт. 9 Югыт нунатаҳа̄ның, рамкының, алъя̄ҳӣнаӷның улюның, нунатаныңлъю тагилъықут ысҳаӷналюкык
         кымыхкўа̄ӷик. Таўатын пилъықут пиңаюнун аӷныӷнун авылъылиӷлюку, китумунлъю алңунак
         қуңуҳтыснаниҳлъықахкыт. 10 Та̄кук ӯкналиқистык икфиқыстиҳлъяка̄лӷӣк нунам югитнун. Ынка̄м югыт қуяҳлъяхлъықут,
         тунқӯлъықутлъю тунусямың илямыхнун, апалъюқлъюку туқулъҳыхкынун. 11 Иўырңа киңуңитның пиңают аӷныӷыт авылъылиӷлюку Кияӷныӷым аныӷныни итыҳтыстыка̄ ӯкналиқистыгнун.
         Ынка̄м ныкывьямык, қамахлъютың тама̄кут ысҳаӷлюкык алиңрӯӷутыҳлъякат. 12 Та̄хкын ӯкналиқистык нагақуӷа̄к игляхтупихлъыҳӣ ма қилягмың пилӷӣ: «Маюҳтык хўавык!»
         Аңуягит ысҳапагумалюки маюҳтук қилягмун қиляўа̄ҳқун. 13 Таўани пилъыӷми қывӯтыпихлъюни нуна уфсюгутыҳлъяхтуқ; қуляҳқылъҳа ныҳлъягым на̄вуқ.
         Ынка̄м 7,000 ю̄к туқуқуӷа̄ нунам уфсюгутылъыҳлъяган. Тама̄кут югыт яйўа̄сыкат какава̄та̄тыҳлъяглютың
         усюқӯҳта̄т Кияӷныӷа қилягым.14 Тӯңлиҳа̄ сыӷлыпыста̄ҳлъягым сыӷлылӣлъҳым алъпахтуқ, иўырңа ысҳаҳтыху пиңая̄ сыӷлыпыста̄ҳлъягым
         сыӷлылӣлъҳым ка̄сяҳтуңыстаҳтуқ.Ма̄ӷраӷвинлӣтаңа Қалӷиҳта̄тым15 Та̄хкын ма̄ӷраӷвинлӣтаңита яқулгым қалӷиҳта̄тни қалӷиҳта̄. Игляхтупихлъютың мыт қилягми
         пӣт: «Атаныҳпагулъҳа нунам атаныҳпагулъқа̄ҳта̄к Атанымталъю, Христосыңанлъю, ынка̄м
         Лъңа иглыӷутилъықуқ қӯнпырухлъяк кынлыңуна̄н!» 16 Та̄хкын югинақ стамат сӣпнықлъюку сӣванлъыӷыт ақумгалӷӣт умӣлгуситхун ақумутамыхтыхун
         Кияӷныӷым сивуңани, хинатың сыкылъюки манигуӷа̄т Кияӷнық. 17 Пика̄т:«Игамсиқаюгвикамкын,Атанық Кияӷнық Аҳтуӷьяҳқаҳа̄нӷилңуқ,кияҳлъыҳӣ ма̄тын, ӣўлыңлъю кияҳлъыҳӣ! Тугума̄н аҳтуӷьяҳқа̄нӷитылъыҳлъягын ынка̄м пӣнлиҳтутын
         иглыӷутимун.18 Нунам юги сякшитыҳлъяхтут,иўырңа ма̄тын сякша̄лъыҳқан ка̄туқ.Туқукат нанқихсяҳқа̄ҳтут.Акилыҳтуӷьяҳқа̄ҳтатын қыпҳаҳтытын ӯкналиқистыт,аглыӷналӷӣт юхтын,қамахлъюкилъю сӣвакилӷӣт лъпынун,укаванлыңӯтлъю, апыҳсыӷутлъю.Туқуқулъыҳқан ка̄туқ тама̄кунун туқуқуқаның югның нунами».19 Та̄хкын Кияӷныӷым Храмыңа қилягмылңуқ қылъпатыфтуқ. Таўани Храмыңани ысҳаӷахка Ковчегык
         Кияӷныӷым Заветылӷутакык. Та̄хкын ниӷўа̄хпахтаҳтук, ыфтуҳтаҳтук, тыңъа̄хтаҳтуклъю
         калъюгык; нуна уфсюгутыҳлъяхтуқ, кафтыкшагуҳтыҳлъяга̄лъю!

Аӷна̄қлъю, Драконылъю121 Та̄хкын қилягами сяңўа̄ сяӷӣӷанапихлъыҳӣ алӣҳтуқ лӣгикусиҳқаҳпут пияҳқамун: Аӷнақ
         пилюгуглюни сиқиныӷмың, итыгӣ танқикун ныкыхлъютың, на̄сқумикун қаҳпалюни қуля ма̄лӷук
         сӣпнықлъюку иӷалықыта̄ӷның. 2 Қумилгуфтуқ, иӷниюгым ақниҳқылъюку лъӣӷа̄, а̄нақылъҳан таӷнуҳа̄м араҳқа̄. 3 Та̄хкын қилягами сяңўа̄ иляңа сяӷӣӷанапихлъыҳӣ алӣҳтуқ лӣгикусиҳқаҳпут апыӷӣӷнақылӷӣмун:
         Та̄ўа кавилңуқ драконыҳлъяк, ма̄ӷраӷвинлык на̄сқулык, қуля сиӷунылык, ынка̄м қамахлъютың
         на̄сқўа қаҳпалгутутыфтут. 4 Папыгминың сяқипхутӣ нунамун пиңаюҳқылъҳи қилягам иӷалықыта̄ӷи. Та̄хкын дракон ныкывыхкақ
         мануңакун аӷнам ныӷналюку таӷнуҳа̄ иӷнӣӷыснақагу. 5 Аӷнақ иӷныңуқ, иглыӷусяҳқӣ қамахтыңъўа̄ӷлюки нунам юги сявикынӷаӷмың анагуталиӷлюни.
         Иўырңа аӷнам таӷнуҳа̄ акуқаӷлюку агля̄та̄т Кияӷныӷмун, умӣлгусихкынунлъю ақумутагнун.
         6 Аӷнақ қимахтуқ килга̄нун. Тама̄ни Кияӷныӷым ята̄ҳқуткақыхкаңа ныкаҳқамың, афлъыңаксяҳқақыхкаңат
         1,260 аӷныӷыт.7 Та̄хкын қилягми пилъюгутут. Михаилымлъю яқулъкулъҳӣт пилъюўаӷа̄т дракон. Драконымлъю
         яқулъкулъҳӣт пилъюўаӷӣт Михаилылъю яқулъкулъҳӣт, 8 иўырңа Михаилым кая̄лъқа̄ дракон. Ынка̄м дракон яқулъкулъҳӣт қилягмысяҳқа̄наниҳтут.
         9 Қилягмың милю̄та̄т драконыҳлъяк. (Ныӷиҳталюк нымыӷьяқ а̄тҳа Туӷныӷақ, налиӷмың Туӷныӷақ,
         пӯҳқуҳтыңа нунам юган.) Милю̄та̄т нунамун яқулыхтӯма̄н.10 Та̄хкын нагақуӷақа ма игляхтулюни қилягмың пилӷӣ:«Хўа̄ ка̄сима̄т Кияӷныӷым югулиӷилъҳа,аҳтуӷьяҳқа̄нӷилъҳа, атаныҳпагулъҳалъю,Христосыңанлъю аҳтуӷьяҳқа̄нӷилъҳа.Сялин Туӷныӷақ милю̄тылъҳилъюку қилягмың,аӷныҳтӯма̄н унухтӯма̄н анахутңанӣқӣ ухпықа̄лгутыпут Кияӷныӷмун.11 Ухпықа̄лгутымта кая̄лъқума̄т а̄ўакун Пынъӣӷаҳа̄м,уңипақылъыӷмыхтыхунлъю Кияӷныӷым ипапиҳқылъҳа.Талўа туқуяӷңа̄ӷмың аюқут Христос апалъюқлъюку.12 Ынка̄м қамахлъюси кияҳлъыҳӣни қилягми, қуятыҳлъяхтык!Иўырңа сыӷлыӷўа̄ӷунақңӯси нунамылңуӷнилъю, кылъӣнилңуӷнилъю!Туӷныӷа̄м укигвикумӣси,сякшитыҳлъягӯқ қаюҳлъяк лӣсимака̄ пилъыҳқӣӷусяҳтуҳтуқ».13 Драконым лӣгиксямигу нунамун милю̄тылъыни, малиҳқаӷа̄ аӷнақ иӷныңыхкақ. 14 Иўырңа аӷнақ тӯныхка̄т қаўа̄хпагрухлъягым яқухкының тыңа̄сқылъюку килга̄нун. Тама̄ни
         пақнӣлъықуқ нымыӷьямың, афлъыңакылъықа̄тлъю пиңают аюмиқулъҳыт, аӷвинлык танқит илялъюки.
         15 Та̄хкын нымыӷьям уӷью̄та̄ мық кӣўыстун аюқылӷӣ аӷнақ ма̄қутысқылъюку. 16 Иўырңа нунам каюсӣта̄ аӷнақ. Нунам агитаӷулъюку тӯфта̄ мыҳлъяк драконым уӷью̄тка̄.
         17 Та̄хкын драконым угумиягутыҳлъяглюку аӷнақ, ынка̄м пилъюўаӷьяҳтуӷӣ қамахлъюки иляңи
         киңунӷи. Тама̄куңӯт қа̄ткутңалӷӣт Кияӷныӷым қылӷусӣтнун, ата̄сӣӷмылңӯтлъю ипалъыӷмун
         апыҳтӯсяқыхка̄нун Иисусым. 18 Та̄хкын дракон ныкывуқ кылъӣм ысна̄кун.

Ма̄лӷук Тыӷикусялъю̄гык131 Та̄хкын ысҳаӷақа тыӷикусялъю̄к а̄нылӷӣ кылъӣмың. Қуляңуфтут сиӷунӷи, ма̄ӷраӷвинлык
         на̄сқулык. Қамахлъютың сиӷунӷи қаҳпалгутутыфтут, тамаҳаӷмың на̄сқут игақуӷвикңафтут
         атыӷмың сыӷлықӯлӷӣмың Кияӷныӷмун. 2 Та̄на тыӷикусялъю̄к барсысюгнитуқ, итыгӣ кайңым итыга̄тун аюқылӷӣт, қа̄нӷа левым қа̄нӷатун
         аюқылӷӣ. Драконым тӯна̄ тыӷикусялъю̄к аҳтуӷьяҳқа̄нӷилъыӷминың, умӣлгусигминың ақумутагның,
         иглыӷутияҳқа̄ҳтыста̄лъю атыни атуқлъюку. 3 Ата̄сиқ на̄сқўа тыӷикусялъю̄гым туқутысюгниткақ кӣтиӷлюни, иўырңа та̄на кӣялъҳа ма̄мыхка̄фтуқ.
         Ӣңунаҳаӷмың нунам югита сяӷӣӷаягулъюку малихта̄т тыӷикусялъю̄к. 4 Қамахлъютың югыт манигуӷа̄т дракон қаюҳлъяк тыӷикусялъю̄гмун тӯныхкаңа аҳтуӷьяҳқа̄нӷилъыни.
         Манигуӷа̄тлъю тыӷикусялъю̄к, пӣт: «Кинаңам тыӷикусялъю̄хтун аюқа̄? Китумңам пилъюўаҳлъықагу?»5 Та̄хкын тыӷикусялъю̄к акузияҳқа̄ҳтуқ. А̄ңа̄юхтыҳлъяхтуқ, сыӷлыпыста̄тунлъю акузитка̄
         Кияӷнық. Аҳтуӷьяҳқа̄нӷилъыңуқ иглыӷутияҳқа̄люни югымалӷу ма̄лӷук сипнықлъюкугнун танқинун.
         6 Пӣнлиӷа̄ сыӷлыпыста̄тун акузиткилъыни Кияӷныӷмун, а̄тҳаның, кияҳфигануң, тама̄куныңлъю
         кияҳлъыҳӣнун қилягми. 7 Аҳтуӷьяҳқа̄нӷилъылита̄ пилъюўӣсқылъюки Кияӷныӷым юги, кая̄лъқысқылъюкилъю. Иглыӷусяҳқа̄ҳтыстӣ
         қамахлъюки рамкыт, югыт, улют, нуната̄нилңӯтлъю югыт. 8 Қамахлъюни нунами кияҳлъыҳӣм манигуҳлъықа̄т тыӷикусялъю̄к. Иўырңа тама̄кут а̄тҳит
         игақңалӷӣт Игӣтхун Уңувалъҳым манигуӷна̄нӷита̄т. Кияӷныӷым игақыхкақӣ а̄тҳит нунаңлъялъҳилъюни.
         Та̄кут игат пикӣ Пынъӣӷаҳа̄м, югыт туқуткӣта.9 Нагатык, сигутылгукуфси:10 «Кина алңунак тугуяҳқа̄куми, тугулъықа̄т.Кина алңунак туқусяҳқа̄куми сявихпахкун, туқулъықа̄т сявихпахкун.Та̄кук хўатын писӣгуқ: Кияӷныӷым юги нуқынъыҳтуяҳқа̄гутлъю, ухпықилъылгуяҳқа̄гутлъю».11 Та̄хкын ысҳаӷақа иляңа тыӷикусялъю̄к нунамың а̄нылӷӣ. Ма̄лӷугыгның сиӷунылгуфтуқ Пынъӣӷаҳа̄м
         сиӷунӷатун, акузӣқлъю драконытун. 12 Сивулиқ тыӷикусялъю̄к таўанлъюку тӯңлиҳа̄н тыӷикусялъю̄гым атуқа̄ қамахлъюку аҳтуӷьяҳқа̄нӷилъҳа.
         Та̄хун аҳтуӷьяҳқа̄нӷилъыҳқун манигӯтыстӣ қамахлъюки нунам юги сивулиӷмун тыӷикусялъю̄гмун.
         (Кӣңан туқутысюгнитка̄, иўырңа кӣялъҳа ма̄мыхкақ.) 13 Тӯңлиҳа̄ тыӷикусялъю̄к алъя̄ҳлъюхўаҳтиҳлъяга̄таҳтуқ, талўа қилягмың нунамун кынық
         укихтыста̄ югыт ысҳапагит. 14 Тӯңлиҳа̄ тыӷикусялъю̄к аҳтуӷьяҳқа̄нӷилъыңуқ алъя̄ҳлъюўаҳтияҳқа̄люни таўантылъҳани
         сивулӣм тыӷикусялъю̄гым. Тама̄гун алъя̄ҳлъюхўаҳтилъыҳтыхун пӯҳтӣ қамахлъюки югыт кияҳлъыҳӣт
         нунами. Қылӷӣ югыт наңаӷныңлъӣсқылъюки қӯлвӣсқылъюку сивулиқ тыӷикусялъю̄к. (Та̄на
         туқутка̄ялӷӣ сявихпахкун иўырңа уңувақақ.) 15 Тӯңлиҳа̄ тыӷикусялъю̄к аҳтуӷьяҳқа̄нӷилъыңуқ аныӷныңыстияҳқа̄люни уңувалъыӷмың наңаӷныӷанун
         тыӷикусялъю̄гым. Ынка̄м наңаӷнық акузияқлъыгуҳтуқ. Та̄хкын наңаӷныӷым қылӷӣ югыт туқуқӣсқылъюки
         тама̄кут манигӯсюнӷилңӯт лъңанун. 16 Тӯңлиҳа̄н тыӷикусялъю̄гым налъюнӣҳтӣсқӣ числомың қамахлъюки югыт аӷынқигныӷитхун ӣхитхун
         налиӷмың қаўӣтхун. Таўатын қылӷӣ а̄ңўа̄ӷуӷңа̄та, укавансяӷңа̄та, аклъюңитыӷңа̄та,
         аклъюмаӷңа̄та, қыпҳаҳтыля̄ӷунӷитыӷңа̄та, қыпҳаҳтыля̄ӷуӷңа̄та. 17 Кина алңунак тукфиӷияҳқа̄нӷитуқ налиӷмың акикияҳқа̄нӷитуқ ўыткуқун налъюнӣлъылгукуми.
         Та̄на налъюнӣлъкутақ тыӷикусялъю̄гым а̄тқа̄ налиӷмың а̄тҳан числока̄.18 Пыҳқинылъылгым лӣгикна̄ӷа̄ уна. Сюмыҳтаӷалъыӷмикун лӣгикылъықа̄ сямың писӣтаңа тыӷикусялъю̄гым
         числоңа. Та̄на число югмун а̄тҳӯқ, 666ңӯқ.

Пынъӣӷаҳақлъю, 144,000ытлъю Югыт141 Та̄хкын ысҳаӷақа та̄ўа Пынъӣӷаҳақ ныкывӷалӷӣ На̄йӷами Сионым. Лъңанитутыфтут 144,000
         югыт, қагумыхтыхун игақфикыхкат а̄тҳаның, Атаңанлъю а̄тҳаның. 2 Нагақуӷақалъю ма қилягмың. Нагатка̄люни лъяңақа қалъяңатун мыҳлъягыт, тыңъа̄гатунлъю
         калъюгым. Нагаткақа ма лъяңақа гуслистыт айңанаңалъҳӣстун гуслитхун аюқылӷӣ. 3 144,000 югыт ныкывӷатңуфтут сивуңани умӣлгусим ақумутам, стаматлъю уңувалӷӣт, утфатлъю.
         Та̄кут югыт илягаӷақыфтут иляга̄тыӷраӷаӷмың. Китум алңунак та̄на иляга̄н лӣсяҳқақынӷилъкаңа
         иўырңақун 144,000 югыт. Лъңаңут Кияӷныӷым югуликӣ қуңаңитның нунам юганың. 4 Та̄кут югыт нукыхнаҳқумаңилңӯгут аӷнамың атуқилъыҳқун. Малихтақа̄т Пынъӣӷаҳақ навык
         алңунак пинӷани. Кияӷныӷым югуликақӣ акулңитның нунам юган, тунусяқсюхўа̄ӷӯт Кияӷныӷмунлъю,
         Пынъӣӷаҳаӷмунлъю. 5 Иқлъыңиқигатңўа̄ҳтут. Апалъӣтут.Пиңают Яқулгыт6 Та̄хкын ысҳаӷақа иляңа яқулык тыңа̄лӷӣ қӯлваҳпани. А̄пҳӣ кынлыңилңӯт Пинилӷӣт Уңипат
         нунами кияҳлъыҳӣнун, тамаҳӣтнун нуната̄нилңуӷнун югнун, рамкынун, улюнун, югнунлъю.
         7 Игляхтупихлъюни пӣқ: «Аликитыху Кияӷнық, усюқитыху а̄ңылъыҳлъяга! Югның нанқихтилъыҳқа̄
         ка̄тӯқ. Манигуҳтыху улимаӷикақ қилягамың, нунамың, кылъӣның, сыңъулӷӣныңлъю мыӷның!»8 Тӯңлиҳа̄н яқулгым малихта̄ сивулиқ, хўатын пимаӷми: «На̄вума̄қ! Вавилоныҳлъяк на̄вума̄қ!
         Вавилоным атуқилъҳа блудамың винотун аюқуқ. Виноминың мыӷысқуӷӣ қамахлъюки нунам юги,
         ынка̄м лъңиталъю блуд атуқсягута̄т. Ынка̄м таўатын пилъыӷмыхтыхун Кияӷныӷмун аӷью̄ҳтыслъықут».9 Пиңая̄к яқулгым малигутуқ сивулӣгнун. Игляхтупихлъюни пӣқ: «Китум алңунак манигуқумигу
         тыӷикусялъю̄к, наңаӷныӷалъю, алъхыҳсимакумигулъю налъюнӣлъық қагумикун налиӷмың ӣхмикун
         10 мыӷьяҳқақа̄ виноңа Кияӷныӷым сякша̄лъҳан. Та̄на вино мылӣмаңилңуқ кӯвыхкақ қаю̄симун
         Кияӷныӷым сякша̄лъқа̄! Кина алңунак манигӯткақ та̄кугнун икфиқыҳлъягьяҳқа̄гуқ кыныӷмилъю,
         уқумьягмилъю, сивуңитни аглыӷналӷӣтни яқулгыт, Пынъӣӷаҳа̄млъю. 11 Кынӷым икфиқыстыҳлъяхлъықӣ, агыпся̄ маюҳлъықуқ қӯнпырухлъяк кынлыңуна̄н. Икфиқнаниӷна̄нӷитут
         аӷныҳтӯма̄н унухтӯма̄н, манигӯтка̄тмыхның тыӷикусялъю̄гмун, наңаӷныӷанун, налъюнӣқа̄тмыхныңлъю
         а̄тҳаның».12 Тама̄кут қамахлъютың хўатын писӣгут, Кияӷныӷым юги нуқынъыҳтупыста̄ӷьяҳқа̄гут. Тама̄куңӯт
         қа̄ткутңалӷӣт Кияӷныӷым қылӷуся̄нун, ата̄сӣӷмылъютыңлъю Иисусымун.13 Та̄хкын нагақуӷақа қилягмың ма пилӷӣ: «Игақигу уна: Хўакын кынлыклъюку қуясяҳқа̄гут
         туқуяҳқат қыпҳа̄сималюку Атанық!»Таӷныӷак пӣк: «Қуянапыста̄ҳтут! Мыӷна̄лилъықут уӷлыӷӣлъыӷмыхның, югыт нықамикылъықӣт
         аныӷныҳқилъҳит».Нунамың Унаталъық14 Та̄хкын ысҳаӷақа та̄ўа қатылӷӣ қиляўа̄қ, қиляўаҳқун ақумгафтуқ лъяңақа иӷныӷа югым.
         На̄сқумикун золотамың қаҳпалгуфтуқ, тугумӣқыфта̄лъю ипылӷӣ пакшыгмылңуқ сявик. 15 Та̄хкын иляңа яқулык а̄нуқ Храмымың. Акилӷӯҳлъяга̄ ақумгалӷӣ қилягўа̄ӷми: «Пакшыгмылңуқ
         сявигын атуқлъюку уната̄, қаюҳлъяк унаталъыҳқақ ка̄туқ, нунам пӣтыстыка̄ унатаӷьяҳқа̄ҳтыңъӯқ!»
         16 Ынка̄м қиляўа̄ӷми ақумгалӷӣм пакшыгмылңуқ сявини уната̄сиқа̄ нунамун.17 Та̄хкын иляңа яқулык а̄нуқ Храмымың қилягми, лъңалъю ипылӷӣмың пакшыгмылңуӷмың сявилгуфтуқ.18 Та̄хкын иляңа яқулык а̄нуқ аҳқыфигыгның афлъыңакистыңа кынӷан аҳқыфигым. Акилӷӯҳлъяга̄
         яқулык ипылӷӣмың пакшыгмылңуӷмың сявилык: «Сявихпының кыпуҳқи виноградыт нунам лозаңаның,
         қаюҳлъяк виноградыт қигума̄т!» 19 Ынка̄м ягулгым пакшыгмылңуқ сявини сяқипхута̄ нунамун, кыпуӷӣ виноградыт нунам лозаңаның.
         Та̄хкын милюқутақӣ виноградым қагыҳқӯсиҳлъяганун. Та̄наңӯқ Кияӷныӷым сякшитфихлъяга.
         20 Виноградымун қагыҳқӯсик ыслъята̄нилңӯк ныҳлъягым. Виноградыт қагыҳқуӷьялӷӣмың а̄ўк
         ма̄қуқ қагыҳқӯсиның 300 километр тахталъкылъюку, 1,5 метра ӯсқаҳтулъкылъюку.

Моисейемлъю, Пынъӣӷаҳа̄млъю Иляга̄тңат151 Та̄хкын қилягами алӣҳтуқ сяңўа̄ сяӷӣӷанапихлъыҳӣ лӣсимакусиҳқаҳпут пияҳқамун. Та̄ўа
         ма̄ӷраӷвинлык яқулгыт, тагитилӷӣт ма̄ӷраӷвинлыгның сыӷлылӣлъыҳлъягның. Та̄кут сыӷлылӣлъыҳлъягыт
         та̄қнӣткыфтӣ Кияӷныӷым сякша̄лъыҳлъяган.2 Та̄хкын ысҳаӷақа кылъӣсюгнилңуқ мыӷра̄кыхтақ сиқинўа̄ӷыстун, акумңалӷӣ кыныӷмың. Ысҳаӷанкалъю
         кая̄лъқӣкат тыӷикусялъю̄гмың, наңаӷныӷаның, а̄тҳанлъю числоңаның. Ныкывӷатңуфтут ся̄ӷўаӷни
         кылъӣм, гуслилиҳтӯлъютың Кияӷныӷым тӯныхкӣтның лъңитнун. 3 Илягаӷақыфтут иляга̄таңаның Моисейем, (Кияӷныӷым қыпҳаҳтыңа), иляга̄таңаныңлъю Пынъӣӷаҳа̄м:«Ка̄й, Атанық Кияӷнық Аҳтуӷьяҳқаҳа̄нӷитыҳлъяк,қыпҳалъыҳтын сыӷлыҳлъягӯт, алъя̄ҳлъюхўаҳлъягӯт!Ка̄й, умӣлгат нунам югита,лъпык сялъыҳтын ылъқуӷутңа̄тлъю, ипаңӯтлъю!4 Атанық, қамахтыңъўа̄ӷлютың югыт аликылъықа̄тын,қӯлваҳлъықа̄тлъю а̄тҳын!Лъңина̄гутын аглыӷналӷӣ!Қамахтыңъўа̄ӷлютың нунатат манигуӷьяҳтуҳлъықа̄тын,қаюҳлъяк лӣсимакыхкаңат нанқихтилъыҳтын ылъқуӷутңалӷӣт!»Киңулӣт Ма̄ӷраӷвинлык Сыӷлылӣлъыҳлъягыт5 Та̄м киңуңаның ысҳаӷақа қилягми қылъпыҳтыкаңат Храм. (Аглыӷналъыҳпига̄гуқ На, лъңан
         югита лӣсимакусиқа̄т Кияӷнық таўанъилюку.) 6 Та̄хкын ма̄ӷраӷвинлык яқулгыт а̄нлыӷа̄тут Храмымың кылъқылъютың ма̄ӷраӷвинлыгның сыӷлылӣлъыҳлъягның.
         Тамаҳаӷмың аткуя̄ӷулъютың қатыӷракыхтамың ниӷулӷӣмың, сякимагмыхтыхун золотамың тафсилютың.
         7 Та̄хкын ата̄сим уңувалӷӣм стаманың та̄куның, золотамың сягнылиқуӷӣ ма̄ӷраӷвинлык яқулгыт.
         Та̄кут сягныӷыт имиӷңа̄т сякша̄лъыҳлъя̄ганың Кияӷныӷым, кияҳлъыҳӣ қӯнпырухлъяк кынлыңуна̄н.
         8 Храмым илюңа агыпсюҳқа̄га̄ Кияӷныӷым ниӷуҳқылъҳаныңлъю, аҳтуӷьяҳқа̄нӷилъҳаныңлъю.
         Кина алңунак итыӷна̄нӷитуқ Храмымун кынляңа ма̄ӷраӷвинлык сыӷлылӣлъыҳлъягыт кынлытҳӯтылъҳитнун,
         тагиткӣт ма̄ӷраӷвинлык яқулгыт.

Сягныӷыт Имақылӷӣт Кияӷныӷым Сякшитылъыҳлъяганың161 Та̄хкын Храмымың нагақуӷақа игляхтулӷӣ ма, уңипа̄скаңи ма̄ӷраӷвинлык яқулгыт: «Кӯвьяҳтуҳтыки
         нунамун ма̄ӷраӷвинлык сягныӷыт Кияӷныӷым сякша̄лъыҳлъяги!»2 Ынка̄м сивулӣм яқулгым сягныни кӯвьяҳтуӷа̄ нунамун. Та̄хкын сыӷлыпыста̄ҳлъягыт ақниӷнапихлъыҳӣт
         пупигыт пӣтқӯтут налъюнӣлъыңыхканун тыӷикусялъю̄гмың. Тама̄куңӯт манигӯткат наңаӷныӷанун.3 Тӯңлиҳа̄н яқулгым сягныни кӯва̄ кылъӣнун. Та̄хкын кылъӣ а̄ўатун туқукам югым лъӣӷлюни,
         ынка̄м қамахлъютың уңувалӷӣт кылъӣни туқуляӷа̄тут.4 Пиңайӣтаңита яқулгым сягныни кӯва̄ кӣгўнунлъю, сыңъунунлъю мыӷнун ынка̄м а̄ўуҳқӯтут.
         5 Нагақуӷақа иглыӷутилӷӣ мыӷның яқулык пилӷӣ:«Ка̄й, Аглыӷналӷӣ Кияӷнық,лъпыңӯқ ма̄тын кияҳлъыҳӣ,лъпыңӯқ қӯнпың кияҳлъыҳӣ!Нанқихтилъыҳтынлъю, аӷью̄ӷилъыҳтынлъю ылъқуӷутңа̄т.6 Югыт туқуқуқақӣт юхтын, ӯкналиқистытынлъю,ынка̄м мыӷьяҳқалитатын а̄ўмың.Таўатын аӷью̄ӷьяҳқа̄лютың лъмыхның алъхыҳтыкақа̄т!»7 Та̄хкын нагақуӷақа аҳқыфигыгның ма пилӷӣ:«А̄а Атанық, Кияӷнық Аҳтуӷьяҳқа̄нӷилңуқ!Ипаңӯтлъю, ылъқуӷутңа̄тлъю нанқихтилъыҳқаҳтын!»8 Ыстамӣтаңита яқулгым сяӷныни кӯва̄ сиқиныҳқун ынка̄м Кияӷныӷым сиқинӷым кынӷанун паныҳтыстӣ
         югыт. 9 Сиқинӷым угуқнаҳлъяган паныҳтыстӣ югыт. Ынка̄м сяңӯҳтыҳлъяга̄т а̄тҳа Кияӷныӷым, иглыӷутистыңутаңаның
         тама̄вык сыӷлылӣлъыҳлъягнун. Авутыҳқынӷитутлъю, усюқынӷита̄тлъю Кияӷныӷым а̄ңылъыҳлъяга.10 Талъимӣтаңита яқулгым сягныни кӯва̄ тыӷикусялъю̄гым умӣлгусӣн ақумутахкынкун, ынка̄м
         атаныҳпагулъҳа мамлыҳқўа̄га̄. Югыт икфиқым улютың амқыҳқуӷӣт. 11 Сяңӯҳтыҳлъяга̄т Кияӷныӷа қилягым апалъюқлъюку ақниҳқылъыӷмыхныңлъю, пупихта̄лъыӷмыхныңлъю.
         Авутыҳқынӷитутлъю сыӷлытун пилъыӷмыхның.12 Аӷвинлӣтаңита яқулгым сягныни кӯва̄ кӣўлъягыгнун Евфратыгнун. Кӣўык патыҳтук ята̄ҳқунъалюки
         тӯмкаҳқамың умӣлгыт тагилӷӣт асиваӷмың. 13 Та̄хкын ысҳаӷанка пиңают нукыхналӷӣт туӷныӷа̄т ўамынгусюгнилңӯт. А̄нут қа̄нӷитның
         драконым, тыӷикусялъю̄гым, ӯкналиқистысиӷўа̄ӷымлъю. 14 Та̄кут туӷныӷа̄т алъя̄ҳлъюхўаҳтикаюгуфтут. Аӷуляқут умӣлгитнун нунатаҳа̄н тамаҳа̄н
         қырңуҳналюки пилъюўамун аӷныҳлъягани Кияӷныӷым Аҳтуӷьяҳқаҳа̄нӷилңӯм.15 Атанық пӣқ: «Нагатаҳтык! Тагиңӯңа тыглыгнӣҳтытун! Қуянаҳтуқ тыҳумалӷӣ, а̄ткани пӣфтыңъўа̄ӷлюки
         аюқыхкаңи. Ынка̄м иглыҳна̄нӷитуқ амсикаӷми, кайңусяӷа̄нъа̄нӷитуқлъю тысқагани югыт
         ысҳақумыхтыху!»16 Та̄хкын туӷныӷа̄т қырңуҳтӣт умӣлгыт Армагеддонымун. Таўатын Еврейлъимистун атилъҳа
         аюқуқ.17 Та̄хкын ма̄ӷраӷвинлӣтаңита яқулгым сягныни кӯва̄ ыслъямун. Храмыми умӣлгусигның ақумутаҳлъягыгның
         игляхтупихлъюни ма пӣқ: «Апыӷӣҳтуқ!» 18 Та̄ўа ниӷўа̄хпахтаҳтуқ, тыңъа̄хтаҳтуқ, калъитуқ, нуналъю уфсюгутыҳлъяхтуқ. Та̄на нунам
         уфсюгутылъыҳлъяга сыӷлылъыҳпига̄гуқ Кияӷныӷым юңлъяӷьюхалъҳаның. 19 Ныҳлъяк пылъыҳтуқ пиңаюҳқылъюни. Нунатлъю ныҳлъягит қамахтыңъўа̄ӷлютың на̄вӯтут. Кияӷныӷым
         нықамикӣ Вавилоныҳлъягым сыӷлыҳқылъҳи. Ынка̄м мыӷыста̄ вино қаю̄симылңуқ сякшитылъыҳлъягминың
         имақылӷӣ. 20 Қамахлъютың қӣҳқат авӣӷуқӯтут, қамахлъютыңлъю на̄йӷат ка̄вӯтут. 21 Кафтыкшагрухлъягыт ю̄к талъимат уқихтуткавзилӷӣт қилягамың ифкақӯтут югнун. Ынка̄м
         тама̄кут югыт сяңӯҳтыҳлъяга̄т Кияӷнық апалъюқлъюки кафтыкшагрухлъягыт. Та̄на сыӷлылӣлъыҳлъяк
         сыӷлыпигулӷӣ.

Аӷнақлъю, Тыӷикусялъю̄клъю171 Та̄хкын яқулгыт ма̄ӷраӷвинлыгның сягнылгыт, та̄куның ата̄сим такулюңа пӣңа: «Таги,
         кылгувикнақамкын аӷью̄лъыҳқа̄ның апыҳсыӷӯм аӷнам югусиминың акикикаюгым, ақумгалӷӣ
         мыҳлъяхтыхун. 2 Нунам умӣлги сыӷлыҳқақут атуқақлъюку аӷнақ. Сыӷлыӷыт атуқистилъҳи винотун аюқут, ынка̄м
         нунам юги сю̄мақут мыныӷмыхтыху виноңа».3 Та̄хкын яқулгым Таӷныӷагныкун агля̄та̄ңа килга̄нун. Таўани ысҳаӷақа аӷнақ ақумгалӷӣ
         кавишакыхтакун тыӷикусялъю̄хкун. Тыӷикусялъю̄к игақуӷвикңафтуқ узимун сяңӯҳтусиның
         атыӷның Кияӷныӷмун. Ма̄ӷраӷвинлык на̄сқулгуфтуқ, қӯлңуфтутлъю сиӷунӷи. 4 Аӷнақ пилюгугңафтуқ ысныя̄ӷмыңлъю, кавишакыхтамыңлъю, ынка̄м улъңақлъюни золотамың,
         акитуҳлъягмың уйӷагмың, жемчугымыңлъю. Тугумӣқыфта̄ золото қаю̄сиқ ыслъықңалӷӣ сыӷлыӷналӷӣның
         кияҳта̄лъыӷның, нукыхналӷӣныңлъю блудылъӷаның. 5 Қаўа̄ни игақңафтуқ атық қайвиҳсимаңилңуқ хўатын писиқ:Апыҳсыӷуқ Вавилон,на̄ка̄т югусимыхның акикикаюгыт аӷнат,сыӷлыӷналъҳаныңлъю нунам.6 Ысҳаӷақа аӷнақ сю̄мылӷӣ а̄ўитның Кияӷныӷым югита, а̄ўитныңлъю туқуқуқат қаюҳлъяк ата̄сӣӷмылңӯт
         Иисусымун.Ысҳаӷлюку аӷнақ сяӷӣӷаюхлъяхтуңа. 7 Иўырңа яқулгым пӣңа: «Сяңавык сяӷӣӷаюхсин? Уңипа̄нъақамкын қайвиҳсимаңилңуӷмың сямың
         писӣткык аӷна̄млъю, тыӷикусялъю̄гылъю. Та̄на тыӷикусялъю̄к иглыӷутилӷӣ аӷнамың, на̄сқулгӯқ
         ма̄ӷраӷвинлык, сиӷунылгӯқлъю қуля. 8 Тыӷикусялъю̄к ысҳақан уңуваялӷӣңӯқ, Иўырңа туқука̄гуқ. Маюҳлъықуқ Ся̄мнаңилңуӷмың
         Ля̄гўа̄ӷмың на̄фқылъыңналюни. Юлгӯқ нунами а̄тҳит игақылъҳилңӯт Игӣтхун Уңувалъҳым
         нуна пӣнлилъҳилъюку. Тама̄кут югыт ысҳақумыхтыху тыӷикусялъю̄к сяӷӣӷаюхлъықут қаюҳлъяк
         уңуваялӷӣ, туқукақ иўырңа тагияҳқақ.9 Сюмыҳтаӷаюқам лӣгикылъықа̄ уна: Ма̄ӷраӷвинлык на̄сқут ма̄ӷраӷвинлыгӯт қымит аӷнам
         ақумгавиги. 10 Та̄кут на̄сқут ма̄ӷраӷвинлыгӯтлъю умӣлгыт. Талъимат туқука̄гут, ата̄сиқ иглыӷутиңӯқ,
         ынка̄м ата̄сиқ сялин тагиңигатуқ. Тагикуми иглыӷутияҳқа̄гуқ натыңӣҳақ. 11 Тыӷикусялъю̄к уңуваялӷӣ иўырңа туқукақ, пиңаюның иңлюлӣтңӯқ умӣлык. Та̄на пиңаюның
         иңлюлӣта умӣлык иляка̄т сивулӣт ма̄ӷраӷвинлык умӣлгыт, на̄фқылъыңьяҳтӯгуқ.12 Ысҳақаҳтын қуля сиӷунӷыт, қуляңӯт умӣлгыт сялин иглыӷутиңигатут. Иўырңа аҳтуӷьяҳқа̄нӷилъыңылъықут
         иглыӷутияҳқа̄лютың ата̄сиқ афлъю малигулъютың тыӷикусялъю̄гмун. 13 Та̄кут ата̄сиқ умьюгақлъюку тӯнылъықӣт тыӷикусялъю̄гмун аҳтуӷьяҳқа̄нӷилъытыңлъю, пилъыҳқатыңлъю.
         14 Ынка̄м пилъюўаҳлъықа̄т Пынъӣӷаҳақ. Иўырңа Пынъӣӷаҳа̄м кая̄лъқылъықӣ қаюҳлъяк Атанқыхкаңат
         атанӷыт, Умӣлъкыхкаңатлъю умӣлгыт. Пынъӣӷаӷаӷмылңӯт туқлъюқа̄гут, накмикыхка̄гут,
         ата̄сӣӷмылңӯгутлъю».15 Та̄хкын яқулгым пӣңа: «Ысҳаӷатын мыӷыт аӷнам югусиминың акикикаюгым ақумгавиги. Та̄кут
         мыӷыт юлӷутыҳлъягӯт нунатаҳа̄ның тамаҳа̄ның пиңӯт, улюкылӷӣт алъя̄ҳӣнаӷмың. 16 Ысҳақаҳпык қуля сиӷунӷыт, тыӷикусялъю̄гымлъю, угумӣлъықа̄т аӷнақ югусиминың акикикаюк.
         Сяқшахӣӷулъюку, амсиқаҳқылъюку, кымга ныӷлюку, та̄хкын сӣпныӷа кумаҳлъықа̄т. 17 Та̄кут қуля сиӷунӷыт таўатын пика̄гут қаюҳлъяк Кияӷныӷым лъңитнун атуқыстыкақа̄ пиюкылъыни.
         Аңыҳқуматка̄гутлъю тӯналюки атаныҳпагулъытың тыӷикусялъю̄гмун. Таўатын пика̄гут кынляңа
         Кияӷныӷым пиюкылъҳа апыӷӣлъҳанун. 18 Та̄на аӷнақ ысҳақан ныҳлъягӯқ иглыӷутилӷӣ умӣлгитның нунат».

Вавилоным На̄фқылъҳа181 Та̄м киңуңаның ысҳаӷақа иляңа яқулык қилягмың укилӷӣ. Аҳтуӷьяҳқа̄нӷилъылыхлъягуфтуқ,
         ниӷуҳқылъыӷминың ӣңунаҳа̄н нуна ниӷухта̄. 2 Акилӷӯҳлъяхтуқ:«На̄вума̄қ! На̄вума̄қ Вавилоныҳлъяк!Ныка̄ҳсима̄т туӷныӷа̄т,нукыхналӷӣт туӷныӷа̄т,укмаңинъыӷилңӯт кусхыналӷӣт қаўа̄гыт.3 Вавилоным атуқилъҳа блудамың винотун аюқуқ,нунатаҳа̄н тамаҳа̄н мыӷа̄.Нунам умӣлгита атуқақа̄т,нунамлъю акилъпыгаҳтыңита аклъюңиӷисиқңўа̄т нуқытусяҳқа̄нӷилңуҳқун блудам атуқиюлъҳакун».4 Та̄хкын нагақуӷақа иляңа ма қилягмың пилӷӣ:«Юмни, а̄нлыӷа̄тык Вавилонымың!Илятыхпынаси сыӷлыҳқылъҳанун аӷью̄лъыңнаюкафси лъңанун малигулъюси.5 Сыӷлыҳқылъҳи маюҳтыҳлъягңа̄т ӯсқаҳтуткаӷмың қиляхтун,Кияӷныӷым нықамикӣ сыӷлыҳқылъҳи.6 Сыӷлытун пикатыху Вавилон катам лъңан сыӷлытун пилъҳатун.Малӷуҳқылъюку сыӷлытун пилъҳа пикатыху.Қаю̄сӣкун кӯвитыху вино икнақытулңа малӷуҳқыңъа̄н лъңан атуқақылъҳастун.7 Лъминың усюқыҳлъягақуқ,аклъюңиҳлъянилъю атуқақа̄ сямун алңунак пиюкыхкаминун.Ынка̄м икфиқыстыҳлъяхтыхулъю, қивӷустыҳлъяхтыхулъю атуныкӣтыслъюку қаӷьялъыҳлъяганун.Лъминың пӣқуқ:“Царицаңӯңа ақумгалӷӣ умӣлгусимкун.Угиңиӷа̄нӷитуңа ынка̄м қивӷуна̄нӷитңўа̄ҳтуңа!”8 Тама̄кын апалъюқлъюку аӷныҳӣнаӷми ка̄лъықа̄ туқулъҳым,қивӷулъҳым, нықаңисяхлъягым.Та̄хкын кынӷым паныҳлъықа̄ қаюҳлъяк аӷью̄ӷистыңа,Атанық Кияӷнық, аҳтуӷьяҳқа̄нӷитыҳлъяхтуқ».9 Нунам умӣлги иляткат атуқилъҳанунлъю, қилӣӷьюлъҳанунлъю, ысҳақумыхтыху агыпся̄ панылъҳан
         қиякылъықа̄т, игляхтупихлъютыңлъю қиякыҳлъяхлъықа̄т. 10 Уяванлъютың ныкывылъықут қаюҳлъяк алиңылӷӣт лъмыңлъю илянъаюкамың икфиқылъҳанун. Пилъықут:«Сыӷлыҳаӷмың! Сыӷлыҳаӷмың лъпык а̄ңыҳлъяк аҳтӣгалңуқ ныҳлъяк, Вавилон!Аӷью̄лъыңутын ата̄сиҳаӷми афлъюми!»11 Нунам акилъпыгаҳтыңита қия̄ӷўа̄тка̄т қивӷуҳлъягумаӷмың, қаюҳлъяк китум алңунак тукфиӷнаниқаңит
         сяӷьяңит. 12 Вавилоными акилъпыгаҳтыт акикақсяқаңит золотат, сереброят, акитуҳлъягыт уйӷагыт, жемчугытлъю;
         акикақсяқаңитлъю қӣпаӷаҳқат улима̄ӷыт виссонымың, шелкымың, қӣпаӷаҳқатлъю иқыҳтақылӷӣт
         ысныгья̄ӷыт, кавишакыхтатлъю. Акикақсяқаңитлъю тыпкыхтыпихлъыҳӣт унаҳсит, улима̄ӷыт
         на̄ңқуның, акитуҳлъягның унаҳсиның, сӣлюның, сявикынӷа̄гның, мраморыныңлъю. 13 Акикақсяқаңитлъю корицат, благовоният, фимиамыт, смирнат, ладанат; винот, маслинам
         мысӣӷи; авляўат, пшеницат; скотыт, пынъӣӷыт, кӯнит, колесницат; талўа югыт акикақсяқаңит
         қыпҳаҳтыля̄ӷулюки. 14 Акилъпыгаҳтыт Вавилон пилъықа̄т:«Қамахлъютың пинилӷӣт алъхыҳсюкыҳлъякаҳтын авӣӷутут.Қамахлъютыңлъю аклъюңиҳлъяхтын қылмыҳлъягыт авӣӷутут,алъямыңлъю алъхыҳсяҳқа̄наниӷатын!»15 Акилъпыгаҳтыт аклъюңиӷикат акикилютың Вавилоными, ныкывӷалъықут уяванлъютың қаюҳлъяк
         алиңылӷӣт илянъаюкамың икфиқылъҳанун. Қиялъықут қивӷуҳлъягумаӷмың, 16 хўатынлъю пилъықут:«“Сыӷлыӷўа̄ӷӯқ! Сыӷлыӷўа̄ӷӯқ ныҳлъяк!А̄ткаюгуяҳтуқ виссонымың, ысныя̄ӷмың,кавишакыхтамыңлъю, улъңақыхкаюгуяҳтуқлъю золотамың,акитуҳлъягмың уйӷагмың, жемчугымыңлъю!17 Ата̄сими афлъюми аклъюңиҳлъягӣта̄!”Қамахлъютың аңьялгыт, югит, иглыӷат, акилъпыгаҳтытлъю иглыӷакаюгыт аңьяҳпахтыхун алъхыӷунъалютың
         кияӷусиҳқамыхның, аңьяҳпагит аӷулӣқат уяванлъютың Вавилонымың кумаӷақңан. 18 Ысҳаӷлюку агыпся̄ кумалъҳан, акилӷӯгут: “Алъя ныҳлъягитуқ хўатылңуӷмың!” 19 На̄сқутың пагулялиҳтуӷӣт қияткылъюку, қивӷуткылъюку акилӷӯгут:“Сыӷлыӷўа̄ӷӯқ! Сыӷлыӷўа̄ӷӯқ ныҳлъяк!Аклъюңиҳлъяганың қамахлъютың аңьяҳпалгыт аклъюңиӷикаюгуяҳтут!Иўырңа ата̄сими афлъюми аклъюңиҳлъягӣта̄!”»20 Та̄хкын қилягмың кина пӣқ:«Ка̄й қилягмылңуӷни, қуякитыху қаюҳлъяк Кияӷныӷым на̄фқа̄ Вавилон!Қуятык Кияӷныӷым югитни,апостолыни, ӯкналиқистынилъю!Кияӷныӷым аӷью̄ӷа̄ қаюҳлъяк сыӷлытун пикақыхкаңиси!»21 Та̄хкын икнақыҳлъялӷӣм яқулгым кывга̄ уйӷагрухлъяк, зерномун кагимтисистун аюқылӷӣ.
         Милю̄та̄ кылъӣмун, хўатын пимаӷми:«Таўатыҳпигақ ныҳлъяк Вавилон,Кияӷныӷым милю̄тыҳлъяхлъықа̄ аситмун ынка̄м алъямыңлъю ысҳаӷна̄нӷита̄т.22 Китум алңунак нагақуӷна̄нӷитӣ гуслистытын,пилъхуӷикат айңанаңастытын,свирелыстытын, қалӷиҳтаҳтытынлъю!Қамахлъютың пилъхуӷикат қыпҳаҳтытын авӣӷусяҳқа̄гут,зерномың кагимтыстытын алъялъю нагақуӷна̄нӷитӣт!23 Кынылӷутам ниӷуга кӯкхунъа̄ниӷнақуқ лъпыни.Мыңик нулиҳтуӷнақылӷӣмлъю угӣӷнақылӷӣмлъю нагақуӷнаниӷнақук лъпыни.Акилъпыгаҳтытын аҳтӣгатңўа̄ӷьяҳтут нунатаҳа̄ни тамаҳа̄ни.Алигнаҳта̄лъыҳпыгун пӯҳқуқақатын қамахтыңъўа̄ӷлюки нунам юги!24 Вавилоными та̄ўа а̄ўит ӯкналиқистыт,Кияӷныӷым юги, қамахлъютыңлъю туқутка̄т нунами».

191 Киңуңаның икнақыҳлъялӷӣм яқулгым акузилъҳан, қилягми нагақуӷанка юлӷутыҳлъягыт акилӷӯлӷӣт:«Аллилуия!Югулилъық, қӯлвалъық, аҳтуӷьяҳқа̄нӷилъықлъю Кияӷнымта пикӣ!2 Лъңан нанқихтилъҳи ипаңӯт, ылъқуӷутңа̄т!Лъңан аӷью̄қақа̄ апыҳсыӷуқ аӷнақ югусиминың акикикаюк қаюҳлъяк нунам юги пистыкаңи
         блудакун атуқыстақлъюни.Кияӷныӷым акиткақа̄ қаюҳлъяк қыпҳаҳтыңи туқуқуҳтыстыкаңи».3 Юлӷутыҳлъягыт акилӷӯля̄таҳтут:«Аллилуия!Ныҳлъягым кумалӷӣм агыпся̄ маю̄гуқ қӯнпырухлъяк кынлыңуна̄н!»4 Та̄хкын югинақ стамат сӣпнықлъюки утфат, стаматлъю уңувалӷӣт нӣнӷуқӯлъютың манигуӷа̄т
         Кияӷнық, ақумгалӷӣ умӣлгусигмикун. Пика̄т:«Аминь! Аллилуия!»Пынъӣӷаҳа̄м Ныңуҳтылъҳан Нықынӷаҳқылъҳа5 Та̄хкын умӣлгусигның ақумутаҳлъягыгның ма хўатын пӣқ:«Усюқитыху Кияӷныҳпут,қамахлъюси қыпҳаҳтыңани аликилӷӣни лъңаның,укаванлыңуӷнилъю, а̄ңўа̄ӷнилъю!»6 Та̄хкын нагақуӷанка лъяңақа мыңит юлӷутыҳлъягыт. Нагатка̄лютың сюксюгистун тывлюҳтыҳлъялӷӣт
         мыӷыт, калъюгымлъю тыңъа̄хталъҳатун аюқлъютың. Акилӷӯгут:«Аллилуия!Атанық Кияӷныҳпут, Аҳтуӷьяҳқаҳа̄нӷилңуқ иглыӷутӣқ!7 Қуятылъта, ынңа̄талъ қуяҳлъягылъталъю, усюқылътыхулъю!Пынъӣӷаҳа̄м ныңуҳтылъыҳқа̄ ка̄туқ,нулӣҳқа̄лъю ята̄ҳқума̄қ.8 Кияӷныӷым а̄сиҳтӯма̄ угӣӷнақылӷӣ пиниӷракыхтамың қатылӷӣмың виссонымың».(«Виссон» хўатын писӣгуқ, ылъқуӷутңалӷӣт аныӷныҳқилъҳыт Кияӷныӷым югита пӣқыхкаңит.)9 Та̄хкын яқулгым пӣңа: «Уна игақигу: Пынъӣӷаҳа̄м ныңуҳтылъҳан нықынӷаҳқылъҳанун ныӷьяҳтӣсқыхкат
         қуястыка̄гут». Хўатынлъю пӣңа: «Укут ипаңӯт акузитаңи Кияӷныӷым».10 Та̄хкын нӣнӷутуңа яқулгым итыга̄кун манигуӷналюку, иўырңа пӣңа: «Таўатын пихпынаң!
         Манигуҳу Кияӷнық! Қыпҳа̄тақақа Кияӷнық лъпытун, ухпықа̄лгутыфпытунлъю. Лъңаңут ата̄сӣӷмылңӯт
         ипалъыӷмун Иисусым апыҳтӯсяқыхка̄нун. Ипалъық Иисусым апыҳтӯсяқыхка̄ та̄наңӯқ ипалъық
         Кияӷныӷым Таӷныӷахкынка ӯкналиқистынун уңипақыстыка̄».Иглыӷастыңа Қатылӷӣм Кӯним11 Та̄хкын ысҳаӷақа қиляк қылъпылӷӣ, та̄ўа қатылӷӣ кӯни! Кӯникун иглыҳлъыҳӣм а̄тҳа «Ата̄сӣӷмылңуқ,
         Ипапик». Ылъқуӷутңа̄т нанқихтилъҳи, пилъюўақаңилъю аңуяни. 12 Ӣскык кумаӷулъҳатун кынӷым аюқлъютык, на̄сқумикун қаҳпалӷутылгуфтуқ. А̄тҳа лъңакун
         игақңафтуқ китум алңунак налъюкыхкаңа иўырңақун лъңина̄н. 13 Аткуя̄ӷык атукык ныптыка̄фтук а̄ўкун. А̄тқыфта̄: «Кияӷныӷым Акузитаңа». 14 Қилягмың пилъюўаҳтыңита малихся̄ӷа̄т ӯхлъютың қатылӷӣтхун кӯнитхун, аткуя̄ӷлютың иқаңилңуӷмың
         қатылӷӣмың виссонымың. 15 Қа̄нӷаның а̄нуқ ипылӷӣ сявихпак, та̄хун қамахтыңъўа̄ӷлюки накумӣт кая̄лъқуҳлъықӣ.
         Иглыӷулъықӣ сявикынӷаӷмың анагуталиӷлюни. Та̄хкын тутмаҳлъықӣ аңуяни катам югыт тутмаӷақылъҳистун
         виноградыт қагыҳқӯсигнилңӯт. Та̄на тутмалъық сякша̄лъыҳлъяка̄ Кияӷныӷым Аҳтуӷьяҳқаҳа̄нӷилңӯм.
         16 Аткуя̄ӷакунлъю, қухтуқа̄кунлъю игақңафтуқ атық хўатын: «УМӢЛГА УМӢЛГЫТ, АТАНӶА АТАНӶЫТ».17 Та̄хкын ысҳаӷақа яқулык ныкывӷалӷӣ сиқиныҳқун. Қамахлъюки қаўа̄лӷутыт қӯлвани тыңа̄лӷӣт
         игляхтупихлъюни пӣ: «Тагиляӷа̄лъюси қырңуӷутык Кияӷныӷым нықынӷаҳқылъыҳлъяганун! 18 Тагитык, ныӷьяҳтуҳтыки кымыхкўа̄ӷит умӣлгыт, пилъюўаҳтыт умӣлгыт, пилъюўаҳтытлъю.
         Ныӷьяҳтуҳтыки кымыхкўа̄ӷит кӯнит, кӯникун иглыҳтыстыт, қамахлъюкилъю югыт, қыпҳаҳтыля̄ӷыт,
         қыпҳаҳтыля̄ӷунӷилңӯт, укаванлыңӯт, а̄ңўа̄ӷытлъю».19 Та̄хкын ысҳаӷанка тыӷикусялъю̄клъю, нунамлъю умӣлги, пилъюўаҳтыкулъҳӣт қырңуӷутут
         пилъюўаӷналюку иглыҳлъыҳӣ кӯникун, пилъюўаҳтыңилъю. 20 Тугўа̄хкыт тыӷикусялъю̄гылъю, ӯкналиқистысиӷўа̄ӷылъю алъя̄ҳлъюўаҳтӣӷа̄тақақ таўанлъюку
         тыӷикусялъю̄к. (Алъя̄ҳлъюўаҳтӣқылъыӷмикун пӯҳқуқӣ налъюнӣлъыңыхкат тыӷикусялъю̄гмың,
         манигуқа̄тлъю наңаӷныӷа.) Тыӷикусялъю̄клъю, ӯкналиқистысиӷўа̄ӷылъю уңува̄хкынка милю̄та̄к
         на̄йвам кынӷанун кумаӷулӷӣмун уқумьягмун. 21 Пилъюўаҳтым кӯникун иглыҳлъыҳӣм туқуқуӷӣ сявихпахкун қаныӷминың а̄ныхкакун. Та̄хкын
         қамахлъютың қаўа̄гыт ныӷӣт кымыхкўа̄ӷит кыпсюқӣналъыӷмыхнун.

Тысяча Аюмиқулъҳыт201 Та̄хкын ысҳаӷақа яқулык қилягмың укилӷӣ тугумӣқлъюни қипытаыңаның Ся̄маңилңӯм Ля̄ўа̄ӷым,
         қӣпшаӷутыҳлъягныңлъю. 2 Кая̄лъқылъюку дракон туўа̄. (Дракон та̄наңӯқ аюмиҳтақ нымыӷьяқ, а̄тҳа Туӷныӷақ, Туӷныӷақ.)
         Та̄хкын яқулгым асиҳқа̄ қӣпшаӷутның тысяча аюмиқулъыӷнун. 3 Милю̄лъюку Ля̄ўа̄ӷмун, та̄хкын амигмың ӯмгулъюку маҳқатутка̄ печатлюку. Ынка̄м Драконым
         пӯҳсяҳқа̄наниӷӣ югыт кынляңа тысяча аюмиқулъҳыт алъпалъҳитнун. Алъпаката итымутаҳлъықа̄т.4 Та̄хкын ысҳаӷанка умӣлгусит ақумутат, ақумгалӷӣтлъю та̄кутхун. Кияӷныӷым нанқихтияҳқа̄ҳтыстыкӣ
         югның. Ысгаӷанкалъю уңувасӣт тама̄кут на̄сқўиҳтуқӣт апалъюқлъюку Иисус. Уңипақыхкақыхкаңат
         ипалъық Иисусым қайвиҳқыхка̄, акузитаңилъю Кияӷныӷым. Та̄кут манигӯсимаңитут тыӷикусялъю̄гмун,
         налиӷмың наңаӷныӷанун. Талўа қагумыхтыхун, налиӷмың ӣхмыхтыхун алъхыҳтылъҳита̄т налъюнӣлъкута̄
         тыӷикусялъю̄гым. Уңуваҳтӯлъютың иглыӷутилгусиӷа̄т Христос тысяча аюмиқулъыӷнун. 5 Та̄на сивулӣгуқ уңуваҳқулъық. (Иляңи тама̄кут туқукат уңуваҳтӯнъа̄нӷитут кынляңа тысяча
         аюмиқулъҳыт алъпалъҳитнун.) 6 Тама̄кут Кияӷныӷым уңуваҳтыкӣ уңуваҳтӯсюхўа̄лъыӷми қуястыка̄гутлъю, аглыӷнаҳтутлъю.
         Туқуна̄нӷитут тӯңлиҳа̄ни туқулъҳым. Иўырңа священнигаңунақңӯт Кияӷныӷмунлъю, Христосымунлъю.
         Иглыӷутилгусиҳлъықа̄тлъю Христос тысяча аюмиқулъыӷни.Кияӷныӷым Кая̄лъқыхкаңа Туӷныӷақ7 Тысяча аюмиқулъҳыт алъпаката, Туӷныӷақ анусимиңлъяӷвиганың итымусяҳқа̄гуқ. 8 Ынка̄м а̄нлюни пӯҳқуҳлъықӣ нунатат миңитңалӷӣт нунатаҳа̄ни тамаҳа̄ни. Тама̄кут нунатат
         а̄тқӣт Гогылъю, Магогылъю. Югит угляҳлъяхтут қына̄взыӷа̄тун ысным. Та̄хкын Туӷныӷа̄м
         қырңуҳлъықӣ пилъюўамун. 9 Туӷныӷа̄м пилъюўаҳтыңи иқылмун миңилъютың иглыҳлъықут нунакун. Ка̄лъютың каңлъюлъықахкыт
         нуна̄қлъю Кияӷныӷым югита ная̄т, ныҳлъяклъю Кияӷныӷым пиниқыхка̄. Та̄хкын қилягмың
         Кияӷныӷым кынық укихтыслъюку паныҳтыкӣ пилъюўаҳтыт. 10 Та̄хкын Туӷныӷақ пӯҳтикақ нунатаның, Кияӷныӷым яқулгита милю̄лъықа̄т на̄йвамун кумаӷулӷӣ
         уқумьягмың. Таўавык милю̄ткақыхкыхкыт тыӷикусялъю̄гылъю, ӯкналиқистысиӷўа̄қлъю. Таўани
         икфиқыҳлъяхлъықут аӷныҳтӯма̄н унухтӯма̄н қӯнпырухлъяк кынлыңуна̄н.Киңулиқ Нанқихтилъық11 Та̄хкын ысҳаӷақа Кияӷнық ақумгалӷӣ қатылӷӣгныкун умӣлгусигныкун ақумутаҳлъягыгныкун.
         Нуналъю, қилягалъю қима̄гӯтук Кияӷныӷым таўантылъҳаның, алъялъю ысҳаӷьяҳқа̄хпынатык.
         12 Ысҳаӷанкалъю туқуляӷа̄ткат, укалӣўақлъютыңлъю, а̄ңўа̄ӷўа̄қлъютыңлъю аюқылӷӣт. Ныкывӷатңуфтут
         сивуңани умӣлгусим ақумутаҳлъягым. Та̄хкын игат қылъпыҳтӣт, Игӣ Уңувалъҳым, игақуӷвикыхкат
         а̄тҳитның тама̄кут уңуваяҳқат қӯнпырухлъяк. Иляңилъю игалӷутыт қылъпыҳтӣт игақуӷвикыхкат
         туқукат кияҳта̄лъҳитның аюқылӷӣт. Кияӷныӷым нанқихтӣ атуқлъюки игақуқат игатхун. 13 Та̄хкын кылъӣм туқумастӣни пыхтӣ. Туқулъҳымлъю, Адымлъю туқумаститың пыхтӣт. Қамахтыңъўа̄ӷлюки
         Кияӷныӷым нанқихтӣ кияҳта̄лъҳистун. 14 Та̄хкын Туқулъықлъю, Адылъю милю̄тахкыт на̄йвам кынӷанун. На̄йвам кынӷа тӯңлиқа̄ туқулъҳым.
         15 Китум алңунак а̄тҳа игақумаңилңуқ Ига̄ни Уңувалъҳым, милю̄сима̄т на̄йвам кынӷанун.

Қиляграӷақлъю, Нунаӷраӷақлъю211 Та̄хкын ысҳаӷахка қиляграӷақлъю, нунаӷраӷақлъю. Қиляксюхўа̄ӷӣсима̄қ, нунаксюхўа̄ӷӣсима̄қ,
         кылъӣңӣтка̄гуқлъю. 2 Ысҳаӷақалъю Аглыӷналӷӣ Ныҳлъяк, Иерусалимыӷраӷақ, укилӷӣ Кияӷныӷмың қилягмылңуӷмың.
         Ныҳлъяк ята̄ҳқылъюни угӣӷнақылӷӣм улъңақылъҳатун угиминун. 3 Нагақуӷақа ма игляхтупихлъыҳӣ умӣлгусигның ақумутагның пилӷӣ: «Ысҳақаҳуқун, Кияӷныӷым
         кияҳфига югнитуқ! Кияҳфикылъықӣ ынка̄м лъңит юкылъықӣ. Кияӷнық лъңа катам лъңитнилъықуқ
         ынка̄м лъңа Кияӷнықылъықа̄т. 4 Қуниңиҳлъықӣ қамахлъюки. Туқуңӣлъықа̄, қивӷуңӣлъықа̄, қияңӣлъықа̄, талўа ақниҳқыңъӣлъықа̄
         қаюҳлъяк тама̄кут атуқсяқаңит атуқнаниҳлъықӣт».5 Та̄хкын умӣлгусигнилңуқ ақумутагни пӣқ: «Ысҳақаҳқиқун, улима̄қанка сяңўа̄т қамахтыңъўа̄ӷлюки
         нутаӷа̄люки!» Хўатынлъю пӣқ: «Игақики тама̄кут а̄пқанка лъпынун қаюҳлъяк тама̄кут
         акузитыт ипаңӯт, ухпықсяҳқа̄гутлъю». 6 Пӣңалъю: «Апыӷӣҳтуқ! Хўаңа Альфаңӯңа, Омегаңӯңа, хўаңа пӣнлыӷӯңа, кынлыңӯңа. Кина
         алңунак мықсюлӷӣ, акиңуна̄н мыҳсилъықақа сыңъулӷӣмың уңувалъыңыстикаюгмың мыӷмың.
         7 Китум алңунак кая̄лъқӣлӷӣм алъхыҳлъықӣ тама̄кут хўаңамның. Кияӷнықылъықа̄тңа ынка̄м
         лъңит авақутақылъықанка. 8 Иўырңа тама̄кут қуюҳталӷӣт, ухпықилъҳилңӯт, сыӷлылъыҳпигаӷның сыӷлыҳқылӷӣт, юхтаҳтыт,
         ныңуҳтыхпынатың атуқулъҳӣт, алигналӷӣт, манигӯткаюгыт кияӷныңлъяқанун, қамахлъютыңлъю
         иқлъыңалӷӣт, ныкаҳқа̄т на̄йва̄гуқ кумаӷулӷӣ кыныӷмыңлъю, уқумьякмыңлъю. Та̄наңӯқ тӯңлӣ
         туқулъҳым».Иерусалимыӷраӷақ9 Та̄хкын яқулгыт ма̄ӷраӷвинлыгның сягнылгыт ыслъықңалӷӣның киңулиӷның сыӷлылӣлъыҳлъягның,
         ата̄сим та̄куның такўа̄ңа. Пӣңа: «Таги, кылгувикнақамкын Угӣӷнақылӷӣмың, нулӣҳқа̄
         Пынъӣӷаҳа̄м». 10 Кияӷныӷым Таӷныӷахкынкун яқулгым тугулюңа агля̄та̄ңа ӯсқалъыҳпига̄нун на̄йӷам. Таўани
         кылгута̄ Иерусалим, Аглыӷналӷӣ Ныҳлъяк укилӷӣ Кияӷныӷмың қилягмылңуӷмың. 11 Кӯкхутңаӷми Кияӷныӷым ниӷуҳқылъҳаның. Ныҳлъяк кӯкхутуқ акитуҳлъялӷӣтун уйӷахтун, ясписытун,
         мыӷра̄кыхтуткаӷми кристаллытун. 12 Ӯсқаҳлъягмың миңлъютылык, қуля ма̄лӷук сӣпнықлъюку амихлъялга̄тақ. Қуля ма̄лӷук сӣпнықлъюку
         яқулгыт амихлъягнитыфтут. Ата̄сикаҳтаӷмың амихлъягыт игақфикңафтут атыӷмың қуля ма̄лӷук
         сӣпнықлъюку рамкыни Израилым. 13 Миңлъютаңа ныҳлъягым қуля ма̄лӷук сӣпнықлъюку амихлъялык, пиңают асиваӷми, пиңают
         айўа̄ни, пиңают икываӷми, пиңают пакфалъями. 14 Ныҳлъягым миңлъютаңа тунымиқа̄фтуқ қуля ма̄лӷук сӣпнықлъюку уйӷагның. Ата̄сикаҳтаӷмың
         уйӷагыт игақфикңафтут атыӷмың қуля ма̄лӷук сӣпнықлъюку апостолаңаның Пынъӣӷаҳа̄м.15 Яқулык алыҳқуҳтыка золотамың успуталгуфтуқ успутаӷналюку ныҳлъяк, амихлъягилъю, миңлъютаңалъю.
         16 Ныҳлъяк улъювӣӷракыхтыфтуқ тахталңа, патыҳтулңатун аюқыфтуқ. Яқулгым ныҳлъяк успутаӷьяқминигу:
         2,400 километра тахталъкыфта̄, патыҳтулъкыфта̄, ӯсқаҳтулъкыфта̄лъю. 17 Миңлъютаңалъю успутаӷьяқминигу, 65 метраңуфтуқ ӯсқаҳтулңа. Яқулгым успуталъҳатун аюқыфтуқ
         югым успуталъҳа. 18 Миңлъютаңа улима̄ӷуфтуқ ясписымың. Ныҳлъяк улима̄ӷуфтуқ золотапырыгўа̄ӷмың. Маникаҳқақ
         мыӷра̄кыхтыпихлъыҳӣ сиқинӷўа̄ҳтун. 19 Ныҳлъягым миңлъютаңан тунымӣ пиниӷна̄қусиӷлютың алъя̄ҳӣнаӷның акитуҳлъягның уйӷагның.
         Сивулиқ ясписыңуфтуқ, тӯңлиҳа̄ сапфирыңуфтуқ, пиңая агатыңуфтуқ, стама̄ смарагдыңуфтуқ,
         20 талъима ониксыңуфтуқ, аӷвинлыга сардисыңуфтуқ, ма̄ӷраӷвинлыга хризолитыңуфтуқ, пиңаюның
         иңлюлга вириллыңуфтуқ, стаманың иңлюлга топазыңуфтуқ, қӯлңуӷутаңа хризопрасыңуфтуқ,
         қуля ата̄сим сӣпнӣӷа гиацинтыңуфтуқ, қуля ма̄лӷугым сӣпныӷан аметистыңуфтуқ. 21 Қуля ма̄лӷук сӣпнықлъюку амихлъягыт жемчугыңуфтут, тамаҳаӷмың амихлъягыт ата̄симың
         жемчугмың улима̄ӷуфтут. Ныҳлъягым тӯмңи золотапырыгўа̄ӷуфтут; золото мыӷра̄кыхтыпихлъыҳӣ
         сиқинӷўа̄ҳтун.22 Ныҳлъягми ысҳа̄нъыӷитуңа Храмымың, қаюҳлъяк Храмыңа Атанӷӯқ Кияӷнық Аҳтуӷьяҳқаҳа̄нӷилңуқ,
         Пынъӣӷаӷа̄гуқлъю. 23 Ныҳлъяк сиқиныҳсюӷнӣтуқ, налиӷмың танқиҳсюӷнӣтуқ ниӷухкамың, қаюҳлъяк ниӷуҳқылъҳа
         Кияӷныӷым ниӷукыхкаңа, Пынъӣӷаҳақлъю кынылӷутақыхкаңа. 24 Қамахтыңъўа̄ӷлютың нунам юги кияҳлъықут ниӷугакун кӯкхутңалӷӣкун. Нунамлъю умӣлгита
         аклъюңитың тагиқӯтӣт ныҳлъягмун. 25 Ныҳлъягым амихлъяги умыгна̄нӷитут аӷныӷым на̄ңныӷани қаюҳлъяк унугна̄нӷилңуқ тама̄ни.
         26 Нунам югита ныҳлъягмун тагиқӯлъықӣт пиниӷнаҳлъягыт аклъюңитың. 27 Иўырңа ныҳлъягмун итыӷьяҳқа̄нӷитуқ сяңўа̄ сыӷлық, талўа кина алңунак сыӷлыӷнатун писта,
         налиӷмың иқлъыңиқыста. Иўырңа ныҳлъягмун итыӷьяҳқа̄гут тама̄куңинаҳа̄т а̄тҳит игақңалӷӣт
         Ига̄кун Уңувалъҳым. Та̄кут Игат Пынъӣӷаҳа̄м пикӣ.

221 Та̄хкын яқулгым кылгувика̄ңа кӣўыгның ма̄қылӷӣгның Кияӷныӷымлъю, Пынъӣӷаҳа̄млъю умӣлгусихкынка
         ақумутахкының. Уңувалъылитикаюгмың мылгык, мыӷра̄кыхтуткалӷӣк кристаллытун. 2 Ма̄қңалӷӣк қука̄кун тумаңан ныҳлъягым. Кӣўык иңлюхтун уқфихтуқак уңувалъылитикаюгның.
         Тамаҳаӷми уқфик пӣтыстикаюгӯқ плодының танқӣнаҳқун, аюмиқулъыӷми, қуқуңӣтлъю на̄лъҳутусӣфтут
         нуната̄нун. 3 Сяңўа̄ алңунак Кияӷныӷым нанқихтыка̄ аӷью̄ӷьяҳқа̄люку, ныҳлъягмынъа̄нӷитуқ. Кияӷныӷымлъю,
         Пынъӣӷаҳа̄млъю умӣлгусик ақумутахкыт ныҳлъягмысяҳқа̄гук, Кияӷныӷымлъю қыпҳаҳтыңита
         манигуҳлъықа̄т. 4 Хина̄ ысҳаҳлъықа̄т, а̄тҳалъю қаўӣтхун игақңалъықуқ. 5 Тама̄ни унугнаниҳлъықа̄, кынылӷутаҳсюӷнӣӷулъықӣ, налиӷмың сиқиныҳсюӷнӣӷулъықӣ, қаюҳлъяк
         Атанық Кияӷнық ниӷукылъықа̄т. Иглыӷутилъықутлъю умӣлгулютың қӯнпырухлъяк кынлыңуна̄н.Тагилъыҳқа̄ Иисусым6 Та̄хкын яқулгым пӣңа: «Укут акузитыт ухпықсяҳқа̄гут, ипаңӯтлъю. Атанӷым, Кияӷныӷым
         иглыӷутилӷӣм таӷныӷӣтның ӯкналиқистыми, каяхтыкақа̄ яқулыни кылгувикысқылъюки қыпҳаҳтыни
         сяңўа̄т пияҳтуңыстаӷнилюки».7 Иисус пӣқ: «Нагатык! Тагияҳтуҳтуңа! Қуястыка̄гут қа̄ткулъҳӣт ӯкналиқылъыӷнун игақңалӷӣнун
         укутхун игатхун».8 Хўаңа, Иоанн, нагаткақанкалъю, ысҳақақанкалъю тама̄кут. Нагақуӷақңамкилъю, ысҳаӷақңамкилъю
         тама̄кут, нӣнӷутуңа яқулгым итыга̄ни манигуӷналюку, кылгувикистыка тама̄кын. 9 Иўырңа пӣңа: «Таўатын пихпынаң! Хўаңалъю қыпҳаҳтыңӯңа лъпытун, ухпықа̄лгутыхпытунлъю
         ӯкналиқистыстун, қа̄ткулъҳӣстунлъю акузитаңитнун укут игат. Манигуҳу Кияӷнық!» 10 Пӣңалъю: «Аксяқыхпынаки ӯкналиқылъҳыт укут игат а̄пқӣт, қаюҳлъяк тама̄кут пилъыҳқӣт
         ка̄сяҳтӯма̄т. 11 Кина алңунак сыӷлытун пилӷӣ нагныӷли сыӷлытун, ынка̄м кина алңунак нукыхнамың сю̄мқылӷӣ
         нагныӷли нукыхнамың сю̄мқылъюни. Кина алңунак ылъқуӷутңалӷӣ нагныӷли ылъқуӷутңалюни,
         киналъю алңунак пылюңилңуқ нагныӷли пылюңилъюни».12 Иисус пӣқ: «Нагатык! Тагияҳтуҳтуңа! Акилыҳтӯсяҳқанка кылъқылъықанка налъяңиҳтуӷналюки
         югыт кияҳта̄лъҳистун. 13 Хўаңа Альфаңӯңа, Омегаңӯңа, хўаңа сивулӣгуңа, киңулӣгуңа, хўаңа пӣнлыӷӯңа, кынлыңӯңалъю».14 Қуястыка̄гут тама̄кут аткуя̄тың аӷвикӣт иқаңӣтыслъюки. Тама̄кын апалъюқлъюку ныӷьяҳқа̄ҳтыка̄гут
         пӣтыстыка̄ның уңувалъылитикаюгым уқфигым. Итыӷьяҳқа̄ҳтыка̄гутлъю ныҳлъягым амихлъягитхун.
         15 Иўырңа ныҳлъягым ыслъята̄нилңӯт қикмӣгут, алигналӷӣңӯт, ныңуҳтыхпынатың атуқистыңӯт,
         юхтаҳтыңӯт, кияӷныңлъяқанун манигӯтыстыңӯт, иқлъыңиқсюныҳтӯт, иқлъыңиқумаңинаӷақутлъю.16 «Хўаңа, Иисус, каяхтыкақақа яқулъка лъпысинун ухпықанун юӷаӷвигнилңуӷнун. Апыҳлъықа̄к
         укук лъпысинун: “Хўаңа Давидым киңунқа̄ңа, хўаңа ниӷугракыхта̄гуңа уна̄ңум иӷалықыта̄ӷа”».17 Таӷныӷаклъю, Угӣӷнақылӷӣлъю пӣк: «Таги!» Тамаҳаӷмилъю нагалъҳӣ пили: «Таги!» Кина
         алңунак мықсюлӷӣ тагили; тугуклъиӷлигу акиңилңуқ мық уңувалъылитикаюк.На̄ңнӣтыт18 Хўаңа, Иоанн, кылыңася̄ӷьюганка нагалъҳӣт ӯкналиқылъыӷнун игақыхкатхун укутхун игатхун.
         Китум алңунак иляра̄қаки ӯкналиқуткыхкат укуни игани, Кияӷныӷым аӷью̄ҳлъықа̄. Лъңанун
         илялъықӣ тама̄кут сыӷлылӣлъыҳлъягыт игақңалӷӣт укутхун игатхун. 19 Китум алңунак икувикыхкаки ӯкналиқуткыхкат укуни игани, Кияӷныӷым иқилъықӣ ныңиҳқӣ
         пӣтыстыкат уқфиганың уңувалъылитикаюгым. Кияҳтысна̄нӷита̄лъю аглыӷналӷӣми ныҳлъягми.
         Та̄кук апыӷңа̄к укуни игани.20 Иисусыңӯқ а̄пҳилӷӣ тама̄кын қамахлъютың ипаңунилюки. Пӣқлъю: «Ипапыста̄қ тагияҳтуҳтуңа!»Аминь. Таги, Атанық Иисус!21 Наңлъыхталъҳа Атанымта Иисусым тамаҳаҳпысинилъи. Аминь.
         
            

         
      

   